ԹԵՄԱ 1. ԲԱՆԿԱՅԻՆ ՀԱՄԱԿԱՐԳԸ ԵՎ ՆՐԱ ՏԱՐՐԵՐԸ
ԲԱՆԿԱՅԻՆ ՀԱՄԱԿԱՐԳԸ, ՆՐԱ ՏԻՊԵՐԸ, ԲՆՈՐՈՇ ԱՌԱՆՁՆԱՀԱՏԿՈՒԹՅՈՒՆՆԵՐԸ

Բանկային համակարգը վարկային կազմակերպությունների ինստիտուցիոնալ կառուցվածքի առաջատար օղակն է: Բանկային համակարգը տվյալ երկրում գործող  բանկերի ամբողջությունն է: Այդ համակարգում իր խնդիրներով և գործառույթներով առաջնային տեղը գրավում է կենտրոնական բանկը: Առևտրային բանկերն անկախ են, բայց գործում են միասնական ֆինանսավարկային համակարգում և ենթարկվում են ինչպես օրենսդրությամբ նախատեսված, այնպես էլ ԿԲ-ի կողմից սահմանված կարգավորման և վերահսկման կանոններին:  
Բանկային համակարգը բնութագրվում է որոշակի հատկանիշներով՝
· բանկային համակարգը չի համարվում պատահական տարրերի ամբողջություն,
· բանկային համակարգի առանձնահատուկ դերը:
 
Գոյութուն ունեն  բանկային համակարգի հետևյալ  տեսակները`

· կենտրոնացված  (բաշխիչ) բանկային համակարգ

· շուկայական բանկային համակարգ

· անցումային ժամանակաշրջանի բանկային համակարգ: 
   
Ի տարբերություն կենտրոնացված բանկային համակարգի` շուկայական բանկային համակարգը բնութագրվում է բանկերի գործունեության վրա ազդելու պետության մենաշնորհի բացակայությամբ:
	Կենտրոնացված բանկային համակարգ
	Շուկայական բանկային համակարգ

	1. Ըստ սեփականության ձևի

	Պետությունը համարվում է բանկի սեփականատերը
	Բանկերի կազմակերպումը սեփականության բազմազան ձևերի վրա

	2. Մենաշնորհային աստիճանով

	Պետության մենաշնորհը  բանկերի ձևավորման վրա
	Բանկերի գործունեության վրա պետության մենաշնորհային ազդեցությունը բացակայում է. ցանկացած ֆիզիկական և իրավաբանական անձ կարող է հիմնադրել բանկ

	3. Ըստ բանկային համակարգի մակարդակի

	Միամակարդակ բանկային համակարգ
	Երկմակարդակ բանկային համակարգ

	4. Կառավարման համակարգի բնույթով

	Կենտրոնացված (ուղղահայաց) կառավարման սխեմա
	Ոչ կենտրոնացված (հորիզոնական) կառավարման սխեմա

	5. Ըստ բանկային քաղաքականության բնույթի

	Միասնական բանկային քաղաքականություն
	Բազմաթիվ բանկերի ոչ միասնական քաղաքականություն

	6. Բանկերի և պետության միջև փոխգործողությունների բնույթով

	Պետությունը պատասխանատու է բանկերի պարտավորությունների համար
	Պետությունը պատասխանատու չէ բանկերի պարտավորությունների համար, քանի որ բանկերն էլ պատասխանատու չեն պետության պարտավորությունների համար

	7. Ենթակայության բնույթով

	Բանկերը ենթակա են կառավարությանը, կախված են նրանց օպերատիվ գործունեությունից
	ՀՀ ԿԲ-ն հաշվետու է ԱԺ-ին, ոչ պետական բանկերը` իրենց բաժնետերերի ընդհանուր ժողովին

	8. Էմիսիոն և վարկային գործառնությունների կատարման առումով

	Վարկային և էմիսիոն գործառնությունները կենտրոնացված են մեկ բանկում (երկրի ԿԲ)

	Էմիսիոն գործառնությունները կենտրոնացված են միայն ՀՀ ԿԲ-ում, ձեռնարկությունների և բնակչության վարկավորումը կատարում են ոչ պետական բանկերը

	9. Բանկերի ղեկավարների նշանակման եղանակով

	Բանկի ղեկավարը նշանակվում է կենտրոնական իշխանության, կառավարման բարձրագույն օղակի կողմից
	ՀՀ ԿԲ նախագահը հաստատվում է ԱԺ-ի կողմից, իսկ առևտրային բանկերի կառավարիչը ընտրվում է նրա Խորհրդի կողմից


Ինչպես ամեն մի համակարգ, բանկային համակարգը ևս անցել է էվոլուցիոն զարգացման ուղի: Բանկային համակարգի զարգացման ընթացքի վրա ազդել են մի շարք մակրոտնտեսական և քաղաքական գործոններ: Դրանք են` ապրանքափողային հարաբերությունների զարգացումը, հասարակական և տնտեսական կարգը, սոցիալական ուղղվածությունը, օրենսդրական հիմքերն ու ենթաօրենսդրական ակտերը, ընդհանուր պատկերացումը բանկերի էության և երկրի տնտեսության մեջ ունեցած դերի մասին: Բանկային համակարգի զարգացմանը նպաստել են նաև ազգային շուկաների զարգացումը և միջազգային առևտուրը, միջբանկային մրցակցությունը, պետության տնտեսական և ֆինանսական քաղաքականությունը և այլն:   Բանկային համակարգի զարգացմանը խոչընդոտել են պատերազմները, հեղափոխությունները, քաղաքական և տնտեսական իրավիճակները, գործարարության պարբերաշրջանները (մասնավորապես տնտեսական անկման փուլը), անհրաժեշտ պաշարների բացակայությունը և այլ գործոններ: Բանկային համակարգն իր մեջ ընդգրկում է հաշվարկադրամարկղային կենտրոնների  և ուղղակի հաշվարկների համակարգերը:
ՀՀ բանկային համակարգն երկմակարդակ բանկային համակարգ է, որն  ընդգրկում է ՀՀ կենտրոնական բանկը, ՀՀ տարածքում գործող բանկերը, դրանց մասնաճյուղերը, ինչպես նաև օտարերկրյա բանկերի` ՀՀ տարածքում գործող մասնաճյուղերն ու ներկայացուցչությունները:  ՀՀ ԿԲ երկրի գլխավոր բանկն է, որն օժտված է փողի մենաշնորհային թողարկման, դրամաշրջանառության կարգավորման, բանկերի և այլ վարկային կազմակերպությունների գործունեության կարգավորման, վերահսկման, դրամավարկային և արժութային քաղաքականության մշակման և իրականացման, երկրի պաշտոնական միջազգային պահուստների պահպանման և կառավարման իրավունքով:

ԲԱՆԿԵՐԻ ԾԱԳՈՒՄԸ  ԵՎ ԶԱՐԳԱՑՈՒՄԸ
Բանկն իրենից ներկայացնում է տնտեսության մի մասնիկը` տնտեսության կարևորագույն բաղադրիչ օղակներից մեկը, առանց որի անհնար է պատկերացնել ժամանակակից ապրանքադրամական տնտեսությունը: Բանկային համակարգի զարգացումը ուղղակիորեն պայմանավորված է տնտեսության մեջ ապրանքադրամական հարաբերությունների զարգացման մակարդակով:

      Բանկերը ներգրավում են ազատ միջոցներ, տրամադրում վարկեր,  իրականացնում վճարահաշվարկային ծառայություններ, թողարկում դրամական միջոցներ, հանդիսանում արժեթղթերի շուկայի դիլերներ, իրականացնում են այլ ֆինանսական գործառնություններ:

      Բանկային գործը ծագել և զարգացել է միջոցների փոխանակման ու փոխատվական գործունեության շնորհիվ: Այս հարաբերությունների զարգացումը բանկային գործի հիմքը դրեց:

Հին անգլերենում “bank” բառը նշանակել է «սեղան» իսկ  “Bankerotta” բառակապակցությունը նշանակել է «կոտրված նստարան», որտեղից էլ առաջացել է «սնանկացում» բառը: Մեկ այլ պնդման համաձայն, «բանկ» բառն առաջացել է իտալերեն “banka” բառից, որը նշանակում է «նավամատույցի շուկայի սեղանիկ», իսկ փոխանակողները կոչվում էին “banchieri”: Այս անձինք  փոխանակողներ էին, որոնք նստում էին հրապարակներում (առևտրական շրջաններում) տեղադրված սեղանների մոտ կամ ոչ մեծ կրպակներում և օգնում էին քաղաք ժամանած ճանապարհորդներին փոխանակելու օտարերկրյա մետաղադրամները տեղական դրամով կամ որոշակի վարձատրության դիմաց հաշվառում էին առևտրային մուրհակները: Ընդ որում, առևտուրն ընթանում էր զանազան մետաղադրամների օգտագործմամբ, որոնք հատվում էին ինչպես պետությունների, այնպես էլ քաղաքների և նույնիսկ առանձին անհատների կողմից: Չկար մետաղադրամների միասնական համակարգ, և առք ու վաճառքի ժամանակ հանդիպում էին տարբեր ձևի ու արժողությամբ մետաղադրամներ` հաճախ դրանց վրա նշված անվանական արժեքից ցածր: Եվ այդպիսի պայմաններում պահանջվեցին հատուկ մասնագետներ, ովքեր կկարողանային ճանաչել շրջանառվող բազմաթիվ մետաղադրամները, գնահատել դրանք և խորհուրդներ տալ փոխանակման ժամանակ: 

       
Ճիշտ չէ եզրակացնել, թե առաջին բանկերն առաջացել են փոխանակային գործի հիման վրա: Պատմաբանների կարծիքով, դեռևս մ.թ.ա. 2300թ. խալդերն ունեին ընկերություններ, որոնք իրենց անմիջական գործառնությունների հետ մեկտեղ նաև տրամադրում էին փոխատվություններ: Դեռևս հին ժամանակներում հասարակության հարստացող խավը պարտքով միջոցներ էր տալիս այն անձանց, ովքեր ունեին դրա կարիքը` կապված ընթացիկ կամ երկարատև խնդիրների լուծման հետ: 
Առաջին վարկային գործառնությունների մասին հիշատակումները վերաբերում են մ.թ.ա. VI դարին: Հին Բաբելոնում կիրառվում էր ավանդային գործառնությունը` ավանդների ընդունումը և դրանց դիմաց տոկոսների վճարումը: Այդ գործառնությունները մ.թ.ա. IV դարում իրականցվում էին նաև Հունաստանում, որտեղ գոյություն ուներ բավականին զարգացած բանկային գործունեություն: Նրանք իրականացնում էին տարբեր գործառնություններ` սկսած գնման, վաճառքի և հաճախորդների հաշվին վճարումների կատարումից մինչև վարկերի տրամադրումը և տարբեր գործարքներում որպես երաշխավոր կամ վստահված անձ հանդես գալը: 
Առաջին բանկը, ժամանակակից ըմբռնմամբ, առաջացել է Իտալիայում 1407թ.  (Banca di SanGiorgio), սակայն դա չի նշանակում, թե բանկերն առաջին անգամ առաջացել են միջնադարյան Իտալիայում: «

Բանկ» հասկացությունը կարելի է հավասարապես նույնացնել նաև Հին Հունաստանում փոխանակողների և նրանց սեղանների հետ, որտեղ բանկիրներին անվանում էին տրապեզիդներ (հունարեն «տրապեզա» բառից, որը նշանակում է «սեղան»), կամ Հին Հռոմում փոխանակող-մենսարների հետ (լատ. “mensa” բառից, որը նշ. է «սեղան»), ովքեր զբաղվում էին արժույթի փոխանակմամբ, ինչպես նաև այլ գործառնություններով: 
Բանկային գործն աստիճանաբար դուրս եկավ դասական հունահռոմեական քաղաքակրթության սահմաններից և ներթափանցեց հյուսիսային և արևմտյան Եվրոպա: XVI –XVII դդ. մի շարք քաղաքներում (Վենետիկ, Միլան, Ամստերդամ, Համբուրգ, Նյուրինբերգ, Ջենովա) վաճառականները ստեղծեցին ժիրոբանկեր (իտալերեն “giro” բառից, որը նշանակում  է «շրջապտույտ, շրջանառություն»)` իրենց հաճախորդ-վաճառականների միջև անկանխիկ հաշվարկներ կատարելու համար: Ժիրոբանկերն իրենց հաճախորդների միջև հաշվարկներն  իրականացնում էին ազնիվ մետաղների որոշակի կշռային քանակով` արտահայտված հատուկ դրամական միավորներով: Արևմտյան Եվրոպայում անցումը դեպի վարկեր տրամադրող բանկային տների և առևտրային բանկերի կատարվել է XVII դ. 2-րդ կեսին: 
Անգլիայում առաջին բաժնետիրական բանկը (Անգլիայի բանկը)  հիմնադրվել է 1694թ., որն ակտիվորեն իրականացնում էր առևտրաարդյունաբերական շրջանառության վարկավորումը և կառավարությունից ստացավ բանկնոտներ թողարկելու իրավունք: ԱՄՆ-ում բանկային գործի պատմությունը սկսվել է XVIII դ. 2-րդ կեսից, որտեղ անհատական վարկային գրասենյակները վարկ էին տրամադրում հողի գրավով և շրջանառության մեջ դրամ թողարկում: ԱՄՆ-ում առաջին առևտրային բանկը, որը ստացել է բանկային գործառնություններ իրականացնելու իրավունք, եղել է Հյուսիսային Ամերիկայի բանկը, որը կազմավորվել է 1781թ. Ֆիլադելֆիայում: 
Այսպիսով, առաջին բանկերի ծագման ժամանակաշրջանի վերաբերյալ հարցը, դատելով ըստ ոչ մեծ թվով աշխատությունների, չի ստացել հստակ պատասխան: Ժամանակի տատանումը կազմում է մոտ 2 հազ. տարի: Գիտնականների մի մասի կարծիքով, առաջին բանկերն առաջացել են Իտալիայում (Վենետիկ, Ջենովա) XIV –XV դդ.: Մյուս գիտնականները գտնում են, որ բանկը, որպես ապրանքային տնտեսության հատուկ ինստիտուտ, ծագել է միայն ապրանքադրամական հարաբերությունների զարգացման այնպիսի փուլում, երբ ի հայտ է եկել դրամաշրջանառության կարգավորման և վարկային գործառնությունների իրականացման անհրաժշտությունը: Կան նաև այլ տեսակետներ, սակայն, կարևորը ոչ այնքան բանկերի առաջացման ժամանակաշրջանի ճշտումն է, որքան այն, թե ինչ է իրենից ներկայացնում բանկը և որոնք են բանկային գործի ծագման հիմնապատճառները:
ԲԱՆԿԵՐԻ ԷՈՒԹՅՈՒՆԸ, ԱՌԱՆՁՆԱՀԱՏԿՈՒԹՅՈՒՆՆԵՐԸ, ԳՈՐԾԱՌՈՒՅԹՆԵՐԸ 
Բանկերն առանձին ինստիտուտներ են, որոնք զբաղվում են ֆինանսական ռեսուրսների հավաքագրմամբ և տեղաբաշխմամբ: Հասարակության մեջ բանկը բնութագրվում է որպես «խոշոր վարկային կազմակերպություն», ընդ որում, այստեղ էականն այն է, որ վարկատուն սկսում է իր հաճախորդների կարգադրությամբ կատարել հաշվարկային և այլ գործառնություններ: 

      
Բանկը կարելի է դիտարկել որպես ֆինանսական շուկայի մասնագիտացված կառույց, որին բնորոշ է տնտեսության մեջ ձևավորված ժամանակավորապես ազատ դրամական միջոցների հավաքագրումն ու դրանց հետագա տեղաբաշխումը վարկերում, արժեթղթերում և այլն: Այլ կերպ ասածª բանկերը կատարում են ֆինանսական միջնորդի դեր դրամական միջոցների ժամանակավորապես ավելցուկ և դրանց նկատմամբ ժամանակավոր պահանջ ունեցող անձանց միջև: Դրանով նրանք նպաստում են դրամաշրջանառության գործընթացի կազմակերպմանը, տնտեսության տարբեր ճյուղերին և ոլորտներին վարկային ռեսուրսներով ապահովմանը, որն էլ անդրադառնում է տնտեսության արդյունավետության, և բնակչության կենսամակարդակի վրա:   Առանձնահատուկ միջնորդ լինելու պարագայում բանկն իր հաճախորդների համար կարող է հանդես գալ նաև որպես գործակալ. կատարել վճարումներ երրորդ անձանց համար, ընդունել և վճարել չեկեր, գնել, վաճառել և փոխանակել արտարժույթ, հսկել դրամական միջոցների շարժը, դրամի և արժեթղթերի շրջանառությունը, իրականացնել անկանխիկ հաշվարկներ, մատուցել վճարահաշվարկային ծառայություններ:

     
Բանկն իրավաբանական և ֆիզիկական անձանցից ներգրավված դրամական միջոցները տեղաբաշխում է իր անունից իր ռիսկով` վերադարձելիության, վճարելիության և ժամկետայնության պայմաններով: Բանկերը մատուցում են բազմաբնույթ ֆինանսական ծառայություններ ֆիզիկական և իրավաբանական անձանց (օրինակ, ֆինանսական խորհրդատվություն, երաշխիքների տրամադրում, ակրեդիտիվների բացում, սպասարկում և այլն): Առևտրային բանկերի միջև մրցակցության անընդհատ խորացումը, ոչ բանկային ֆինանսական կառույցների աստիճանական ձևավորումն ու զարգացումը, ստիպում են բանկերին անընդհատ մշակել և ներդնել նոր` ժամանակակից ֆինանսական ծառայություններ: 
     
Բանկն, ի տարբերության ձեռնարկության, աշխատում է հիմնականում «ուրիշների փողերով», որոնք կուտակվել են վերադարձելիության սկզբունքով, ոչ միայն թողարկում է արժեթղթեր, այլ նաև կատարում է արժեթղթերի հաշվառման և պահպանման գործառնություններ, թողարկում հատուկ ապրանք` փող վճարային գործիքների (միջոցների) տեսքով: Առկա տարբերություն են նաև ակտիվների ու պասիվների կազմը և կառուցվածքը:

     
Բանկերի կարևորագույն առանձնահատկություններից է նաև այն, որ դրանք գործում են կարգավորման և վերահսկողության խիստ դաշտում, որը հիմնականում պայմանավորված է բանկային ավանդների ներգրավման իրավունքից առաջացող ռիսկերի զսպմամբ:

     
Բանկերի հիմնական նպատակը առավելագույն շահույթի ստացումն է, որը հաճախ հակասության մեջ է մտնում իրացվելիության ապահովման հետ, քանի որ բարձր իրացվելի ակտիվները եկամտաբեր չեն կամ ունեն ցածր եկամտաբերություն:

   
Բանկերի դերը տնտեսության մեջ առաջին հերթին բնութագրվում է նրանով, որ բանկերը հանդիսանում են ֆինանսական միջնորդներ: «Ֆինանսական միջնորդ» տերմինը նշանակում է կազմակերպութուն, ինստիտուտ, որը տնտեսության մեջ փոխհամագործակցում է երկու տեսակի անհատների կամ կազմակերպությունների հետ, որոնց` 

· ընթացիկ ծախսերը սպառման և ներդրումների վրա գերազանցում են ընթացիկ եկամուտները, և որոնք ստիպված են ներգրավել փոխառու միջոցներ,

· ընթացիկ եկամուտները գերազանցում են ապրանքների ու ծառայությունների վրա ընթացիկ ծախսերը, և  գոյանում են ավելցուկային միջոցներ, որոնք կարելի է կուտակել և ներդրում կատարել:

 Բանկը կատարում է այս երկու խմբերի միջև միջնորդության կարևոր գործառույթը: 

     
Բանկերը տնտեսության մեջ կատարում են հետևյալ կարևորագույն գործառույթները` միջնորդություն վարկավորման գործում, դրամական եկամուտների հավաքագրում խնայողությունների տեսքով և դրանց վերածում կապիտալի, միջնորդություն վճարումներում, շրջանառության վարկային գործիքների ստեղծում:
Միջնորդությունը վարկավորման գործում- բանկերի կարևորագույն գործառույթներից մեկը միջնորդությունն է վարկավորման գործընթացում, որը իրականացնում են ժամանակավորապես ազատ դրամական միջոցների վերաբաշխման տեսքով: Դրամական միջոցների վերաբաշխումը փոխատուի և փոխառուի միջև տնտեսական կապերի հորիզոնականով հիմնականում իրականացվում է բանկերի միջոցով: Բանկերը հավաքագրում են տարբեր չափերով և ժամկետներով ավանդները` տրամադրելով վարկեր, և իրենց ակտիվների  դիվերսիֆիկացիայի հիման վրա նվազեցնում են ավանդատուների ռիսկերը: Ինչպես նաև բանկերն ունեն հավանական փոխառուների վարկունակության գնահատման հնարավորություն` նվազեցնելով տնտեսական համակարգում ռիսկի անորոշության աստիճանը:

Դրամական եկամուտների հավաքագրում խնայողությունների տեսքով և դրանց վերածում կապիտալի– հասարակության տարբեր շերտեր ստանում են տարբեր դրամական եկամուտներ, որոնց մի մասը կարճատև կամ երկարատև ժամկետով կուտակվում է գալիք ծախսերի համար: Այդ դրամական եկամուտների տեսքով գոյացած խնայողություններն ինքնին չեն հանդիսանում կապիտալ, և բանկերի կամ այլ վարկային կազմակերպությունների բացակայության պայմաններում կվերածվեին չաշխատող ակտիվի: Բանկերը հավաքագրում են այդ խնայողությունները ավանդների ձևով, որի արդյունքում դրանք վերածվում են փոխատվական կապիտալի:

Բանկերի միջնորդությունը վճարումներում– ձեռնարկատիրական գործունեությամբ զբաղվողներին, ֆիզիկական անձանց, իրենց կողմից իրականցվող գործառնությունների ընթացքում, հաճախ հարկ է լինում կատարելու անկանխիկ վճարումներ իրենց բանկային հաշիվներից: Բանկերը, հանդես գալով որպես վճարումներում միջնորդներ, իրենց վրա են վերցնում հաճախորդների համար այս գործառնության կատարումը: Բանկերի այս գործառույթը կապված է առաջին գործառույթի հետ: Արդի պայմաններում բանկերը հաճախորդների հանձնարարությամբ իրականացնում են ապրանքների և ծառայությունների համար վճարումներ: Տվյալ գործառույթը հանդես է գալիս նաև այն դեպքերում, երբ բանկերը ֆոնդային բորսայում արժեթղթերով գործառնություններում հանդես են գալիս որպես միջնորդ, ներդրումային խորհրդատվություն իրականցնող, ներդրումային ընկերություն հանդիսացող կազմակերպություն:

Շրջանառության վարկային գործիքների ստեղծում - բանկի գործառույթներից է շրջանառության վարկային գործիքների  (վճարային քարտերի, չեկերի) ստեղծումը, որոնք փոխարինում են թղթադրամներին և մետաղադրամներին: 

   
Կատարելով վերոհիշյալ գործառույթները` բանկերը նպաստում են ընդլայնված վերարտադրությանը:
Բանկերն իրականացնում են ակտիվային և պասիվային գործառնություններ: Պասիվային գործառնությունների միջոցով բանկերը ռեսուրսներ են հավաքագրում, իսկ ակտիվային գործառնությունների միջոցով իրականացնում են դրանց տեղաբաշխումը: Բանկերի ռեսուրսները ձևավորվում են սեփական, փոխառու և ներգրավված միջոցների հաշվին: Բանկի շահույթը ձևավորվում  է որպես տրամադրված միջոցների դիմաց ստացված տոկոսների գումարի և վճարվող տոկոսի գումարի տարբերություն:

ԲԱՆԿԵՐԻ ԴԱՍԱԿԱՐԳՈՒՄԸ

        Բանկերի դասակարգումն ըստ տարբեր հատկանիշների` արտացոլում է տվյալ երկրում բանկային գործի կազմակերպման առանձնահատկությունները: Գործնականում բանկերը  կարելի է դասակարգել` ելնելով հետևյալ չափանիշներից:

1. Ըստ իրենց առջև դրված խնդիրների` էմիսիոն և առևտրային: Էմիսիոն բանկերն օրենսդրորեն օժտված են փող (բանկնոտներ) թողարկելու, երկրում դրամաշրջանառությունը կարգավորելու, երկրի արժութային պահուստների պահպանման մենաշնորհային իրավունքով: Նշված խնդիրը հիմնականում օրենսդրորեն դրվում է կենտրոնական բանկերի  (ԿԲ) վրա: Առևտրային բանկերը կազմակերպություններ են, որոնք իրականացնում են  բանկային գործառնություններ, կազմակերպություններին և բնակչությանը մատուցում են բազմատեսակ ֆինանսական ծառայություններ: Առևտրային բանկերն, ի տարբերություն ԿԲ, չունեն դրամանիշերի թողարկման իրավունք:

 2. Ըստ կազմակերպաիրավական ձևի` բանկերը լինում են բաժնետիրական, սահմանափակ պատսխանատվությամբ ընկերություններ և կոոպերատիվ: Բաժնետիրական են հանդիսանում բաժնետիրական ընկերությունների ձևով ստեղծված բանկերը, որոնց կանոնադրական կապիտալը բաժանված է նախապես սահմանված քանակով և անվանական արժեքով բաժնետոմսերի: Կարող են լինել բաց կամ փակ բաժնետիրական ընկերությունների ձևով կազմավորված բանկեր: Սահմանափակ պատասխանատվությամբ ընկերությունը (ՍՊԸ) մեկ կամ մի քանի անձանց հիմնադրած ընկերություն է, որի կանոնադրական կապիտալը բաժանված է կանոնադրությամբ սահմանված չափերով բաժնեմասերի։ ՍՊԸ-ն տարբերվում է բաժնետիրական ընկերություններից նրանով, որ նրա կապիտալը տրոհվում է բաժնեմասերի, սակայն բաժնետոմսեր չունի: Կոոպերատիվ բանկը կոլեկտիվ սեփականության վրա հիմնված բանկ է, որի յուրաքանչյուր անդամ ունի մեկ ձայնի իրավունք` անկախ բանկի կանոնադրական կապիտալում իրենց մասնակցության չափից: Կոոպերատիվ բանկն ունի առնվազն երեք  մասնակից։  Եթե կոոպերատիվ բանկի մասնակիցների թիվը նվազում  է  երեքից, ապա այդ բանկն ենթակա է լուծարման կամ պետք է վեց ամսվա ընթացքում լրացնի իր մասնակիցների թիվը։

3. Ըստ ստեղծման օրենսդրական հիմքերի` բանկերը լինում են ռեզիդենտ և ոչ ռեզիդենտ: Ռեզիդենտ են համարվում ՀՀ օրենսդրությանը համապատասխան ստեղծված բանկերը, ինչպես նաև նրանց մասնաճյուղերը և ներկայացուցչությունները, որոնք գտնվում են ՀՀ տարածքում կամ նրա սահմաններից դուրս: Ոչ ռեզիդենտ են համարվում օտարերկրյա պետությունների օրենսդրությանը համապատասխան ստեղծված և ՀՀ սահմաններից դուրս գտնվող բանկերը, ինչպես նաև նրանց մասնաճյուղերն ու ներկայացուցչություննեը, այդ թվում` ՀՀ տարածքում գտնվողները:

4. Ըստ կանոնադրական կապիտալի պատկանելության`  բանկերը կարող են լինել` տեղական բանկեր, որոնց կանոնադրական կապիտալը ձևավորվում է միայն ՀՀ ռեզիդենտների միջոցների հաշվին, օտարերկրյա բանկեր, որոնց կանոնադրական կապիտալը ձևավորվում է միայն ոչ ռեզիդենտների միջոցների հաշվին, համատեղ բանկեր:

5. Ըստ սեփականության ձևի` պետական, ոչ պետական, խառը:

6. Ըստ տարածքային ընդգրկման` ազգային, միջազգային, մունիցիպալ, միջտարածաշրջանային:

7. Ըստ գործունեության ոլորտների` բանկերը լինում են մասնագիտացված և ունիվերսալ: Մասնագիտացման հիմքում կարող են ընկած լինել հետևյալ չափանիշները`
· ֆունկցիոնալ մասնագիտացում, երբ բանկերի գործունեությունը կողմնորոշված է իր հաճախորդներին`  հիմնականում մասնագիտացված ծառայությունների մատուցմանը: Ըստ այս չափանիշի` կարող են տարբերվել իննովացիոն, ներդրումային, խնայողական, հիփոթեքային և այլ բանկեր,

· ճյուղային մասնագիտացում, երբ բանկերը  սպասարկում են հիմնականում տնտեսության որևէ ճյուղը (գյուղատնտեսություն, շինարարություն, արտաքին առևտուր և այլն),

· ըստ հաճախորդների մասնագիտացում, երբ բանկը սպասարկում է հիմնականում որոշակի կարգի հաճախորդների (ֆիզիկական անձանց, իրավաբանական անձանց և այլն),

· մունիցիպալ բանկեր, որոնց գործունեությունը սահմանափակվում է հիմնականում որոշակի տարածաշրջանի սպասարկմամբ:

    
Մասնագիտացված բանկերն առևտրային բանկերն են, որոնք մասնագիտացված են մեկ կամ մի քանի տեսակի բանկային գործառնությունների գծով, տնտեսության որևէ ճյուղի, ձեռնարկությունների խմբերի վարկավորմամբ, հաճախորդների որոշակի խմբի սպասարկմամբ: Մասնագիտացված բանկերից են ներդրումային (ինվեստիցիոն), հիփոթեքային, խնայողական, գյուղատնտեսական, արտաքին առևտրային բանկերը: Ներդրումային բանկերն զբաղվում են տարբեր ճյուղերի, մասնավորապես արդյունաբերության, առևտրի և տրանսպորտի ֆինանսավորմամբ ու երկարաժամկետ վարկավորմամբ, որոնց միջոցով բավարարվում է հիմնական կապիտալի նկատմամբ արդյունաբերական և այլ ձեռնարկությունների պահանջարկի զգալի մասը: Ի տարբերություն առևտրային բանկերի` ներդրումային բանկերն իրենց ռեսուրսների մեծ մասը հավաքագրում են սեփական բաժնետոմսերի, պարտատոմսերի և փոխառու այլ պարտավորությունների թողարկման, ինչպես նաև առևտրային բանկերից վարկերի ստացման ճանապարհով: Նրանք ակտիվ դեր են խաղում արդյունաբերական  և այլ ընկերությունների բաժնետոմսերը թողարկելու և տեղաբաշխելու գործում: Հիփոթեքային բանկը մասնագիտացված բանկ է, որը զբաղվում է հիփոթեքային վարկերի տրամադրմամբ, անշարժ գույքի ձեռքբերման, հիփոթեքների վերավաճառքի, տարբեր տեսակի տեխնիկական ծառայությունների մատուցման գործունեությամբ: Հիփոթեքային բանկերի կողմից տրամադրվող վարկերը սովորաբար ունեն երկարաժամկետ բնույթ: Կախված վարկավորման ուղղություններից, հիփոթեքային բանկերը բաժանվում են հողային բանկերի, որոնք վարկ են տրամադրում հողամասի գրավի դիմաց, մելիորատիվ բանկերի, որոնք վարկ են տրամադրում մելիորատիվ /հողաբարելավման/ աշխատանքների համար, կոմունալ բանկերի, որոնք վարկ են տրամադրում քաղաքի անշարժ գույքի գրավի դիմաց և այլն: Խնայողական բանկն ավանդներ է ընդունում հիմնականում բնակչությունից, առաջարկում է խնայողական տարբեր հաշիվների բացում և վարում, ներդրումներ է կատարում հուսալի արժեթղթերում, ինչպես նաև առաջարկում է հաշվարկային ծառայություններ, վարկեր, վարկային քարտեր, բանկային փոխատվություններ և այլն: Խնայողական բանկերը նպաստում են բնակչության խնայողությունների և ազատ դրամական միջոցների բանկային համակարգ ներգրավմանը: Կարող են ստեղծվել կամ որպես բաժնետիրական ընկերություն կամ որպես փոխադարձ խնայողական բանկ: Ներկայումս գործում են խնայբանկերի մի քանի տեսակներ` հավատարմագրային-խնայողական, փոխադարձ-խնայողական և փոստախնայողական: 

      Ունիվերսալ համարվում են այն բանկերը, որոնք իրականացնում են օրենսդրությանը համապատասխանող բոլոր բանկային գործառնությունները, և նրանց գործունեության մեջ չկա հստակ ընդգծված որևէ բնագավառ կամ նախապատվություն:
ԲԱՆԿԵՐԻ ԳՈՐԾՈՒՆԵՈՒԹՅԱՆ ԻՐԱՎԱԿԱՆ ՀԻՄՔԵՐԸ
    
Բանկային համակարգի բարեփոխումները և բանկային օրենսդրության կիրառումը որակական նոր հնարավորություններ ընձեռեցին բանկային համակարգի զարգացման համար: Հանդիսանալով ֆինանսական միջնորդ` բանկերն առնչվում են  հասարակության առավել լայն հատվածների կենսական շահերի հետ: Այդ ընթացքում ծագող հարաբերություններն իրենց բնույթով առանձնահատուկ են և որակապես տարբերվում են այլ ոլորտներում տնտեսական գործունեության իրականացման ընթացքում ծագող հարաբերություններից, որը պահանջում է իրավական կարգավորման առանձնահատուկ մոտեցումներ: Դրանով է պայմանավորված նաև բանկային իրավունքի առաջացումը` իբրև տնտեսական կամ ֆինանսական իրավունքի առանձին ճյուղի: Այն հետևանք է բանկերի հիմնադրումից մինչև բանկերի լուծարումը իրավական կարգավորման առանձնահատուկ նորմերի կիրառման և ֆինանսական այնպիսի գործառնությունների իրականացման բանկերի հնարավորության, որոնք բացառապես հանդիսանում են բանկային գործունեության ոլորտ: Ըստ այդմ, բանկային իրավունքը բաղկացած է բանկային գործունեության կարգավորման ընդհանուր և առանձնահատուկ սկզբունքներից:  

    
Ընդհանուր սկզբունքները կամ իրավական նորմերը տարածվում են ձեռնարկատիրական գործունեության բոլոր տեսակների, այդ թվում` նաև բանկային գործունեության վրա: Առանձնահատուկ նորմերը, որոնք կարելի է բաժանել երկու խմբի, գործում են միայն բանկային գործունեությանը հատուկ իրավահարաբերությունների կարգավորման դեպքում: Առաջին խմբի նորմերը կարգավորում են բանկային համակարգի ձևավորման, հիմնադրման, վերակազմավորման, լուծարման և բանկային համակարգի զարգացման իրավահարաբերությունները, իսկ երկրորդ խումբը` բանկային գործունեության իրականացման կապակցությամբ ծագող իրավահարաբերությունները, մասնավորապես համակարգի մասնակիցների միջև, ինչպես նաև բանկերի  և նրա հաճախորդների միջև ծագող հարաբերությունները: Բանկային իրավունքի կարևորագույն և բացառիկ հատված են հանդիսանում համակարգի կառավարմանը կամ կարգավորմանը առնչվող իրավահարաբերությունները: 
Երկմակարդակ բանկային համակարգի առկայությունը ենթադրում է առաջին մակարդակի (Հայաստանում` կենտրոնական բանկի, իսկ մի շարք երկրներում նաև այլ հաստատությունների) կառույցների իշխանական լիազորություններով օժտված լինելը:

     
Բանկային օրենսդրությունը ներառում է, մի կողմից, քաղաքացիական իրավունքի նորմերը, որը բնութագրում է համակարգի մասնակիցների, վերջիններիս և հաճախորդների միջև իրավահարաբերությունների կարգավորումը, իսկ մյուս կողմից` վարչական իրավունքի նորմերը, որը հիմնականում վերաբերվում է պետության կողմից լիազորված և կարգավորման սուբյեկտների միջև ծագող իրավահարաբերություններին: Ընդ որում, լիազորված մարմինը բանկերի գործունեության կարգավորման և վերահսկողության իմաստով և' Հայաստանում, և' միջազգային պրակտիկայում օժտված է համապատասխան նորմատիվային ակտեր ընդունելու բացառիկ իրավունքներով: 

    
Ժամանակակից բանկային օրենսդրությունը բնութագրվում է առանձնահատուկ և բազմաբովանդակ կառուցվածքով: Այն ներառում է համընդհանուր իրավունքի` Սահմանադրության և Քաղաքացիական օրենսգրքի առանձին նորմերը, բուն բանկային օրենքները, ընդհանուր իրավունքի նորմերից բխող  և զուգահեռ գործող հաստատությունների գործունեությունը կարգավորող օրենքներն ու միջազգային իրավունքի նորմերը: Ընդ որում, երրորդ խումբը բաղկացած է երկու մասից` բանկային գործառնությունները կարգավորող օրենքներ և բանկային գործի հետ առնչվող համակարգերի գործունեությունը կարգավորող օրենքներ:

     
Բանկային օրենսդրության կարևոր մաս են հանդիսանում կենտրոնական բանկի կարգավորման և վերահսկողական լիազորությունների շրջանակներում  ընդունված նորմատիվային ակտերը, որոնք օրենսդրության ձևավորման և զարգացման ներկայիս փուլում ունեն առանձնահատուկ բնույթ: Օրենքով սահմանված լիազորությունների շրջանակում կենտրոնական բանկի խորհուրդը ընդունում է նորմատիվային ակտեր, որոնք օրենքներին հատուկ` ուղղակի ներգործության և ընդհանրականության ուժ ունեն: Գործող օրենսդրությունը լիազորում է կենտրոնական բանկի նախագահին արձակել հրամաններ, որոնք ևս կարող են կրել նորմատիվային բնույթ: Ըստ այդմ, բանկային օրենսդրությունը բաղկացած է, բացի նշված հիմնարար օրենքներից, նաև բազմաթիվ ենթաօրենսդրական նորմատիվային ակտերից:

     Բանկային օրենսդրության զարգացման թե' նախնական և թե' ներկայիս փուլում կարգավորումների զգալի բեռը բաժին է ընկնում ենթաօրենսդրական նորմատիվային կարգավորումներին, ինչը հնարավորություն է տվել բանկային օրենսդրական դաշտի ճկուն և համաչափ զարգացման, ձևակերպվող մի շարք օրենսդրական նորմերը նորմատիվային ակտերի տեսքով «փորձարկելու» և միայն դրանից հետո օրենքներում լրացումների և փոփոխությունների տեսքով արտահայտելու համար: Սակայն նման իրավիճակը պարունակում է նաև որոշակի ռիսկեր: Գործող օրենսդրության պայմաններում, նաև ելնելով կենտրոնական բանկի անկախության և ինքնուրույնության հիմնախնդիրներից, կենտրոնական բանկը իրավասու է ինքնուրույնաբար, առանց որևէ մարմնի հետ համաձայնեցնելու, ընդունել նորմատիվային և անհատական բնույթի իրավական ակտեր, որոնք պետք է գրանցվեն լիազորված պետական մարմնի կողմից:

    
Հայաստանում բանկային գործունեության օրենսդրական կարգավորումը առանձնահատուկ նշանակություն ունեցավ բանկային համակարգի զարգացման և հավասարակշռված մակրոտնտեսական քաղաքականության իրականացման առումով: Համապատասխան օրենքների ընդունումը և կիրառումը կանխորոշեցին համակարգի զարգացման միտումները և խթանեցին երկմակարդակ բանկային համակարգին համապատասխան ձևավորվող իրավահարաբերությունների կարգավորումն ու ժամանակակից բանկային օրենսդրության ստեղծումը:
ՀՀ ԲԱՆԿԱՅԻՆ ՀԱՄԱԿԱՐԳԸ, ՆՐԱ ԱՌԱՆՁՆԱՀԱՏԿՈՒԹՅՈՒՆՆԵՐԸ
  ՀՀ ֆինանասական շուկայի խոշորագույն մասնակիցն է բանկային համակարգը, որին բաժին է ընկնում ֆինանսական համակարգի ակտիվների մոտ 85,5%-ը: ՀՀ բանկային համակարգն երկմակարդակ բանկային համակարգ է, որն  ընդգրկում է ՀՀ կենտրոնական բանկը, ՀՀ տարածքում գործող բանկերը, նրանց մասնաճյուղերը, ինչպես նաև օտարերկրյա բանկերի` ՀՀ տարածքում գործող մասնաճյուղերն ու ներկայացուցչությունները, գործառնական գրասենյակները (կետերը), ինչպես նաև օտարերկրյա բանկերի ՀՀ տարածքում գործող մասնաճյուղերն ու ներկայացուցչությունները:  ՀՀ ԿԲ երկրի գլխավոր բանկն է, որն օժտված է փողի մենաշնորհային թողարկման, դրամաշրջանառության կարգավորման, բանկերի և այլ վարկային կազմակերպությունների գործունեության կարգավորման, վերահսկման, դրամավարկային ու արժութային քաղաքականության մշակման և իրականացման, երկրի պաշտոնական միջազգային պահուստների պահպանման ու կառավարման իրավունքով:  ՀՀ տարածքում գործող առևտրային բանկերի գործունեությունը կարգավորվում է «Բանկերի և բանկային գործունեության մասին» ՀՀ օրենքով (ընդունված 30.06.1996թ.): Տվյալ օրենքը սահմանում է ՀՀ տարածքում ձևավորվող և գործող բանկերի, ինչպես նաև օտարերկրյա բանկերի մասնաճյուղերի գրանցման, լիցենզավորման, գործունեության կարգավորման և դադարեցման, բանկային գործունեության վերահսկողության կարգն ու պայմանները: Համաձայն նշված օրենքի` բանկն իրավաբանական անձ է, որը սահմանված կարգով տրված լիցենզիայի հիման վրա իրականացնում է բանկային գործունեություն: Այնուհետև օրենքը մեկնաբանում է «բանկային գործունեություն» հասկացությունը: Բանկային գործունեություն է համարվում ավանդներ ընդունելը կամ ավանդներ ընդունելու առաջարկությամբ հանդես գալը և ավանդն ընդունողի անունից և ռիսկով դրանք տեղաբաշխելը` վարկեր, ավանդներ, դեպոզիտներ տրամադրելու և (կամ) ներդրումներ կատարելու միջոցով:   
ՀՀ բանկային համակարգում գործող բանկերը ունիվերսալ բանկեր են, այսինքն` կարող են իրականացնել օրենսդրությամբ նախատեսված բոլոր տեսակի բանկային գործառնությունները:

          Խորհրդային Միության տարիներին ՀՀ բանկային համակարգը հանդիսանում էր ԽՄ սոցիալիստական պլանային տնտեսության կարևոր օղակներից մեկը: Սակայն բանկային համակարգը լիարժեք չէր արտացոլում բանկային գործի էությունը: Խորհրդային տարիներին բանկային գործը հանդիսանում էր պետության մենաշնորհը, իսկ ՀՀ ԿԲ-ը` Միության պետբանկի գրասենյակը: 1988թ. Խորհրդային Հայաստանում ստեղծվեց առաջին կոոպերատիվ բանկը` «Հայկը», որով սկզբնավորվեց հանրապետությունում նոր տեսակի բանկային համակարգի ստեղծման գործընթացը: Առաջին առևտրային բանկը ստեղծվել է 1988թ.: Անկախության հռչակումից հետո 1991թ. ՀՀ-ում գրանցվեց առաջին առևտրային բանկը` Հայէկոնոմ բանկը: Հետագա տարիներին շարունակվել է Հայաստանի բանկային համակարգի ինստիտուցիոնալ կայացման գործընթացը: 1995թ. վերջին ՀՀ տարածքում գործում էին 35 ռեզիդենտ բանկեր` 182 մասնաճյուղերով: Տարվա ընթացքում անվավեր են ճանաչվել 20 բանկի և օտարերկրյա բանկերի 3 մասնաճյուղի բանկային գործունեություն իրականացնելու լիցենզիաները: Գրանցվել և լիցենզավորվել է 3 բանկ, այդ թվում` ամբողջությամբ օտարերկրյա կապիտալով: 1996թ. ընթացքում գործունեությունը դադարեցրել է 8 բանկ, որոնցից երկուսը միավորվել են, մեկը այլ բանկի հետ և գրանցվել որպես մասնաճյուղ, իսկ մնացած հինգի բանկային գործունեության լիցենզիաները  ՀՀ ԿԲ կողմից անվավեր են ճանաչվել: 1996թ. ընթացքում լիցենզավորվել է 5 բանկ: Արդյունքում, 1997թ. հունվարի 1-ի դրությամբ ՀՀ տարածքում գործել է 33 բանկ և մեկ ոչ ռեզիդենտ բանկի մասնաճյուղ, իսկ  1998թ. հունվարի 1-ի դրությամբ ՀՀ տարածքում գործել է 30 բանկ: Բանկերի խոշորացումը միշտ եղել է ՀՀ ԿԲ-ի ուշադրության կենտրոնում, որը դրսևորվում է բանկերի համար սահմանված ընդհանուր կապիտալի նվազագույն չափի նորմատիվի աստիճանական մեծացման ձևով: Բանկային համակարգը 2003թ. թևակոխել է զարգացման նոր փուլ, անցյալում թողնելով բանկերի նախկինում կուտակված դասական բանկերին ոչ բնորոշ խնդիրները: ԿԲ-ի կողմից իրականացվող միջոցառումներն ուղղված են  բանկային օրենսդրության կատարելագործմանը, բանկային ռիսկերի սահմանափակմանը, միջազգային կազմակերպությունների կողմից տրամադրվող տեխնիկական օժանդակությանը, ՀՀ քաղաքացիների և բանկերի շահերի պաշտպանությանը:  
2020թ.  մարտի 31-ի դրությամբ ՀՀ-ում գործում է 17 բանկ:

   
ՀՀ բանկային համակարգի զարգացմանը խոչընդոտող գործոններից է միջին և երկարաժամկետ  ռեսուրսների պակասուրդը: Նման իրավիճակի պատճառներից մեկը «երկար փողեր» ստեղծող ինստիտուտների զարգացման ցածր մակարդակն է, ինչպիսիք են` կենսաթոշակային ֆոնդերը, ապահովագրական ընկերությունները և այլն: Արժեթղթերի շուկայի թերզարգացածությունը հանգեցնում է բարձր իրացվելի ֆինանսական գործիքների սակավության: Դրա հետևանք են բանկերում ազատ միջոցների նշանակալի կուտակումները, որոնք արտահայտվում են ԿԲ-ում դեպոզիտների և թղթակցային հաշիվների մնացորդների աճով: Ընդհանուր առմամբ, վերջին տարիներին բանկային շուկայում ստեղծված իրավիճակը, տնտեսության այլ ճյուղերում կառուցվածքային բարեփոխումների ակտիվացումը և փոփոխվող տնտեսական իրավիճակը նախադրյալներ ստեղծեցին բանկային համակարգի զարգացմանն ուղղված հետագա բարեփոխումների համար: Տնտեսության իրական հատվածում որոշ ոլորտների ակտիվությունը հանգեցրել է կորպորատիվ հաճախորդների կողմից վարկերի նկատմամբ պահանջարկի աճի, հետևաբար բանկերի կողմից վարկավորման ծավալների աճի, ինչպես նաև վարկային պորտֆելի որակի և բանկային համակարգի շահութաբերության բարձրացման: Իսկ բնակչության եկամուտների աճը մեծապես նպաստել է բանկերի հաճախորդներից ներգրավված միջոցների աճի: Շինարարության ոլորտի անկման արդյունքում վարկային ռիսկի առաջացման հավանականությամբ պայմանավորված բանկերը սկսել են ավելի զգուշավոր քաղաքականություն վարել և այդ ոլորտի վարկավորումն իրականացվել է ավելի զուսպ տեմպերով:  Ներքին տնտեսության ակտիվացումը հանգեցրել է վարկերի նկատմամբ պահանջարկի աճի, որի արդյունքում  բանկերի վարկային պորտֆելն էապես աճել է: Նշվածին նպաստել է նաև հաճախորդներից ներգրավված միջոցների աճը, ինչը ևս վկայում է տնտեսության վերականգնման և բնակչության եկամուտների աճի մասին: Բանկային համակարգում մրցակցության խորացումը հիմնականում գնային «պատերազմի» տեսքով է ի հայտ եկել, ինչն էլ հանգեցրել է առաջին հերթին կորպորատիվ բանկային ծառայությունների  մարժաների կրճատման, ընդ որում, արձանագրված մրցակցության սրացումը խոշոր կորպորատիվ հաճախորդների ոլորտից տեղափոխվել է ՓՄՁ և մանրածախ հատված: Բանկային համակարգում հետզհետե սրվող մրցակցությունն և կառավարության կողմից էժան փողերի ներարկման շարունակական քայլերը հանգեցրել են վարկերի տոկոսադրույքների իջեցման, ինչն էլ իր հերթին բերել է վերջիններիս նկատմամբ պահանջարկի աճի: Սակայն դրամական միջոցների սղությունը ստիպել է հայաստանյան բանկերին բարձրացնել ավանդների տոկոսադրույքները` դրանք ավանդատուների համար գրավիչ դարձնելու համար: Միաժամանակ միջբանկային մրցակցության և տնտեսության իրական հատվածում աճի դանդաղ տեմպերի պայմաններում բանկերը չեն կարողանում բարձրացնել վարկավորման տոկոսադրույքները, որը հանգեցնում է տեղաբաշխված և ներգրավված միջոցների տոկոսադրույքների սպրեդի և տոկոսային մարժայի կրճատման: Տոկոսային մարժայի կրճատմանն է նպաստել նաև այն հանգամանքը, որ որոշ բանկեր օգտվել են օտարերկրյա էժան ռեսուրսների ներգրավման հնարավորությունից, ինչը լուրջ մրցակցային պայքար է ստեղծել և ստիպել բանկերին ավելցուկային իրացվելի միջոցների տեղաբաշխման նպատակով իջեցնել վարկավորման տոկոսադրույքները և կրճատել տոկոսային մարժան: Վերաֆինանսավորման տոկոսադրույքի աճի արդյունքում տարվա ընթացքում աճել են նաև միջբանկային վարկերի և ռեպո գործարքների տոկոսադրույքները, ինչը հանգեցրել է բանկերի կողմից ներգրավվող միջոցների ծախսատարության:  Զգալի ազդեցություն  ունեցել արտարժութային ներգրավված միջոցների պահուստավորման փոփոխության վերջին փուլը (արտարժույթով ներգրավված միջոցների դիմաց ԿԲ-ում տեղաբաշխվող պարտադիր պահուստների նվազագույն չափը սահմանվում է ներգրավված միջոցների 18 տոկոսի չափով):

2006թ. հունվարի 1-ից ՀՀ ԿԲ ստանձնել է Հայաստանի ֆինանսական հատվածի կարգավորումն ու վերահսկողությունը: Միասնական վերահսկողական մարմնի ստեղծման հիմնական դրդապատճառը ֆինանսական շուկայում ընդհանուր ռիսկերի վերահսկումն էր: Աշխարհում ֆինանսական համակարգի զարգացումներին բնորոշ են բանկային, ապահովագրական և արժեթղթերով գործունեությունների մերձեցման միտումները, ըստ որի վերահսկողությունից պահանջվում է համալիր կերպով դիտարկել ֆինանսական շուկայի զարգացման միտումները, գնահատել ֆինանսական շուկայի տարբեր հատվածներին բնորոշ ռիսկերը, դրանց ազդեցությունը ընդհանուր ֆինանսական համակարգի զարգացումների վրա:
ԹԵՄԱ 2.  ԿԵՆՏՐՈՆԱԿԱՆ ԲԱՆԿԵՐԸ ԵՎ ՆՐԱՆՑ ԴԵՐԸ ՏՆՏԵՍՈՒԹՅՈՒՆՈՒՄ
ԿԵՆՏՐՈՆԱԿԱՆ ԲԱՆԿԵՐԻ ՁԵՎԱՎՈՐՈՒՄԸ

Պատմականորեն առաջին կենտրոնական բանկերը հիմնադրվել են 17-րդ դ. վերջին, երբ մի շարք եվրոպական երկրներում` Անգլիայում, Շոտլանդիայում, Հոլանդիայում, Շվեդիայում ստեղծվեցին հատուկ կարգավիճակ ունեցող բանկեր, որոնք հետագայում ստանձնեցին կենտրոնական բանկի դերը: Հատուկ կարգավիճակը բնութագրվում էր նախ նրանով, որ այդ բանկերն ստեղծվում էին իշխանության կողմից և օժտված էին բացառիկ իրավունքներով: Այդ բանկերին տրվում էր կառավարության պարտքի սպասարկման, փողի էմիսիայի, կառավարության պահուստների կառավարման և այլ լիազորություններ, որոնց շնորհիվ ազատ գործող բանկերի դաշտում դրանք դառնում էին առավել մրցունակ ու հուսալի: Մրցակցային նման արտոնյալ վիճակը, պետական որոշ երաշխիքների առկայությունը և հասարակական դիրքը պայմանավորեցին ոչ միայն անհատների խնայողությունների ներհոսքը այդ բանկեր, այլև այն, որ ոչ արտոնյալ վիճակում գտնվող սովորական բանկերը ժամանակի ընթացքում սկսեցին իրենց ավելցուկային միջոցները ներդնել նշված կառույցներում:


Առավել ուշագրավ է Անգլիայի բանկի ստեղծման պատմությունը, որը հետագայում ընդօրինակվեց մի շարք երկրների կողմից: 17-րդ դ. վերջին տեղի ունեցող քաղաքական իրադարձությունների համապատկերում, Ֆրանսիայի դեմ պատերազմը ֆինանսավորելու, ֆինանսական վիճակը կայունացնելու անհրաժեշտությունից ելնելով` Անգլիայի կառավարությունը դիմել էր հատուկ փոխառություն ստանալու հայտով: Վերջինիս անհրաժեշտությունը պայմանավորված էր նաև այն հանգամանքով, որ դրան նախորդած ժամանակաշրջանում Անգլիայի թագավոր Կառլ II կողմից դադարեցվել էին առկա պարտքերի դիմաց վճարումները, որի պատճառով Լոնդոնի բանկիրները հրաժարվում էին նոր փոխառություններ տրամադրել պետական կարիքների համար: Արվել էին տարբեր առաջարկներ, այդ թվում նաև հասարակական կամ ազգային բանկ ստեղծելու վերաբերյալ, որի բաժնետոմսերի թողարկումից ստացված գումարներով կառավարությունը պետք է հոգար իր կարիքները: Առավել հաջողված էր շոտլանդացի Պատերսոնի առաջարկը, որը պատրաստակամություն հայտնեց վարկ տրամադրել կառավարությանը: Հատուկ օրենքով միջոցների հավաքագրման վիճակի բարելավման և գանձապետարանին գումարը փոխանցելու նպատակով հիմնադրվեց «Անգլիայի բանկի տնօրեն և ընկ.» ընկերությունը, իսկ վարկի գումարի չափով իրականացվեց բաժնետոմսերի թողարկում:  Կարճ ժամանակում թողարկված բաժնետոմսերը իրացվեցին և թագավորի կարգադրությամբ Անգլիայի բանկը սկսեց գործել իբրև կառավարության պարտքը սպասարկող կառույց: Բանկին տրվել էին Լոնդոնի տարածքում պարտավորագրերի թողարկման ու սպասարկման և դեպոզիտների ներգրավման լիազորություններ, ինչը բանկի հատուկ դերի և պարտավորագրերի իրացվելիության պարագայում ապահովեց այդ պարտավորագրերի լայն տարածումը ամբողջ Անգլիայի տարածքում: Հետագայում կառավարությունն ընդլայնեց բանկի լիազորությունները, թույլ տվեց կապիտալի ավելացում, նրան փոխանցեց կառավարության բոլոր հաշվարկների և գանձումների իրականացման իրավասությունը: Հատուկ կարգադրությամբ սահմանվեց, որ պառլամենտը առանձին օրենքի ընդունման ճանապարհով որևէ այլ բանկ չի կարող հիմնադրել: Բանկի համար սահմանվեց նաև սահմանափակ պատասխանատվության սկզբունքը: Հետագա տարիներին բանկի լիազորությունները ընդլայնվեցին, իսկ բանկի թողարկած պարտատոմսերը (բանկնոտները) հանդիսացան միակ օրինական վճարելամիջոցը: Բանկը դիտվեց իբրև երկրի դրամական և վարկային համակարգերը կարգավորող մարմին, իսկ հետո օրենքով ստանձնեց «վերջին ատյանի վարկատուի» դերը:


Թե Անգլիայի բանկի հիմնադրման պատմությունը, թե այլ երկրներում նմանատիպ կառույցների ձևավորումը հետևանք էին այն քաղաքական ու տնտեսական զարգացումների, որոնք տեղի ունեցան առանձին երկրներում 17-րդ դ. վերջին: Քաղաքական համակարգի փոփոխությունը, իշխանության օրենսդիր և գործադիր ճյուղերի տարանջատումը, տնտեսության մեջ առանձին ոլորտների առաջանցիկ զարգացումը առաջ բերեցին տնտեսության մեջ կառավարության կարգավորիչ դերի ուժեղացման անհրաժեշտությունը: Ըստ այդմ, առանձին երկրների կառավարություններ դիմեցին մասնագիտացված օղակների ստեղծմանը, որոնց վրա դրված էին մակրոտնտեսական գործառույթներ` կառավարության պարտքի սպասարկումը, դրամաշրջանառության կազմակերպումը և կարգավորումը: Համապատասխան իրավական ակտերով նշված գործառույթներն առանձնացնելը և դրանք     հատուկ   կառույցներին         փոխանցելը     արդեն  իսկ    նշանավորում    են   ժամանակակից պատկերացումներին համապատասխան «կենտրոնական բանկ» կառույցի առաջացումը:
    
Ընդհանուր առմամբ նշված ժամանակաշրջանում բանկային համակարգի զարգացումը էապես ակտիվացավ: Դրամաշրջանառության զարգացումը, թղթադրամների տարածումը խիստ շահութաբեր դարձրին փողի թողարկումը, ուստի բնական էր պետական բանկ ստեղծելու կառավարությունների ձգտումը, որի վրա կդրվեր փողի թողարկման մենաշնորհային իրավունքը: Վերջինս հետևանք էր նաև նրա, որ փողի թողարկումը և դրամաշրջանառության մեջ ծավալների կարգավորումը պետք է զուգորդվեր թանկարժեք մետաղների պահուստների պահպանման ու օգտագործման խնդիրների հետ: Այսինքն` 19-րդ դ. «կառավարության բանկի» փոխարեն առաջ եկավ «պետական կամ ազգային բանկը»` երկրի տնտեսական համակարգում իր խնդիրներով և դրանց համարժեք իր որոշակի տեղով: Պետական բանկեր հիմնադրվեցին եվրոպական զարգացած երկրներում, Ռուսաստանում, մի շարք այլ զարգացող երկրներում: ԱՄՆ-ում վերջնական տեսք ստացավ Դաշնային պահուստային համակարգը` ըստ էության կենտրոնական բանկը:

     
Տնտեսության կառուցվածքային փոփոխությունները ֆինանսական միջնորդությունը դարձրին տնտեսավարման անհրաժեշտ պայման: Հասարակության առանձին հատվածի մոտ ավելցուկային միջոցների առկայությունը և ֆինանսական միջոցների նկատմամբ զարգացող տնտեսության մշտական պահանջը որակապես փոխեցին բանկերի` որպես ֆինանսական միջնորդների դերն ու նշանակությունը տնտեսության մեջ: «Կառավարության բանկը» կամ կառավարության գործակալը արդեն իսկ օժտվեց միկրոտնտեսական լիազորություններով` վճարահաշվարկային հարաբերությունների կարգավորման և վերահսկման, բանկերի վարկավորման, ֆինանսական շուկայի հուսալիության վերահսկողության լիազորություններով: Միկրոտնտեսական և մի շարք մակրոտնտեսական լիազորություններով օժտված պետական կամ կենտրոնական բանկերը դեռ ոչ բավարար լծակներ ունեին մակրոտնտեսական իրավիճակի վրա ազդելու առումով: Դրա հիմնական պատճառը ոսկու ստանդարտի առկայությունն էր մինչև Առաջին համաշխարհային պատերազմը:  Ոսկու ստանդարտը շրջանառության մեջ բաց թողնվող փողի ծավալների փոխկապակցումն է ոսկու առկա ծավալների հետ որոշակի համամասնություններով, ըստ որի կառավարությունը պարտավորվում էր անհրաժեշտության դեպքում փոխարկել փողը ոսկու համապատասխան քանակի հետ: Դրա անհրաժեշտությունը ծագում էր միջազգային ապրանքաշրջանառության ժամանակ, երբ պետությունների միջև արտաքին առևտրի արդյունքում ձևավորված ճեղքվածքը ծածկվում էր` ոսկու համապատասխան քանակը երկրից երկիր տեղափոխելով:  Ոսկու ստանդարտի առկայության պայմաններում դրամական զանգվածի տատանումները նախ և առաջ պայմանավորված էին արտաքին առևտրի հաշվեկշռի տատանման հետևանքով երկրի ոսկու պաշարների կրճատումով կամ աճով: Ոսկու ստանդարտի առկայությունն էապես թուլացնում էր գնաճի դրսևորման հնարավորությունները և նվազեցնում դրամավարկային քաղաքականության նշանակությունը: Ոսկու գինը (որպես ապրանք) որոշիչ գործոն էր հանդիսանում գնաճի դրսևորումների համար: Սակայն ոսկու ստանդարտի առկայությունն էապես ուժեղացրեց կենտրոնական բանկերի դերը ներքին և արտաքին շուկաներում ու դիրքը տնտեսական համակարգում:

   
Կենտրոնական բանկերը ոչ միայն պատասխանատվություն էին ստանձնում վճարահաշվարկային հարաբերությունների կարգավորման կամ դաշտի բոլոր մասնակիցներին առնչվող միասնական կանոնների սահմանման համար, այլև հատուկ իրավիճակներում դառնում էին բանկերին օգնության ձեռք մեկնող կառույց, և ի վերջո, ելնելով առկա հեղինակությունից,  վերածվում էին «բանկերի բանկի» և դրանով իսկ պայմանավորում բանկային համակարգի զարգացման հետագա ուղղությունը:

   
20-րդ դ. սկզբին ոսկու ստանդարտից հրաժարվելը էապես փոխեց կենտրոնական բանկերի դերն ու նշանակությունը ազգային տնտեսություններում: Անկախ նրանից, թե միջազգային հարաբերություններում դրամավարկային կարգավորումների ինչ ձևեր էին կիրառվում, նման հարաբերություններում առավելապես հանդես էին գալիս կենտրոնական բանկերը, որոնց անկախացումն արդեն դառնում էր տնտեսական քաղաքականության երկարատև ռազմավարության նախապայման: Սակայն թե մինչ Բրետոն-Վուդսյան համակարգի ներդրումը, թե դրանից հետո (երբ ձևավորվեց միջազգային վճարումների հաստատագրված համակարգը), կենտրոնական բանկերը թեև հանդես էին գալիս իբրև փողի առաջարկը կարգավորող մարմին, սակայն մինչ լողացող փոխարժեքի քաղաքականությանն անցնելը օժտված չէին անկախ դրամավարկային քաղաքականություն իրականացնելու բավարար լծակներով: Մինչդեռ, այլ լիազորությունների իրականացման տեսանկյունից  աշխարհի զարգացած երկրների կենտրոնական բանկերն արդեն իսկ հանդես էին գալիս արդի տեսքով: 

   
Այսպիսով, ժամանակակից կենտրոնական բանկերի ձևավորման և ժամանակակից պատկերացումներով բանկային համակարգի ստեղծման կարևոր նախապայման հանդիսացան միջազգային առևտրի զարգացումն ու ազգային տնտեսությունների այն աստիճանի փոխկապվածության հաստատումը, որոնք դրդեցին գոյություն ունեցող սահմանափակումների վերացմանը և տնտեսության միջազգայնացմանը:

ԿԵՆՏՐՈՆԱԿԱՆ ԲԱՆԿԻ ԴԵՐԸ ՏՆՏԵՍՈՒԹՅԱՆ ԴՐԱՄԱՎԱՐԿԱՅԻՆ ԿԱՐԳԱՎՈՐՄԱՆ ՀԱՄԱԿԱՐԳՈՒՄ
Ենթադրվում է, որ բանկերի նախորդներն են եղել այն մարդիկ, ովքեր իրենց նկուղներում պահել են ոսկե մետաղադրամներ: Վերջիններս ամենայն հավանականությամբ ոսկեգործներն էին: Ձևավորման նախնական փուլում նրանք հասկացան, որ կարող են ընդլայնել իրենց ոսկու պահուստները հարուստ հարևանների հաշվին`դրա դիմաց տրամադրելով հավաստագրեր: Այսինքն, անվտանգ պահեստներ չունենալով և որոշակի վճարի դիմաց ոսկեգործների կողմից ծառայություն ստանալով,  կապահովեն իրենց ոսկեդրամների անվտանգությունը:

Հետագայում ոսկեգործներն որոշեցին լրացուցիչ եկամուտ ստանալու ակնկալիքով ոսկեդրամները պարտքով տալ: Սակայն «ոսկեգործների վերջնական տրանսֆորմացումը բանկերի» տեղի ունեցավ միայն այն ժամանակ, երբ նրանք հասկացան, թե ինչ դեր են խաղում իրենց կողմից տրված հավաստագրերը: Դրանք սկսել էին կատարել վճարելամիջոցի գործառույթ: Ինչպես նաև, վարկ վերցնելու նպատակով դիմողներին ոսկու փոխարեն տալիս էին հավաստագրեր` մեծացնելով շրջանառության մեջ դրանց քանակը: Այդ պահից սկսած ոսկեգործներն ըստ էության դարձան բանկիրներ, իսկ նրանց կողմից տրվող հավաստագրերը՝ թղթադրամներ: Ընդ որում, կայացման գործընթացում մեծ էր վստահության գործոնի դերը, որն էլ ոսկեգործներին հնարավորություն տվեց աստիճանաբար ընդլայնել հաճախորդների շրջանակը և վերածվել բանկերի:

Իր զարգացման ընթացքում բանկային գործը պարբերաբար ենթարկվել է փորձությունների, քանի որ բանկերի հնարավոր սնանկացման նկատմամբ ավանդատուների մշտական վախը հանգեցնում էր հասարակության վստահության անկման: Ստեղծվում էր խուճապային իրավիճակ, և բանկերը հայտնվում էին իրացվելիության անբավարարության խնդրի առաջ: Խնդիրը անհամեմատ մեծանում էր այն ժամանակ, երբ ավանդներն ետ վերցնելու պահանջը ընդգրկում էր համընդհանուր մասշտաբ, և համակարգն ամբողջությամբ կանգնում էր իրացվելիության խնդրի առջև: Օբյեկտիվորեն առաջանում էր պետական այնպիսի կառույցի անհրաժեշտությունը, որը կպաշտպանի ավանդատուների շահերը և տնտեսությունը զերծ կպահի բանկերի սնանկացման կործանարար հետևանքներից: Այսպիսով, պատմականորեն ստեղծվեց Կենտրոնական բանկի (ԿԲ) ինստիտուտը` նախնական փուլում ստանձնելով բանկային համակարգի հուսալիության և կայունության ապահովման ու ավանդների ապահովագրմանն ուղղված վերահսկողական գործառույթները:

Հետագայում արդեն բանկ-հաճախորդ հարաբերություններին զուգահեռ առաջացան բանկ-բանկ փոխհարաբերությունները, որոնք կարգավորելու նպատակով էլ ծագեց վճարահաշվարկային համակարգի ստեղծման և այն ԿԲ-ի գործառույթ դարձնելու անհրաժեշտությունը: 

Բանկային գործի զարգացման և համակարգի ընդլայնման արդյունքում մեծանում էր վերջինիս ազդեցությունը տնտեսության վրա: Այս տեսանկյունից հարկավոր է առանձնացնել փողի ցանկացած քանակություն տպելու և շրջանառության մեջ դնելու բանկի իրավունքը, ինչի արդյունքում համախառն պահանջարկի վարքագիծը կրում էր տարերային բնույթ և նպաստում ինֆլյացիոն միջավայրի ձևավորմանը: Գնային ցուցանիշների կտրուկ և անկայուն տատանումները բացասական ազդեցություն էին ունենում տնտեսական ակտիվության և բնակչության կենսամակարդակի վրա: Ուստի անհրաժեշտ էր գների տատանումների կայունացման և շրջանառությունում փողի զանգվածի կառավարման գործառույթը կենտրոնացնել մեկ կառույցի՝ ԿԲ-ի ձեռքում: Այսպիսով, ԿԲ-ի հիմնական գործառույթները համալրվեցին ևս մեկով՝ գների տատանումների կառավարմանն ուղղված դրամավարկային քաղաքականության իրականացմամբ, նույն համատեքստում ԿԲ-ին «շնորհվեց» փող թողարկելու մենաշնորհը:

ԿԵՆՏՐՈՆԱԿԱՆ ԲԱՆԿԻ ԱՆԿԱԽՈՒԹՅԱՆ ԱՍՏԻՃԱՆԸ
ԿԲ-ի  անկախությունը ենթադրում է երեք հիմնական նախապայման.

1.Դրամավարկային քաղաքականության մշակման և իրականացման հստակ ձևակերպված իրավական հիմքեր՝ իրավական անկախություն – այն ամրագրվում է ԿԲ-ի մասին օրենքում, ըստ որի, ԿԲ-ին իրավունք է վերապահվում ինքնուրույն մշակել և իրականացնել դրամավարկային քաղաքականությունը, սահմանել իր նպատակները: Օրենսդիր մարմնին ներկայացվող դրամավարկային քաղաքականության տարեկան ծրագիրը և ԿԲ-ի տարեկան հաշվետվությունը ընդունվում է միայն ի գիտություն: ԿԲ-ի նման իրավական անկախության հիմքեր ստեղծվել են Հայաստանում 1996թ.-ին:

2.Գործառնական անկախությունը բնորոշում է այն բոլոր միջոցառումները և դրամավարկային գործիքները, որոնց միջոցով ԿԲ-ն ապահովում է սահմանված նպատակների ծրագրային արժեքները: ԿԲ-ն ինքնուրույն է ձևավորում իր գործիքների կազմը և դրանց ճիշտ համադրումը:

3.Հրապարակայնության և թափանցիկության բարձր աստիճանը - ԿԲ-երը մեծ տեղ են տալիս իրենց կողմից վարվող քաղաքականության թափանցիկության և հրապարակայնության ապահովման խնդրին: Այն հանգամանքը, թե որքանով է հասարակության լայն շրջանի համար հասկանալի և ընդունելի ԿԲ-ի կողմից վարվող քաղաքականությունը, պայմանավորում է բանկային համակարգի հանդեպ վստահությունը: Ուստի ԿԲ-երը պարբերաբար հասարակությանը ներկայացնում են հաշվետվություններ, հանդես են գալիս վերլուծական հրապարակումներով, լուսաբանում տեղի ունեցող իրադարձությունները:
ՀՀ ԿԵՆՏՐՈՆԱԿԱՆ ԲԱՆԿԻ ԿԱՌՈՒՑՎԱԾՔԸ ԵՎ ԿԱԶՄԱԿԵՐՊԱԻՐԱՎԱԿԱՆ ԲՆՈՒԹԱԳԻՐԸ
ՀՀ ԿԲ-ն պետական գործառույթներով օժտված իրավաբանական անձ է, որի միակ հիմնադիրը ՀՀ-ն է: ԿԲ-ն գործում է ՀՀ Սահմանադրությանը և օրենքներին համապատասխան: ԿԲ-ը միասնական կենտրոնացված համակարգ է, որը ներառում է՝
· բանկի գլխավոր գրասենյակը (գտնվելու վայրը քաղաք Երևան),

· տարածքային ստորաբաժանումները (նրա մասնաճյուղերն ու ներկայացուցչությունները):

ԿԲ-ն և նրա տարածքային ստորաբաժանումներն ունեն ՀՀ զինանշանով և իրենց անվանումով կնիք: ԿԲ-ն իր նպատակներն իրագործելու նպատակով կարող է իր անունից կնքել պայմանագրեր, ձեռք բերել իրավունքներ, ստանձնել պարտավորություններ, վերցնել վարկեր, հանդես գալ որպես հայցվոր և պատասխանող, ձեռք բերել, տիրապետել, օգտագործել և օտարել գույք: ՀՀ ԿԲ-ն իր նպատակներն ու գործառույթներն իրականացնելիս անկախ է ՀՀ պետական մարմիններից: ԿԲ-ը և կառավարությունը պատասխանատվություն չեն կրում միմյանց պարտավորությունների համար: ԿԲ-ն իր նպատակներն իրագործելիս իրականացնում է օրենքով իրեն վերապահված գործառույթները: Իր իրավասության սահմաններում ընդունում է նորմատիվ, ներքին և անհատական բնույթի իրավական ակտեր: ԿԲ խորհուրդը ընդունում է նորմատիվ և անհատական որոշումներ, իսկ ԿԲ-նախագահը անհատական և ներքին իրավական ակտեր՝ որոշումներ ու կարգադրություններ: ԿԲ-ն ներկայացնում է ՀՀ շահերը միջազգային ֆինանսական կազմակերպություններում, միջազգային և օտարերկրյա բանկերում, այլ երկրների կենտրոնական և այլ  բանկերի հետ հարաբերություններում կնքում միջազգային պայմանագրեր:

ՀՀ ԿԲ-ն ազատվում է հարկերից և տուրքերից: Այս արտոնությունը չի տարածվում ապրանքների ներմուծման համար մաքսային սահմանին վճարման ենթակա հարկերի, մաքսատուրքերի և մաքսավճարների վրա:
ԿԵՆՏՐՈՆԱԿԱՆ ԲԱՆԿԻ ԳՈՐԾԱՌՆՈՒԹՅՈՒՆՆԵՐԸ
ԿԲ-ն կարող է՝
· դրամով կամ արտարժույթով ցպահանջ կամ ժամկետային ավանդներ ընդունել, նյութական արժեքներ ի պահ ընդունել միայն ՀՀ պետական մարմիններից ու բանկերից, օտարերկրյա պետություններից և այլ  բանկերից, միջազգային ֆինանսական ու վարկային կազմակերպություններից;

· իր խնդիրներն իրագործելու նպատակով միջազգային ֆինանսական կազմակերպություններից, այլ պետությունների կառավարություններից, կենտրոնական և առաջնակարգ այլ բանկերից ստանալ վարկեր;

· դրամավարկային քաղաքականություն իրականացնելու նպատակով ֆինանսական շուկայում ձեռք բերել և օտարել թե պետական, թե հուսալի արժեթղթեր:

ԿԲ-ը չի կարող իր առաջնային տեղաբաշխման ընթացքում իր հաշվին ձեռք բերել ՀՀ պետական արժեթղթեր: Պետական արժեթղթերի առաջնային տեղաբաշխման ընթացքում ԿԲ-ը կարող է ձեռք բերել դրանք այլ պետությունների ԿԲ-երի կամ առաջնակարգ բանկերի հանձնարարությամբ ու նրանց հաշվին:

Ելնելով իր հիմնական նպատակից (Կենտրոնական բանկի հիմնական նպատակներն են ՀՀ-ում գների կայունության և  ֆինանսական կայունության ապահովումը)` ԿԲ-ը բաց շուկայական գործառնություններ իրականացնելու նպատակով կարող է թողարկել կարճաժամկետ՝ մինչև 1 տարի մարման ժամկետով արժեթղթեր:
ԿԵՆՏՐՈՆԱԿԱՆ ԲԱՆԿԻ ԿԱՌԱՎԱՐՈՒՄԸ
Կենտրոնական բանկի նախագահը Կենտրոնական բանկի բարձրագույն պաշտոնատար անձն է: Կենտրոնական բանկի նախագահը պատասխանատու է ԿԲ-ի նպատակների իրագործման համար: ԿԲ-ի նախագահի բացակայության կամ պաշտոնեական պարտականությունները կատարելու անհնարինության դեպքում նրան փոխարինում է ԿԲ-ի նախագահի տեղակալներից մեկը, իսկ տեղակալների բացակայության կամ պաշտոնեական պարտականությունները կատարելու անհնարինության դեպքում` ԿԲ-ի խորհրդի տարիքով ավագ անդամը:
Կենտրոնական բանկի նախագահին Ազգային ժողովի իրավասու մշտական հանձնաժողովի առաջարկությամբ ընտրում է Ազգային ժողովը՝ պատգամավորների ընդհանուր թվի ձայների առնվազն երեք հինգերորդով, վեց տարի ժամկետով: Նույն անձը չի կարող ավելի քան 2 անգամ անընդմեջ ընտրվել ԿԲ-ի նախագահ:
Կենտրոնական բանկի նախագահի տեղակալներին Ազգային ժողովի իրավասու մշտական հանձնաժողովի առաջարկությամբ ընտրում է Ազգային ժողովը՝ պատգամավորների ընդհանուր թվի ձայների մեծամասնությամբ, վեց տարի ժամկետով:

Կենտրոնական բանկի նախագահ և նրա տեղակալներ կարող են ընտրվել բարձրագույն կրթություն ունեցող, 25 տարին լրացած, վերջին չորս տարում միայն ՀՀ քաղաքացի հանդիսացող, վերջին չորս տարում ՀՀ-ում մշտապես բնակվող, ընտրական իրավունք ունեցող և հայերենին տիրապետող այն անձինք, որոնք ֆինանսական համակարգում ունեն բարձր հեղինակություն և դրամավարկային քաղաքականության իրականացման բնագավառում ունեն առնվազն երեք տարվա ղեկավարի կամ միջազգային ֆինանսական կազմակերպություններում երեք տարվա մասնագիտական ստաժ կամ բանկային կամ ապահովագրության կամ արժեթղթերի շուկայի ոլորտում առնվազն չորս տարվա ղեկավարի կամ մակրոտնտեսագիտության բնագավառում ակադեմիական կամ հետազոտական աշխատանքի առնվազն չորս տարվա մասնագիտական ստաժ:

Կենտրոնական բանկի նախագահը` կոորդինացնում և ապահովում է ԿԲ-ի, նրա խորհրդի և խորհրդի անդամների բնականոն աշխատանքը, նախագահում է ԿԲ-ի խորհրդի նիստերը, ստորագրում է ԿԲ-ի խորհրդի ակտերը ու խորհրդի նիստերի արձանագրությունները, ներկայացնում է ԿԲ-ն ՀՀ-ում, այլ պետություններում և միջազգային կազմակերպություններում, տալիս է լիազորագրեր, հաստատում է ԿԲ-ի կառուցվածքը, աշխատակիցների հաստիքացուցակը, նշանակում ու ազատում է աշխատանքից ԿԲ-ի ստորաբաժանումների ղեկավարներին և մյուս աշխատակիցներին, ընդունում է անհատական ու ներքին որոշումներ, կարգադրություններ և այլն: 
Կենտրոնական բանկի գործադիր կոմիտեն կազմված է ԿԲ-ի նախագահից, նախագահի տեղակալներից և ԿԲ-ի նախագահի նշանակած ԿԲ-ի ստորաբաժանումների ղեկավարներից:
Կենտրոնական բանկի գործադիր կոմիտեն՝ քննարկում և ԿԲ-ի խորհուրդ է ներկայացնում կարծիք ԿԲ-ի խորհրդի կողմից ընդունման ենթակա իրավական ակտերի վերաբերյալ, ԿԲ-ի նախագահի հանձնարարությամբ քննարկում ու  նախագահին է ներկայացնում կարծիք ԿԲ-ի նախագահի կողմից ընդունվող իրավական ակտերի վերաբերյալ, քննարկումներ է կազմակերպում և եզրակացություններ կամ կարծիք է ներկայացնում ԿԲ-ի իրավասությանը վերաբերող ցանկացած հարցի վերաբերյալ, իրականացնում է ԿԲ-ի նախագահի որոշմամբ այլ գործառույթներ:
Կենտրոնական բանկի խորհուրդը Կենտրոնական բանկի կառավարման բարձրագույն մարմինն է: ԿԲ-ի խորհուրդը կազմված է Կենտրոնական բանկի նախագահից, նրա երկու տեղակալներից և հինգ անդամներից: ԿԲ-ի խորհրդի անդամներին Ազգային ժողովի իրավասու մշտական հանձնաժողովի առաջարկությամբ ընտրում է Ազգային ժողովը՝ պատգամավորների ընդհանուր թվի ձայների մեծամասնությամբ, վեց տարի ժամկետով: 
Խորհրդի անդամների պաշտոնավարման ժամկետները հետևյալն են` մեկ անդամը` մեկ տարի, մեկ անդամը` երկու տարի, մեկ անդամը` երեք տարի, մեկ անդամը` չորս տարի, մեկ անդամը` հինգ տարի: Հետագայում նշանակված խորհրդի անդամների պաշտոնավարման ժամկետը վեց տարի է: ԿԲ-ի խորհրդում թափուր տեղ առաջանալու դեպքում խորհրդի նոր անդամը նշանակվում է ազատված պաշտոնավարման չլրացած ժամկետով:

ԿԲ-ի խորհրդի անդամ կարող է ընտրվել բարձրագույն կրթություն ունեցող, 25 տարին լրացած, վերջին չորս տարում միայն ՀՀ քաղաքացի հանդիսացող, վերջին չորս տարում ՀՀ-ում մշտապես բնակվող, ընտրական իրավունք ունեցող և հայերենին տիրապետող այն անձինք, որոնք՝ ֆինանսական համակարգում ունեն բարձր հեղինակություն, դրամավարկային քաղաքականության իրականացման բնագավառում ունեն առնվազն երկու տարվա ղեկավարի կամ միջազգային ֆինանսական կազմակերպություններում երկու տարվա մասնագիտական ստաժ կամ բանկային կամ ապահովագրության կամ արժեթղթերի շուկայի ոլորտում առնվազն չորս տարվա ղեկավարի կամ մակրոտնտեսագիտության բնագավառում ակադեմիական կամ հետազոտական աշխատանքի առնվազն չորս տարվա մասնագիտական ստաժ:
Կենտրոնական բանկի խորհրդի անդամ, նախագահ կամ տեղակալ չեն կարող լինել այն անձինք, որոնք` դատարանի վճռով անգործունակ կամ սահմանափակ գործունակ են ճանաչվել կամ օրինական ուժի մեջ մտած դատավճռով դատապարտվել են դիտավորությամբ կատարված հանցագործության համար, օրենքով սահմանված կարգով զրկվել են որոշակի պաշտոն վարելու իրավունքից:

ԿԲ-ի նախագահը, տեղակալները և խորհրդի այլ անդամներն իրենց լիազորությունների իրականացման ժամանակահատվածում չեն կարող զբաղեցնել իրենց կարգավիճակով չպայմանավորված պաշտոն պետական կամ տեղական ինքնակառավարման այլ մարմիններում, լինել որևէ կուսակցության անդամ կամ որևէ այլ կերպ զբաղվել քաղաքական գործունեությամբ, զբաղվել ձեռնարկատիրական գործունեությամբ, կատարել վճարովի այլ աշխատանք, բացի գիտական, կրթական և ստեղծագործական աշխատանքից: Հրապարակային ելույթներում նրանք պետք է ցուցաբերեն քաղաքական զսպվածություն: ԿԲ-ի խորհրդի անդամները, նախագահը, տեղակալներն իրավունք ունեն առևտրային կազմակերպություններում և հիմնադրամներում զբաղեցնելու իրենց կարգավիճակով պայմանավորված պաշտոններ: ԿԲ-ի խորհրդի անդամները չեն կարող ԿԲ-ում այլ պաշտոններ զբաղեցնել: ԿԲ-ի խորհրդի անդամը պատասխանատու է ԿԲ-ի խորհրդում իր կատարած աշխատանքի համար:

Կենտրոնական բանկի խորհուրդը` հաստատում է ԿԲ-ի կանոնադրությունը, ՀՀ դրամավարկային քաղաքականության ծրագիրը, ԿԲ-ի կողմից իրականացվող բաց շուկայական գործառնությունների, տրամադրվող վարկերի, ներգրավվող ավանդների սահմանաքանակները և տոկոսադրույքները, բանկերի կողմից ԿԲ-ում պարտադիր պահուստավորում իրականացնելու կարգն ու պայմանները, ընդունում է ԿԲ-ի ենթաօրենսդրական նորմատիվ, անհատական որոշումներ, ներքին իրավական ակտեր, սահմանում է ՀՀ արժույթի անվանական արժեքն ու ձևը, թողարկման և շրջանառությունից հանելու կարգն ու պայմանները, որոշում է կայացնում թղթադրամ ու մետաղադրամ  թողարկելու, շրջանառությունից հետ կանչելու և հանելու մասին, որոշում է միջազգային կազմակերպություններում ԿԲ-ի անդամակցության հարցը, հաստատում է ԿԲ-ի կողմից ներկայացվող հաշվետվություններն ու եզրակացությունները, ԿԲ-ի կողմից բանկերի վարկավորման կարգը ԿԲ-ի տարեկան ծախսերի նախահաշիվը, տարեկան և այլ հաշվետվությունները, սահմանում է այն արժեթղթերի ցանկը, որոնք ԿԲ-ը կարող է ձեռքբերել, պահել, օտարել, սահմանում է ԿԲ-ի կողմից թողարկվող կարճաժամկետ պետական արժեթղթերի տեսակները, տալիս է բանկային գործունեության և այլ լիցենզիաներ, ուժը կորցրած կամ անվավեր է ճանաչում դրանք, սահմանում է բանկերի ու այլ անձանց լիցենզավորման կարգը, բանկին, ներդրումային ընկերությանը, ապահովագրական ընկերությանը ճանաչում է անվճարունակ, հարուցում է դրանց սնանկության վարույթ,  հաստատում է բանկերի և ԿԲ-ի կողմից լիցենզավորվող ու վերահսկվող այլ անձանց, ընդունում է ՀՀ վճարահաշվարկային հարաբերությունները և դրամաշրջանառությունը կանոնակարգող իրավական ակտերը, սահմանում է բանկերի համար պարտադիր կատարման ենթակա վարկային ռիսկի գնահատման կանոնակարգը և այլն:
ԿԲ խորհրդի նիստերը գումարվում են ըստ անհրաժեշտության նախագահի, նրա տեղակալներից 

առնվազն մեկի, կամ խորհրդի առնվազն երեք անդամի պահանջով, բայց ոչ պակաս, քան ամիսը մեկ անգամ: ԿԲ-ն կարող է գումարել նաև փակ նիստեր: ԿԲ-ի խորհրդի նիստերը արձանագրվում են: ԿԲ նախագահը, նրա տեղակալները և խորհրդի այլ անդամները կարող են պաշտոնից ազատվել կամովին` ազատվելու օրվանից 30 օր առաջ գրավոր տեղեկացնելով ՀՀ ԱԺ-ին: ԿԲ նախագահի լիազորությունները դադարեցնում է Ազգային ժողովը` պատգամավորների ընդհանուր թվի ձայների առնվազն երեք հինգերորդով, իսկ խորհրդի մյուս անդամներինը` պատգամավորների ընդհանուր թվի ձայների մեծամասնությամբ:

Կենտրոնական բանկի աշխատակիցները  ԿԲ-ի ծառայողներն են և սպասարկող անձնակազմը: ԿԲ-ի ծառայողները չեն կարող աշխատել բանկերում կամ լինել դրանց կառավարման մարմինների անդամներ: ԿԲ նախագահին, նրա տեղակալներին, խորհրդի անդամներին, ԿԲ-ի ծառայողներին արգելվում է անձամբ կամ իրենց հետ փոխկապակցված անձանց միջոցով ձեռնարկատիրական գործունեություն իրականացնելու նպատակով բանկերից ստանալ առևտրային վարկեր: ԿԲ-ի վերստուգիչ խումբը ԿԲ-ի հատուկ կառուցվածքային ստորաբաժանումն է, որի աշխատանքը ղեկավարում է գլխավոր վերստուգիչը:
ՀՀ ԿԵՆՏՐՈՆԱԿԱՆ ԲԱՆԿԻ ՆՊԱՏԱԿՆԵՐՆ ՈՒ  ԳՈՐԾԱՌՈՒՅԹՆԵՐԸ
Կենտրոնական բանկի իրավական վիճակը, իրավասությունները, հիմնական և մյուս նպատակները, կառուցվածքը և կառավարումը, տարբեր մարմինների հետ փոխհարաբերությունները և ԿԲ-ի գործունեությանն առնչվող այլ հիմնահարցեր սահմանվում են «Կենտրոնական բանկի» մասին ՀՀ օրենքով:

ՀՀ ԿԲ-ի հիմնական նպատակներն են ՀՀ-ում գների կայունության և ֆինանսական կայունության ապահովումը: Գների կայունության ապահովման նպատակով ԿԲ-ի գործառույթն է գների կայունության ապահովմանն ուղղված միջոցների ձեռնարկումը: Գների կայունության նպատակն իրագործելու համար ԿԲ-ը մշակում, հաստատում և իրականացնում է դրամավարկային քաղաքականության ծրագրերը:

Եթե ԿԲ-ի մյուս նպատակներն հակասում են իր հիմնական նպատակներին, ապա ԿԲ-ն առաջնություն է տալիս իր հիմնական նպատակներին և ղեկավարվում է դրանց իրագործման անհրաժեշտությամբ: Սակայն միայն դրամավարկային քաղաքականության իրագործումը բավարար չէ տնտեսության մեջ կայուն գների ապահովման համար: Ուստի անհրաժեշտ է արդյունավետ հարկաբյուջետային, ներդրումային քաղաքականությունների մշակում և իրականացում:

Բացի իր հիմնական նպատակներից, ԿԲ-ն ունի նաև այլ նպատակներ: Դրանք են՝
· ՀՀ ֆինանսական համակարգի կայունության, իրացվելիության, վճարունակության և բնականոն գործունեության համար անհրաժեշտ պայմաններ ապահովելը,

· դրամավարկային, ֆինանսական համակարգի, վճարային հաշվեկշռի, միջազգային ներդրումային դիրքի և արտաքին պարտքի վիճակագրության հավաքագրումը, ամփոփումն ու  հրապարակումը, 

· գործուն վճարահաշվարկային համակարգերի ստեղծումն ու զարգացումը,

· ՀՀ արժույթի թողարկումը, դրամաշրջանառության կազմակերպումը և կարգավորումը,

· փողերի լվացման և ահաբեկչության ֆինանսավորման դեմ պայքարի կազմակերպումն ու կարգավորումը,

· արժեթղթերում ներդրողների պաշտպանության, շուկայում արժեթղթերի արդար գնագոյացման, համակարգի ձևավորման ու պահպանման, արժեթղթերի արդար, թափանցիկ և վստահելի շուկայի կանոնակարգված ու բնականոն գործունեության և զարգացման համար անհրաժեշտ պայմանների ապահովումը,

· ֆինանսական համակարգում սպառողների իրավունքների և օրինական շահերի պաշտպանության համար անհրաժեշտ պայմանների ապահովումը,

· ֆինանսական համակարգում ազատ և բարեխիղճ տնտեսական մրցակցության ապահովումը:
Իր նպատակներն իրագործելու նպատակով ԿԲ-ն օրենքով սահմանված կարգով իրականացնում է հետևյալ գործառույթները՝
· իրականացնում է կառավարության բանկային սպասարկումը,

· հանդիսանում է կառավարության ֆինանսական գործակալն ու խորհրդատուն,

· լիցենզավորում է բանկերը, օրենքով նախատեսված դեպքերում նաև այլ անձանց, կազմակերպությունները ճանաչում է որպես ֆինանսական խումբ, կարգավորում և վերահսկում է դրանց գործունեությունը,

· տիրապետում, օգտագործում և տնօրինում է  ՀՀ միջազգային պահուստները,

· որպես վերջին ատյանի վարկատու` վարկեր է տրամադրում բանկերին,

· կարգավորում և վերահսկում է վճարահաշվարկային համակարգերը, իրականացնում է վճարահաշվարկային ու արժեթղթերի հաշվարկային համակարգերի հսկողություն,
· դրամավարկային, ֆինանսական համակարգի, վճարային հաշվեկշռի, միջազգային ներդրումային դիրքի և արտաքին պարտքի վիճակագրության հավաքագրման, ամփոփման, հրապարակման համար ստանում է անհրաժեշտ տվյալներ, վճարային հաշվեկշռի, միջազգային ներդրումային դիրքի և արտաքին պարտքի վերաբերյալ վիճակագրական անհատական տվյալներ  պետական ու տեղական ինքնակառավարման մարմիններից: ՀՀ Ազգային վիճակագրական ծառայությունից ստացվող անհատական տվյալներն օգտագործվում են բացառապես վիճակագրական նպատակների համար: ՀՀ Ազգային վիճակագրական ծառայությունը և ԿԲ-ը համատեղ որոշում են ՀՀ Ազգային վիճակագրական ծառայության կողմից հավաքագրվող վճարային հաշվեկշռի, միջազգային ներդրումային դիրքի ու արտաքին պարտքի վերաբերյալ հավաքագրման ենթակա տվյալների բովանդակությունը և հավաքագրման մեթոդաբանությունը,

· իրականացնում է փողերի լվացման և ահաբեկչության ֆինանսավորման վերաբերյալ տեղեկությունների հավաքագրումը, համակարգումն ու վերլուծությունը, տեղեկությունների փոխանակումն ու տրամադրումը ներպետական իրավասու մարմիններին և միջազգային կազմակերպություններին, ինչպես նաև այլ պետությունների իրավասու  մարմիններին,
· ապահովում է ֆինանսական համակարգում ազատ ու բարեխիղճ տնտեսական մրցակցություն, ընդունում է գերիշխող դիրքի չարաշահումների, հակամրցակցային համաձայնությունների կանխարգելման, համակենտրոնացումների վերաբերյալ ենթաօրենսդրական նորմատիվ իրավական ակտեր և տիպաբանություններ,

· իրականացնում է մակրոտնտեսական, ֆինանսական քաղաքականությունների, տնտեսագիտության և կարգավորման դաշտի վերաբերյալ հետազոտություններ:

ԿԲ-ն օրենքով սահմանված կարգով անվճար իրականացնում է կառավարության բանկային սպասարկումը: Որպես կառավարության ֆինանսական գործակալի՝ ԿԲ-ի իրավասություններից  են կառավարության լիազորված մարմնի կողմից թողարկված պարտատոմսերի և այլ արժեթղթերի բաշխման, գրանցման, փոխանցման, հիմնական գումարի, տոկոսների ու այլ վճարումների իրականացման գործառույթները: ԿԲ-ն հանդիսանում է թողարկած պարտատոմսերի կենտրոնական պահառուն: ԿԲ-ն կառավարության ֆինանսական գործակալն է նաև պետական բյուջեի և ներքին ու արտաքին պարտքի սպասարկման հետ կապված գործառնությունների գծով:

ԿԲ-ի կողմից ՀՀ կառավարությանը կամ այլ պետական մարմիններին ուղղակիորեն կամ անուղղակիորեն վարկավորելը կամ այլ կերպ ֆինանսավորելը արգելվում է, բացառությամբ ԿԲ օրենքով նախատեսված դեպքերի:

ԿԲ-ն նպաստում է բանկերի գործունեությանը, կայուն զարգացմանը, ազատ մրցակցության հավասար պայմանների ստեղծմանը: ԿԲ-ն չի կարող միջամտել բանկերի ընթացիկ գործունեությանը, բացառությամբ օրենքով սահմանված դեպքերի:  ԿԲ-ի սահմանած կարգով և պայմաններով ԿԲ-ում ֆինանսական կայունության ապահովման, վիճակագրության, պատշաճ վերահսկողության իրականացման նպատակով ստեղծվում է բանկերի և վարկային կազմակերպությունների հաճախորդների վարկարժանության տեղեկատվական համակարգ` վարկային ռեգիստր, որին պարտադիր մասնակցում են ՀՀ տարածքում գործող բոլոր բանկերը և
վարկային կազմակերպությունները: ԿԲ-ն հրապարակում է բանկերի հանդեպ խոշոր պարտավորություններ ունեցող անպարտաճանաչ պարտապանների անուններն ու անվանումները՝ «Բանկային գաղտնիքի մասին» ՀՀ օրենքով սահմանված կարգով:

ԿԲ-ն սահմանում է բանկերի գործունեության հիմնական տնտեսական նորմատիվները, դրանց հաշվարկման կանոնները, լիցենզավորում է բանկային գործունեությունը, վերահսկում է ՀՀ տարածքում գործող բանկերի ֆինանսական խմբերի գործունեությունը, սահմանում բանկերի կողմից ԿԲ ներկայացվող հաշվետվությունները, ներկայացնելու կարգը: Բանկերի գործունեության վերահսկողությունը ԿԲ-ի բացառիկ իրավասությունն է: ԿԲ-ն օրենքով նախատեսված դեպքերում կարող է բանկերի ֆինանսական խմբերի նկատմամբ պատժամիջոցներ կիրառել: ԿԲ-ն սահմանում է բանկերի կողմից ներգրավված պարտավորությունների դիմաց ԿԲ-ում տեղաբաշխվող պարտադիր պահուստների չափը և պահուստավորման կարգը:

ԿԲ-ն որպես վերջին ատյանի վարկատու, կարող է իր կողմից սահմանված կարգով վեց ամիս մարման ժամկետը չգերազանցող վարկեր տրամադրել բանկերին: Սակայն ՀՀ բանկային համակարգի միասնականությունը պահպանելու նպատակով կարող է տրամադրել վեց ամսից ավելի ժամկետ ունեցող վարկեր, որոնց մարման ժամկետը չի կարող գերազանցել հինգ տարին: ԿԲ-ի կողմից տրամադրվող վարկերը պետք է ապահովված լինեն` պետական արժեթղթերով (0%ռիսկ), ոչ ավելի, քան ինն ամիս մարման ժամկետ ունեցող հուսալի մուրհակներով և չեկերով, ԿԲ խորհրդի համաձայնությամբ այլ արժեթղթերով, ոսկուց և այլ թանկարժեք մետաղներից պատրաստված մետաղադրամներով ու ստանդարտացված ձուլակտորներով, ԿԲ-ում կամ այլ բանկերում հայկական դրամով, կայուն արտարժույթով կամ արժեթղթերով և թանկարժեք մետաղներով ներդրված ավանդներով: Առանձին դեպքերում ԿԲ-ն բանկերին կարող է տրամադրել առանց ապահովման վարկեր, ինչպես նաև սահմանել վարկավորման տարբերակված տոկոսադրույքներ:

ԿԲ-ն հանդիսանում է ՀՀ արժութային գործակալը և լիազորված է իրականացնելու արժութային քաղաքականություն: ԿԲ-ն սահմանում է արտարժութային գործառնությունների իրականացման, արտարժույթի նկատմամբ հայկական դրամի փոխարժեքի որոշման, արտարժույթի առք ու վաճառքի գործառնությունների լիցենզավորման կարգը:


ԿԲ-ն իր հաշվեկշռում արտացոլում է ՀՀ Միջազգային պահուստները, որոնք կարող են ներառել հետևյալ միջոցները` ոսկուց և թանկարժեք մետաղներից պատրաստված մետաղադրամներ ու ստանդարտացված ձուլակտորներ, արտարժույթով արտահայտված թղթադրամ և մետաղադրամ, ինչպես նաև օտարերկրյա առաջնակարգ առևտրային բանկերում ցպահանջ ու ժամկետային ավանդներ, ավանդային հավաստագրեր, հետադարձ գնման համաձայնագրեր, այլ պահուստային միջոցներ, ներառյալ՝ Արժութային Միջազգային Հիմնադրամի փոխառության հատուկ իրավունքները, ֆորվարդ, ֆյուչերս, սվոփ և այլ ածանցյալ գործիքներ, այլ պետությունների, ԿԲ-երի, պետությունների կողմից ուղղակի կամ անուղղակի երաշխավորված գործակալությունների կամ միջազգային ֆինանսական կազմակերպությունների թողարկած ֆիքսված կամ լողացող տոկոսադրույքով պարտատոմսեր, ակտիվներ, հիփոթեքով ապահովված արժեթղթեր: Պահուստային միջոցների տեղաբաշխման առաջնային չափանիշը՝ տեղաբաշխվող միջոցների անվտանգությունն ու իրացվելիությունն է: ԿԲ-ը յուրաքանչյուր եռամսյակը մեկ կառավարությանն է ներկայացնում միջազգային պահուստների վիճակի և կազմի մասին տեղեկատվություն ու հրապարակում է այն:
ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅԱՆ ՍՈՑԻԱԼ-ՏՆՏԵՍԱԿԱՆ  ԷՈՒԹՅՈՒՆԸ  ԵՎ ՆՊԱՏԱԿՆԵՐԸ
Ցանկացած երկիր զարգացման որոշակի փուլում իր առջև դնում է այդ ժամանակի պահանջներին և ստեղծված իրավիճակին համապատասխան մակրոտնտեսական նպատակներ: Վերջիններիս համահունչ իր նպատակների շրջանակն է ձևավորում նաև տվյալ երկրի ԿԲ-ն: ԿԲ-ն օրենքով իրեն ընձեռած անկախության պայմաններում ինքնուրույն է մշակում և իրականացնում դրամավարկային քաղաքականությունը /ԴՎՔ/: 

ԴՎՔ-ը պետության տնտեսական քաղաքականության բաղկացուցիչ մասն է հարկաբյուջետային և կառուցվածքային քաղաքականությունների շարքում:  ԴՎՔ-ը փողի առաջարկի կամ փողի գնի (տոկոսադրույքի) կարգավորման  գործընթացն է: ԴՎՔ-ան արդյունավետ իրագործումը ենթադրում է հասարակության և տնտեսական գործակալների տեղեկացված լինելը իրականացվող քաղաքականության ու դրա արդյունքների վերաբերյալ: ԴՎՔ-ան մշակման և իրականացման արդյունավետությունը կախված է ԴՎՔ-ան ընտրված ռազմավարությունից ու վերջինիս իրագործման նպատակով ԿԲ-ի գործողությունների հետևողականությունից: Համաշխարհային փորձը ձևավորել է ԴՎՔ-ան որոշակի սկզբունքներ, որոնցից են ԴՎՔ-ան գլխավոր կամ հիմնական նպատակի ամրագրումը, դրա տարանջատումը միջանկյալի և վերջնականի: 

ԴՎՔ-ը նպատակների և գործիքների համադրություն է, որոնց միջոցով ԿԲ-ը փողի առաջարկի կարգավորման շնորհիվ, ինչպես նաև փողի ու վարկերի նկատմամբ պահանջարկի անուղղակի կարգավորման միջոցով ձգտում է հասնել ընդհանուր նպատակներին: 

ԴՎՔ-ան մշակման գործընթացը ներառում է հետևյալ 3 փուլերը.

1. ԴՎՔ-ան գործիքների ընտրություն,
2. միջանկյալ նպատակների սահմանում (օրինակ, դրամական ագրեգատներ, տոկոսադրույքներ, փոխարժեքներ),

3. վերջնական նպատակների սահմանում:
ԴՎՔ-ան ձևավորման ժամանակ անհրաժեշտ է ուշադրություն դարձնել հետևյալ ընդհանուր հարցերին`

1. գնաճի կանխատեսումները,

2. ղրամավարկային քաղաքականության ուղղությունները (միջանկյալ, գործառնական նպատակներ),

3. ԴՎՔ-ան գործիքները:
Դրամական ցուցանիշները փոխկապակցված են մակրոտնտեսական մյուս պարամետրերի հետ: Ուստի կարևորվում է ԿԲ-ի կողմից այդ կապերի բացահայտման ուղղությամբ իրականացվող վերլուծական և հետազոտական աշխատանքներ: ԴՎՔ-ան արդյունավետության կարևորագույն պայմաններից է պարբերական հրապարակումներով ԿԲ-ի հանդես գալը:

ԴՎՔ-ի իրականացման ընթացքը բնութագրվում է  որոշակի փուլայնությամբ, որը ներկայացվում է հետևյալ շղթայի տեսքով.

ԴՎՔ 


ԴՎՔ 



ԴՎՔ


 
ԴՎՔ

գործիք


գործառնական

միջանկյալ 


վերջնական

նպատակ


(հիմնական)

 

նպատակ

Միջանկյալ և վերջնական նպատակները բնութագրում են ԴՎՔ-ի ռազմավարությունը: Գործիքները և գործառնական նպատակը դրա իրագործման մարտավարությունը:
Այսպիսով, յուրաքանչյուր ԿԲ-ի կողմից մշակվող և իրականացվող ԴՎՔ-ան արդյունավետությունը մեծամասամբ պայմանավորված է ԴՎՔ-ան ճիշտ ռազմավարության ընտրությամբ, ԴՎՔ-ան ռազմավարական ու մարտավարական խնդիրների արդյունավետ զուգակցմամբ, ԴՎՔ-ան ճկուն գործիքակազմի առկայությամբ:

ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅԱՆ  ՎԵՐՋՆԱԿԱՆ ՆՊԱՏԱԿԸ
ԴՎՔ-ունն ունի իր վերջնական նպատակը, որի իրագործմանն են նպատակաուղղված ԿԲ-ի հիմնական գործողությունները: ԴՎՔ-ան վերջնական նպատակներն ամրագրվում են օրենքով,  և ԿԲ-ը հաշվետու է օրենսդիր մարմնին`  դրա իրագործման ընթացքի վերաբերյալ:

ԴՎՔ-ան վերջնական նպատակները բնութագրելիս և սահմանելիս օրենսդիրն առաջնորդվում է տվյալ պետության սոցիալ-տնտեսական զարգացման ծրագրում ամրագրված դրույթներով և տվյալ ժամանակահատվածում երկրի զարգացման գերակայություններով:

Շուկայական հարաբերությունների պայմաններում ԴՎՔ-ան վերջնական նպատակները դուրս են ԿԲ-ի անմիջական վերահսկողությունից, և դրանց վրա ԿԲ-ի ազդեցությունը կրում է անուղղակի բնույթ: ԴՎՔ-ան գործիքների միջոցով ԿԲ-ը վերահսկում է ԴՎՔ-ան գործառնական և միջանկյալ նպատակների վարքագիծը, որն էլ արտացոլվում է ԿԲ-ի վերջնական նպատակի ցուցանիշում:

Առանձնացնում են հետևյալ հիմնական  (վերջնական) նպատակները.

1. Զբաղվածության բարձր մակարդակ

2. Տնտեսական աճ- տնտեսական աճին նպատակաուղղվածությունը կապված է զբաղվածության բարձր մակարդակի ապահովման խնդրի հետ:

3. Կայունությունը ֆինանսական շուկաներում

4. Տոկոսադրույքի կայունությունը-տոկոսադրույքի անկայունությունը բերում է անորոշության

5. Վճարային հաշվեկշռի կայունություն

6. Գների կայունություն- գների մակարդակի բարձրացումը առաջ է բերում անորոշություն տնտեսությունում

7. Կայունությունը արժութային շուկաներում

Այս նպատակների միջև ընտրությունը հիմնարար նշանակություն ունի դրամավարկային ռազմավարության համար, քանի որ ԿԲ-ը չի կարող այդ բոլոր նպատակները միասին դնել իր առջև: Չնայած այս նպատակները համահունչ են միմիանց, սակայն դրանց միջև գոյություն ունեն լուրջ հակասություններ: Հիմնական հակասությունը ժամկետայնության մեջ է, քանի որ մի շարք նպատակներ համահունչ են կարճաժամկետ հատվածում, մնացածները համահունչ են երկարաժամկետում: Օրինակ, գների կայունության և տնտեսական աճի համադրումը. բարձր գնաճը կարճաժամկետում կարող է խթանել տնտեսական աճը, սակայն երկարատև կայուն տնտեսական աճի կարևորագույն երաշխիքը գների կայունությունն է: Նպատակների միջև հակասությունները կարող են ԿԲ–երին որոշակի դժվարին ընտրության առջև կանգնեցնել: 

Երկրների մեծ մասի ԿԲ-երը հիմնական խնդիր ընտրում են գների կայուն մակարդակի ապահովումը: Դեռևս 1996թ. ՀՀ-ում ԿԲ մասին ՀՀ օրենքով ամրագրվեց ԿԲ-ի հիմնական խնդիրը: Այն է գների կայունության ապահովումը: Ներկայումս ՀՀ ԿԲ-ի հիմնական նպատակներն են ՀՀ-ում գների կայունության և ֆինանսական կայունության ապահովումը: 

ԴՎՔ-ան հիմնական նպատակները, մասնավորապես հետևյալ 4 կողմնորոշիչները ներկայացվում են որպես «մոգական 4 անկյուն»:  Դրանք են`

1. Գների մակարդակի կայունացում ( ինֆլյացիայի տոկոս )

2. Լրիվ զբաղվածության ապահովում ( գործազրկության տոկոս)

3. Հավասարակշված և կայուն տնտեսական աճ ( ՀՆԱ-ի աճ)

4. Արտաքին տնտեսական կայունություն (վճարային հաշվեկշռի հավասարակշռվածություն):

ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅԱՆ  ՄԻՋԱՆԿՅԱԼ  ՆՊԱՏԱԿԸ
ԴՎՔ-ան իրականացման ընթացքի շղթայական կառուցվածքում առանցքային է միջանկյալ նպատակի կամ ԴՎՔ-ան «անվանական խարսխի» դերը:

ԴՎՔ-ան միջանկյալ նպատակն իրենից ներկայացնում է այնպիսի տնտեսական ցուցանիշ, որն անմիջական կապի մեջ է ԴՎՔ-ան վերջնական նպատակի հետ և օժանդակ միջոց է հանդիսանում վերջինիս ապահովման համար: Միջանկյալ նպատակի անհրաժեշտությունը նաև պայմանավորված է նրանով, որ գործիքների և վերջնական նպատակի միջև կապը անուղղակի է: ԴՎՔ-ան միջանկյալ նպատակի ընտրության հարցում ԿԲ-ն հիմնվում է մի շարք չափանիշների վրա: Դրանք են`

· ԴՎՔ-ան միջանկյալ նպատակը պետք է համապատասխանեցվի  ԴՎՔ-ան վերջնական նպատակին:

·  ԴՎՔ-ան միջանկյալ նպատակի փոփոխությունները  պետք է արտացոլվեն վերջնական նպատակի վարքագծում, որը ԿԲ-ին հնարավորություն կտա հասնել վերջնական նպատակի ցանկալի մակարդակին:

· Միջանկյալ նպատակը պետք է բավարարի չափելի լինելու հատկանիշին: Այսինքն` ԿԲ-ը պետք է հնարավորություն ունենա ճշգրտորեն և ժամանակին չափել միջանկյալ նպատակի մակարդակը:

· ԿԲ-ը պետք է հնարավորություն ունենա միջանկյալ նպատակի վերաբերյալ ժամանակին ստանալ ճշգրիտ տեղեկատվություն:

· Միջանկյալ նպատակը ԿԲ-ի համար պետք է լինի վերահսկելի: Այսինքն` ԿԲ-ը պետք է հնարավորություն ունենա ազդելու միջանկյալ նպատակի վարքագծի վրա: 

Այս բոլոր չափանիշներին բավարարող ԴՎՔ-ան միջանկյալ նպատակի ընտրությունը բավականին բարդ խնդիր է: Այնուամենայնիվ, ԿԲ-ի կողմից ընտրված ԴՎՔ-ան միջանկյալ նպատակը պետք է առավելագույնս բավարարի վերոնշյալ չափանիշներին: Որպես միջանկյալ նպատակ կարող են հանդիսանալ փողի զարգվածը, փոխարժեքը, կանխատեսված գնաճը:

Պատմականորեն դրամավարկային քաղաքականության «անվանական խարիսխի» դեր կատարել են փոխարժեքը, դրամական ագրեգատները, այնուհետև գնաճի կանխատեսվող մակարդակը: Ըստ այդմ` ԴՎՔ-ան ռազմավարությունն անվանվել է.

· փոխարժեքի նպատակադրման ռազմավարություն
· փողի ագրեգատների նպատակադրման ռազմավարություն
· գնաճի նպատակադրման ռազմավարություն:

ՓՈԽԱՐԺԵՔԻ ՆՊԱՏԱԿԱԴՐՄԱՆ ՌԱԶՄԱՎԱՐՈՒԹՅՈՒՆԸ
Այս ռազմավարությունն ունի երկար պատմություն: Մինչև 20-րդ դարի առաջին կեսը, երբ թղթադրամների հետ մեկտեղ շրջանառություն էին կատարում նաև մետաղադրամները, երկրներն ազգային արժույթների փոխարժեքն ամրագրում էին թանկարժեք մետաղների կամ թանկարժեք մետաղներով ազատ փոխանակվող թղթադրամների նկատմամբ: Բրետտոն-Վուդսյան արժութային համակարգի գործունեության տարիներին ոսկու նկատմամբ ազգային արժույթների ամրագրումն անուղղակի էր և միջնորդավորված էր ԱՄՆ դոլարով: Բրետտոն-Վուդսյան համակարգի փլուզումից հետո փոխարժեքի նպատակադրումը լայնորեն ընդունվում էր ազգային տնտեսությունների կողմից: Այսինքն` երկրների ազգային արժույթների ամրագրումը տեղի էր ունենում որևէ փոխարկելի արժույթի կամ արժույթների զամբյուղի նկատմամբ: 

ԿԲ-ն արտարժույթի առք ու վաճառքի գործառնությունների իրականացման միջոցով միջամտում էր փոխարժեքի ձևավորման գործընթացին` թույլ չտալով վերջինիս կտրուկ տատանումներ: 

Ֆիքսված փոխարժեքային ռեժիմներից հաճախակի կիրառվել է ամրագրված, բայց ճշգրտվող փոխարժեքի ռեժիմը: Տվյալ դեպքում ԿԲ-երը չէին պարտավորվում պահպանել ամրագրված փոխարժեքի մակարդակը, և ԴՎՔ-ան հաճախ կիրառվող գործիքը փոխարժեքի արժեզրկումն էր (դևալվացիան): Այս ռեժիմի պայմաններում փոխարժեքի ճշգրտման հնարավորությունը թույլ է տալիս  ԿԲ-ին բարձրացնել ԴՎՔ-ան ճկունության աստիճանը, սակայն մեծացնում է նաև վերջինիս անորոշությունը: Ամրագրված փոխարժեքի ռեժիմն ունի մի շարք թերություններ, որոնցից հիմնականը ԿԲ-ի արտաքին պահուստների նկատմամբ սպեկուլյատիվ հարձակումների հնարավորությունն է: Այսինքն` ԿԲ-ն արժեզրկում է փոխարժեքը արտարժույթի նկատմամբ մեծ ծավալների հասնող պահանջարկը բավարարելուց, որը շատ հաճախ ուղեկցվում է տնտեսական ճգնաժամերով: Արժույթի սահմանափակման ծայրահեղ դեպքը դոլարիզացիան է, որի պայմաններում երկիրը հրաժարվում է ազգային արժույթից, և երկրի ներսում փողի գործառույթներն իրականացնում է որևէ փոխարկելի արտարժույթ:

ՓՈՂԻ ԱԳՐԵԳԱՏՆԵՐԻ ՆՊԱՏԱԿԱԴՐՄԱՆ ՌԱԶՄԱՎԱՐՈՒԹՅՈՒՆԸ
Փողի ագրեգատների նպատակադրման ռազմավարության պարագայում գործում քաղաքականության ազդեցության շղթան հետևյալն է՝ փողի բազա         փողի զանգված           գնաճ:

Այս ռազմավարության արդյունավետ կիրառման համար անհրաժեշտ են հետևյալ 2 նախապայմանները`

· անհրաժեշտ է գնաճի և փողի ագրեգատների միջև կայուն կապի առկայություն, հակառակ դեպքում ռազմավարության արդյունավետության ու ԿԲ-ի հեղինակության խնդիրներ կառաջանան,

· ԿԲ-ի կողմից փողի ագրեգատների լիարժեք կառավարման հնարավորությունը:

ԿԲ-ի կողմից դրամավարկային քաղաքականության միջանկյալ նպատակ պետք է ընտրվի դրամական որևէ ագրեգատ: Սովորաբար ԿԲ-ը հաջողությամբ կառավարում է փողի բազայի ցուցանիշը: Սակայն դժվարությունների է հանդիպում փողի զանգվածի կառավարման հարցում: Դոլարիզացիայի բարձր մակարդակ ունեցող երկրներում հնարավոր են փողի զանգվածի կառուցվածքի զգալի փոփոխություններ: Փողի նկատմամբ պահանջարկը էականորեն տատանվում է և նվազում է կանխատեսելիության աստիճանը: Այն դժվարացնում է ԿԲ-ի կողմից փողի զանգվածի կառավարման գործընթացը: Նման խնդիր առկա էր ՀՀ-ում, ինչը գնաճի և փողի ագրեգատների միջև կայուն կապի բացակայության արդյունք էր: Ուստի 2006թ.-ից ԿԲ-ն որդեգրեց գնաճի նպատակադրման ռազմավարությունը: 

Դրամական ագրեգատների նպատակադրման ռազմավարության առավելությունն այն է, որ հնարավորություն է տալիս ԿԲ-ին վարել ինքնուրույն ԴՎՔ, սակայն այդ արդյունավետությունը մեծապես կախված է տնտեսությունում փողի նկատմամբ պահանջակի կայունությունից, որն իրականում միշտ չէ, որ ապահովվում է:
ԳՆԱՃԻ ՆՊԱՏԱԿԱԴՐՄԱՆ ՌԱԶՄԱՎԱՐՈՒԹՅՈՒՆԸ
1990-ական թվականների սկզբին որոշ երկրներ ներդրեցին ԴՎՔ-ան գնաճի նպատակադրման ռազմավարությունը: Գնաճի նպատակադրումն իրենից ներկայացնում է գնաճի նպատակային ցուցանիշի սահմանում, նույն ժամանակահատվածի համար գնաճի կանխատեսում, ապա նպատակաուղղված քաղաքականության իրականացում՝ նպատակային և կանխատեսված ցուցանիշների միջև շեղումը վերացնելու համար: Այսինքն` ԿԲ-ը պարտավորություն է ստանձնում ապահովել գնաճի նախանշված մակարդակը կամ պահպանել այն որոշակի միջակայքում: Գնաճի կանխատեսված մակարդակը ԿԲ-ի համար դառնում է միջանկյալ նպատակ, քանի որ այն կառավարելի է ԿԲ-ի կողմից, հասկանալի ու չափելի է և հստակեցնում է ԴՎՔ-ան ուղղությունները: Այս դեպքում ԿԲ-ը չի սահմանափակվում որևէ մեկ փոփոխականի կառավարմամբ, այլ հաշվի է առնում գնաճի վրա ազդող բազմաթիվ գործոնների համախումբը: Այս ռազմավարության առանձնահատկությունն այն է, որ մեծ դեր է հատկացվում ԴՎՔ-ան թափանցիկությանը, ԿԲ-ի կողմից վարվող ԴՎՔ-ան նկատմամբ տնտեսավարող սուբյեկտների վստահությանը: Գնաճի  նպատակադրման ռազմավարության արդյունավետությունը պայմանավորված է երկրում զարգացած և կայուն ֆինանսական համակարգի առկայությամբ, պետբյուջեի պակասուրդի ոչ մեծ ծավալի առկայությամբ, դոլարիզացիայի ցածր մակարդակով, ուստի ոչ բոլոր երկրները կարող են կիրառել այս ռազմավարությունը: Որոշ քննադատների կարծիքով գնաճի նպատակադրումը ԴՎՔ-ան խիստ ռազմավարությունն է, որը կարող է դանդաղեցնել տնտեսական աճի տեմպերը: 

Գնաճի նպատակադրման ռազմավարությունն հիմնական առավելությունն այն է, որ վերացնում է «ժամանակային անհամապատասխանության» խնդիրը:  Ինչպես նաև, այդ ռազմավարության ընդունումը չի նշանակում տնտեսական քաղաքականության այլ ցուցանիշների` փոխարժեքի, տնտեսական աճի, զբաղվածության և այլնի անտեսում:

Տարբերում են գնաճի նպատակադրման երեք ռեժիմ`

· Ամբողջովին կայացած կամ լիարժեք – այս ռեժիմն ընդունում են այն երկրները, որոնց ԿԲ-երն ունեն վստահության միջինից բարձր աստիճան կամ բարձր աստիճան, վարում են թափանցիկ քաղաքականություն, հաշվետու են և հստակ պահպանում են նպատակային ցուցանիշը: Այդ երկրներում պետք է առկա լինեն  ինստիտուցիոնալ, գործառնական և մակրոտնտեսական բոլոր նախապայմանները, հստակ է սահմանված գործառնական նպատակը:

· Էկլեկտիկ – այս ռեժիմը կիրառող երկրների պարագայում ԿԲ-ը բավարար չափով թափանցիկ չէ, սակայն տնտեսության ֆինանսական շուկայի զարգացվածության աստիճանը, ԿԲ-ի նկատմամբ բարձր վստահությունը թույլ են տալիս ապահովել գների կայունություն և մակրոտնտեսական կայունություն:

· Գնաճի  թեթև նպատակադրում – այս ռեժիմի ընդունման դեպքում ԿԲ-երի նկատմամբ հասարակության վստահությունը հարաբերականորեն ցածր է, և առկա են մի շարք խոչընդոտներ, որոնք  դժվարացնում են նպատակային ցուցանիշին հասնելու մեխանիզմը (օրինակ, ներքին և արտաքին ցնցումներին դիմակայելու ցածր ունակությունը, ֆինանսական անկայունությունը, ֆինանսական շուկաների թերզարգացվածությունը, դոլարիզացիայի բարձր մակարդակը և այլն): Դրամավարկային նման ռազմավարություն կիրառող երկրներում գործառնական նպատակը և գործիքները կարող են հանդես գալ միատեղ: Որպես գործառնական նպատակ` կիրառվում են ինչպես կարճաժամկետ տոկոսադրույքները, այնպես էլ փոխարժեքը և փողի բազան: Իսկ որպես գործիք` կիրառվում են բաց շուկայական գործառնությունները (պետական պարտատոմսերի առք ու վաճառքը, ռեպո գործառնությունները), մշտական հնարավորության գործիքները, արտարժույթի առք ու վաճառքը, ուղղակի գործիքները (վարկերի ծավալների սահմանափակումները, տոկոսադրույքների վերահսկողությունը):

ԴՎՔ-ան ռազմավարությունների արդյունավետության մասին միանշանակ կարծիք չի ձևավորվել: Նպատակադրման ընտրությունը կախված է երկրի տնտեսության առանձնահատկություններից, քանի որ յուրաքանչյուր ռազմավարություն ունի թե դրական, թե բացասական կողմեր:
ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅԱՆ  ԳՈՐԾԱՌՆԱԿԱՆ ՆՊԱՏԱԿԸ
ԴՎՔ-ան միջանկյալ նպատակի ընտրությանը հաջորդում է ԴՎՔ-ան մարտավարության մշակումը, որի շրջանակներում ԿԲ-ն ընտրում է ԴՎՔ-ան գործառնական նպատակը և սահմանում ԴՎՔ-ան գործիքները: ԴՎՔ-ան գործառնական նպատակի ընտրությունն անհրաժեշտ է, քանի որ ԿԲ-ն իր տրամադրության տակ գտնվող գործիքների միջոցով անմիջականորեն չի կարող ազդել ԴՎՔ-ան միջանկյալ նպատակի վրա: Ուստի կարճաժամկետ ԴՎՔ-ը ԿԲ-ն իրագործում  է ԴՎՔ-ան գործառնական նպատակի կառավարման միջոցով: Գործառնական նպատակը փոփոխականների հավաքածու է, որը թույլ է տալիս հասնել միջանկյալ նպատակին:  ԴՎՔ-ան գործառնական և վերջնական նպատակների միջև առկա կապն այդքան էլ հստակ և միանշանակ չէ, որքան միջանկյալ ու վերջնական նպատակների միջև առկա կապը: Սակայն ԿԲ-ը ԴՎՔ-ան գործիքների միջոցով հնարավորություն ունի  անմիջականորեն կառավարել գործառնական նպատակը, որը նպաստում է միջանկյալ  նպատակի ծրագրային մակարդակի և, արդյունքում, վերջնական նպատակի ցանկալի մակարդակի ապահովմանը: Ինչպես միջանկյալ նպատակը, այնպես էլ գործառնական նպատակը, կարող են փոփոխվել և համապատասխանեցվել տնտեսական իրավիճակին: Որպես գործառնական նպատակ` կիրառում են կարճաժամկետ տոկոսադրույքները, փողի բազան, փոխարժեքը, բանկային համակարգի ավելցուկ իրացվելիությունը և այլն: 

ԴՎՔ-ան գործառնական նպատակների կառավարումը ԿԲ-ն իրականացնում է ԴՎՔ-ան գործիքների միջոցով:
ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅԱՆ ԷՔՍՊԱՆՍԻՈՆ ԵՎ ՌԵՍՏՐԻԿՑԻՈՆ ՏԵՍԱԿՆԵՐԸ

Տարբերում են ԴՎՔ-ան  հետևյալ երկու տեսակները՝

· Մեղմ ԴՎՔ (էժան փողերի քաղաքականություն կամ վարկային էքսպանսիա)
· Կոշտ ԴՎՔ (թանկ փողերի քաղաքականություն, կամ վարկային ռեստրիկցիա):
ԴՎՔ-ան այս երկու տեսակներն ուղղված են ամբողջական պահանջարկին` միայն հակառակ ուղղվածությամբ: Դիտարկենք այն ըստ իրավիճակի: 

· Ենթադրենք լրացուցիչ ծախսերը հանգեցնելու են ինֆլյացիայի: Ուստի ԿԲ-ը պետք է ձգտի կրճատել ընդհանուր ծախսերը` փողի առաջարկը սահմանափակելու կա կրճատելու միջոցով: Դրա ուղին առևտրային բանկերի պահուստների կրճատումն է, որի նպատակով ԿԲ-ն դիմում է հետևյալ քայլերի.

· վաճառում է պետական պարտատոմսեր, որը կրճատում է բանկային համակարգի հաշվեկշռի մեծությունը բանկային պահուստների մակարդակի կրճատման միջոցով;

· մեծացնում է (բարձրացնում է) պահուստային նորման` առևտրային բանկերին ազատելով ավելցուկային պահուստներից;

· բարձրացնում է տոկոսադրույքը, որը նվազեցնում է առևտրային բանկերի շահագրգռվածությունը` ԿԲ-ի վարկերի հաշվին իրենց պահուստները ավելացնելու ձգտումը: Տոկոսադրույքների բարձրացումը կհանգեցնի տոկոսի նկատմամբ  զգայուն ծախերի, մասնավորապես, ներդրումների կրճատմանը:

Որոշումների ընդունման այս մոտեցմանը տրվել է «թանկ փողերի քաղաքականություն» կամ ԿԲ-ի զսպող ԴՎՔ անվանումը:
· Ենթադրենք ԿԲ-ն անցում է կատարել մեղմ կամ ընդլայնող ԴՎՔ-ան: Այս քաղաքականության նպատակն ամբողջական պահանջարկի խթանումն է: ԿԲ-ն ամբողջական ծախսերը խթանելու նպատակով ընդունում է փողի առաջարկի ավելացման որոշում: Ուստի փողի առաջարկը մեծացնելու նպատակով ԿԲ-ն ձգտում է մեծացնել առևտրային բանկերի պահուստները: Այդ նպատակով դիմում է հետևյալ քայլերի.

· գնում է պետական պարտատոմսեր և այդ գնումների չափով մեծանում են առևտրային բանկերի պահուստները;

· իջեցնում է պահուստային նորման, որի հետևանքով պարտադիր պահուստները առևտրային բանկերի համար վերածվում են ավելցուկային պահուստների;

· իջեցնում է տոկոսադրույքը, որպեսզի առևտրային բանկերը շահագրգռված լինեն ԿԲ-ի վարկերի հաշվին մեծացնելու իրենց պահուստները:

Որոշումների ընդունման այս մոտեցումը ստացել է «էժան փողերի քաղաքականություն» անվանումը:

ԴՎՔ-ան իրականացման սկզբնական փուլը ԴՎՔ-ան գործիքների կիրառումն է, որի միջոցով որոշակի ազդեցությամբ տնտեսական միջավայր են փոխանցվում դրամավարկային ազդակները` ազդելով տոկոսադրույքի, իրացվելիության մակարդակի վրա և առաջ բերելով ՀՆԱ-ի ու գների մակարդակի համապատասխան փոփոխություն:
ՀՀ ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅԱՆ ԶԱՐԳԱՑՄԱՆ ՀԻՄՆԱԿԱՆ ՓՈՒԼԵՐԸ  
ՀՀ ԿԲ կարճատև ժամանակահատվածում ձեռք է բերել ԴՎՔ-ան մշակման և իրականացման մեծ փորձ: 90-ականների սկզբներին ՀՀ տնտեսությունում սկիզբ էր առնում գերգնաճը, որն իր գագաթնակետին հասավ 1993թ-ին: Որդեգրելով փողի ագրեգատների նպատակադրման ռազմավարություն` ԿԲ-ը բարեհաջող հաղթահարեց այն:

1991թ. փլուզվեց Խորհրդային Միությունը, անկախացան խորհրդային հանրապետությունները, այդ թվում` ՀՀ-ը,  սակայն անկախ չէին տնտեսական առումով (դեռևս շրջանառվում էր ռուսական ռուբլին):  ՀՀ ինքնուրույն դրամավարկային քաղաքականություն չէր իրականացնում, և ՀՀ տնտեսությունն իր վրա էր կրում Ռուսաստանում իրականացվող տնտեսական քաղաքականության հետևանքները: ՀՀ-ում տնտեսության կայունացման սկիզբը կապվում է ազգային արժույթի ներդրման հետ: Ազգային դրամը ներդրվեց 1993թ. նոյեմբերի 23-ին` մյուս բոլոր հանրապետությունների համեմատությամբ ուշացումով: Այդ հանրապետություններում չընդունվող խորհրդային ռուբլու ներհոսքը ՀՀ նպաստեց գների արագընթաց աճին`  հանգեցնելով գերգնաճի  (1993թ. ընթացքում ՍԳԻ-ն  կազմեց 11000%):  Չնայած ԿԲ-ն իրականացնում էր կոշտ ԴՎՔ, իսկ  Կառավարությունը` կառուցվածքային բարեփոխումներ, ԿԲ կողմից Կառավարության ուղղակի վարկավորման շարունակումը հնարավորություն չէր տալիս արդյունավետորեն նվազեցնելու գնաճը: Կառավարության տնտեսական քաղաքականության նկատմամբ անվստահության մթնոլորտը, աշխարհաքաղաքական խնդիրներն իրենց հերթին արագացնում էին փողի զանգվածի, գնաճի և տնտեսական անկման տեմպերը: ՀՀ անկախության առաջին տարիներին արձանագրվող գնաճն ուներ կառուցվածքային պատճառներ: 

Ազգային դրամի ներդրմանը հաջորդեց ՀՀ ԿԲ-ի վերակազմավորումը: 1994թ. սկզբին ՀՀ   ԿԲ-ն առաջին անգամ ԴՎՔ-ան ծրագիր մշակեց, ինչը կարելի է համարել ԿԲ հակագնաճային արդյունավետ քաղաքականության սկիզբը: 1994թ. ՀՀ ԿԲ-ը, որպես դրամավարկային կարգավորման ռազմավարություն, ընտրեց փողի ագրեգատների նպատակադրումը (փողի ագրեգատների նպատակադրման ռազմավարության լիարժեք ներդրման ժամանակահատված կարելի է համարել 1996թ., երբ ՀՀ ԿԲ Վարչությունը հուլիսի 19-ի «ՀՀ ԿԲ արժութային քաղաքականության սկզբունքների մասին» թիվ 122 որոշմամբ դրամը սահմանեց որպես ազատ լողացող արժույթ): 1996թ. այդ մոտեցումն ամրագրվեց    նաև «ՀՀ ԿԲ մասին» ՀՀ օրենքով, ըստ որի` ԿԲ գլխավոր նպատակը գնաճի կայուն և  ցածր մակարդակի ապահովումն էր (նախկինում գլխավոր նպատակը արժույթի ներքին և արտաքին կայունությունն էր): Օրենքը խստիվ սահմանափակում էր Կառավարության վարկավորումը և ամրագրում ԴՎՔ-ան իրականացումը բացառապես անուղղակի գործիքների միջոցով: Գնաճի կայուն և ցածր մակարդակին հասնելու համար ԴՎՔ-ան միջանկյալ նպատակ սահմանվեց փողի զանգվածը և գործառնական նպատակ` փողի բազան: ԿԲ-ը կարգավորում էր փողի բազան` բանկային համակարգի իրացվելիության, բանկերի կողմից ֆինանսական միջոցների ներդրման գործընթացի վրա ներգործելով: Այս գործընթացում ԴՎՔ-ան գործիքներ էին հանդիսանում իրացվելիություն ներարկող լոմբարդային վարկերը, ռեպո, բաց շուկայական և արտարժույթի առքի գործառնությունները, իրացվելիություն դուրս քաշող ավանդային սակարկությունները, ռեպո, բաց շուկայական և արտարժույթի վաճառքի գործառնությունները: Կարգավորելով ֆինանսական միջոցների ներդրման գործընթացը` ԿԲ-ն ապահովում է փողի զանգվածի ծրագրված փոփոխությունները` գնաճի ծրագրային ցուցանիշին հասնելու համար: 

Փողի ագրեգատների նպատակադրման ռազմավարության իրականացմամբ ՀՀ ԿԲ-ին հաջողվեց  ապահովել մակրոտնտեսական կայունություն` նվազեցնելով և կայունացնելով գնաճը: Գնաճն արդեն կառավարելի դարձավ 1994թ. երկրորդ կիսամյակում, չնայած տարին ամփոփվեց 1761% գնաճով: 1995թ. շրջադարձային էր. աշխուժացավ տնտեսությունը, արձանագրվեց 5.7% տնտեսական աճ, իսկ գնաճը կազմեց 32.2%: 1995-98թթ. գնաճի` աստիճանաբար կայունացող տատանումներից հետո, ՀՀ տնտեսությունը ցածր գնաճային միջավայրում էր: Ցածր գնաճը զուգորդվում էր բարձր, 2003թ-ից` արդեն երկնիշ տնտեսական աճով, մինչև 2008թ., երբ ՀՀ-ն իր վրա կրեց համաշխարհային ֆինանսատնտեսական ճգնաժամի ազդեցությունը: 1998-2005թթ. միջին տարեկան գնաճը կազմել է 2%: 

Փողի ագրեգատների ռազմավարության ներքո ԴՎՔ-ան իրականացումը 1994թ-ից զերծ չէր խոչընդոտներից և բարդություններից, մասնավորապես, անվանական խարիսխի կառավարման առումով (Անվանական խարիսխը քաղաքականության ցուցանիշ է, որը հրապարակվում է որպես վերջնական կարգավորման ենթակա տնտեսական երևույթ արտահայտող ցուցանիշ: Այն սերտ կապի մեջ պետք է լինի ԴՎՔ-ան վերջնական նպատակի հետ և դրան հասնելու օժանդակ միջոց է): Մինչև 1998թ. անվանական խարիսխը` փողի զանգվածը, ներառում էր բանկային համակարգից դուրս շրջանառվող կանխիկը և բանկերի կողմից ռեզիդենտներից ներգրավված ավանդները: 1998թ. հուլիսից ՀՀ ԿԲ-ն անցավ նաև փողի ագրեգատների ազգային արժույթով մասի` դրամային զանգվածի և դրամային բազայի նպատակադրմանը: Այս փոփոխության անհրաժեշտությունն առաջացավ հաճախ որպես խնայողության միջոց հանդիսացող արտարժութային ավանդների տեսակարար կշռի շարունակական, արագ տեմպերով աճի արդյունքում: Այս նոր քաղաքականությունը չվերացրեց գործառնական նպատակի և անվանական խարսխի միջև կապերի անկայունությունը: Նման տատանողականությունը ազդում էր փողի ագրեգատների նպատակադրման ռազմավարության արդյունավետության վրա: Գնաճի և փողի ագրեգատների միջև կայուն կապի բացակայության, փողի բազայի ու փողի զանգվածի միջև կապի անկայունության հետ մեկտեղ առաջ եկավ նաև ԿԲ-ի կողմից փողի ագրեգատների լիարժեք կառավարման անհնարինության խնդիրը: ՀՀ ԿԲ-ը հաջողությամբ կառավարում էր  փողի բազայի ցուցանիշը, սակայն փոխանցման մեխանիզմների անկատարությունները դժվարություններ էին առաջացնում փողի զանգվածի կառավարման հարցում: Զարգացող ֆինանսական շուկայի, կանխիկ դոլարի ստվերային շրջանառության, դրսից եկող հոսքերի զգալիորեն ավելացման պայմաններում արձանագրվում էին վարկերի և ավանդների նկատմամբ պահանջարկի, փողի զանգվածի կառուցվածքի, դոլարայնացման մակարդակի, փողի շրջապտույտի արագության զգալի փոփոխություններ: Փողի պահանջարկը ենթարկվում էր էական տատանումների, որը նվազեցնում էր դրա կանխատեսելիության աստիճանը: Արդյունքում` փողի զանգվածը շարունակաբար շեղվում  էր նպատակային ցուցանիշից ինչպես փողի բազա-փողի զանգված կապի թուլացման, այնպես էլ փողի զանգված-գնաճ կապի անկայունության պայմաններում` անվանական խարիսխի նկատմամբ վերջնական նպատակին կամ գնաճի կայուն մակարդակին առաջնահերթություն տալու պատճառով, երբ ՀՀ ԿԲ-ն, ըստ իր հայեցողության, պարբերաբար վերանայում էր փողի ագրեգատների նպատակային ցուցանիշները: ՀՀ-ում խիստ դժվարացել էր գնաճի նպատակային ցուցանիշի և փողի ագրեգատների նպատակային ցուցանիշների միաժամանակյա ապահովումը: Փողի ագրեգատների ծրագրային ցուցանիշների վերանայումների պատճառ էին նաև արտաքին ցնցումները: Փողի զանգվածը չէր ծառայում որպես վստահելի անվանական խարիսխ, և գների կայունության համատեքստում ՀՀ ԿԲ-ի առջև ծառացավ նոր անվանական խարիսխի ընտրության խնդիր, որը կարող էր լինել կամ փոխարժեքի նպատակադրումը, կամ գնաճի ուղղակի նպատակադրումը:
Փոխարժեքի նպատակադրման ռազմավարությունը կառաջացներ մի շարք խնդիրներ` արժույթի ընտրությունը, որին անհրաժեշտ կլիներ ամրագրել դրամը, արտաքին աշխարհի ցնցումների` ՀՀ-ին փոխանցման ժամանակ ամենաարդյունավետ  գործիքի` հարկաբյուջետային քաղաքականության ճկունության (արագ ծախսելու կամ կլանելու ունակության) սահմանափակությունը, արտաքին պահուստների սահմանափակությունը, տնտեսության ոչ բավարար պաշտպանվածությունը: Այդ պարագայում ՀՀ տնտեսությանը բնորոշ կապիտալի զգալի ներհոսքի և արտահոսքի ազդեցությունը փոխարժեքի վրա զսպելու դեպքում կարձանագրվեին տոկոսադրույքների էական  տատանումներ, կխաթարվեր ֆինանսական կայունությունը, իսկ կապիտալի ազատ շարժի սահմանափակումը ՀՀ նման փոքր և բաց տնտեսության համար ուղղակի կնշանակեր հրաժարում տնտեսության երկարաժամկետ  զարգացումից: Փոխարժեքի նպատակադրման ռազմավարության ընտրության աննպատակահարմարության պարագայում ԿԲ-ը քննարկում էր գնաճի ուղղակի նպատակադրման ռազմավարության ընտրության նպատակահարմարությունը:

2006թ. հունվարի 1-ից ԿԲ-ը փողի ագրեգատների նպատակադրումից պաշտոնապես անցում է կատարել գնաճի լիարժեք նպատակադրմանը, սակայն ոչ միանգամից, այլ անցումային փուլով: ԿԲ-ը հրապարակեց գնաճի պայմանական կանխատեսված մակարդակը` ներկայացնելով միայն ԿԲ-ի գործողությունների որակական ուղղությունները: Որպես քաղաքականության հիմնական գործիք` սահմանեց վերաֆինանսավորման կամ ռեպո տոկոսադրույքը, իսկ գործառնական նպատակ` կարճաժամկետ տոկոսադրույքները: ԴՎՔ-ան իրականացման և արդյունքների ստացման միջև գոյություն ունեցող 12-ամսյա ժամանակային լագն օրենսդրորեն ամրագրվեց որպես գնաճի նպատակադրման ժամանակային հորիզոն և ներառվեց հաշվետվելիության համակարգում: Նոր ռազմավարությունը ենթադրում էր գնաճը պայմանավորող փոփոխականների ավելի լայն դաշտի վերլուծություն, փոխանցման մեխանիզմի մասին ավելի հստակ պատկերացում, դրանց հիման վրա հաջորդող 12-ամսյա ժամանակահատվածի գնաճի եռամսյակային կանխատեսում: Վերջինիս և գնաճի նպատակային ցուցանիշի միջև շեղման վերացման հիմնական գործիքը ԿԲ կարճաժամկետ տոկոսադրույքն էր: Նոր ռազմավարության ընդունմանը զուգահեռ, կատարելագործվեցին հաշվետվելիության  և կանխատեսումների մեխանիզմները, որոնց համար հիմք էին հանդիսանում որոշումների կայացման ընթացակարգերի փոփոխությունները, ապագայի վերաբերյալ դատողություններ ներառող մոտեցման կիրառումը: Գնաճի կանխատեսման և ԿԲ Խորհրդին կանխատեսումների ներկայացման գործընթացը տեղի է ունենում եռամսյակային և ամսական ընթացակարգերի համաձայն: ԴՎՔ-ան գործիքների տոկոսադրույքների վերաբերյալ որոշումներն ընդունվում են յուրաքանչյուր ամիս` պարտադիր պահուստավորման ամսական մեխանիզմի գործողության պայմաններում: 

ՀՀ ԿԲ-ի հիմնական նպատակներն են ՀՀ-ում գների կայունության և ֆինանսական կայունության ապահովումը: Գների կայունություն բառացիորեն չի նշանակում անփոփոխ գներ, այլ գների դանդաղ և կայուն աճ: Ուստի ԿԲ-ը պետք է նպատակադրի ոչ թե զրոյական, այլ չափավոր գնաճ: Գների այն մակարդակը, որը տվյալ երկրի տնտեսության առանձնահատկություններից ելնելով առավել համապատասխանում է գների կայունության սահմանմանը, ընտրվում է որպես գնաճի նպատակային մակարդակ կամ գնաճի թիրախ: ՀՀ-ում որպես գնաճի նպատակային թիրախ սահմանվել է 4% ± 1.5% տատանումների թույլատրելի միջակայքով: Գնաճի նպատակային մակարդակը սահմանվում է ԿԲ-ի կողմից: Գնաճը չափվում է սպառողական գների ինդեքսի միջոցով, որը սպառողական զամբյուղի մեջ ընդգրկված ապրանքների և ծառայությունների` իրենց համապատասխան կշիռներով կշռված գների միջին մեծությունն է: 
Գնաճի նպատակադրման ռազմավարության համատեքստում որպես դրամավարկային քաղաքականության միջանկյալ նպատակ գնաճի կանխատեսված մակարդակն է, իսկ որպես գործառնական նպատակ` կարճաժամկետ տոկոսադրույքը: ՀՀ ԿԲ-ը դրամավարկային քաղաքականության ռազմավարության, միջանկյալ և գործառնական նպատակների ընտրության հարցում լիովին անկախ է:

Գնաճի նպատակադրամն ռազմավարություն իրականացնելիս առավել կարևորվում է ԿԲ-ի հաշվետվելիությունն ու թափանցիկությունը, և ՀՀ ԿԲ-ը պարբերաբար հանդես է գալիս տարբեր հրապարակումներով:
ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅԱՆ ԳՈՐԾԻՔՆԵՐԸ

ԴՎՔ-ան գործառնական նպատակների կառավարումը իրականացվում է ԴՎՔ-ան գործիքների միջոցով: Դրանք բաժանվում են երկու խոշոր խմբի.

1. ուղղակի
2. անուղղակի
ՈՒՂՂԱԿԻ ԳՈՐԾԻՔՆԵՐ - Ուղղակի գործիքները հիմնականում ներգրավվող և տրամադրվող միջոցների ծավալային ու տոկոսադրույքային սահմանափակումներն են: Շուկայական հարաբերությունների զարգացման ու ֆինանսական շուկայի ընդլայնմանը զուգընթաց ԿԲ-երն աստիճանաբար անցում են կատարել շուկայական չափանիշների վրա հիմնված լծակների՝ ԴՎՔ-ան անուղղակի գործիքների կիրառմանը:
Ուղղակի գործիքները  հրամայական բնույթի են և տրվում են ԿԲ-երի կողմից առևտրային բանկերում ներդրված միջոցների քանակի կամ գնի, առևտրային բանկերի տրամադրվող վարկերի ծավալների, արժույթի փոխարժեքի կարգավորման համար: Այսինքն` ԿԲ-ը միջամտում է  ֆինանսական շուկայի սուբյեկտների գործունեությանը՝ վարչահրամայական մեթոդների միջոցով սահմանափակելով տոկոսադրույքների մակարդակը կամ վարկավորման ծավալները: Բանկերի կողմից տրամադրվող վարկերի կամ ներգրավվող ավանդների ծավալների սահմանափակումները կոչվում են քանակական սահմանափակումներ: Իսկ դրանց տոկոսադրույքների, պաշտոնական փոխարժեքի սահմանափակումները՝ գնային սահմանափակումներ: Ուղղակի կարգավորման գործիքներն ունեն մի շարք թերություններ՝ խոչնդոտում են ֆինանսական շուկայի զարգացմանը և կարող են հանգեցնել ֆինանսական միջոցների արտահոսքի: Ինչպես նաև, ուղղակի գործիքների կիրառումը արդյունավետ չէ շուկայական տնտեսության պայմաններում, քանի որ կարող է հանգեցնել ֆինանսական շուկայի անհաշվեկշռվածությունների, չարաշահումների տեղիք տալ, նվազեցնել ֆինանսական շուկայի մասնակիցների միջև մրցակցային աստիճանը և այլն: Սակայն բացառություն են կազմում հետևյալ դեպքերը` երբ ֆինանսական համակարգը անառողջ է, և անհրաժեշտ են կարճաժամկետ վարչական լծակներ; երբ ֆինանսական շուկայի արձագանքը անուղղակի կարգավորմանը համարժեք չէ; երբ տնտեսությունը գտնվում է անցումային փուլում: 
Ուղղակի գործիքներից են՝  

· Տոկոսադրույքների և «վարկային առաստաղի» կարգավորումը – տոկոսադրույքների վարչական կարգավորման դեպքում վերահսկվում է բանկային գործառնությունների մակարդակը, վերին կամ ստորին սահմանը, տատանումների աստիճանը: Սահմանվում է ավանդների տոկոսադրույքների ստորին մակարդակը, վարկերի տոկոսադրույքների վերին մակարդակը, միջբանկային վարկերի արտոնյալ դրույքները: Տոկոսադրույքների վերին մակարդակի սահմանափակման միջոցով հեշտանում է հասանելիությունը վարկերի նկատմամբ: «Վարկային առաստաղը» բանկերի կողմից տրամադրվող      վարկերի ծավալների սահմանափակումն է: Վարկային առաստաղի սահմանումը խախտում է շուկայական մեխանիզմի գործունեությունը:
· «Հորդորելու քաղաքականությունը» - այս քաղաքականության օգնությամբ ԿԲ-ը փորձում է կանոնավորել ԴՎՔ-ան միջոցառումները, որպեսզի խուսափի ուղղակի միջամտությունից: «Համոզելու» միջոցով ԿԲ-ը փորձում է  հասնել ԴՎՔ-ան վերջնական նպատակին: Օրինակ, համոզելու միջոցով կարող է նպաստել վարկերի ծավալների կրճատմանը, որպեսզի սառեցվի «գերտաքացած տնտեսությունը» և այլն:

· «Ջենթլմենային համաձայնագիրը» – այն ոչ պաշտոնական, փոխադարձ  վստահության վրա հիմնված համաձայնագիր է, որը կարող է կնքվել ԿԲ-ի և առևտրային բանկերի միջև: Այս համաձայնագիրը կրում է կամավոր բնույթ և չի նախատեսում տույժեր կամ տուգանքներ, այն չկատարելու դեպքում:

ԱՆՈՒՂՂԱԿԻ ԳՈՐԾԻՔՆԵՐ - Ֆինանսական շուկայում խնայողությունների և վարկերի արդյունավետ բաշխմանը նպաստում է ֆինանսական ազատականացումը, որը ԴՎՔ-ան հարթությունում ենթադրում է  անցում ուղղակի կարգավորման գործիքներից անուղղակիի: ԴՎՔ-ան անուղղակի գործիքները հանդես են գալիս  ֆինանսական շուկայի զարգացվածության որոշակի աստիճանում և ամբողջությամբ հիմնված են շուկայական մեթոդների վրա: Դրանց կիրառմամբ ԿԲ-ը հանդես է գալիս ոչ թե ֆինանսական շուկա ձևավորողի, այլ դրանից օգտվողի դերում: ԴՎՔ-ան հիմնական անուղղակի գործիքներն են` 
· Բաց շուկայական գործառնություններ (արժեթղթերի առք ու վաճառքի գործառնություններ, ռեպո համաձայնագրերի կնքում)

· Մշտական հնարավորության գործիքներ (լոմբարդային վարկեր և ավանդներ)

· Պարտադիր պահուստավորման նորմատիվը (մեխանիզմը) և այլն:
ԲԱՑ ՇՈՒԿԱՅԱԿԱՆ ԳՈՐԾԱՌՆՈՒԹՅՈՒՆՆԵՐ
 Բաց շուկայական գործառնությունները ԴՎՔ-ան ամենակարևոր գործիքներն են, քանզի վերջիններս տոկոսադրույքների և փողի բազայի փոփոխության հիմնական որոշիչներն են: Դրանք նաև փողի առաջարկի տատանումների հիմնական աղբյուրն են: Բայց շուկայական գործառնությունները իրացվելիության ներարկման կամ կրճատման նպատակով ԿԲ-ի կողմից կիրառվող գործիքներն են: 
Լայն իմաստով բաց շուկայական գործառնություններն այն հիմնական գործիքներն են, որոնք օգտագործվում են ԴՎՔ-ան իրականացման ընթացքում: Բայց շուկայական գնումներն ընդլայնում են փողի բազան և պահուստները, ավելացնում փողի առաջարկն ու նվազեցնում կարճաժամկետ տոկոսադրույքները: Իսկ բաց շուկայական վաճառքը փոքրացնում է փողի բազան և պահուստները` նվազեցնելով փողի առաջարկն ու բարձրացնելով կարճաժամկետ տոկոսադրույքները: 

Գոյություն ունի  երկու տիպի բաց շուկայական գործառնություն:
1. Դինամիկ բաց շուկայական գործառնություններ – ուղղված են պահուստների մակարդակի և փողի բազայի փոփոխմանը:
2. Պաշտպանողական բաց շուկայական գործառնություններ - ուղղված են փողի բազայի և պահուստների վրա ազդող այլ գործոնների չեզոքացմանը: Պաշտպանողական բաց շուկայական գործառնություններն անվանում են նաև ճշգրտման մեխանիզմ: 
Բաց շուկայական գործառնությունները ԿԲ-երն իրականացնում  են պետական արժեթղթերի առք ու վաճառքի միջոցով:

 Բաց շուկայական գործառնություններն են՝
· Ռեպո և հակադարձ ռեպո համաձայնագրերի կնքումը - ռեպո համաձայնագրի կնքումը հետգնման իրավունքով արժեթղթերի ժամանակավոր գնումն է ու վաճառքը որոշակի ժամկետայնությամբ: Ռեպո համաձայնագրերը հանդիսանում են իրացվելիության կարճաժամկետ կարգավորման գործիք, քանի որ ԿԲ-ն առավելապես արդյունավետ է ազդում կարճաժամկետ իրացվելիության և կարճաժամկետ տոկոսադրույքների վրա: Ռեպո գործարքի կնքումն իրենից ներկայացնում է ԿԲ-ի կողմից արժեթղթերի առք, որոշ ժամանակ անց ետ վաճառելու պայմանով՝ համապատասխան տոկոսադրույքով: Ռեպո գործարքների կնքման հաճախականություն որոշվում է իրացվելիության մոնիթորինգի հիման վրա և կարող է կնքվել 7, 14, 21, 28 օր ժամկետայնությամբ: Ռեպո համաձայնագիրը հանդիսանում է իրացվելիություն ներարկող գործիք, իսկ հակադարձ ռեպո գործառնությունը` իրացվելիությունը կրճատող գործիք: 
· Արժեթղթերի (պետական արժեթղթերի) առք ու վաճառքի գործառնություններ  (առանց պայմանի, միակողմանի) – իրացվելիության ներարկող գործիք է արժեթղթերի առքը և կրճատող` վաճառքը: Արժեթղթերի առք ու վաճառքի գործառնությունները հանդիսանում են միջնաժամկետ և երկարաժամկետ ԴՎՔ-ան հիմնական գործիք: ԿԲ-ը դրանով շուկայական տոկոսադրույքների վերաբերյալ որևէ ազդակ հաղորդելու նպատակ չի դնում, այլ առավելապես   երկարաժամկետ իրացվելիության կարգավորման խնդիր է լուծում:
· Ճշգրտման մեխանիզմների կիրառում – oրինակ, արտարժույթի առք ու վաճառք, կամ արտարժույթի SWOP:
Բաց շուկայական գործառնությունները ճկուն են, ճշգրիտ, ներդրվում են շատ արագ, կիրառելի են ցանկացած պայմաններում, տեղի են ունենում ԿԲ-ի նախաձեռնությամբ, որն ամբողջությամբ կառավարում է դրանց ծավալները: Այդ գործիքները հեշտությամբ ուղղվում են, այսինքն, եթե սխալ են կատարվել, ԿԲ-ն կարող է անմիջապես հակառակ գործողությունը կատարել:
ՄՇՏԱԿԱՆ ՀՆԱՐԱՎՈՐՈՒԹՅԱՆ ԳՈՐԾԻՔՆԵՐԸ
 Մշտական հնարավորության գործիքները ձևավորում են ԴՎՔ-ան տոկոսադրույքների վերին և ստորին սահմանը ու դրանով իսկ շուկան ապահովագրում տոկոսադրույքների կտրուկ տատանումներից: Մշտական հնարավորության գործիքները նույնպես ծառայում են իրացվելիության ներարկման կամ կլանման նպատակին: Այդ գործիքները կիրառվում են ԿԲ-ի կողմից առևտրային բանկերի նախաձեռնությամբ, գործառնական օրվա ցանկացած պահին: 

Մշտական հնարավորության գործիքներն են` 

· Վերաֆինանսավորման կամ ռեպո գործիքը (ՀՀ ԿԲ-ի մշտական հնարավորության գործիք է մեկօրյա լոմբարդային ռեպոն)

· Դրամական միջոցների ներգրավումը (ՀՀ ԿԲ-ի մշտական հնարավորության գործիք է մեկօրյա դրամական միջոցների ներգրավումը):

Վերաֆինանսավորման տոկոսադրույքը ՀՀ ԿԲ Խորհուրդը սահմանում է ըստ նախապես սահմանված օրացույցի: Ներկայումս այն կազմում է 5.5 տոկոս: Գործարքն իրականացվում է աճուրդի միջոցով 7-օրյա ժամկետով, ֆիքսված կամ տատանվող տոկոսադրույքով (առևտրային բանկը ԿԲ-ին շուկայական գնով վաճառում է պարտատոմսեր, հետ գնելու և տոկոսագումարը վճարելու պարտավորությամբ): Վերաֆինանսավորման քաղաքականության համապատասխան ԿԲ-ն սահմանում է լոմբարդային ռեպոյի և դրամական միջոցների ներգրավման տոկոսադրույքները:

Լոմբարդային ռեպոն բանկերի համար ծառայում է որպես վարկային հնարավորություն և ուղղվում իրացվելիության խիստ կարճաժամկետ խնդիրների լուծմանը (իրացվելիություն ներարկող գործիք է): Լոմբարդային ռեպոյի տոկոսադրույքը սահմանվում է ՀՀ ԿԲ-ի Խորհրդի կողմից վերաֆինանսավորման տոկոսադրույքի սահմանման օրը, որով և բավարարվում է լոմբարդային ռեպոյի ցանկացած պահանջարկ: Այդ տոկոսադրույքը հանդիսանում է ԿԲ-ի կողմից իրականացվող գործառնությունների տոկոսադրույքների առավելագույն սահմանը (այն ներկայումս 7% է):  Լոմբարդային ռեպոն մեկ օրյա հնարավորության գործիք է և այն իրենից ներկայացնում է արժեթղթերի գրավադրմամբ փոխառության տրամադրում: ԿԲ-ի կողմից մշակվում է որպես գրավ ընդունվող արժեթղթերի ցանկը (միջազգային պրակտիկայում լոմբարդային վարկը կարող է տրամադրվել մեկ օրից մինչև 4 ամիս ժամկետով):

Դրամական միջոցների ներգրավման գործիքը հանդիսանում է ավելցուկային իրացվելիության եկամտաբեր օգտագործման հնարավորություն: Այն մեկօրյա գործիք է: Ավանդի տոկոսադրույքը սահմանվում և հրապարակվում է ՀՀ ԿԲ Խորհրդի կողմից և հանդիսանում է տոկոսադրույքների ներքին սահմանը (այն ներկայումս 4% է): 

Մշտական հնարավորության գործիքները կատարում են յուրահատուկ պաշտպանիչ գործառույթ բանկերի համար, ուստի դրանց կիրառությունը խիստ սահմանափակ է և ցանկալի չէ դրանց հաճախակի օգտագործումը:

ՊԱՐՏԱԴԻՐ ՊԱՀՈՒՍՏԱՎՈՐՈՒՄԸ

Պարտադիր պահուստավորման սահմանաչափի փոփոխությունները, որպես ԿԲ-ի ԴՎՔ-ան ուղղակի ներգործության միջոց, փողի բազմարկչի փոփոխությունների միջոցով անմիջականորեն ազդում են  փողի առաջարկի վրա: Պարտադիր պահուստավորման դրույքաչափի ավելացումը նվազեցնում է այն ավանդների մեծությունը, որոնց կարող է նպաստել տվյալ պահին առկա դրամական բազայի մեծությունը, և այդ ավանդների նվազումը հանգեցնում է փողի առաջարկի կրճատմանը:  Պարտադիր պահուստավորման դրույքաչափի ավելացումը նաև ավելացնում է պահուստների նկատմամբ պահանջարկը և նպաստում միջբանկային տոկոսադրույքների աճին: Եվ հակառակը, պարտադիր պահուստավորման դրույքաչափի նվազեցումը հանգեցնում է փողի առաջարկի ավելացմանը և միջբանկային տոկոսադրույքների նվազեցմանը: ԿԲ-ը լիազորված է սահմանելու բանկերի կողմից ներգրավված միջոցների դիմաց ԿԲ-ում տեղաբաշխվող պարտադիր պահուստների չափը, պահուստների օգտագործման կարգը: Այս գործիքն անմիջական ազդեցություն է թողնում փողի առաջարկի և պահուստների (բանկային իրացվելիության) վրա: 

Պարտադիր պահուստավորումը, որպես փողի առաջարկի ու տոկոսադրույքների կարգավորման գործիք, կիրառելու հիմնական առավելությունն այն է, որ հավասարապես և ուղղակիորեն ազդում է բոլոր բանկերի ու անմիջապես փողի առաջարկի վրա: Իսկ թերությունն այն է, որ դրույքաչափի բարձրացումը քիչ հավելուրդային պահուստներ պահող բանկերի մոտ կարող է առաջացնել իրացվելիության խնդիրներ:
ԿԲ-ում պահեստավորման ենթակա են բանկերի կողմից ՀՀ դրամով և արտարժույթով ներգրավված միջոցները: ՀՀ տարածքում գործող բանկերի կողմից ՀՀ դրամով ներգրավված միջոցների դիմաց ԿԲ-ում դրամով տեղաբաշխվող պարտադիր պահուստների նվազագույն չափը սահմանվում է ներգրավված միջոցների 2%-ի չափով: Իսկ արտարժույթով ներգրավված միջոցների դիմաց պարտադիր պահուստների նվազագույն չափը սահմանվում է ներգրավված միջոցների 18%-ի չափով: ՀՀ դրամով ներգրավված միջոցների դիմաց պահուստավորումն իրականացվում է ՀՀ դրամով, իսկ արտարժույթով ներգրավված միջոցների դիմաց` 14%-ը ՀՀ դրամով, 4%-ը` արտարժույթով: Արտարժույթի փոխարժեքի փոփոխման հետ կապված ռիսկը կրում է բանկը: Պահուստավորման ենթակա գումարի մեծության կարգավորումը կատարվում է յուրաքանչյուր 28 կամ 35 օրը մեկ, ըստ ԿԲ-ի կողմից սահմանված օրացույցի, կարգավորումը կատարվում է հաշվետու ժամանակաշրջանում փաստացի պահուստավորված և պահուստավորման ենթակա միջոցների միջին օրական գումարների համեմատման միջոցով: Բանկերը ինքնուրույն են տնօրինում, տիրապետում և օգտագործում պարտադիր պահուստների միջոցները:
ՀՀ ԴՐԱՄԱՎԱՐԿԱՅԻՆ ՔԱՂԱՔԱԿԱՆՈՒԹՅԱՆ ԳՈՐԾԻՔՆԵՐԸ

ՀՀ ԴՎՔ-ան անուղղակի գործիքների կիրառումը կանոնակարգվում է «ՀՀ ԿԲ ԴՎՔ-ան անուղղակի գործիքները և դրանց կիրառման մեխանիզմները» փաստաթղթով, ըստ որի այդ գործիքները բաժանվում են 4 խմբի`

· Հիմնական վերաֆինանսավորման գործիք – որը ենթադրում է ԿԲ-ի նախաձեռնությամբ ռեպո գործարքի իրականացում` կարճաժամկետ իրացվելիության ներարկման նպատակով:

· Ճշգրտող գործիքներ – որոնք ենթադրում են ԿԲ-ի նախաձեռնությամբ ռեպո, հակադարձ ռեպո, արտարժույթի տրամադրման և ներգրավման սվոփ (SWOP), դրամական միջոցների ներգրավման սակարկություններով գործարքների իրականացում՝ իրացվելիության ու տոկոսադրույքների հնարավոր կարճաժամկետ շեղումների վերացման նպատակով:

· Կառուցվածքային գործիքներ – որոնք ենթադրում են ԿԲ-ի նախաձեռնությամբ երկարաժամկետ վերաֆինանսավորման գործիքի, պարտատոմսերի և արտարժույթի առք ու վաճառքի գործարքների իրականացում` իրացվելիության տրամադրման կամ միջոցների ներգրավման նպատակով՝ երկարաժամկետ հատվածով:

· Մշտական հնարավորության գործիքներ – որոնք ենթադրում են դրամական միջոցների ներգրավման կամ տրամադրման գործիքների կիրառում առևտրային բանկերի նախաձեռնությամբ, ինչը թույլ է տալիս առևտրային բանկերին ճշգրտել  իրացվելիության մեկօրյա անհաշվեկշռվածությունները:
ԹԵՄԱ 3. ԱՌԵՎՏՐԱՅԻՆ ԲԱՆԿԵՐԻ ԳՈՐԾՈՒՆԵՈՒԹՅԱՆ ԿԱԶՄԱԿԵՐՊՈՒՄԸ ԵՎ ՎԵՐԱՀՍԿՈՂՈՒԹՅՈՒՆԸ

ԱՌԵՎՏՐԱՅԻՆ ԲԱՆԿԵՐԻ ԼԻՑԵՆԶԱՎՈՐՄԱՆ ԱՆՀՐԱԺԵՇՏՈՒԹՅՈՒՆԸ
Բանկն իրավաբանական անձ է, որն իրավունք ունի օրենքով սահմանված կարգով և տրված լիցենզիայի հիման վրա իրականացնել բանկային գործունեություն:
Բանկային գործունեություն է համարվում ավանդներ ընդունելը կամ ավանդներ ընդունելու առաջակությամբ հանդես գալը և ավանդն ընդունողի անունից ու ռիսկով դրանք տեղաբաշխելը՝  վարկեր, ավանդներ, դեպոզիտներ տրամադրելու և (կամ) ներդրումներ կատարելու միջոցով:

Ժամանակակից աշխարհում բանկային գործունեությունը համարվում է լիցենզավորման համար ենթակա գործունեության հատուկ տեսակ: Առևտրային բանկերը գործում են կարգավորման և վերահսկողության խիստ դաշտում։ Բանկի գործունեությունը կարգավորվում է անուղղակի տնտեսական մեթոդներով (ԿԲ նորմատիվներ, օրենքներ և այլն):

Լիցենզավորման հատուկ ընթացակարգի գործողության անհրաժեշտությունը պայմանավորված է բանկային գործառնություններում առկա ռիսկերով և վճարունակ պահանջարկի մակրդակի վրա ազդեցությամբ: 

Հիմք ընդունելով «Բանկերի և բանկային գործունեության մասին» ՀՀ օրենքը և ղեկավարվելով «Հայաստանի Հանրապետության կենտրոնական բանկի մասին» ՀՀ օրենքի ԿԲ-ի խորհրդի իրավասությունների վերաբերյալ դրույթներով` ՀՀ ԿԲ-ի խորհուրդը հաստատում է «Բանկերի և օտարերկրյա բանկերի մասնաճյուղերի գրանցումն ու լիցենզավորումը, մասնաճյուղերի և ներկայացուցչությունների գրանցումը» կանոնակարգ 1–ը:
Համաձայն «Բանկերի և բանկային գործունեության մասին» ՀՀ օրենքի` բանկային գործունեության լիցենզիան Կենտրոնական բանկի կողմից տրվող բանկային գործունեություն իրականացնելու թույլտվությունը հավաստող փաստաթուղթ է: Բանկային գործունեության լիցենզիա   տալու    բացառիկ   իրավունքը   պատկանում  է  Կենտրոնական բանկին: 

Բանկային գործունեության լիցենզիան անժամկետ է, և դրանում նախատեսված իրավունքները չեն կարող փոխանցվել կամ այլ կերպ օտարվել: Բանկային գործունեության լիցենզիայի միասնական ձևը սահմանվում է ԿԲ-ի կողմից: 

Բանկային գործունեության լիցենզիան կարող է անվավեր կամ ուժը կորցրած ճանաչվել ԿԲ-ի որոշմամբ, օրենքով նախատեսված դեպքերում:

Բանկի կամ օտարերկրյա բանկի մասնաճյուղի լուծարման դեպքում բանկային գործունեության լիցենզիան ուժը կորցնում է և պետք է վերադարձվի ԿԲ: Բանկային գործունեության լիցենզիայի կորստի դեպքում բանկը կամ օտարերկրյա բանկի մասնաճյուղն այդ մասին անհապաղ հայտնում է ԿԲ-ին: Բանկի կամ օտարերկրյա բանկի մասնաճյուղի դիմումով ԿԲ-ը մեկամսյա ժամկետում վերականգնում է նրա բանկային գործունեության լիցենզիան:

Բանկային գործունեության լիցենզիան դասվում է բարդ ընթացակարգով տրվող լիցենզիաների շարքին: Բանկային գործունեության լիցենզավորման յուրաքանչյուր փուլի տևողությունը սահմանված է մինչև մեկ ամիս: Բանկերը ենթակա են պետական գրանցման կենտրոնական բանկի կողմից, դրանք կարող են իրականացնել բանկային գործունեություն  վերջինիս կողմից լիցենզավորվելու պահից:

Լիցենզավորման ընթացակարգի  փուլերը: Լիցենզավորման ընթացակարգը սկսվում է լիցենզիայի նախնական հավանություն ստանալու միջնորդագիր ներկայացնելու պահից և ավարտվում է լիցենզիա տալու կամ լիցենզիա ստանալու դիմումը մերժելու պահով:

Լիցենզավորման ընթացակարգի փուլերն են`

· լիցենզիա ստանալու նախնական հավանությունը,
· բանկի կամ օտարերկրյա բանկի մասնաճյուղի գրանցումը,

· լիցենզիայի տրամադրումը:

Լիցենզիա ստանալու նախնական հավանությունը - Լիցենզավորման եռափուլ ընթացակարգում առանձնապես կարևորվում է լիցենզիա ստանալու նախնական հավանության համար նախաձեռնող անձանց կողմից կենտրոնական բանկ ներկայացված միջնորդագրի և դրան կից փաստաթղթերի քննարկման փուլը։ Լիցենզիա ստանալու նախնական հավանության համար ԿԲ են ներկայացվում հետևյալ փաստաթղթերը`

· նախաձեռնող անձանց կամ օտարերկրյա բանկի միջնորդագիրը,

· ստեղծվող բանկի կանոնադրության նախագիծը, իսկ օտարերկրյա բանկի մասնաճյուղի համար օտարերկրյա բանկի հիմնադիր փաստաթղթերը և մասնաճյուղի կանոնադրության նախագիծը,

· բանկի մասնակիցների վերաբերյալ անհրաժեշտ փաստաթղթերը,

· ստեղծվող բանկի կամ օտարերկրյա բանկի մասնաճյուղի գործունեության տնտեսական ծրագիրը: 

Լիցենզիա   ստանալու    նախնական   հավանության    միջնորդագիրն իրենից ներկայացնում է նախաձեռնող անձանց պաշտոնական դիմումը ԿԲ-ին, որով նրանք վերջինիս տեղյակ են պահում բանկ ստեղծելու մասին և հավաստիացնում, որ մանրակրկիտ դիտարկել են միջնորդագրին կից ներկայացված յուրաքանչյուր փաստաթղթում արտացոլված տեղեկատվությունը  (արժանահավատ է ու ամբողջական), և գիտակցում են, որ որևէ փաստի սխալ ներկայացումը կամ բացթողումը հանգեցնում է օրենքով սահմանված պատասխանատվության։ 

Բանկի կանոնադրությունը նրա հիմնադիրների կողմից հաստատված հիմնադիր փաստաթուղթ է, որի հիման վրա լիցենզավորող մարմինը պատկերացում է կազմում նոր ստեղծվող բանկի իրավական վիճակի,  գտնվելու վայրի, մեկնարկային կապիտալի, կառավարման մարմինների կառուցվածքի և իրավասությունների, բանկի կողմից իրականացվող ֆինանսական գործառնությունների ցանկի, տարածքային ստորաբաժանումների ստեղծման և գործունեության դադարման վերաբերյալ։

Բանկի կամ օտարերկրյա բանկի մասնաճյուղի գործունեության տնտեսական ծրագիրը կոնկրետ հաշվարկներով, վերլուծություններով և ելակետային տվյալներով հիմնավորված, բանկի գործունեության առաջիկա երեք տարիների համար կազմված  ու տնտեսական գործունեությունը հիմնավորող փաստաթուղթ է: Տնետեսական ծրագիրը բաղկացած է հետևյալ բաժիններից` ընդհանուր դրույթներ, բանկի ներքին կազմակերպական կառուցվածքը, եկամուտների և ծախսերի հաշվարկը, ֆինանսական հեռանկարային զարգացման միտումները, ներդրումների համար կանխատեսվող շուկաների նկարագրությունը, միջոցների ներգրավման հիմնական գործիքները, մրցակցությանը դիմակայելու մեթոդները, բանկի կառավարման սկզբունքները և հնարավոր ռիսկերի գնահատումը:

Այս փուլի հիմնական նպատակն է մանրամասն քննարկել նախաձեռնող անձանց կողմից ներկայացված փաստաթղթերը, պարզել, թե ովքեր են լինելու ապագա բանկի ղեկավարները, մասնակիցները, որքանով է իրատեսական գործունեության տնտեսական ծրագիրը:

Նախատեսված փաստաթղթերը Կենտրոնական բանկի կողմից սահմանված ձևով և կարգով ներկայացնելու օրվանից մեկամսյա ժամկետում  ԿԲ-ը քննում է միջնորդագիրը: 

Կենտրոնական բանկը կարող է մերժել միջնորդագիրը, եթե ստեղծվող բանկի կամ օտարերկրյա բանկի մասնաճյուղի գործունեությունը հակասում է օրենքներին,  բանկի գործունեության տնտեսական ծրագիրը չի համապատասխանում ԿԲ-ի կողմից հաստատած ձևին, կամ այն անիրատեսական է: Միջնորդագիրը կարող է մերժվել նաև, եթե բանկն ի վիճակի չի լինի բնականոն բանկային գործունեություն իրականացնել, քանի որ բանկը չունի արհեստավարժ գործադիր մարմին, առկա են ներդրումների ծագման ոչ օրինական լինելը հաստատող ապացույցներ, ծրագրում առկա է ներկայացված տվյալների անհամապատասխանություն:

Կենտրոնական բանկի կողմից մեկամսյա ժամկետում դիմումը չմերժելու կամ մեկամսյա ժամկետը կասեցնելու մասին անձին չտեղեկացնելու դեպքում նախնական հավանությունը համարվում է տրված: Նախնական հավանություն տալու կամ նախնական հավանությունը մերժելու մասին ԿԲ խորհրդի որոշումը ենթակա չէ դատական կարգով բողոքարկման:

Բանկերի և օտարերկրյա բանկերի մասնաճյուղերի գրանցումը - Բանկը կամ օտարերկրյա բանկի մասնաճյուղը ԿԲ-ի կողմից գրանցվելու համար ներկայացնում են հետևյալ փաստաթղթերը` գրանցման դիմումը, բանկի կամ օտարերկրյա բանկի մասնակիցների ընդհանուր ժողովի արձանագրությունը բանկի կամ մասնաճյուղի կանոնադրությունը հաստատելու և բանկի ղեկավարներ ընտրելու (նշանակելու) վերաբերյալ, ստեղծվող բանկի կամ մասնաճյուղի ղեկավարների կենսագրական տվյալները, բանկի կանոնադրությունը կամ օտարերկրյա բանկի կողմից հաստատված օտարերկրյա բանկի մասնաճյուղի կանոնադրությունը, ղեկավարների ցուցակը, գործադիր տնօրենի (վարչության նախագահի) և գլխավոր հաշվապահի վավերացված ստորագրությունների նմուշները, բանկի կամ օտարերկրյա բանկի մասնաճյուղի ֆիրմային անվանման գրանցման փաստաթղթի պատճենը և ԿԲ-ի կողմից սահմանված այլ փաստաթղթեր: Սահմանված  ամբողջական  և  բավարար  փաստաթղթերը ստանալու պահից օրենքով սահմանված մեկամսյա ժամկետում, ԿԲ-ի խորհրդի որոշմամբ գրանցվում է բանկը կամ օտարերկրյա բանկի մասնաճյուղը, կամ մերժվում է դրանց գրանցումը:

ԿԲ-ի կողմից մեկամսյա ժամկետում դիմումը չմերժելու դեպքում բանկը համարվում է գրանցված: ԿԲ-ի խորհուրդը կարող է մերժել գրանցման միջնորդագիրը, եթե ներկայացված փաստաթղթերում արտացոլվել են անարժանահավատ կամ կեղծ տվյալներ, ներկայացվել են ոչ ամբողջական կամ ոչ բավարար փաստաթղթեր:

Բանկը  կամ  օտարերկրյա  բանկի  մասնաճյուղը  գրանցվում է միայն ԿԲ-ում բացված համապատասխան հաշվում ԿԲ-ի սահմանած` բանկերի կանոնադրական կապիտալի նվազագույն չափով (50 մլն դրամ) միջոցների առկայության դեպքում: ԿԲ-ում գրանցվելու պահից բանկը ձեռք է բերում իրավաբանական անձի կարգավիճակ:
Բանկային գործունեության լիցենզիայի տրամադրումը - ԿԲ-ի նախնական հավանությունը ստանալու պահից մեկ տարվա ընթացքում բանկը պարտավոր է լիցենզիա ստանալու համար դիմել Կենտրոնական բանկ: Դիմումը  ստանալուց հետո մեկամսյա  ժամկետում  գրանցված  բանկին  ԿԲ-ը տալիս է լիցենզիա, եթե բավարարվել են հետևյալ պայմանները`  ԿԲ-ի կողմից սահմանված բանկերի ընդհանուր կապիտալի  նվազագույն  չափի  լրիվ  համալրումը (30 մլրդ դրամ),  բանկային  գործունեության  համար ձեռք բերված կամ վարձակալված տարածքը, դրա տեխնիկական հագեցվածությունը համապատասխանում են ԿԲ-ի սահմանած պահանջներին և բանկի գործունեության տնտեսական ծրագրին, ստեղծվել են բանկի ներքին կազմակերպական կառուցվածքն ու գործառնական համակարգը, բանկի ղեկավարներն ունեն սահմանված կարգով ստացած որակավորման և մասնագիտական  համապատասխանության վկայականներ  ու  ԿԲ-ի կողմից սահմանված այլ պայմաններ:

ԿԲ-ը կարող է մերժել բանկին լիցենզիայի տրամադրումը, եթե բանկը գրանցելուց հետո բանկի ղեկավարների կողմից իրականացվել են ապօրինի, վարկաբեկիչ գործողություններ, փոփոխվել են պայմանները, բանկի կանոնադրական հիմնադրամում նշանակալից մասնակցություն ունեցող անձինք կամ նրանց ֆինանսական դրությունը:
ԱՌԵՎՏՐԱՅԻՆ ԲԱՆԿԵՐԻ ԿԱԶՄԱԿԵՐՊԱԿԱՆ ԿԱՌՈՒՑՎԱԾՔԸ
Բանկն ունի կառավարման որոշակի համակարգ և կազմակերպական կառուցվածք: Լավագույն կազմակերպական կառուցվածքի ընտրությունը բանկի աշխատանքի ճիշտ կազմակերպման և հաջող գործունեության գրավականն է: Բանկի կազմակերպական կառուցվածքում առանձնանում են բանկի կառավարման կառուցվածքը և նրա ֆունկցիոնալ ստորաբաժանումների ու ծառայությունների կառուցվածքը: 

Բանկերի դասակարգման կարևոր հատկանիշներից է դրանց խմբավորումը ըստ կազմակերպաիրավական ձևերի, որոնք որոշվում են տվյալ երկրի օրենսդրությամբ: 

Համաձայն «Բանկերի և բանկային գործունեության մասին» ՀՀ օրենքի` բանկերը հիմնադրվում են որպես բաժնետիրական ընկերություն,  սահմանափակ պատասխանատվությամբ ընկերություն կամ  կոոպերատիվ բանկ։ 

Բանկն իր տարածքից դուրս գործունեություն կարող է իրականացնել միայն մասնաճյուղի կամ ներկայացուցչության ձևով:

Բանկի մասնաճյուղը բանկի` իրավաբանական անձի կարգավիճակ չունեցող և բանկի գտնվելու վայրից դուրս գտնվող առանձնացված ստորաբաժանում է, որը գործում է բանկի կողմից տրված լիազորությունների սահմաններում և նրա անունից բանկային գործունեություն   և   (կամ)    սույն   օրենքով  նախատեսված  ֆինանսական գործառնություններ է իրականացնում:

 Բանկի ներկայացուցչությունը բանկի` իրավաբանական անձի կարգավիճակ չունեցող և բանկի գտնվելու վայրից դուրս գտնվող առանձնացված ստորաբաժանումն է, որը ներկայացնում է բանկը, ուսումնասիրում է ֆինանսական շուկան, բանկի անունից կնքում է պայմանագրեր, իրականացնում է համանման այլ գործառույթներ: Ներկայացուցչությունը բանկային գործունեություն և սույն օրենքով սահմանված ֆինանսական գործառնություններ իրականացնելու իրավունք չունի:

Բանկերը  կազմավորված  են  ըստ  ֆունկցիոնալ հատկանիշի: Բանկի  կառուցվածքը պետք է հարմարեցված լինի նրա կողմից իրականացվող կոնկրետ գործունեությանը: Քանի որ բանկը խոշոր վարկային կազմակերպություն է, ընդունում է ավանդներ, իրականացնում դրամարկղային, հաշվարկային գործառնություններ, նրա կառուցվածքում պետք է առկա լինեն վարկային, ավանդային, վճարահաշվարկային ստորաբաժանումներ, դրամարկղ և այլն:  

Բանկի կառուցվածքի ձևավորման վերջնական նպատակը հանդիսանում է ամբողջ բանկային գործունեության համալիրի կառավարման հարմարությունը, հաճախորդներին մատուցվող ծառայությունների որակի բարելավումը, բանկային ծառայողների աշխատանքի արտադրողականության և բանկի շահութաբերության բարձրացումը:  

Բանկի կազմակերպական կառուցվածքի փոփոխությունը հիմնականում կարող է պայմանավորված լինել իր առջև դրված խնդիրների իրագործումն առավելագույնս արդյունավետ դարձնելու նպատակով: Ելնելով միջազգային բանկային փորձից` բանկի կազմակերպական կառուցվածքի մեջ ընդգրկվող ստորաբաժանումները կարելի է դասակարգել երեք հիմնական խմբերի՝ Front Office, Back Office և Middle Office: 

Front Office-ն ընդգրկում է բանկի այն ստորաբաժանումները, որոնք անմիջականորեն շփվում են բանկի գործընկերների և հաճախորդների հետ: Դրանց աշխատակիցներն անմիջապես զբաղված են հաճախորդների հետ գործառնությունների իրականացմամբ և ծառայությունների մատուցմամբ, գործարքներ կնքելով, անմիջապես մասնակցում են բանկի եկամուտների ստեղծման գործընթացներին: Front Office-ի հիմնական աշխատակիցներից են հաճախորդներին անմիջականորեն սպասարկողները, վարկային, ավանդային մասնագետները, արտարժութային շուկայի և արժեթղթերով գործառնությունների մասնագետները: 
Հաճախորդներին անմիջականորեն սպասարկողներն ընդունում են հաճախորդներին, նրանց մատուցում խորհրդատվություն, ներկայացնում բանկի կողմից մատուցվող ծառայությունները և սահմանված կարգերն ու արարողակարգերը, իսկ անհրաժեշտության դեպքում՝ նրանց ուղարկում գործարքներ կնքող համապատասխան ստորաբաժանումներ:  

Back Office-ն ընդգրկում է բանկի այն ստորաբաժանումը կամ ստորաբաժանումները, որոնք ուղղակի մասնակցություն չեն ունենում բանկային գործառնություններում, այլ իրականացնում են բանկի գործառնությունների հաշվապահական ձևակերպումները (հաշվառումը), հաշվարկները և հաշվետվությունների կազմումը: Այս իմաստով Back Office-ն անվանում են բանկի օժանդակ գրասենյակ կամ գործառնական ստորաբաժանում: Back Office-ը պատասխանատու է հաշվապահական հաշվառման վարման, ֆինանսական և այլ հաշվետվությունների կազմման, գործող օրենսդրական պահանջներին ու կանոններին դրանց համապատասխանության, մասնաճյուղերի միջև կապի համար: Բանկերում այս ծառայության գործառույթները կատարում է հաշվապահությունը:  

Middle Office-ն ընդգրկում է բանկի ֆինանսատնտեսական գործունեությունը գնահատող, կարճաժամկետ և երկարաժամկետ ծրագրավորումն իրականացնող, ֆինանսական շուկաներն ուսումնասիրող, բանկային ռիսկերը գնահատող ու կառավարող, բանկի կայուն զարգացման համար անհրաժեշտ տեղեկատվություն հավաքող, մշակող ու արդյունքները գործնականում կիրառող, բանկի ընթացիկ գործառնությունների և դրանց ձևակերպումների նկատմամբ վերահսկողություն իրականացնող ստորաբաժանումները:  Middle Office-ն միջանկյալ դիրք է գրավում Front Office-ի ու Back Office-ի միջև: 

Middle Office-ը սահմանում և Front Office-ին է տրամադրում ընթացիկ օրվա առանձին շուկաների, գործընկերների, գործիքների սահմանաչափերը: Տեխնիկական վերստուգումից բացի, Middle Office-ի կարևորագույն գործառույթն է ռիսկերի կառավարումը: Middle Office-ի հիմնական աշխատակիցներից են ֆինանսական և ռիսկերի վերլուծաբանները: 
ԱՌԵՎՏՐԱՅԻՆ ԲԱՆԿԵՐԻ  ԿԱՌԱՎԱՐՄԱՆ ՄԱՐՄԻՆՆԵՐԸ
Բանկի հաջողության կարևորագույն գրավականներից է նրա կառավարումը: Համաձայն «Բանկերի և բանկային գործունեության մասին» ՀՀ օրենքի ` բանկի կառավարման մարմիններն են՝
· բանկի մասնակիցների ընդհանուր ժողովը,

· բանկի խորհուրդը,
· բանկի գործադիր տնօրենը կամ վարչության նախագահը, բանկի կանոնադրությամբ նախատեսված դեպքում՝ բանկի տնօրինությունը կամ վարչությունը:

Բանկերը պարտավոր են ունենալ նախատեսված կառավարման մարմիններ, գլխավոր հաշվապահ, ներքին աուդիտի ստորաբաժանում, ռիսկերի կառավարման գործառույթի իրականացման համար պատասխանատու անձ և համապատասխանության ապահովման գործառույթի իրականացման համար պատասխանատու անձ:

Բանկի մասնակիցների ընդհանուր ժողովը բանկի կառավարման բարձրագույն մարմինն է:  
Բանկի մասնակից են համարվում բանկի հիմնադիրները, բաժնետիրական ընկերություն հանդիսացող բանկի բաժնետերերը, սահմանափակ պատասխանատվությամբ ընկերություն հանդիսացող բանկի և կոոպերատիվ բանկի մասնակիցները (փայատերերը, անդամները): Բանկի մասնակից չեն կարող լինել կուսակցությունները և արհեստակցական միությունները: 

Բանկի ընդհանուր ժողովի բացառիկ իրավասությանն են պատկանում՝ բանկի կանոնադրության հաստատումը, դրանում փոփոխությունների, լրացումների կատարումը, բանկի լուծարումը, բանկի վերակազմակերպումը, խորհրդի քանակական կազմի հաստատումը, դրա անդամների ընտրությունը և նրանց լիազորությունների վաղաժամկետ դադարեցումը,  խորհրդի ներկայացմամբ բանկի արտաքին աուդիտն իրականացնող անձի հաստատումը,  բանկի տարեկան ֆինանսական հաշվետվությունների, շահույթների ու վնասների բաշխման հաստատումը, խորհրդի անդամների վարձատրության չափի սահմանումը և այլ հարցեր:

Բանկի խորհուրդն իրականացնում է բանկի գործունեության ընդհանուր ղեկավարումը: Բանկի խորհուրդը պետք է կազմված լինի առնվազն 5 և առավելագույնը 15 անդամից: Խորհրդի անդամներն ընտրվում են բանկի տարեկան ընդհանուր ժողովում բանկի ներկա մասնակիցների կողմից: Խորհրդի անդամները չպետք է միմյանց հետ փոխկապակցված լինեն: Խորհրդի անդամները վարձատրվում են: Բանկի խորհրդի իրավասություններն են՝ բանկի գործունեության հիմնական ուղղությունների որոշումը,  ընդհանուր ժողովի նիստերի գումարումը, օրակարգի հաստատումը,  բանկի գործադիր մարմնի անդամների նշանակումը, նրանց լիազորությունների վաղաժամկետ դադարեցումը և վարձատրության պայմանների հաստատումը, բանկում ներքին հսկողության ստանդարտների սահմանումը, բանկի ներքին աուդիտի ստորաբաժանման ձևավորումը,  բանկի տարեկան ծախսերի նախահաշվի ու կատարողականի հաստատումը, բանկի ներքին վարչակազմակերպական կառուցվածքի և աշխատատեղերի հաստատումը, բանկի տարեկան ֆինանսական հաշվետվությունների նախնական հաստատումն ու ընդհանուր ժողովին ներկայացումը, ֆինանսական գործառնությունների իրականացման կարգը սահմանող ներքին իրավական ակտերի ընդունումը, բանկի մասնաճյուղերի, ներկայացուցչությունների ստեղծումը և օրենքով նախատեսված այլ որոշումների ընդունումը: 

Բանկի ընթացիկ գործունեության ղեկավարումն իրականացնում է բանկի գործադիր տնօրենը և բանկի կանոնադրությամբ նախատեսված դեպքում՝ բանկի տնօրինությունը: Բանկի գործադիր տնօրենը (տնօրինության անդամները) նշանակվում է (են) Խորհրդի կողմից: Բանկի տնօրինության կառուցվածքը սահմանվում է բանկի կանոնադրությամբ: Տնօրինության կառուցվածքում պարտադիր ընդգրկվում են բանկի գործադիր տնօրենը, նրա տեղակալը (տեղակալները), գլխավոր հաշվապահը: 

Բանկի   գործադիր    տնօրենը     ներկայացնում   է   բանկը    ՀՀ-ում   և օտարերկրյա պետություններում, բանկի անունից կնքում է գործարքներ, գործում է բանկի անունից, տալիս է լիազորագրեր, խորհրդի հաստատմանն է ներկայացնում բանկի ներքին իրավական ակտերը, առանձնացված ստորաբաժանումների կանոնակարգերը, բանկի վարչակազմակերպական կառուցվածքը, տնօրինում է բանկի գույքը, իր իրավասության սահմաններում արձակում է հրամաններ, հրահանգներ,  աշխատանքի է ընդունում և աշխատանքից ազատում բանկի աշխատակիցներին, բանկի աշխատակիցների նկատմամբ կիրառում է խրախուսման ու կարգապահական պատասխանատվության միջոցներ,  իրականացնում է բանկի ընթացիկ գործունեության ղեկավարման հետ կապված այլ իրավասություններ: 

Բանկի գլխավոր հաշվապահը նշանակվում է բանկի Խորհրդի կողմից՝ բանկի գործադիր տնօրենի (տնօրինության) ներկայացմամբ:  Բանկի գլխավոր հաշվապահը պատասխանատվություն է կրում բանկի հաշվապահական հաշվառման վարման, դրա վիճակի և հավաստիության, տարեկան հաշվետվության, ֆինանսական ու վիճակագրական հաշվետվություններն օրենքով և այլ իրավական ակտերով սահմանված պետական կառավարման մարմիններին ժամանակին ներկայացնելու, ինչպես նաև բանկի մասնակիցներին, պարտատերերին, մամուլի ու զանգվածային լրատվության մյուս միջոցներին բանկի մասին տրամադրվող ֆինանսական տեղեկությունների հավաստիության համար: 
Ներքին աուդիտի ստորաբաժանման (ներքին աուդիտ) ղեկավարը և անդամները նշանակվում են բանկի Խորհրդի կողմից: Ներքին աուդիտի անդամ չեն կարող լինել բանկի կառավարման մարմինների անդամները, այլ ղեկավարներ ու աշխատակիցներ, գործադիր մարմնի անդամների հետ փոխկապակցված անձինք:  Ներքին աուդիտի ղեկավարը և անդամները պարտավոր են պահպանել բանկի աշխատակիցների համար սահմանված աշխատանքային կարգապահությունը: Բանկի ներքին աուդիտը  անկախ գնահատական է տալիս բանկի ներքին հսկողության, այդ թվում՝ ռիսկերի կառավարման համակարգերի, բանկի կառավարման համակարգի և գործընթացների որակի, համարժեքության ու արդյունավետության վերաբերյալ, եզրակացություններ և առաջարկություններ է տալիս բանկի Խորհրդի ներկայացրած հարցերի վերաբերյալ: Բանկերում վերստուգիչ հանձնաժողով չի ստեղծվում:

Բանկի  ռիսկերի կառավարման գործառույթի իրականացման համար պատասխանատու անձը՝ բացահայտում, գնահատում է բանկի գործունեությանը բնորոշ ռիսկերը, տալիս է բանկի ռիսկի ընդհանուր նկարագիրը, հսկողություն և մոնիտորինգ է իրականացնում բացահայտված ռիսկերի նկատմամբ, ապահովում է դրանց արդյունավետ կառավարումը, խորհրդի հաստատմանն է ներկայացնում բանկի ռիսկերի կառավարման ռազմավարությունը, խորհուրդ և գործադիր մարմին հաշվետվություն է ներկայացնում բանկի ռիսկերի նկարագրի և ռիսկերի կառավարման գործընթացների վերաբերյալ, իրականացնում է ռիսկերի կառավարմանն առնչվող այլ գործառույթներ:
Բանկի համապատասխանության ապահովման գործառույթի իրականացման համար պատասխանատու անձը՝ ապահովում է բանկի և բանկի աշխատակիցների գործունեության համապատասխանությունը օրենքների, այլ իրավական ակտերի պահանջներին, բանկում պատասխանատու վարվելակերպի ձևավորումն ու պահպանումը, գնահատում է բանկի գործունեության վրա օրենքների և այլ իրավական ակտերի հնարավոր փոփոխությունների ազդեցությունը, իրականացնում է համապատասխանության ապահովմանն առնչվող այլ գործառույթներ:

Բանկի ղեկավարներ են համարվում բանկի խորհրդի նախագահը, նրա տեղակալը և խորհրդի անդամները, գործադիր տնօրենը, նրա տեղակալները, գլխավոր հաշվապահը, նրա տեղակալը, ներքին աուդիտի ղեկավարը, նրա անդամները, բանկի տնօրինության անդամները, ինչպես նաև բանկի տարածքային ստորաբաժանումների ղեկավարները և կառուցվածքային ստորաբաժանումների ղեկավարները:
ԲԱՆԿԱՅԻՆ ԳՈՐԾՈՒՆԵՈՒԹՅԱՆ ՎԵՐԱՀՍԿՈՂՈՒԹՅՈՒՆԸ ԵՎ ԿԱՐԳԱՎՈՐՈՒՄԸ
Բանկային գործունեության կարգավորումը և վերահսկողությունը միասնական ամբողջական համակարգ է, որը նպատակաուղղված է այդ համակարգի կայունության, հուսալիության և բնականոն գործունեության ապահովմանը, բանկային գործունեությանը բնորոշ ռիսկերի բացահայտմանը, դրանց կանխարգելմանը: Կարգավորող նորմերը հանդիսանում են բանկային ռիսկերի կառավարման պարտադիր ցուցիչներ: Վերահսկողության առաջնային խնդիրը օրենսդրորեն սահմանված կարգավորման նորմերի պահպանմանը հետևելն է: Օրենքով սահմանված կարգով ԿԲ-ը լիցենզավորում է բանկերին, սահմանում բանկային գործունեության կարգավորման տնտեսական նորմատիվները, այլ սահմանափակումները, իրականացնում է բանկի գործունեության վերահսկողությունը, իսկ անհրաժեշտության դեպքում` կիրառում պատժամիջոցներ: 

Բանկային վերահսկողությունը զարգացել է  20-րդ դարի երկրորդ կեսին և ներկայումս այն որակապես նոր փուլ է մտնում, որտեղ շեշտը դրվում է ռիսկերի կառավարման հետ կապված խնդիրների լուծման վրա: 

Բանկային գործունեության կարգավորման և վերահսկողության (ԲԳԿՎ) հիմնական նպատակներն են`
· բանկային համակարգի կայունության և հուսալիության ապահովումն է,

· ավանդատուների և պարտատերերի շահերի պաշտպանությունը,

· համակարգային ռիսկերի սահմանափակումը:

Բանկի կայուն և հուսալի գործունեության հիմնական չափորոշիչներից են իրացվելիությունը և վճարունակությունը:

     Վերահսկող մարմինները տարբեր պետություններում լինում են հետևյալ երեք տեսակներից մեկը`

· ԿԲ կամ ազգային բանկ,

· Ֆինանսների նախարարություն,

· Անկախ գերատեսչություն:

Բանկային վերահսկողությունը արդյունավետ չէ, երբ.

· բացակայում է օրենսդրական դաշտի համակարգվածությունը,

· չեն կիրառվում վերահսկողության ժամանակակից եղանակները,

· վերահսկողության արդյունքները չեն հանգեցնում բանկի վիճակի բարելավմանն ուղղված միջոցառումներին:

Բանկային վերահսկողության չձևայնացված գործելակերպը ներկայացված է եղել Մեծ Բրիտանիայի ԿԲ-ում, որտեղ վերահսկողությունը բանկերի հետ իրականացվել է խորհրդակցությունների, բանկի հետ անհատական շփումների միջոցով: Այսինքն` իրականացվել է փաստաթղթային կամ արտաքին վերահսկողության հիմքով: 1970-ակաների սկզբին բրիտանական վերահսկողության համակարգը ճգնաժամ ապրեց, երբ տեղի ունեցավ բանկերի խոշորացումը: Այնուհետև Անգլիայի բանկը որդեգրեց վերահսկողության Եվրոպական մոդելը, որի դեպքում վերստուգումներն իրականացվում էին անկախ աուդիտորների կողմից՝ Անգլիայի բանկին ներկայացվող խստացված հաշվետվությունների ձևով: Իսկ 1998թ. Մեծ Բրիտանիան անցում կատարեց բոլոր տիպի ֆինանսական կառույցների միավորված վերահսկողության մոդելին, որն իրականացվում էր մեկ մարմնի՝ գործակալության կողմից: Բրիտանական միասնական վերահսկողության առանձնահատկությունն այն է, որ այդ կառույցում ձևավորվեց ֆինանսական օմբուտսմենի ինստիտուտը: ԱՄՆ-ի բանկային վերահսկողությունը հանդիսանում է ձևայնացված տեսչական վերահսկողություն, այսինքն` վերահսկողությունն իրականացվում է Դաշնային պահուստային համակարգի կողմից ինքնուրույն, տեղերում խիստ հսկողության ձևով: Ներկայումս երկրների մեծամասնությունը կիրառում են այս երկու մոդելները միաժամանակ: 

ԲԳԿՎ-ի ոլորտում միջազգային ճանաչված և հեղինակավոր կազմակերպությունը Բազելյան կոմիտեն է: Վերջինս սահմանել է արդյունավետ վերահսկողության հիմնական սկզբունքները, որոնք հիմնվում են հետևյալ դրույթների վրա`

· կայուն բանկային համակարգի պահպանում,

· բավարար կապիտալի առկայություն,

· շուկայական կարգապահություն,

· վերահսկող մարմինների ին քնուրույնություն,

· ռիսկերի համարժեք կառավարում:

Բազելյան կոմիտեն անընդմեջ կատարելագործում է ԲԳԿՎ-ի չափանիշները` կանխելու բանկերի միջոցով ստվերային փողերը լվանալու փորձերը:
ԲԱՆԿԱՅԻՆ ՎԵՐԱՀՍԿՈՂՈՒԹՅԱՆ ՁԵՎԵՐՆ ՈՒ ՎԵՐԱՀՍԿՈՂ ՄԱՐՄԻՆՆԵՐԻ ԻՐԱՎԱՍՈՒԹՅՈՒՆԸ
ԲԳԿՎ-ն իրականացվում է  բանկի ներքին աուդիտի, արտաքին անկախ  աուդիտի, Լիազորված պետական մարմնի` ԿԲ-ի կողմից: 

Միջազգային պրակտիկայում իրականացվում է բանկային վերահսկողության երկու եղանակ՝

· արտաքին կամ փաստաթղթային (ամենօրյա հեռակա վերահսկողություն off-site)

· տեսչական ստուգումներ (տեղերում  վերստուգումներ oո-site):

Փաստաթղթային եղանակը ենթադրում է վերահսկողության իրականացում բանկերից պահանջվող հաշվետվությունների միջոցով: Այն ուղղված է առաջացող խնդիրների վաղ բացահայտմանը և ժամանակին կամխմանը: Որպեսզի փաստաթղթային վերահսկողությունը լինի արդյունավետ, հաշվետվությունները պետք է պարունակեն բանկերի մակրովերլուծությունն ապահովող տվյալներ, լինեն արժանահավատ, լիարժեք, բացահայտեն տարատեսակ թաքնված ռիսկերը, վեր հանեն բանկային համակարգի զարգացման հիմնական միտումները և այլն: Փաստաթղթային վերահսկողության ժամանակ կիրառում են հետևյալ մոտեցումները`
· փորձից և տեսությունից բխող եզրակացություններ,

· CAMELS ռեյտինգային քանակական համակարգը – կապիտալ, ակտիվներ, մենեջմենթ, եկամուտ, իրացվելիություն, ռիսկ  (տրվում է այս ցուցանիշների քանակական և նորմատիվային գնահատումը),

· UBPR  որակական գնահատման համակարգ – փաստաթղթային վերահսկողության համար տեղեկատվության աղբյուր են հանդիսանում բանկերից ստացված հաշվետվությունները և բանկերի հետ կապված անձանցից ստացված տեղեկությունները:
Տեսչական վերահսկողությունը ենթադրում է վերահսկող մարմնի կողմից տեղերում վերստուգումների իրականացում: Վերստուգման են երթարկվում բանկի բոլոր փաստաթղթերը պարզելու ներկայացված հաշվետվությունների արժանահավատությունը և համապատասխանությունը օրենսդրական պահանջներին: Տեսչական վերահսկողության ժամանակ կիրառվում են հետևյալ մոտեցումները.

· հերթական համարի վերստուգումներ – իրականացվում է ոչ ավելի, քան ֆինանսական տարին մեկ անգամ,

· արտահերթ համալիր ստուգումներ – նշանակվում է ԿԲ խորհրդի գաղտնի որոշմամբ,

· նպատակային վերստուգումներ – կոնկրետ ոլորտի ստուգում,

· թեմատիկ ուսումնասիրություններ – ընդգրկում է բանկի ֆինանսական վիճակը բնութագրող մի հատվածի վերստուգումը:
Տեսչական վերստուգումները լինում են՝

· ընտրանքային – ստուգվում են տարբեր ժամանակաշրջանների փաստաթղթերի մի մասը,

· համընդհանուր – որոշակի ժամանակաշրջանի կոնկրետ ոլորտի բոլոր գործառնությունները,

· խառը կամ համակցված – վերստուգվում են որոշակի կարճ ժամանակահատվածում համընդհանուր եղանակով, իսկ մնացած ժամանակաշրջանը` ընտրանքային,

· լոկալ կամ սահմանափակ – մեկ տիպի գործառնության վերստուգում` առանց ամբողջական ցիկլի դիտարկման,

· միջանցիկ - գործառնության ամբողջ ցիկլի ուսումնասիրություն:
Բանկային վերահսկողության (ԲՎ-ի) երկու եղանակները փոխադարձ լրացնում են միմյանց և կիրառվում զուգահեռաբար: ՀՀ-ում կիրառվում են երկու եղանակներն իրենց բոլոր մոտեցումներով: Բանկային վերահսկողության մեթոդական մոտեցումները տարանջատվում են`

· ըստ ներքևից վերև մեթոդական մոդելի, որի տրամաբանությունը հետևյալն է. բանկի վիճակը և նրա հիմնախնդիրները վեր են հանվում որոշակի պահի դրությամբ` սխալների, թերությունների, բացթողումների արձանագրման միջոցով,

· ըստ վերևից ներքև մեթոդական մոդելի, որի մոտեցման դեպքում մոդելը հենվում է  բանկի ընդհանուր ֆինանսական վերլուծության, իրականացվող քաղաքականության հիման վրա:
Երկու մոդելների կիրառման դեպքում առանձնակի անդրադարձ է կատարվում վարկային պորտֆելին, վարկերի համապատասխանությանը, գործող քաղաքականությանն ու գործելակարգերին:
Բանկային վերահսկողության մեթոդական մոտեցումներից է նաև ռիսկերի կառավարելիության կարողությունների վերահսկողությունը (ՌԿԿՎ): Վերահսկողության ՌԿԿՎ-ի մեթոդիկան հիմնվում է ընդհանուր ֆինանսական վիճակի կառավարման, ռիսկերի կառավարման քաղաքականության, բանկի գործունեության գնահատման վրա: ՌԿԿՎ-ի տրամաբանությունը համընկնում է «վերևից ներքև» մոտեցման հետ: Համաձայն ՌԿԿՎ-ի` ռիսկերի անցանկալի հետևանքների նվազեցման գործողությունները բաժանվում են 3 խմբի.

· ռիսկերի շրջանցում կամ խուսափում,

· ռիսկերի կառավարման որակական բարելավում և դրանց հետևանքների մեղմացում,

· ռիսկերի հատուցում (ծառայությունների համար նախատեսված տոկոսավճարներն ու միջնորդավճարներն են):

Ռիսկերի կառավարման մոդելը հարմարեցվում է տվյալ ֆինանսական կառույցին`պայմանավորված նրա գործունեությամբ:

ՀՀ ԿԲ ՎԵՐԱՀՍԿՈՂԱԿԱՆ ՀԱՄԱԿԱՐԳԸ

Հայաստանի բանկային համակարգի ձևավորումը, զարգացումը, կարգավորման և վերահսկողության համակարգի կայացումը ընթացել են զուգահեռաբար: ՀՀ ԿԲ-ը բանկային վերահսկողության համակարգի ձևավորման ընթացքում ի սկզբանե հիմնվել է Բազելյան կոմիտեի չափորոշիչների վրա և որդեգրել է ամերիկյան բանկային վերահսկողության կոշտ մոդելը: Բանկային համակարգի կարգավորման և վերահսկողության կայացման գործընթացը իրականացվել է փուլային խնդիրներով.

· բանկային համակարգի կայացման փուլում բանկերի կարգավորումն ու վերահսկումը միասնական հիմքով իրականացնելու սկզբունքը,

· բանկերի ֆինանսական վիճակի գնահատման ճշգրիտ գործիքների ներդրման իրականացում,

· բանկի նկատմամբ արտաքին և տեղական հսկողության փոխլրացնող համակարգի ներդրում,

· առաջացող հիմնախնդիրների վաղ բացահայտում և չեզոքացում,

· բանկերի կողմից պարտադիր նորմատիվային պահանջների հետևողական պահպանում:

Բանկերի վերահսկողության ձևավորման և կայացման հիմնական փուլը ընդգրկել է 1993-96թթ., երբ փաստացի ձևավորվել են օրենսդրական ու ենթաօրենսդրական նորմատիվային փաստաթղթերը, վերահսկողության մեթոդաբանության ստորաբաժանումները: Կառուցվածքային և կազմակերպական առումով ձևավորվել է ԿԲ-ի վերահսկողության ստորաբաժանումը` ըստ Բազելյան չափորոշիչների պահանջների: Մինչև 1997թ. վերջը ՀՀ բանկային կարգավորման և վերահսկողության կոշտ քաղաքականության արդյունքում հաղթահարվել են բարդ ճգնաժամային իրավիճակները, զերծ մնացել քաղաքական ճնշումներից, հաջողությամբ մասնավորեցրել են բանկերը: Այսպիսով, ԿԲ-ի կողմից ապահովվել է բանկային վերահսկողության անկախությունը քաղաքական միջամտությունից, ձևավորվել են տեսչական և փաստաթղթային վերահսկողության կառույցները, վերահսկողության նորմերը համապատասխանեցվել են Բազելյան կոմիտեի չափորոշիչներին: Վերստուգումներն իրականացվում են համաձայն ԿԲ-ի կողմից մշակված ուղեցույցի, ներդրվել են CAMELS, UBPR համակարգերը և մոնիթորինգի գործիքը: 2006 թ. հունվարի 1-ից ՀՀ ԿԲ-ն ստանձնել է ՀՀ ֆինանսական հատվածի կարգավորումն ու վերահսկողությունը, որի նպատակը ֆինանսական շուկայում ընդհանուր ռիսկերի վերահսկումն է:

ՀՀ բանկային գործունեության վերստուգումները կարգավորվում են «ՀՀ Կենտրոնական բանկի մասին» և «Բանկերի ու բանկային գործունեության մասին» ՀՀ օրենքներով: «ՀՀ Կենտրոնական բանկի մասին» օրենքի 5' գլուխը սահմանում է ԿԲ-ի կողմից իրականացվող ստուգումների և վերահսկողության կարգն ու պայմանները: Համաձայն օրենքի` ԿԲ-ը ՀՀ տարածքում գործող բանկերի, օտարերկրյա բանկերի մասնաճյուղերի և լիցենզիա ստացած այլ ֆինանսական կազմակերպությունների ստուգումները իրականացնում է օրենքով նախատեսված հիմքերով: ԿԲ-ն կարող է վերստուգող անձանց վերաբերյալ իրեն հայտնի դարձած տեղեկությունները հայտնել օտարերկրյա պետություններում բացառիկ վերահսկողության իրավունք ունեցող համապատասխան մարմիններին:

ԿԲ-ն իրականացնում է ամենօրյա հեռակա վերահսկողություն ԿԲ-ի կողմից ընդունված նորմատիվային իրավական ակտերով և ԿԲ ներկայացված հաշվետվությունների ու այլ փաստաթղթերի տեղեկությունների ստուգման միջոցով: Ստուգումներն իրականացնում է ԿԲ-ի ստուգումների համար լիազորված ստորաբաժանումը  (վերստուգող ստորաբաժանում): Ստուգումներն անցկացվում են ԿԲ-ի խորհրդի կամ նախագահի որոշմամբ և դրանց հիման վրա վերստուգող ստորաբաժանման ղեկավարի տված լիազորագրով սահմանված պաշտոնատար անձանց կողմից: Լիազորագիրը տրվում է վերստուգող ստորաբաժանման ձևաթերթի վրա` առանց ԿԲ-ի կնիքի դրոշման: ԿԲ-ը կարող է իր կողմից ընդունվող նորմատիվ իրավական ակտերով սահմանել վերստուգող խմբի անդամների նվազագույն քանակը: Բանկերում ստուգումների իրականացման արդյունքում կազմված հաշվետվություններում ու ակտերում (տեղեկանք) պարունակվող տեղեկությունները համարվում են բանկային գաղտնիք:
Ստուգման պայմանները - Ստուգումներն անցկացվում են վերստուգող անձի հիմնադիր փաստաթղթերի, կառավարման բոլոր մարմինների ներքին ակտերի, կատարված գործառնությունների արդյունքում կազմված հաշվապահական հաշվառման փաստաթղթերի, ֆինանսական հաշվետվությունների, ներքին և արտաքին գրագրությունների, պայմանագրերկ, էլեկտրոնային  կամ փաստաթղթային կրիչների վրա պահպանվող տեղեկատվության ուսումնասիրության ու վերլուծության միջոցով: Կողմնակի անձանց մուտքը վերստուգող խմբին հատկացված տարածք արգելվում է: Աշխատանքային օրվա ավարտին այդ տարածքը կնքվում և հանձնվում է վերստուգվող անձի պահպանությանը:
Վերստուգվող անձի պարտականությունները և ԿԲ-ի պատասխանատվությունը: Վերստուգվող անձը պարտավոր է վերստուգող խմբի համար`
· ապահովել ստուգման ընթացքում վերստուգող անձի ազատ (անարգել) ելքն ու մուտքը վերստուգվող անձի շենք կամ ծառայողական տարածքներ,

· հատկացնել աշխատանքային տարածք բոլոր անհրաժեշտ պայմաններով,

· տրամադրել հաճախորդներից ստացված բողոքները և առաջարկությունը,

· կազմակերպել հանդիպում վերստուգվող անձի հաճախորդների կամ մասնակիցների հետ:

Վերստուգվող անձը պարտավոր է կատարել վերստուգող խմբի ղեկավարի և անդամների օրինական պահանջները: Արգելվում է խոչնդոտել կամ միջամտել վերստուգող խմբի անդամների օրինական գործողություններին: ԿԲ-ի խորհուրդը, նախագահը, վերստուգող ստորաբաժանումը ստուգումների նպատակով կարող են հանձնարարել բանկին հաճախորդից, պարտատերերից, մասնակիցներից պահանջել անհրաժեշտ փաստաթղթեր և տեղեկատվություն: ԿԲ-ը պատասխանատվություն է կրում ժամանակավորապես տրամադրված փաստաթղթերի ապահովության և վերադարձելիության համար:

Վերստուգվող խմբի իրավունքները և պարտականությունները: Վերստուգող խումբը ստուգումներ իրականացնելու նպատակով իրավասու է`
· անարգել մուտք գործել վերստուգվող անձի բոլոր տարածքները, բացառությամբ դրամապահոցի,

· օգտվել ստուգման համար անհրաժեշտ առկա տեխնիկական միջոցներից,

· պահանջել անհրաժեշտ փաստաթղթերը,

· վերստուգվող անձի ղեկավարությանը և իրավասու աշխատողներին ներկայացնել այլ հիմնավոր պահանջներ:

Վերստուգող խումբը պարտավոր է  ստուգումներն իրականացնել օրենքով սահմանված կարգով և հաշվետվությունը ներկայացնել ԿԲ-ի խորհրդին ու նախագահին` սահմանված ժամկետում և կարգով:  

Ստուգման ուղղությունները (ոլորտները) – Ստուգումները կարող են իրականացվել հետևյալ ուղղություններով`
· հիմնադիր փաստաթղթերի օրինական ստուգում,

· ընդհանուր կապիտալի մեծության և նորմատիվների վերլուծություն ու գնահատում,

· իրացվելիության վերլուծություն և գնահատում,

· պարտավորությունների վերլուծություն ու գնահատում,

· կառավարման որակի գնահատում,

· ֆինանսկան արդյունքների (եկամուտներ, ծախսեր) վերլուծություն և գնահատում,

· ռիսկերի վերլուծություն ու գնահատում,

· դրամական միջոցների հոսքերի վերլուծություն և գնահատում,

· հաշվետվություններում և տեղեկատվություններում արտացոլված տվյալների արժանահավատության ստուգում,

· ԿԲ-ի կողմից տրված հանձնարարականների ու առաջարկությունների կատարման ընթացքի և արդյունքի ստուգում,

· ֆինանսական գործառնությունների առանձին տեսակների օրինական ստուգում,

· տարածքի և տեխնիկական հագեցվածության ստուգում,

· տարածքային ստորաբաժանումների գործունեության ստուգում,

· լիցենզավորման ենթակա գործունեությունը կարգավորող օրենքների և այլ իրավական ակտերի ու պահանջների վերստուգվող անձի գործունեության համապատասխանության ստուգում:

Ստուգման ենթական ուղղությունները որոշվում են ԿԲ-ի խորհրդի կամ նախագահի անհատական իրավական ակտերով: Ստուգման ավարտից հետո երկշաբաթյա ժամկետում կազմակերպության մասնակիցների մասնակցությամբ անցկացվում է արդյունքների նախնական քննարկում, որի վերաբերյալ կազմվում է արձանագրություն, իսկ ստուգման ավարտից հետո՝ հաշվետվություն: Բանկի կողմից կարող են ներկայացվել առարկություններ և բացատրություններ, որոնց քննարկումը կազմակերպվում է ԿԲ-ի նախագահի սահմանած ժամկետներում ու կարգով:

ԱՌԵՎՏՐԱՅԻՆ ԲԱՆԿԵՐԻ ՆԿԱՏՄԱՄԲ ԿԻՐԱՌՎՈՂ ՊԱՏԺԱՄԻՋՈՑՆԵՐԸ ԵՎ ՍԱՀՄԱՆԱՓԱԿՈՒՄՆԵՐԸ
Օրենքով սահմանվում են  վերստուգվող անձանց և դրանց ղեկավարների նկատմամբ կիրառվող պատասխանատվության միջոցները` օրենքի պահանջները խաախտելու դեպքում: «Բանկերի ու բանկային գործունեության մասին» ՀՀ օրենքով` ԿԲ-ն իրավասու է բանկերի նկատմամբ կիրառել հետևյալ պատժամիջոցները:

· Նախազգուշացում և խախտումները վերացնելու հանձնարարական – նախազգուշացմամբ արձանագրվում է թույլ տրված խախտումը, և բանկը տեղեկացվում է տվյալ խախտման անթույլատրելիության մասին: ԿԲ-ի կողմից տրվում է հանձնարարական սահմանված ժամկետում իրականացնել խախտման վերացման կամ ապագայում այն կանխելուն ուղղված միջոցառումներ: Հանձնարարականի կատարումը պարտադիր է նախազգուշացում ստացած բանկի համար:

· Տուգանք – այն գանձվում է ԿԲ-ի հայցով դատարանի որոշմամբ: Գումարը գանձվում է բանկի թղթակցային հաշվից`  հօգուտ պետական բյուջեի: Տուգանքի չափը սահմանում է ԿԲ-ը: Իսկ ղեկավարների վրա դրված տուգանքները գանձվում են նրանց անձնական միջոցներից:

· Բանկի ղեկավարներին որակավորման վկայականից զրկում – բանկի ղեկավարները զրկվում են որակավորման վկայականից ԿԲ-ի որոշմամբ, եթե միտումնավոր խախտել են օրենքներն ու այլ իրավական ակտերը, գործել են անհիմն և վտանգավոր, խոչընդոտել վերստուգումները, որոնց հետևանքով բանկը կրել է կամ կարող էր կրել զգալի ֆինանսական կամ այլ վնաս, ինչպես նաև կատարել են անձնական շահերից բխող գործողություններ:

· Լիցենզիայի ուժը կորցրած ճանաչում – Լիցենզիան ուժը կորցրած է ճանաչվում ԿԲ-ի որոշմամբ: Լիցենզիան կարող է ուժը կորցրած  ճանաչվել, եթե՝
· խախտվել են բանկային գործունեությունը կարգավորող օրենքների և այլ իրավական ակտերի պահանջները,

· բանկը լիցենզիա ստանալուց հետո 1 տարվա ընթացքում չի իրականացրել գործունեություն,

· սահմանված ժամկետում չի վերացրել խախտումները:

Սահմանափակումները: Բանկային գործունեության կարգավորման կարևոր տարր են հանդիսանում օրենսդրությամբ սահմանված սահմանափակումները: Ի տարբերություն տնտեսական նորմատիվների, որոնք ունեն կանխարգելիչ բնույթ, սահմանափակումները գործում են ուղղակիորեն և նպատակաուղղված են ռիսկերի չեզոքացմանը:  Սահմանափակումները բաժանվում են 3 տեսակի:
· Բանկի կապիտալում մասնակցություն – այս սահմանափակումը իրագործվում է ԿԲ-ի կողմից ցանկացած անձի նշանակալից մասնակցության վերաբերյալ համաձայնություն տալու միջոցով: Մասնակցության սահմանափակման միջոցով արգելակվում է այն անձանց մուտքը բանկ, ովքեր նախկինում կատարած գործողությունների համար դատապարտվել են, դատավճռով զրկվել են պաշտոն զբաղեցնելու իրավունքից, սնանկ են ճանաչվել, ունեն չմարված պարտավորություններ կամ հանգեցրել են որևէ անձի սնանկացման:

· Ակտիվային գործառնությունների սահմանափակումներ – այս սահմանափակումներն երկակի են: Մի կողմից, բանկին արգելվում է վարկեր տրամադրել որևէ անձի` վերջինիս կողմից թողարկված և բանկի կողմից տեղաբաշխված արժեթղթերից բխող պարտավորությունների կատարման համար: Մյուս կողմից, բանկին արգելվում է առանց ԿԲ-ի նախնական համաձայնության կատարել այնպիսի գործարքներ, որոնց արդյունքում բանկի մասնակցությունը մեկ այլ անձի կանոնադրական հիմնադրամում կկազմի 10% և նման այլ դեպքերում: Բանկին արգելվում է նաև իր բաժնետոմսերը զեղչելը, գնելը կամ հատուցման այլ կերպ ձեռք բերելը, դրանք գրավ ընդունելով վարկ տրամադրելը:

· Բանկի ընդհանուր գործունեության սահմանափակումները: - Սրանք բազմաբնույթ են: Մի խումբը արգելող բնույթ ունի, մյուս խումբն արգելում է բանկերին այնպիսի գործարքներ կնքել, որոնք սահմանափակում են բանկերի ազատ տնտեսական մրցակցությունը կամ բանկի հետ փոխկապակցված անձիք զբաղեցնում են շուկայում գերիշխող դիրք: ԿԲ-ը կարող է սահմանափակումներ նախատեսել բանկի վարկային, ավանդային, ֆինանսական գործառնությունների առանձին տեսակների համար կամ դրանց իրականացման համար հատուկ կարգ սահմանել: Բանկերին արգելվում է այնպիսի գործարքներ կնքել, որոնք սահմանափակում են բանկերի ազատ տնտեսական մրցակցությունը:

ԹԵՄԱ 4.  ԱՌԵՎՏՐԱՅԻՆ ԲԱՆԿԵՐԻ ՌԵՍՈՒՐՍՆԵՐԻ ՁԵՎԱՎՈՐՈՒՄԸ
ԱՌԵՎՏՐԱՅԻՆ ԲԱՆԿԵՐԻ ԳՈՐԾԱՌՆՈՒԹՅՈՒՆՆԵՐԸ
Բանկը բնութագրվում է որոշակի առանձնահատկություններով, որոնք բխում են բանկի կողմից հաճախորդների սպասարկումն իրականացնելու և ծառայություններ մատուցելու իրավասությունների ամբողջությունից: Ժամանակակից բանկային գործը դինամիկ բիզնես է իր յուրահատուկ առանձնահատկություններով ու պահանջներով:  Բանկերի և բանկային ծառայությունների ուսումնասիրության նպատակն է բացահայտել նրանց բազմակողմանի դերը ժամանակակից տնտեսությունում, դիտարկել բանկային գործում դրսևորվող այն հզոր միտումները, որոնք պայմանավորելու են ապագայում դրանց ունեցած դերը: Դրանով պայմանավորված` բանկային մենեջմենթի խնդիրն է բացահայտել նոր միտումների հնարավոր ազդեցությունը կառավարչական որոշումների ընդունման վրա, պարզաբանել այն պատճառները, որոնք պետք է հաշվի առնվեն բանկի գոյատևման և զարգացման  համար: 

Ժամանակակից շուկայական տնտեսություններում բանկերն առավել կարևոր ֆինանսական ինստիտուտներ են: Դրանք վարկի հիմնական աղբյուր են ծառայում միլիոնավոր ֆիզիկական ու իրավաբանական անձանց համար: Ապրանքների ու ծառայությունների դիմաց վճարելիս կազմակերպություններն ու սպառողները շատ հաճախ օգտվում են փոխառու աղբյուրներից` գործածելով բանկային չեկեր և վարկային քարտեր: Իսկ երրորդ կազմակերպության կամ հաճախորդի մոտ պահանջ է առաջանում ֆինանսական տեղեկատվություն ստանալու կամ ֆինանսական պլան կազմելու, ուստի խորհրդատվություն ստանալու համար նրանք ավելի հաճախ դիմում են բանկերին:

  Արդի ժամանակաշրջանում բանկի գործունեության հաջողության գրավականը նրա կողմից մատուցվող ֆինանսական ծառայությունների համապատասխանությունն է հասարակության պահանջմունքներին, այդ ծառայությունների տեսականու, որակի և գնային առումով մրցունակությանը: Բանկերն իրենց եկամուտների բազան ավելացնելու, շահութաբերությունը և մրցունակությունը բարձրացնելու նպատակով ձգտում են իրականացնել բազմաբնույթ գործառնություններ և իրենց հաճախորդներին մատուցել զանազան ծառայություններ:

    
Բանկերի կողմից իրականացվող գործառնությունները կանոնակարգվում են «Բանկերի և բանկային գործունեության մասին» ՀՀ օրենքով` սահմանվում է ՀՀ տարածքում գործող բանկերի, դրանց և օտարերկրյա բանկերի մասնաճյուղերի կողմից իրականացվող ֆինանսական գործառնությունների ցանկը: Օրենսդրությունը բացառիկ իրավունք է տալիս առևտրային բանկերին՝ ԿԲ-ի թույլտվությամբ իրականացնել ֆինանսական գործառնությունների ցանկում չընդգրկված և օրենքով չնախատեսված այնպիսի գործունեություն կամ գործառնություններ, որոնք էականորեն չեն վտանգում բանկի ավանդատուների և վարկատուների շահերը: Բանկերը կարող են իրականացնել ներդրումային գործունեություն՝ իրենց կամ հաճախորդի անունից և հաշվին, գնել կամ այլ կերպ ձեռք բերել, օտարել բաժնետոմսեր, պարտատոմսեր և ներդրումային այլ արժեթղթեր:

      Բանկերը կարող են իրականացնել հետևյալ գործառնությունները՝

· վճարահաշվարկային գործառնություններ- հաշիվների բացում, մարում և սպասարկում, վճարահաշվարկային ծառայությունների մատուցում, 

· ավանդային գործառնություններ -  ցպահանջ և  ժամկետային ավանդների ընդունում, 

· վարկային գործառնություններ - վարկերի տրամադրում,  միջբանկային վարկերի տրամադրում և ներգրավում,

· արժեթղթերով և այլ վճարային գործիքներով գործառնություններ - արժեթղթերի թողարկում, գնում, վաճառք և սպասարկում, ներդրումային գործունեության իրականացում, վճարային փաստաթղթերով, չեկերով, քարտերով և այլ գործիքներով գործառնություններ,

· արտարժութային գործառնություններ - արտարժույթի առք և վաճառք, փոխանակում և այլն,

· լրացուցիչ գործառնություններ - բանկային երաշխիքների և ակրեդիտիվների տրամադրում, թանկարժեք մետաղների բանկային ձուլակտորների և հուշադրամների առք, վաճառք և կառավարում, պարտքի կամ առևտրային գործարքների ֆինանսավորում, լիզինգային, ֆակտորինգային գործառնություններ, թանկարժեք մետաղների, քարերի, ոսկերչական իրերի, արժեթղթերի, փաստաթղթերի և այլ արժեքների ի պահ ընդունում, ֆինանսական և ներդրումային խորդատվության տրամադրում:

    Բանկի կողմից մատուցվող ծառայությունները պայմանականորեն կարելի է դասակարգել՝ համաձայն տարբեր չափանիշների:

· Ըստ բանկային գործունեության առանձնահատկությունների- առանձնահատուկ, ոչ առանձնահատուկ և միջանկյալ ծառայություններ:

    Առանձնահատուկ (ավանդական) են համարվում այն ծառայությունները, որոնք բխում են բանկի գործունեության բուն էությունից: Առանձնահատուկ ծառայություններ են համարվում ավանդային, վարկային, հաշվարկային, դրամարկղային գործառնությունները:  Առանձնահատուկ և ոչ առանձնահատուկ գործառնությունների միջնակետում գտնվում են միջանկյալ գործառնությունները, որոնց թվին են դասվում արտարժութային, արժեթղթերով, թանկարժեք մետաղների բանկային ձուլակտորներով և այլ գործառնությունները: Ոչ առանձնահատուկ ծառայությունների թվին են դասվում, օրինակ, բանկային երաշխիքային և ակրեդիտիվների տրամադրումը, ֆինանսական և ներդրումային խորհրդատվության մատուցումը, միջնորդական ծառայությունները, այլ անձանց արժեթղթերի և ներդրումների կառավարումը, ֆակտորինգը, ֆինանսական վարձակալությունը (լիզինգ), բանկային պահարանների տրամադրումը և այլն:

· Ըստ ծառայություններ ստացող սուբյեկտների - իրավաբանական  և ֆիզիկական անձանց մատուցվող ծառայություններ:

· Ըստ ծառայությունների մատուցման դիմաց վճարների – վճարովի և անվճար:

     Ծառայությունների դիմաց գանձվող միջոցները հանդիսանում են բանկի եկամուտների կարևոր աղբյուր, սակայն բանկը բազմաթիվ դեպքերում մատուցում է նաև անվճար ծառայություններ: Բանկերն ինքնուրույն են որոշում վճարովի և անվճար ծառայությունների ցանկը, սահմանում վճարի չափը՝ սակագները:

· Ըստ բանկի միջոցների ներգրավման ու տեղաբաշխման ձևերի – ակտիվային,  պասիվային և ակտիվապասիվային գործառնություններ:

   Ելնելով նրանից, որ բանկերը հավաքագրում են ազատ դրամական միջոցները և վերաբաշխում դրանք վերադարձելիության սկզբունքով՝ ուղղելով համապատսխան պահանջ ունեցող կազմակերպություններին և անձանց, բանկային ծառայությունները կարելի է տարանջատել դրամական պահանջներ ու պարտավորություններ գոյացնող և օժանդակ գործառնությունների տեսակների: Օժանդակ գործառնությունները չեն առաջացնում դրամական պահանջներ և պարտավորություններ, օրինակ, խորհրդատվական և տեղեկատվական ծառայությունները, բանկային պահարանների տրամադրումը և այլն:

   Դրամական պահանջներ և պարտավորություններ գոյացնող գործառնությունները տարանջատվում են ակտիվային, պասիվային և ակտիվա-պասիվային գործառնությունների:
Առևտրային բանկերի պասիվային գործառնությունները- Պասիվային գործառնությունների թվին են դասվում բոլոր այն գործառնությունները, որոնք կապված են բանկի ռեսուրսների ձևավորման, միջոցների ներգրավման, հաճախորդների վճարումների և հաշվարկների իրականացման հետ:  Պասիվային են կոչվում այն գործառնությունները, ըստ որի բանկը ներգրավում է միջոցներ և որի հաշվին ձևավորվում են պաշարները։ Առևտրային բանկերն իրենց գործունեության համար անհրաժեշտ ռեսուրսները հավաքագրում են պասիվային գործառնությունների միջոցով։ 
Բանկերի պասիվային գործառնությունները ստորաբաժանվում են երկու խմբի` գործառնություններ, որոնց արդյունքում ձևավորվում են բանկի սեփական միջոցները կամ կապիտալը, և գործառնություններ, 
որոնց արդյունքում ձևավորվում են բանկի ներգրավված միջոցները կամ պարտավորությունները:

Պասիվային գործառնություններ են՝ բանկի սեփական կապիտալի ձևավորման հետ կապված գործառնությունները, ցպահանջ և ժամկետային ավանդների ընդունումը, հաշիվների բացումը, վարումը և սպասարկումը, միջբանկային վարկերի ստացումը, սեփական արժեթղթերի  թողարկումը և այլն:
       Առևտրային բանկերի ակտիվային գործառնությունները- Բանկերն իրենց անունից և ռիսկով իրականացնում են ներգրավված և փոխառու միջոցների տեղաբաշխում՝ ակտիվային գործառնությունների տեսքով: Բանկի հավաքագրած միջոցների տնօրինումը կամ ակտիվների փոխարկման գործառնությունները կոչվում են ակտիվային գործառնություններ: Բանկը ակտիվային գործառնություններն իրականացնում է եկամտի ստացման նպատակով: Բանկի ակտիվային գործառնություններն են՝ վարկերի և երաշխիքների տրամադրումը, պարտքերի կամ առրտրային գործարքների ֆինանսավորումը, ֆակտորինգային գործառնությունները, ֆոնդային շուկայում իրականացվող գործառնությունները, ներդրումային գործառնությունները, ֆինանսական վարձակալությունը և այլն:
  Բանկի ակտիվային գործառնությունները տարաբնույթ են ինչպես իրենց տնտեսական բովանդակությամբ, այնպես էլ որակի և եկամտաբերության առումով: Բանկերի ակտիվային գործառնությունների մի մասն իրենից ներկայացնում է միջոցների ներդրում բարձր իրացվելի ակտիվներում, որոնք ապահովում են բանկի իրացվելիությունը /օր., կանխիկ դրամ և արտարժույթ, թղթակցային հաշվի մնացորդ ԿԲ-ում և այլն/, սակայն եկամտաբեր չեն կամ առանձնանում են ցածր եկամտաբերությամբ: Մյուս ներդրումները կարող են լինել բարձր եկամտաբեր, սակայն ռիսկային /օր., վարկային  ներդրումները/: Ըստ միջոցների տեղաբաշխման բնույթի` ակտիվային գործառնությունները բաժանվում են առաջնային, երկրորդային և ներդրումային գործառնությունների: Առաջնային են համարվում այն ակտիվային գործառնությունները, որոնք կապված են միջոցները թղթակցային հաշիվներում, դրամարկղում տեղաբաշխելու, վարկեր տրամադրելու հետ: Երկրորդային են համարվում այն ակտիվային գործառնությունները, որոնք կապված են պահուստներին, ապահովագրական ֆոնդերին միջոցների հատկացումների հետ: Ներդրումային են համարվում այն ակտիվային գործառնությունները, որոնք կապված են միջոցները արժեթղթերում, հիմնական ֆոնդերում ներդրումների հետ:

            Ակտիվապասիվային գործառնությունները-  Ակտիվապասիվային գործառնությունները կոմիսիոն և միջնորդական գործառնություններն  են, որոնք կատարվում են բանկի կողմից հաճախորդների հաշվին և նրանց հանձնարարությամբ։   Ակտիվապասիվային  գործառնություններ են՝ դրամական միջոցների փոխանցումները, ինկասո գործառնությունները, վստահելիության (տրաստային) գործառնությունները և այլն: Ակտիվապասիվային գործառնությունները բանկին եկամուտ են բերում միջնորդավճարի ձևով:
      Հաճախ բանկային ծառայությունները տարանջատվում են որպես եկամտաբեր, ցածր եկամտաբեր և ոչ եկամտաբեր, թանկ և էժան ծառայություններ: Ակտիվային գործառնությունների մեծամասությունը բանկի համար հանդիսանում է եկամտի աղբյուր, իսկ պասիվային գործառնությունները պահանջում են որոշակի ծախսեր՝ տոկոսների վճարման տեսքով: 

     Բանկերի կողմից մատուցվող ծառայությունները կարող են տարանջատվել   նաև   որպես բանկում հաշիվ ունեցող հաճախորդներին մատուցվող ծառայություններ և առանց բանկային հաշվի մատուցվող ծառայություններ:
      Առևտրային բանկերի ակտիվներն ու պասիվները սերտորեն կապված են միմյանց հետ: Դուրս գալով վարկային շուկա, գնելով ու վաճառելով արժեթղթեր, ինչպես նաև հաճախորդներին տրամադրելով դրամական հաշվարկների տարբեր ծառայություններ, բանկերը մշտապես վերահսկում են իրենց պասիվները, մյուս կողմից էլ, եթե ռեսուրսների մուտքը բանկ ուշանում է, կամ չի ապահովում ամբողջությամբ ընդունած պահանջների կատարումը, ապա բանկը վերանայում է իր քաղաքականությունը ակտիվային գործառնություններում:

ՀՀ տարածքում գործող բանկերը, դրանց մասնաճյուղերը, օտարերկրյա բանկերի մասնաճյուղերն իրենց գործունեության ընթացքում կարող են իրականացնել հետևյալ ֆինանսական գործառնությունները՝

· ներգրավել և տեղաբաշխել դրամական միջոցներ կամ ավանդներ,

· ներգրավել և տրամադրել վարկեր,

· բացել և վարել հաճախորդների հաշիվները,

· թողարկել և գնել, ինչպես նաև վաճառել ու հաշվառել վճարային արժեթղթեր, փաստաթղթեր (չեկեր, մուրհակներ և այլն),

· գնել և վաճառել արտարժույթ,

· մատուցել վճարահաշվարկային ծառայություններ,

· մատուցել ֆ‎ինանսական գործակալի ծառայություններ,

· իրականացնել ներդրումային գործունեություն,
· մատուցել խորհրդատվական ծառայություններ,

· գնել, վաճառել և ի պահ ընդունել թանկարժեք մետաղներ, քարեր և այլ արժեքներ:

  Կենտրոնական բանկը կարող է թույլատրել բանկերին իրականացնելու բանկային օրենսդրությամբ ուղղակիորեն չնախատեսված գործունեություն կամ գործառնություններ, եթե դրանք թույլատրելը չի հակասում բանկային օրենսդրության նպատակներին և էականորեն չի վտանգում բանկերի ավանդատուների ու վարկատուների շահերը:
   Բանկերը չեն կարող իրականացնել արտադրական, առևտրային և ապահովագրական գործունեություն, եթե օրենքով այլ բան սահմանված չէ:

ԲԱՆԿԻ ՍԵՓԱԿԱՆ ԿԱՊԻՏԱԼԻ ԿԱՌՈՒՑՎԱԾՔԸ, ԳՈՐԾԱՌՈՒՅԹՆԵՐԸ ԵՎ ՁԵՎԱՎՈՐՄԱՆ ԱՂԲՅՈՒՐՆԵՐԸ

Բանկի բոլոր ռեսուրսները բաժանվում են սեփական, ներգրավված և փոխառու ռեսուրսների: 
Կապիտալը բանկերի ընդհանուր բնութագրի հիմնական բաղադրիչներից է, քանզի այն նախ անհրաժեշտ է բանկի հիմնադրման համար իբրև միջոցների ձեռքբերման սկզբնական աղբյուր, ապա կարևորագույն դեր է կատարում բանկի գործունեության անընդհատության ապահովման համար: Բանկային կապիտալը կատարում է 3 հիմնական գործառույթ՝ պաշտպանիչ, օպերատիվ և կարգավորող:

    Կապիտալի պաշտպանիչ գործառույթը պայմանավորված է հետևյալ հանգամանքներով: Բանկն իր եկամուտը ստանում է ռիսկային գործառնությունների իրականացման, բազմաբնույթ ռիսկերի կառավարման արդյունքում: Իսկ ռիսկերի առկայությունն իր հետ առաջ է բերում կորուստների առաջացման հավանականություն: Նաև առևտրային բանկերն իրենց գործունեությունն իրականացնում են հիմնականում ներգրավված միջոցների հաշվին: Այսինքն` միջոցների մեծ մասը, որոնցով բանկը դիմում է ռիսկային գործառնությունների, պատկանում են ոչ թե բանկին, այլ բանկի հաճախորդներին: Նման պայմաններում բանկում պետք է ձևավորվի յուրատեսակ մի ֆոնդ, որի հաշվին փոխհատուցվեն բանկի ռիսկային գործառնությունների արդյունքում առաջացող հավանական կորուստները: Որպես այդպիսին՝  հանդես է գալիս բանկի կապիտալը: Սակայն դա ամենևին չի նշանակում, որ բանկի ողջ կապիտալն ուղղվում է վնասների ծածկմանը: Բանկը համարվում է «առողջ» այնքան ժամանակ, քանի դեռ չի ծախսվել նրա հիմնական կապիտալի 50%–ը և ավելին: Հակառակ դեպքում բանկը ճանաչվում է անվճարունակ, և նրա նկատմամբ կիրառվում են համապատասխան ընթացակարգով սահմանված քայլեր: 
Առևտրային բանկերում կապիտալի օպերատիվ գործառույթը համարվում է երկրորդային: Այն իրենից ներկայացնում է միջոցների հատկացումը հողի, մեքենաների, սարքավորումների, այլ ընթացիկ և ոչ ընթացիկ ակտիվների ձեռքբերման նպատակով: 
Կապիտալի կարգավորող գործառույթը պայմանավորված է այն օրենքներով, կանոնակարգերով, որոնք հնարավորություն են տալիս Կենտրոնական բանկին վերահսկողություն սահմանել բանկային գործառնությունների նկատմամբ: 

    Բանկային կապիտալի մեծությունն այն հիմնական չափորոշիչն է, որից ելնելով՝ կարգավորվում է ինչպես առանձին ակտիվային գործառնությունների (օրինակ,  վարկավորման), այնպես էլ բոլոր ռիսկային գործառնությունների առավելագույն սահմանաչափը, ինչպես նաև բանկերի գործունեության գնահատման, ռեյտինգավորման համակարգերում կարևորագույն ցուցանիշների շարքին դասվում է կապիտալի համարժեքությունը (կապիտալի մեծությունը պետք է համարժեք լինի բանկի կողմից ստանձնված ռիսկերի մակարդակին):  Կարգավորող գործառույթի հիմքում ընկած է նույն պաշտպանիչ գործառույթը:
Բանկի ընդհանուր /սեփական/ կապիտալը հիմնականում նախատեսված է ռիսկային գործառնությունների իրականացման արդյունքում առաջացած վնասների փոխհատուցման համար: Բանկի ընդհանուր կապիտալը հիմնական և լրացուցիչ կապիտալի հանրագումարն է: Բանկի սեփական միջոցները բանկի ակտիվների  ու պարտավորությունների տարբերությունն է, որն անվանվում է ընդհանուր կապիտալ: Այն իր մեջ ներառում է բանկի սեփականատերերի /մասնակիցների/ կողմից կատարված ներդրումները, չբաշխված շահույթը, գլխավոր և այլ պահուստները:

     Բանկի ընդհանուր կապիտալի նվազագույն չափը սահմանվել է  2017 թ. հունվարի 1-ի դրությամբ և դրանից հետո՝ բանկի և նոր ստեղծվող բանկերի համար՝  30.000.000.000 ՀՀ դրամ:

     Հիմնական կապիտալի  տարրերն են՝ կանոնադրական կապիտալը, գլխավոր պահուստը, չբաշխված շահույթը (եկամուտների պահուստներ):

   Կանոնադրական կապիտալը հանդիսանում է բանկի, ինչպես նաև ցանկացած այլ տնտեսավարող սուբյեկտի գործունեության ելակետը: Կանոնադրական կապիտալը ձևավորվում է բանկի մասնակիցների կողմից կատարվող ներդրումների հաշվին: Կանոնադրական կապիտալը չի կարող ձևավորվել ի հաշիվ բանկային վարկի: Բանկի կանոնադրական կապիտալը հայտարարվում է այն հիմնադրելիս և ամրագրվում նրա կանոնադրությամբ: Բանկի կանոնադրական կապիտալն արտահայտվում է փողով:  ՀՀ տարածքում գործող և նոր ստեղծվող բանկերի կանոնադրական կապիտալը կարող է համալրվել բացառապես ՀՀ դրամով: Կանոնադրական կապիտալի մեջ չեն կարող ընդգրկվել բանկի ներգրավված միջոցները, քաղաքական կուսակցությունների, հասարակական կազմակերպությունների, հիմնադրամների, կրոնական և շահույթ ստանալու նպատակ չհետապնդող այլ կազմակերպությունների դրամական միջոցները: Կանոնադրական կապիտալի մեջ ներդրված միջոցներին համամասնորեն` բանկի յուրաքանչյուր մասնակից ստանում է շահաբաժին: Արգելվում է բանկի փաստացի համալրված կանոնադրական կապիտալից կատարել նվազեցումներ` շահաբաժիններ բաշխելու նպատակով: Բանկը չի կարող իր բաժնետոմսերը զեղչել, գնել, հատուցմամբ կամ այլ կերպ դրանք ձեռք բերել, գրավ ընդունելով` վարկ տրամադրել: Գործող բանկի կանոնադրական կապիտալի նվազագույն չափը  50 միլիոն ՀՀ դրամ է:

      Ընդհանուր /սեփական/ կապիտալի բաղադրիչը հանդիսացող կանոնադրական կապիտալի նվազագույն չափի տնտեսական նորմատիվն այսօր կորցրել է իր տնտեսագիտական իմաստը և օգտագործվում է  որպես բանկային իրավախախտումների հետևանքով առաջացող որոշ տուգանքների հաշվարկման բազային մեծություն: Այս նորմատիվը չի գործում նաև նորաստեղծ բանկերի համար, որոնց ընդհանուր կապիտալը հավասար է կանոնադրական կապիտալին, քանի որ բացի վերջինից, ընդհանուր կապիտալի այլ տարրերը դեռ ձևավորված չեն:

    Գլխավոր պահուստը ստեղծվում է բանկի տրամադրության  տակ մնացած շահույթից` չնախատեսված ծախսերի փոխհատուցման  և շահույթի անբավարարության պայմաններում արտոնյալ բաժնետոմսերի դիմաց շահաբաժինների վճարման նպատակով: 

    Եկամուտների պահուստներում արտացոլվում է բանկի տրամադրության  տակ մնացած չբաշխված շահույթը/վնասը: Բանկի չբաշխված շահույթը բանկի ընդհանուր կապիտալի հաշվարկում ներառվում է բանկի համալրված կանոնադրական կապիտալի առավելագույնը 150 տոկոսի չափով:
    Լրացուցիչ կապիտալի  տարրերն են՝   վերագնահատման պահուստը,  արտարժութային տարբերությունների պահուստը, այլ պահուստները, բանկի կողմից ներգրավված երկարաժամկետ ստորադաս փոխառությունները: 

       Բանկի կապիտալը, ակտիվները և պարտավորությունները գտնվում են ուղիղ հարաբերական կապի մեջ թե կապիտալի, թե պարտավորությունների  աճը հանգեցնում է ակտիվների համապատասխան աճի և հակառակը:

        Ընդհանուր կապիտալի նվազագույն չափը կարևորվում է նրանով, որ մեծ կապիտալի պայմաններում ավելի բարձր է կայունությունը, ավելի հեշտ է դիմակայել որոշ ռիսկերի, ավելի ցածր է բանկային ծառայությունների ինքնարժեքը: Մեծ կապիտալի պարագայում բանկը ի վիճակի է սպասարկելու խոշոր հաճախորդների, ինչը չի կարող անել փոքր բանկը:

Գոյություն ունի կապիտալի ներգրավման երկու հիմնական եղանակ՝ բաժնետոմսերի թողարկում և երկարաժամկետ պարտատոմսերի թողարկում: Կապիտալի ճիշտ կառուցվածքի ընտրությունը բաժնետիրական կապիտալի և ներգրավված միջոցների ճիշտ համամասնությունների որոշումն է, որը հնարավորություն կտա նվազեցնել կապիտալի արժեքը և ավելացնել բանկի բաժնետերերի շահաբաժինը: 
Բաժնետոմսերի թողարկման հիմնական առավելություններն են՝ շահաբաժինները վճարվում են միայն շահույթի առկայության դեպքում, ներգրավված միջոցները ենթակա չեն հետ վճարման, բարձրանում է վստահությունը բանկի նկատմամբ:  Բաժնետոմսերի թողարկման հիմնական թերություններն են՝ նվազում է մեկ բաժնետոմսին ընկնող շահույթի մեծությունը, բաժնետոմսերի թողարկման հետ կապված ծախսերն ավելի մեծ են, քան պարտատոմսերինը, կարող է բարձրացնել կապիտալի արժեքը, բաժնետերերին վճարվելիք շահաբաժինները չեն նվազեցնում բանկի հարկային բազան: 

     Պարտատոմսերի թողարկման հիմնական առավելություններն են՝ վճարվելիք տոկոսները նվազեցնում են բանկի հարկային բազան, չի նվազում մեկ բաժնետոմսին ընկնող շահույթը, ներդրողների կողմից պահանջվող շահույթը  սովորաբար ավելի ցածր է, քան բաժնետերերի կողմից պահանջվող շահույթը: Պարտատոմսերի թողարկման հիմնական թերություններն են՝ ներգրավված միջոցները և դրանց դիմաց վճարվելիք տոկոսները ենթակա են հետ վճարման՝  անկախ շահույթի և կանխիկի հոսքերի առկայությունից, բարձրանում է բանկի ռիսկայնությունը:

Բանկ-հաճախորդ հարաբերությունները կրում են պայմանագրային բնույթ: Ելնելով իրականացվող գործառնությունների և մատուցվող ծառայությունների տեսակներից, բանկի ու հաճախորդների միջև ձևավորվող հարաբերությունների բնույթից՝ հաճախորդները ընթացիկ գործունեության իրականացման նպատակով կնքում են բանկային հաշվի պայմանագիր, որով բանկում հաճախորդի կամ նրա կողմից նշված անձի համար կողմերի միջև համաձայնեցված պայմաններով բացվում է հաշիվ:

   Բանկային հաշիվը դրամական միջոցների և նյութական արժեքների հաշվապահական հաշվարկման ձև է, որը կիրառվում է, մի կողմից՝ բանկում ներքին հաշվառումն իրականացնելու, իսկ մյուս կողմից՝ հաճախորդների հետ հարաբերությունները կարգավորելու համար: 

   Ժամանակակից բանկային պրակտիկայում հաճախորդների համար բացվող հաշիվները տարանջատվում են երկու խմբի՝ դրամական միջոցների և այլ արժեքների հաշվառման հաշիվների:  

   Այլ արժեքների հաշվառման հաշիվները «դեպո» հաշիվներն են, որոնք կիրառվում են հաճախորդների արժեթղթերի հաշվառման համար, և «մետաղական» հաշիվները, որոնց միջոցով իրականացվում է թանկարժեք մետաղների հաշվառումը: 

   Բանկային գործունեության մեջ դրամական միջոցների հաշվառման հաշիվների միջոցով իրականացվում է բանկի հաճախորդների սպասարկման գործառնությունների գերակշռող մասը: 

    Բանկային հաշիվները  դասակարգվում են ըստ որոշ հատկանիշների՝ հաշիվներով իրականացվող գործառնությունների, արժույթի տեսակների, հաշվետիրոջ կազմակերպաիրավական ձևի և այլն:

     Ըստ հաշվետիրոջ կազմակերպաիրավական տեսակի՝  առանձնացնում են իրավաբանական անձանց, ֆիզիկական անձանց ու անհատ ձեռներեցների հաշիվները:  

     Բանկային հաշվի հատուկ տեսակ են հանդիսանում բանկերի համար բացվող թղթակցային՝ նոստրո (տվյալ բանկի հաշիվը այլ բանկում) և լորո (այլ բանկի հաշիվը տվյալ բանկում) հաշիվները: 

   Ըստ արժույթի տեսակների՝ բանկային հաշիվները կարող են լինել միարժութային և բազմարժութային: Բազմարժութային հաշիվները հնարավորություն են ընձեռում հաճախորդներին առանց լրացուցիչ հանձնարարականի մուտքագրվող գումարները փոխարկել և արտահայտել որևէ մեկ արժույթով կամ կատարել փոխարկման այլ գործողություն:

   Ըստ բանկային հաշիվներով իրականացվող գործառնությունների տեսակների՝ տարբերում են հետևյալ հաշիվները:

    Ցպահանջ կամ ընթացիկ հաշիվների առանձին տեսակների միջև տարբերությունը կայանում է հաշվով իրականացվող գործառնությունների տեսակների, հաշվի վրա միջոցների մուտքագրման և հաշվից դուրս գրման տարբեր ձևերի ընտրության մեջ:

   Հաշվարկային հաշիվը - որի միջոցով իրականացվում է հաճախորդների բանկային սպասարկման գործառնությունների գերակշռող մասը: Հաշվարկային հաշվով իրականացվում է հաճախորդի հանձնարարականով միջոցների փոխանցումը կամ դուրս գրումը, հաշվի վրա միջոցների մուտքագրումը և հաճախորդի ցանկությամբ ցանկացած այլ գործարք: Հաշվարկային հաշվի տարատեսակ է հանդիսանում կոնտոկորենտ /միասնական/ հաշիվը, որում արտացոլվում են հաճախորդի սպասարկման բոլոր գործառնությունները և գործարքները /վարկերը, ավանդները և այլն/:

     Կուտակային հաշիվը բանկային հաշվի տարատեսակ է, որը գործում է միայն մուտքագրման (պասիվային) ռեժիմով: Նման տիպի հաշիվներ կիրառվում են հաճախորդի կողմից որոշակի պարտավորության կատարման ապահովման , օրինակ,  բանկի կողմից տրամադրված վարկի մարման, ինչ-ինչ նպատակով միջոցների հավաքագրման կամ հաճախորդի ցանկության որևէ այլ պարտավորության կատարման նպատակով:

     Տարանցիկ հաշիվը բանկային հաշվի տեսակ է, որը կիրառվում է, երբ հաշվին մուտքագրված գումարը հաճախորդը կարող է տնօրինել միայն որոշակի պայմաններ կամ գործողություններ կատարելուց կամ մուտքագրված գումարների մասին լրացուցիչ տեղեկություններ տրամադրելուց հետո: Տարանցիկ հաշիվներ կարող են բացվել ինչպես ակտիվային, այնպես էլ պասիվային գործառնությունների իրականացման համար: Նշված տեսակի հաշիվներով պասիվային գործառնությունները բանկի ավանդական լայն կիրառում ունեցող գործառնություններն են, իսկ ակտիվայինները՝ լրացուցիչ առանձնահատուկ գործառնություններն են, երբ, օրինակ, բանկը պայմանագրի համաձայն ստանձնում է հաճախորդի անունից և միջոցներով որոշակի վճարումների իրականացումը:.

    Վարկային հաշիվները բացվում են հաճախորդներին վարկ տրամադրելու դեպքում և հանդիսանում են վարկային պայմանագրով նախատեսված դրամական հոսքերի հաշվեգրման ու հավառման հաշիվներ:

Երաշխիքային (կամ սառեցված) հաշիվները կարող են բացվել (կամ առկա հաշիվները սառեցվել) հաճախորդի պահանջի կամ օրենսդրությամբ սահմանված կարգով որոշակի հանգամանքներ  առաջ գալու դեպքում: Առաջին դեպքում դա կարող է կիրառվել, օրինակ, հաճախորդի կողմից հաշվի միջոցները գրավ դնելիս, իսկ երկրորդ դեպքում` հաճախորդի սնանկացման կամ լուծարման ժամանակ, ինչպես նաև դատարանի որոշմամբ միջոցները կալանքի տակ վերցնելիս կամ հանցավոր ճանապարհով ձեռք բերված միջոցները հաշվի վրա մուտքագրելիս:

Ֆիդուցիար հաշիվները բացվում են բանկի հաճախորդի հանձնարարականով
` որոշակի պայմաններում և ժամկետներում հաճախորդի անունից գործարք իրականացնելու նպատակով: Տվյալ դեպքում բանկը հանդիսանում է հավատարմագրված անձ, թեև գործարքն իրականացնում է հաճախորդի հանձնարարականով ու միջոցներով, սակայն երաշխավորում է գործարքի իրականացումը:

Հաճխորդների պահանջով կամ բանկի ներքին կանոնակարգերով կարող են սահմանվել բանկային հաշիվներով գործառնությունների իրականացման  տարաբնույթ ձևեր:

Թղթակցային հաշիվներ: Թղթակցային հարաբերությունները, որպես բանկային բիզնեսի իրականացման ձև, իրենցից ներկայացնում են առևտրային բանկերի համագործակցության ձև` տեղեկատվության փոխանակման ռեժիմի, հաշիվների բացման և ֆինանսական գործառնությունների մասին պայմանագրերի /համաձայնագրերի/ հիման վրա: Թղթակցային հարաբերությունների հաստատումը հնարավորություն է տալիս բանկերին իրենց հաճախորդներին ծառայություններ տրամադրել  ազգային և միջազգային շուկաներում: Բանկերի միջև թղթակցային հաշիվները լինում են 2 տիպի` թղթակցային հարաբերություններ առանց հաշիվների բացման /տեղեկատվության փոխանակում/ և թղթակցային հարաբերություններ թղթակցային հաշիվների բացմամբ, ըստ որի բանկերը միմյանց մոտ բացում են թղթակցային հաշիվներ, և որոնք լինում են 2 տիպի` նոստրո (տվյալ բանկի հաշիվը այլ բանկում) և լորո (այլ բանկի հաշիվը տվյալ բանկում): Նոստրո հաշիվները հանդիսանում են բանկ-ռեզիդենտի պահանջները և հաշվառվում են ակտիվում: Լորո հաշիվները հանդիսանում են բանկ-ռեզիդենտի պարտավորությունները և հաշվառվում պասիվում:

Թղթակցային հաշիվները կարող են բացվել  հաշվետեր բանկի ազգային արժույթով, արտարժույթով` թղթակից բանկի երկրի արժույթով, երրորդ երկրի արժույթով:  Թղթակցային հաշիվներով արտացոլվում են բոլոր գործառնությունները, որոնք իրականացվում են բանկերի միջև հաճախորդների հանձնարարականով և իրենց հաշվին: Միջբանկային փաստաթղթաշրջանառությունում հիմնականում օգտագործվում են քաղվածքներ, որտեղ նշվում է հաշիվների շարժը մեկ օրվա ընթացքում /մնացորդը օրվա սկզբին, մուտքերը և ելքերը օրվա ընթացքում, մնացորդը օրվա վերջում/, ինչպես նաև ավիզո /ծանուցագիր/`  հաշվով համապատասխան գործառնությունների կատարման վերաբերյալ /միջոցների դեբետագրում և կրեդիտագրում/: 

Բանկերի թղթակցային հաշիվներին ներկայացվող պահանջներն են` հաշվի շարունակական /անընդմեջ/ իրացվելիության ապահովումը և  վերահսկողության իրականացումը: Կառավարելով իրենց թղթակցային հաշիվները /նոստրո հաշիվները/` բանկերը ձգտում են հաշվում ապահովել դրամական միջոցների նվազագույն մնացորդը` հաճախորդների պահանջների բավարարման համար, քանզի փորձում են նվազագույնի հասցնել չաշխատող ակտիվները: 

Նախքան թղթակցային հարաբերությունների հաստատումը և թղթակցային հաշիվների բացումը առևտրային բանկերը որոշում են նրա նպատակահարմարությունը, իրականացնում ֆինանսական վերլուծություն, հաշվի են առնում բանկի գործարար համբավը: Թղթակցային հարաբերություններ հաստատելու մասին փոխադարձ պայմանավորվածություն ձեռք բերելուց հետո կնքվում է համաձայնագիր թղթակցային սպասարկման վերաբերյալ: 

Թղթակցային հաշիվների բացման նպատակներն են` բանկի վճարահաշվարկային և այլ պարտավորությունների կատարումը, ծառայությունների մատուցումը գործընկերներին, հաճախորդներին /փոխանցումներ, փաստաթղթային գործառնություններ /ակրեդիտիվ, ինկասո, երաշխիք/, չեկերով գործառնություններ և այլն/, միջբանկային գործարքների իրականացումը /արտարժույթի /անկանխիկ ոսկու/ առք ու վաճառք, ածանցյալ գործիքներով գործարքներ, միջբանկային փոխանցումներ, վարկային ռեսուրսների տրամադրման և ներգրավման գործարքներ, արժեթղթերով գործառնություններ, այլ գործառնություններ միջբանկային շուկաներում/, այլ հաշվարկների և վճարումների իրականացում: 

ԱՌԵՎՏՐԱՅԻՆ ԲԱՆԿԵՐԻ ԴԵՊՈԶԻՏԱՅԻՆ  (ԱՎԱՆԴԱՅԻՆ) ԳՈՐԾԱՌՆՈՒԹՅՈՒՆՆԵՐԸ

          Ներգրավված   են    համարվում այն  դրամական միջոցները,   որոնք առևտրային բանկերը հավաքագրում են բնակչության խնայողությունների հաշվին որպես ավանդներ, և իրավաբանական անձանց ազատ միջոցների  հաշվին որպես դեպոզիտներ: Ակտիվային գործառնությունների համար պահանջվող դրամական ռեսուրսների գերակշիռ մասը բանկերն ապահովում են ներգրավված միջոցների հաշվին: Ներգրավված միջոցների հիմնական մասը կազմում են ավանդները (դեպոզիտները), այսինքն` դրամական այն միջոցները, որոնք բանկ են ներդրվել հաճախորդների` ֆիզիկական և իրավաբանական անձանց կողմից, պահվում են համապատասխան հաշիվներում և տնօրինվում` համաձայն այդ հաշիվների համար սահմանված կարգի և բանկային օրենսդրության:
   Ներգրավված կամ փոխառու միջոցների մյուս հատվածը ոչ դեպոզիտային միջոցներն են, որոնք բանկը ստանում է վարկերի տեսքով, դրամական շուկայում սեփական պարտատոմսերի թողարկման ու վաճառքի միջոցով և այլն:

    Դեպոզիտային և ոչ դեպոզիտային միջոցների միջև առկա են էական տարբերություններ:

1. Դեպոզիտային միջոցների ներգրավման նախաձեռնությունը պատկանում է հաճախորդին, իսկ ոչ դեպոզիտային միջոցների դեպքում որպես նախաձեռնող կողմ հանդես է գալիս բանկը:

2. Դեպոզիտային միջոցների ներգրավման դեպքում բանկը գործ ունի կոնկրետ հաճախորդի հետ, իսկ ոչ դեպոզիտային միջոցների ներգրավումը միջնորդավորված է տարբեր արժեթղթերով կամ բանկային վարկերով, որոնք կոնկրետ ֆիզիկական և իրավաբանական անձանց բանկի համար դարձնում են անտեսանելի:

3. Դեպոզիտային միջոցները ներգրավվում են համեմատաբար ավելի փոքր գումարներով, քան ոչ դեպոզիտային միջոցները: Ուստի դեպոզիտային գործառնությունները հաճախ անվանում են մանրածախ, իսկ ոչ դեպոզիտային գործարքները` մեծածախ գործարքներ:

4. Դեպոզիտային միջոցները ներգրավվում են համեմատաբար երկար ժամանակահատվածով: Ոչ դեպոզիտային միջոցների ներգրավման  ժամանակահատվածն ավելի կարճ է: Ոչ դեպոզիտային միջոցների ներգրավմանը բանկը դիմում է հիմնականում կարճաժամկետ իրացվելիության խնդիրներ լուծելու համար: 

5. Դեպոզիտային միջոցները ներգրավվում են համեմատաբար ավելի ցածր տոկոսադրույքներով: Ոչ  դեպոզիտային միջոցների միջին  տոկոսադրույքներն ավելի բարձր են:

     Ցանկացած բանկի համար կառավարման և գործունեության արդյունավետության հիմքում ներգրավված միջոցների ճիշտ կազմակերպումն է՝ հնարավոր առավել փոքր ծախսերով: Ներգրավված աղբյուրները կառավարելու հարցում ամեն մի բանկ ունի երկու կարևոր խնդիր՝ միջոցներ ներգրավել առավել փոքր ծախսերով և երաշխավորել ցանկալի ծավալի վարկեր հատկացնելու և ծառայություն մատուցելու բավարար մեծության դեպոզիտների ապահովությունը:

Իրավաբանական և ֆիզիկական անձանցից ավանդներ /դեպոզիտներ/ ընդունելը կամ ավանդներ ընդունելու առաջարկությամբ հանդես գալը բանկի բացառիկ իրավունքն է:

     Համաձայն «Բանկերի և բանկային գործունեության մասին» ՀՀ օրենքի՝ «բանկային ավանդ է համարվում անձին տրամադրված այն դրամական գումարը, որի տրամադրման պայմանները համապատասխանում են ՀՀ Քաղաքացիական օրենսգրքով նախատեսված բանկային ավանդի պայմանագրի համար սահմանված պահանջներին, և որը չի տրամադրվել այն օգտագործելու ռիսկն ավանդատուի կողմից ստանձնելու համաձայնությամբ կամ որպես գույք, գույքային իրավունքներ վարձակալելու կամ ձեռք բերելու, աշխատանք կամ ծառայություն մատուցելու հատուցում կամ որպես պարտավորության ապահովման միջոց»:

     Համաձայն ՀՀ Քաղաքացիական օրենսգրքի՝ բանկային ավանդի (դեպոզիտի) պայմանագրով մի կողմը (բանկը), ընդունելով մյուս կողմից (ավանդատուից) ստացված կամ վերջինիս համար ստացված դրամական գումարը (ավանդը), պարտավորվում է ավանդատուին վերադարձնել ավանդի գումարը և պայմանագրով նախատեսված պայմաններով և կարգով տոկոսներ վճարել դրանից:

      Բանկային ավանդի պայմանագիրը կնքվում է ավանդն առաջին իսկ պահանջով վերադարձնելու (ցպահանջ ավանդ) կամ ավանդը պայմանագրով    սահմանված     որոշակի     ժամկետի   ավարտից   հետո 

վերադարձնելու (ժամկետային ավանդ) պայմանով: 

        Անկախ ավանդի տեսակից՝ բանկը պարտավոր է ավանդի գումարը կամ դրա մի մասը վերադարձնել քաղաքացու առաջին իսկ պահանջով: Ավանդը ժամկետից շուտ ստանալու դեպքում, ինչպես նաև պայմանադրված ժամկետը գերազանցող ժամանակահատվածի համար ավանդի նկատմամբ տոկոսների վճարման պայմանները և չափը սահմանվում են բանկային ավանդի պայմանագրով:

      Բանկային ավանդի գումարի վրա տոկոսները հաշվարկվում են ավանդը բանկ մուտք լինելու օրվանից մինչև այն ավանդատուին վերադարձնելու կամ ավանդատուի հաշվից այլ հիմքերով դուրս գրելու օրվան նախորդող օրն ընկած ժամանակահատվածի օրացուցային օրերի համար: Բանկերը պարտավոր են պարտադիր ապահովագրության միջոցով, իսկ օրենքով նախատեսված դեպքերում նաև այլ կերպ, ապահովել քաղաքացիների ավանդների վերադարձը: 

        Ավանդային պայմանագրով սահմանված ժամկետներից շուտ ավանդը կամ նրա մի մասը վերադարձնելու ավանդատուի պահանջի դեպքում ավանդի կամ այդ մասի տոկոսները հաշվարկվում են բանկում ցպահանջ ավանդների համար սահմանված տոկոսադրույքով, իսկ մինչև այդ պահը փաստացի հաշվարկված և վճարված տոկոսագումարները պահվում են վերադարձվող ավանդի գումարից, և տոկոսները հաշվարկվում են մնացորդային գումարի վրա: 

       Ավանդները տարբերվում են` կախված ժամկետներից, մուտքային և ելքային գործառնությունների պայմաններից, վճարվող տոկոսներից և այլ բնութագրիչներից: 

    Ըստ ժամկետայնության՝  ավանդները  բաժանվում են 2  խմբի` ցպահանջ և ժամկետային:

      Ցպահանջ ավանդները չունեն սահմանված որոշակի ժամկետ; դրամական միջոցների մուտքագրումը և ելքագրումը կարող են կատարվել ժամանակի ցանկացած պահին՝ լրիվ կամ մասնակի; ավանդային հաշվով գործառնությունները կարող են կատարվել կանխիկ և անկանխիկ եղանակով; սահմանվող տոկոսադրույքը բավականին ցածր է, երբեմն այս ավանդների գծով ընդհանրապես եկամուտ չի վճարվում:

      Բանկի տեսանկյունից  ցպահանջ ավանդի առավելությունն այն է, որ դրանք հանդիսանում են էժան (երբեմն նույնիսկ` անվճար) ռեսուրս բանկի համար: Այս հաշիվները կարող են սպասարկվել չեկային գրքույքներով կամ էլեկտրոնային վճարային գործիքներով, իսկ դրանցով կատարված գործարքներն արտացոլվում են հաճախորդներին պարբերաբար տրամադրվող բանկային քաղվածքում:

     Ժամկետային ավանդներն ունեն կոնկրետ ժամկետ, որն ամրագրվում է բանկային ավանդի պայմանագրով; սահմանվող տոկոսադրույքը համեմատաբար բարձր է; ավանդի գծով լրացուցիչ վճարումներ և մասնակի ելքագրումներ հնարավոր են միայն պայմանագրով սահմանված դեպքերում: Այդ ավանդները չեն կարող ծառայել որպես վճարման միջոց:
   Յուրաքանչյուր բանկ ինքնուրույն է սահմանում իր կողմից ներգրավվող ավանդների կազմն ու հիմնական բնութագրիչները՝ ելնելով ձևավորված մրցակցային իրավիճակից, բանկի զարգացման ռազմավարությունից և այլն:

       Համաշխարհային բանկային պրակտիկայում ժամկետային և ցպահանջ ավանդների միջև որպես միջանկյալ ավանդներ համարվում են խնայողական ավանդները: Խնայողական ավանդների տարբերիչ հատկությունն այն է, որ ավանդատուին տրվում է վկայական ավանդի չափի մասին՝ որպես խնայողական գրքույկ: Խնայողական ավանդները ծառայում են դրամական խնայողությունների կուտակման և ներդրումների համար: 

     Առևտրային բանկերի կողմից միջոցների ներգրավման տարբերակ են հանդիսանում ավանդային սերտիֆիկատների տրամադրումը: Ավանդային սերտիֆիկատը թողարկող բանկի կողմից տրամադրվող գրավոր վկայական է /արժեթուղթ/, որը հավաստում է ավանդատուի կողմից որոշակի դրամական ներդրումների կատարման փաստը և  վերջինիս իրավունք է  տալիս ստանալ ներդրված գումարը սահմանված ժամկետը լրանալուց հետո` համապատասխան տոկոսադրույքների հետ միասին: Ավանդային սերտիֆիկատը չի կարող ծառայել հաշվարկային կամ վճարային միջոց վաճառված ապրանքների կամ մատուցված ծառայությունների դիմաց: 

   Բրոքերային ավանդները ժամկետային ավանդներն են, որոնք բանկերը ներգրավում են միջնորդներից:

   Ավանդային առաջարկները կարելի է բաժանել չորս խմբի՝ հետևյալ հիմնական հատկանիշներով.

· ըստ ավանդային հաշվի միջոցների տնօրինման կարգի՝ համալրվող, ավանդի գումարի նվազեցման հնարավորությամբ և այլն,

· ըստ արժույթի տեսակի՝ միարժութային, բազմարժութային, ավանդի գործողության ընթացքում արժույթի տեսակի փոփոխման հնարավորությամբ,

· ըստ հաշվարկվող տոկոսադրույքի կիրառման և հաշվարկած տոկոսների տնօրինման եղանակի՝ հաստատուն, փոփոխվող, կապիտալիզացվող տոկոսով, տոկոսների պարբերական կամ ժամկետի վերջում վճարվող և այլն,

· ըստ այլ լրացուցիչ պայմանների կամ արտոնությունների՝ շահումով, բանկի այլ ծառայություններից անվճար կամ արտոնյալ սակագներով օգտվելու հնարավորությամբ  և այլն:

Բանկային հաշվի և բանկային ավանդի, ինչպես նաև բանկային հաշվով գործառնությունների և հաճախորդների վերաբերյալ տեղեկատվությունը համարվում է բանկային գաղտնիք և կարող է տրամադրվել միայն հաճախորդներին կամ նրանց ներկայացուցիչներին: Պետական մարմիններին և դրանց պաշտոնատար անձանց բանկային գաղտնիք համարվող տեղեկատվություն կարող է տրամադրվել բացառապես օրենքով սահմանված դեպքերում և կարգով:

ՄԻՋՈՑՆԵՐԻ ՆԵՐԳՐԱՎՄԱՆ ՈՉ ԴԵՊՈԶԻՏԱՅԻՆ ՄԻՋՈՑՆԵՐԸ
Հաճախ բանկերը  կիրառում են  դրամական միջոցների ներգրավման այլ մեթոդներ, որի դեպքում նախաձեռնող կողմ հանդես է գալիս բանկը, իսկ հիմնական նպատակը բանկի իրացվելիության դիրքի ապահովումն է: Առանձնացնում են ոչ ավանդային պարտավորությունների  հետևյալ տարածված տեսակները՝ 

· փոխառությունների կամ վարկերի ստացում միջբանկային շուկայում,
·  մուրհակների հաշվառումը և ԿԲ-ից վարկերի ստացումը, 
· արժեթղթերի վաճառքը հետգնման համաձայնագրի դեպքում, 
· բանկային ակցեպտների /հոժարագրերի/ վաճառքը, 
· եվրադոլարների շուկայում փոխառությունների ստացումը, 
· պարտատոմսերի թողարկումը: 
Փոխառությունների ստացումը միջբանկային շուկայում – այս շուկայում վաճառվում և գնվում են դեպոզիտներ, որոնք պահվում են թղթակցային հաշվում կամ ԿԲ պահուստային հաշվում: Միջբանկային գործառնությունները ցույց են տալիս  բանկերի միջև թղթակցային հարաբերությունների զարգացվածության աստիճանը: Շատ բանկեր, պահուստային հաշիվներում ունենալով ավելցուկային /լրացուցիչ/ միջոցներ,  տրամադրում են վարկերի ձևով՝ արժեթղթեր գնելու պարտավորությամբ: Կենտրոնացված և միջբանկային վարկերի առավելությունը կայանում է նրանում, որ բանկ-փոխառուին այն տրամադրվում է անմիջապես և չի պահանջվում պահուստային ապահովում: Միջբանկային վարկերի շուկան նպաստում է վարկային միջոցների օգտագործման արդյունավետության բարձրացմանը, ապահովում պարտավորությունների կատարման անընդհատությունը և հաշվեկշռի վճարունակությունը: Միջբանկային վարկավորումը բանկերի միջև պայմանագրային հիմունքներով ազատ դրամական միջոցների ներգրավումն ու տեղաբաշխումն է ավանդների /դեպոզիտների/ և վարկերի ձևով: Միջբանկային վարկավորման համակարգը 2 մակարդակ ունի՝ առաջինն արտացոլում է միջոցների շարժը ԿԲ-ի և ԱԲ-երի միջև, իսկ երկրորդը՝ տարբեր ԱԲ-երի միջև:  Ըստ ժամկետի՝ տարբերում են ցպահանջ և ժամկետային միջբանկային վարկեր: Ըստ վարկի վճարելիության չափանիշի՝ առանձնացնում են շուկայական, արտոնյալ և բարձրացված տոկոսադրույքով /կապված մեծ ռիսկի հետ/ վարկեր: Ըստ ապահովման աստիճանի՝ ապահովված, մասնակի ապահովված և չապահովված միջբանկային վարկեր: Լայն տարածում ունեն միջբանկային վարկերի հետևյալ տեսակների՝ թղթակցային հաշվով միջոցների  ամրագրումը և  օվերդրաֆտը:  Միջոցների ամրագրումն իրենից ներկայացնում է բանկի թղթակցային հաշվի օգտագործում որոշակի ժամկետով միջոցների արգելափակման համար: Թղթակցային հաշվի բացման պայմանագրի կնքման դեպքում հաճախ նախատեսվում է թղթակացային հաշվով գործառնությունների իրականացման հնարավորություն օվերդրաֆտի ռեժիմում, որի գումարը կախված է թղթակցային հաշվում միջոցների օրվա մնացորդից, փաստաթղթաշրջանառության ժամկետից, թղթակցային հաշվով շրջանառության ծավալից:

ԿԲ-երը տրամադրում են ԱԲ-երին հետևյալ վարկերը՝ լոմբարդային վարկեր, որն իրենից ներկայացնում է բանկում դեպոնացված արժեթղթերի գրավադրմամբ վարկ, որոնք կարճաժամկետ  են, շուկայական տոկոսադրույքներից բավականին բարձր տոկոսադրույքով և նախատեսված են բանկի իրացվելիության ապահովման համար: Այս վարկերը հանդիսանում են միջոցների ներգրավման ամենավերջին աղբյուրը: Օվերնայթ վարկերը տրամադրվում են վարկային կազմակերպություններին միայն այն դեպքում, եթե վերջիններս միջբանկային վարկային շուկայում վարկի ստացման հնարավորություն չունեն: Տրամադրվում է բանկի վճարային փաստաթղթերով թղթակցային հաշվից միջոցների դուրսգրման /դեբետագրման/ միջոցով՝ բանկի հաշվում միջոցների պակասի կամ անբավարարության դեպքում:

Մուրհակների հաշվառումը և ԿԲ-ից վարկերի ստացումը – Առևտրային բանկերը վարկեր են ստանում ԿԲ-ից մուրհակների վերահաշվառման և վերագրավադրման ձևով, վերաֆինանսավորման կարգով, ինչպես նաև լոմբարդային վարկի ձևով, այսինքն՝ պետական արժեթղթերի գրավադրմամբ: Այս վարկերը կարճաժամկետ են, և նրանց նշանակությունը առևտրային բանկերի ոչ բավարար ռեսուրսների համալրում է՝ պայմանավորված սեզոնային գործոններով և անկանխատեսելի հանգամանքներով: Մուրհակների հաշվառումը նրանց ժամկետից շուտ վճարումն է՝ որոշակի կոմիսիոն վճարի դիմաց:

Հետգնման համաձայնագիրը /ՌԵՊՈ գործարք/ ԱԲ-երի ռեսուրսների նոր աղբյուր է: Ռեպո գործարքը ֆինանսական գործարք է, որը բաղկացած է 2 մասից: Գործարքի մասնակից մի կողմը արժեթուղթ է վաճառում մյուս կողմին և միաժամանակ պարտավորություն է վերցնում հետ գնել նույն արժեթղթերը որոշակի ժամանակ անց կամ մյուս կողմի պահանջով: Մյուս կողմը համապատասխանորեն պարտավորություն է վերցնում այդ արժեթղթերը վաճառելու մասին: Ակտիվների վաճառքի այս համաձայնագիրը՝ սահմանված ժամկետում և նախապես համաձայնեցված գնով հետգնման պայմանով,  կարող է կնքվել բանկի և կազմակերպության միջև, եթե կազմակերպությունը ցանկանում է ներդնել կանխիկ գումար  կարճ ժամկետով: Բանկը փոխանցում է կազմակերպությանը արժեթղթեր՝ որոշակի ժամանակ անց բարձր գնով հետ գնելու պարտավորությամբ: Այդ գների միջև տարբերությունն էլ իրենից ներկայացնում է այն եկամուտը, որը ստանում է արժեթղթերի գնորդը: Ռեպո գործարքի առավելությունը նրա ոչ բարձր ռիսկն է, քանի որ նրանք սովորաբար ապահովված են լինում պետական արժեթղթերով: Հակադարձ ռեպո գործարքը նույն գործարքն է՝ միայն հակառակ կողմի տեսանկյունից: Գոյություն ունի ռեպո գործարքի սահմանման ևս 2 տարբերակ: Առաջինը՝ որպես դրամական միջոցների վարկի տրամադրում արժեթղթերի գրավի դիմաց: Երկրորդը՝ արժեթղթերի վարկի տրամադրումն է որոշակի դրամական միջոցների գրավի դիմաց: Ի տարբերություն վարկավորման՝ 2 դեպքերում էլ արժեթղթերի և դրամական միջոցների սեփականության իրավունքն անցնում է մյուս կողմին՝ մինչև պարտավորությունների կատարումը: Ըստ ժամկետայնության՝ ռեպո գործարքները բաժանվում են 3 խմբի՝ գիշերային /մեկօրյա/, բաց /ժամկետ չի նշվում/ և ժամկետային /մեկ օրից ավել/: Ետգնման պայմանագրերի ժամկետները միջազգային պրակտիկայում տատանվում են 1-ից 89 օր, իսկ Հայաստանում ամենատարածված ժամկետները 7, 14, 21, 28 օր է: Ժամկետայնության հետ է կապված նաև տոկոսադրույքը:

Լայն տարածում է ստացել բանկային մուրհակների թողարկման ճանապարհով միջոցների ներգրավումը: Մուրհակն, ի տարբերություն խնայողական կամ դեպոզիտար սերտիֆիկատի, կարող է կիրառվել որպես հաշվարկային միջոց և փոխանցվել ինդոսսամենտի օգնությամբ /փոխանցման գրություն/: Ազատ դրամական միջոցների ներդրումը բանկային մուրհակներում հանդիսանում է հուսալի, գրավիչ և շահավետ  գործ հաճախորդների համար, իսկ բանկերի համար՝ ժամկետային բնույթի կայուն և ինքնակարգավորվող ռեսուրս՝ բանկային ակտիվներում հետագա տեղաբաշխման նպատակով: Բացի այդ, մուրհակները գրանցման ենթակա չեն, ինչպես մյուս արժեթղթերը, որը պարզեցնում է բանկի աշխատանքը և հնարավորություն է տալիս լայն կիրառման: Բանկերը թողարկում են տոկոսային և դիսկոնտային /զեղչատոկոսային/ մուրհակներ:  Տոկոսային մուրհակները վաճառվում են ֆիզիկական և իրավաբանական անձանց անվանական արժեքով, իսկ մարման դեպքում  վճարվում է մուրհակի անվանական արժեքը տոկսոների հետ միասին: Դիսկոնտային մուրհակները վաճառվում են անվանական արժեքից ցածր գնով /զեղչով/, իսկ մարումն իրականացվում է անվանական արժեքով: Մարման և գնման գների տարբերությունը կազմում է եկամուտը:
Բանկային ակցեպտների  վաճառքը փոխանցելի մուրհակի ակցեպտավորման բանկի համաձայնությունն է, ներկայացված բանկ արտահանողի կամ ներմուծողի կողմից: Բանկային հոժարագրերը իրենցից ներկայացնում են ներմուծման կամ արտահանման գործարքներ իրականացնող  ձեռնարկությունների կողմից բանկի անունով դուրս գրված ժամկետային չեկեր՝ միջազգային առևտրային գործարքները ֆինանսավորելու նպատակով: Անհրաժեշտության դեպքում բանկը կարող է վաճառել հոժարագիրը ֆինանսական շուկայում զեղչված գնով՝ այն վերածելով դրամական միջոցների: Բարձր ռեյտինգով բանկի կողմից մուրհակի ակցեպտավորումը բանկային ծառայությունների շուկայում մեծացնում է ակցեպտավորված մուրհակի մրցունակությունը:

 Եվրադոլարներ – վերջիններս ավանդներ են, արտահայտված ԱՄՆ դոլարով, բայց պատկանում են բանկերին կամ այլ սեփականատերերին, որոնք տեղակայված են կամ գտնվում են ԱՄՆ սահմաններից դուրս, ներառյալ ամերիկյան բանկերի մասնաճյուղերը: Դրանք լինում են 1 օրից մինչև 5 տարի ժամկետով, սակայն տարածված ժամկետ է համարվում 6 ամիսը: Ակտիվ երկրորդային շուկայի առկայության շնորհիվ այս ավանդները լայն տարածում են գտել շատ երկրների ֆինանսական շուկաներում:

Ներդրումների ներգրավման նպատակով բանկերը կարող են թողարկել պարտատոմսեր: Պարտատոմսերն ամրագրում են նրա տիրապետողի՝ թողարկողից նախատեսված ժամկետում նրա անվանական արժեքի կամ գույքային համարժեքի ստացման իրավունքը: Պարատոմսերի թողարկումը բարդ գործընթաց է: Այն էմիսիոն արժեթուղթ է և ենթակա է գրանցման: Բանկերի կողմից թողարկվող պարտատոմսերը կարող են լինել՝ անվանական կամ ըստ ներկայացնողի, ապահովված կամ առանց ապահովման, տոկոսային կամ դիսկոնտային, փոխարկելի այլ արժեթղթերի կամ առանց փոխարկման իրավունքի, միաժամանակյա և տարաժամկետ մարման ժամկետով: Որպես ապահովման միջոց կարող են ծառայել՝ գրավը, հանձնարարականը, բանկային երաշխիքը, պետական և մունիցիպալ երաշխավորությունը: Գրավի առակա կարող են հանդիսանալ բանկին կամ երրորդ անձին պատկանող արժեթղթերը և անշարժ գույքը: Եկամուտների վճարումն իրականացվում է տարբեր եղանակներով՝ արժեկտրոններով, միայն տոկոսներով,  զեղչատոկոսով:
ԱՎԱՆԴՆԵՐԻ ՊԱՐՏԱԴԻՐ ԱՊԱՀՈՎԱԳՐՄԱՆ ՀԱՄԱԿԱՐԳԸ

Բանկային գործունեության առանցքային կողմերից է ավանդատուների հետ փոխշահավետ և վստահելի փոխհարաբերությունների համակարգը: Այդ փոխհարաբերությունները բարձր մակարդակի վրա պահելու համար կարևոր է ավանդատուի վստահությունը բանկում իր միջոցների հուսալի պահպանման գծով, որում զգալի շահագրգռվածություն ունի նաև հասարակությունը: Աշխարհի տարբեր երկրներում բանկերի զարգացման արդյունքում մշակվել և ներդրվել են ավանդների ապահովագրման տարբեր համակարգեր: Ավանդների ապահովագրման անհրաժեշտությունը ծագում է հետևյալից, բանկերը ներգրավում են ավանդներ, որոնք հաճախորդի առաջին իսկ պահանջով ենթակա են վերադարձման: Սակայն բանկերի կողմից այդ ներգրավված միջոցներով ձեռք բերված ակտիվների մի մասի (հաճախ զգալի մասի) իրացվելիությունն ավելի ցածր է: Այնտեղ առկա է ռիսկի որոշակի աստիճան, քանի որ մեծ թվով ավանդատուների ավանդները հետ պահանջելու դեպքում բանկերն ի վիճակի չեն լինի կարճ ժամկետում բավարարելու այն: Ավանդների ապահովագրման համակարգը սահմանում է մեկ բանկում մեկ ավանդատուի գծով բանկային ավանդի և նրանց հավասարեցվող գումարների դիմաց տրամադրվող գումարի առավելագույն սահմանը: 

Ավանդների ապահովագրման համակարգի ներդրման նպատակն է լուծել երկու հիմնական խնդիր՝ պաշտպանել ավանդատուների  շահերը (գումարները) բանկի անվճարունակության կամ սնանկացման դեպքում և նպաստել երկրի ֆինանսական համակարգի կայունության ամրապնդմանը: Ավանդների ապահովագրումը մի շարք երկրներում հաստատուն է, այսինքն՝ պետությունը սահմանում է ապահովագրման սահմանաչափերը, իսկ մյուսներում՝ ճկուն: Ավանդների ապահովագրման համակարգը պետք է հստակ սահմանի տվյալ երկրում ավանդների ապահովագրումն իրականացնող պետական մարմնի պարտավորությունները ավանդատուների նկատմամբ: Համակարգը պետք է մանրակրկիտ մշակված լինի, հանդիսանա գործուն և լինի հանրության կողմից ընկալելի: 
Ավանդների ապահովագրման համակարգի արդյունավետության վրա կարող են ազդել մի շարք գործոններ, ինչպիսիք են՝ երկրի տնտեսության ընդհանուր վիճակը (այդ թվում՝ բնակչության սպասումներն ու խնայողությունների մակարդակը, ներառյալ ավանդների ծավալները և չափերը ), դրամավարկային և ֆիսկալ քաղաքականությունը, բանկային համակարգի կառուցվածքն ու վիճակը, հանրության վերաբերմունքը բանկերի նկատմամբ, բանկային համակարգի կարգավորման արդյունավետությունը, հաշվապահական հաշվառման ու հաշվետվական գործող չափանիշները և համակարգերը: Վերոնշյալ գործոններից մեկի զգալի ազդեցությունը կարող է լուրջ խոչընդոտ հանդիսանալ ներդրվող կամ գործող ապահովագրման համակարգի համար: Դրական կողմերով հանդերձ՝ բանկային ավանդների ապահովագրման (երաշխավորման) համակարգն ունի որոշակի թերություններ: Նախ և առաջ, այն պայմանավորված բանկերի կողմից ապահովագրման կողմից կատարվող վճարներով, որոնք մեծացնում են բանկերի ընդհանուր ծախսերը. մեծանում են բանկերի գործունեության ռիսկերը, քանի որ բանկը, ապահովագրելով փոքր ավանդատուների ավանդների մի մասը, կարող է վարել չհիմնավորված ռիսկային գործունեություն՝  գիտակցելով, որ ավանդների ապահովագրությունն իրականցնող մարմինը  «օգնության կհասնի»  (կվճարի ավանդատուների) բանկի կողմից ներգրավված և ապահովագրված ավանդները: Այսինքն՝ մեկ բանկի անհիմն ռիսկային գործունեության դիմաց պատասխանատվություն կկրի ամբողջ համակարգը: Այս առումով գոյություն ունի կարծիք, որ բանկային գործունեության կարգավորման խիստ դաշտն ավելի արդյունավետ մեխանիզմ կարող է հանդիսանալ, քան ավանդների ապահովագրումը: Սակայն վերջին տասնամյակների համաշխարհային փորձը վկայում է, որ ամենախիստ վերահսկողությունն անգամ ի զորու չէ բացառելու բանկերի սնանկացումները, այսինքն՝ լիարժեք պաշտպանելու ավանդատուների շահերը: 

Հայաստանում ավանդների ապահովագրման համակարգի ներդրման գծով առաջին քննարկումներն սկսվեցին 1990-ականների կեսին, երբ արդեն ստեղծված և զարգացող բանկային համակարգում դրսևորվեց նման ապահովագրության անհրաժեշտությունը՝ ավանդատուների շրջանում բանկերի հանդեպ վստահությունը մեծացնելու նկատառումներից ելնելով: 

Ավանդների ապահովագրման համակարգի ներդրման անհրաժեշտությունը ամրագրվեց 1998թ. ընդունված ՀՀ Քաղաքացիական օրենսգրքով: Քննարկումների և մշակումների արդյունքում 2002թ.  համապատասխան փոփոխություններ և լրացումներ կատարվեցին «ՀՀ Կենտրոնական բանկի մասին» ՀՀ օրենքում: Դրա հիման վրա ընդունվեց «Ֆիզիկական անձանց ավանդների և հաշիվների պարտադիր երաշխավորման մասին» ՀՀ ԿԲ Կանոնակարգը, ըստ որի՝ պարտադիր երաշխավորման են ենթակա միայն ֆիզիկական անձանց ավանդները և բանկային հաշիվները: Այսպիսով, սկիզբ դրվեց  ավանդների ապահովագրման  /երաշխավորման/ համակարգին: Ապահովագրման այդ համակարգի հիմնադիրը ՀՀ   ԿԲ-ն է: Եվ  2004թ. ՀՀ Ազգային ժողովն ընդունեց «Ֆիզիկական անձանց բանկային ավանդների հատուցումը երաշխավորելու մասին» ՀՀ օրենքը, համաձայն որի՝ պարտադիր երաշխավորման են ենթակա ֆիզիկական անձանցից ներգրավված բոլոր տեսակի դրամային և արտարժութային ավանդներն ու հաշիվները: Օրենքում մանրամասն շարադրված են պարտադիր երաշխավորման օբյեկտները, ավանդների փոխհատուցման առավելաբույն սահմաններն ու մեխանիզմը, ինչպես նաև ՀՀ առևտրային բանկերի ներգրավված միջոցներից երաշխավորման հիմնադրամին հատկացումներ կատարելու կարգը: Նման իրավական ակտի ընդունումն ուղղված է մի կողմից՝  բանկային համակարգի կայունության և հուսալիության ամրապնդմանը, մյուս կողմից` ՀՀ առևտրային բանկերի նկատմամբ ազգաբնակչության վստահության ամրապնդմանը:  
Երաշխավորված ավանդի չափերն են` ֆիզիկական անձանց դրամային բանկային ավանդները երաշխավորվում են 10000000 ՀՀ դրամի չափով, իսկ արտարժութային ավանդները` 5000000 ՀՀ դրամի չափով: 
    ԹԵՄԱ 5.  ԱՌԵՎՏՐԱՅԻՆ ԲԱՆԿԵՐԸ  ԴՐԱՄԱԿԱՆ ՀԱՇՎԱՐԿՆԵՐԻ ՀԱՄԱԿԱՐԳՈՒՄ

ՀԱՃԱԽՈՐԴՆԵՐԻ ՀԱՇՎԱՐԿԱԴՐԱՄԱՐԿՂԱՅԻՆ ՍՊԱՍԱՐԿՈՒՄԸ

Հաշվարկային գործառնություններն այն գործառնություններն են, ըստ որի հաճախորդների հաշիվներով կատարվում են միջոցների մուտքագրման  և ելքի գործառնություններ, այդ թվում` վճարումների գծով պարտավորությունների կատարումը: Ելնելով իրականացվող գործառնությունների և մատուցվող ծառայությունների տեսակներից,  բանկի ու հաճախորդների միջև ձևավորվող հարաբերությունների բնույթից` հաճախորդներն ընթացիկ գործունեության իրականացման նպատակով կնքում են բանկային հաշվի պայմանագիր, որով բանկում հաճախորդի կամ նրա կողմից նշված անձի համար կողմերի միջև համաձայնեցված պայմաններով բացվում  է հաշիվ: Բանկային հաշիվը դրամական միջոցների և նյութական արժեքների հաշվապահական հաշվառման ձև է, որը կիրառվում է մի կողմից` բանկում ներքին հաշվառումն իրականացնելու, իսկ մյուս կողմից` հաճախորդների հետ հարաբերությունները կարգավորելու համար:

Տնտեսությունում դրամական հաշվարկների և վճարումների իրականացումը կարևորում է բերում բանկերի նշանակալից դերը դրամարջանառության կազմակերպման ընթացքում: Բոլոր տնտեսական գործարքները կատարվում են դրամական հաշվարկների միջոցով, որոնք կարող են լինել ինչպես կանխիկ այնպես էլ անկանխիկ:

ԿԱՆԽԻԿ ՇՐՋԱՆԱՌՈՒԹՅԱՆ ԿԱԶՄԱԿԵՐՊՈՒՄԸ: ԲԱՆԿԵՐԻ ԴՐԱՄԱՐԿՂԱՅԻՆ ԳՈՐԾԱՌՆՈՒԹՅՈՒՆՆԵՐԸ
Կանխիկ դրամաշրջանառությունը կանխիկ փողի շարժն է։ Երկրի  կանխիկ  դրամական  շրջապտույտը   դրամաշրջանառության   մի  մասն  է, որը  հավասար  է  որոշակի   ժամանակահատվածում   կանխիկ  ձևով   կատարված  բոլոր  վճարումների  գումարին: Այս դեպքում շրջանառության և վճարման միջոց հանդիսանում են իրական դրամանիշերը, որոնք տրվում են մի սուբյեկտի կողմից մյուսին ապրանքների, աշխատանքի և ծառայություների դիմաց կամ օրենսդրության նախատեսված այլ դեպքում։ Այն սպասարկվում է թղթադրամներով, մանրադրամներով: Կանխիկ    դրամաշրջանառությունն   է   սպասարկում    բնակչության դրամական եկամուտների գոյացման և ծախսերի կատարման ուղղությունները: 

Կանխիկ   շրջանառության  օգտին   վկայում   է   չորս  կենսական   կարևոր  դրդապատճառ` իրացվելիության   նախապատվելիությունը (կանխիկ  փողերի  նկատմամբ  բարձր  պահանջարկը), գործարքային, անվտանգության   և սպեկուլյատիվ   դրդապատճառները:

Կանխիկ դրամաշրջանառության շրջանակներում շրջանառության մեջ գործում են կանխիկ փողերը` կատարելով երկու գործառույթ` վճարելամիջոցի և շրջանառության միջոցի: Կանխիկ դրամական շարժը  իրականացվում է փողի տարբեր տեսակների միջոցով` թղթադրամներ, մետաղադրամներ, վարկային այլ գործիքներ (չեկ, վճարային քարտ): Գործնականում գրեթե բոլոր երկրները փորձում են հնարավորինս սահմանափակել կանխիկ դրամաշրջանառությունը:

Բանկային հաշիվներին կանխիկ դրամական միջոցների մուտքագրման և տարբեր նպատակներով կանխիկ միջոցների տրամադրման գործառնություններն անվանվում են դրամարկղային գործառնություններ:  Դրամարկղային գործառնությունները տարանջատվում են երկու խմբի` կանխիկ գումարի ընդունման (մուտքագրման) և տրամադրման (ելքագրման) գործառնությունների: Նշված գործառնություններն ապահովելու համար օգտագործվում են հետևյալ վճարային փաստաթղթերը` դրամարկղի մուտքի օրդեր և դրամարկղի ելքի օրդեր կամ չեկ (կանխիկացման դեպքում նաև վճարային քարտ):

Դրամարկղային  սպասարկումը հանդիսանում է բանկերի առանձնահատուկ  և կարևորագույն  գործառնության տեսակ: Կանխիկ գումարները շրջանառության ոլորտ են մտնում բանկերի միջոցով` աշխատավարձի վճարման և այլ կանխիկ վճարումների ու հասույթի տեսքով վերադարձվում են բանկեր: Կազմակերպությունների կողմից  կանխիկ դրամական միջոցները համապատասխան հաշիվներին հաշվառելու համար հանձնվում են  անմիջապես կամ պայմանագրային  հիմունքներով ինկասացիոն ծառայությունների միջոցով բանկի դրամարկղ:

Կանխիկ դրամով և այլ արժեքներով գործառնություններ կատարելու, հաճախորդների դրամարկղային սպասարկումն իրականացնելու, կանխիկ դրամի և այլ արժեքների հուսալի պահպանության համար բանկերը պարտավոր են  ունենալ բանկի կառուցվածքային  մյուս ստորաբաժանումներից առանձնացված  դրամարկղային հանգույց (դրամապահոց), որի մեջ մտում են  կանխիկ դրամի ու այլ արժեքների, գրավադրված և ի պահ ընդունված արժեքների պահպանության հիմնական դրամապահոցը, գործառնական դրամարկղը, հաճախորդներից ստացված դրամի ու այլ արժեքների վերահաշվարկման, ինկասատորներից կանխիկ դրամի ընդունման ու նրանց կանխիկ դրամի հանձնման  համար համապատսախան պայմաններով ապահովված տարածքները: Կանխիկ դրամը և այլ արժեքները պահելու համար գանձապահները ապահովված են երկաթյա պահարաններով, չհրկիզվող պահարաններով, փակ սայլակներով, անհատական փական ունեցող սեղաններով: Կանխիկ փողի մշակման ժամանակ օգտագործվում են դրամարկղային գործառնությունների ավտոմատացման և մեքենայացման միջոցներ: 

Բանկերը պարտավոր են հաճախորդներից ընդունել և փոխանակել հնամաշ ու վնասված  վճարունակ ՀՀ դրամանիշերը: Վերջիններս փոխանակվում են պիտանի դրամանիշերով` առանց հատուկ հաշվապահական  ձևակերպումների և անվճար:

ԱՆԿԱՆԽԻԿ ՀԱՇՎԱՐԿՆԵՐԻ ԳՈՐԾԻՔՆԵՐԸ  ԵՎ ԻՐԱԿԱՆԱՑՄԱՆ ԿԱՐԳԸ
  Անկանխիկ հաշվարկներն այն դրամական հաշվարկներն են, որոնք իրականացվում են  բանկային հաշիվներում գրանցումների միջոցով, որի ընթացքում գումարները դուրս են գրվում վճարողի հաշիվներից և հաշվառվում են ստացողի հաշիվներին: Անկանխիկ հաշվարկներն իրականացվում են այդ հաշվարկների կազմակերպման համար համընդհանուր ճանաչում ստացած մի շարք սկզբունքների, հաշվարկների տեսակների և ձևերի, վերջիններիս հետ կապված փաստաթղթաշրջանառության կանոնների հիման վրա: Անկանխիկ հաշվարկների համակարգի հիմքում ընկած են հաճախորդների բանկային հաշիվները, վճարահաշվարկային փաստաթղթերը:   

Անկանխիկ   դրամաշրջանառությունը  բանկային  հաշիվներում  դրամական  միջոցների  մնացորդների  փոփոխությունն  է, որոնք  առաջանում  են   բանկի կողմից հաշվի   տիրոջը  կատարած  կարգադրությունների արդյունքում`  չեկերի, պլաստիկ  քարտերի, էլեկտրոնային   վճարման  միջոցների  և  հաշվարկային  այլ   փաստաթղթերի  տեսքով: Անկանխիկ      շրջապտույտը  կազմում  է  երկրի  դրամական  շրջապտույտի  զգալի  մասը:

Անկանխիկ վճարային գործիքները (միջոցները) բաժանվում են 4 հիմնական խմբի`

· կրեդիտային վճարային գործիքներ (վճարման հանձնարարականներ…),

· դեբետային վճարային գործիքներ (վճարման պահանջագրեր, չեկեր, մուրհակներ),

·  վճարային քարտեր,

· ապրանքաառաքման փաստաթղթերի դիմաց վճարման միջոցներ (ակրեդիտիվներ, ինկասո):

Կրեդիտային փոխանցումն այն փոխանցումն է, որը նախաձեռնել է վճարողը, և որի ժամանակ վճարային փաստաթուղթն (գործիքը) ու փոխանցվող դրամական միջոցները շարժվում են  միևնույն ուղղությամբ:

Դեբետային փոխանցումն այն փոխանցումն է, որը նախաձեռնել է ստացողը, և որի ժամանակ վճարային փաստաթուղթն (գործիքը) ու փոխանցվող դրամական միջոցները շարժվում են  հակառակ ուղղությամբ:

Անկանխիկ  վճարումների  ծավալի  մեջ  գերակշռող մաս  են կազմում վճարման  հանձնարարականներով իրականացվող կրեդիտային փոխանցումները:  
Վճարման  հանձնարարականը հաճախորդի հանձնարարությունն  է իրեն սպասարկող բանկին՝ վճարելու (իր հաշվից փոխանցել) որոշակի գումար շահառուին (ստացողին, բենեֆիցիարին)` հաճախորդի հաշվին: Վճարման հանձնարարականներով փոխանցումների նախաձեռնումը բանկերի հաճախորդների կողմից իրականացվում է թղթային  և էլեկտրոնային եղանակով` բանկ-հաճախորդ   համակարգերի միջոցով:

Վճարման հանձնարարականի մեջ պարտադիր պետք է նշվեն` հանձնարարականի համարը, ներկայացման ամսաթիվը, ուղարկողի և ստացողի անունը կամ անվանումը, վճարող ու ստացող բանկի անվանումը, դեբետագրվող և կրեդիտագրվող հաշիվը, գումարը, արժույթը, գործարքի նպատակը:

Վճարման պահանջագիրը դեբետային գործիքի  տարատեսակ է, որը վճարման է ներկայացվում ստացողի կողմից և որի դիմաց վճարը կատարվում է վճարողի կողմից հաշվում միջոցների առկայության ու վերջինիս ակցեպտավորման դեպքում: 

Հաշվարկներ չեկերով - Չեկը անկանխիկ վճարումներում կիրառվող վճարման գործիք է, որն օգտագործվում է ինչպես իրավաբանական, այնպես էլ ֆիզիկական անձանց հաշվարկներում: Չեկը վճարային փաստաթուղթ է, որը պարունակում է չեկ դուրս գրողի հրամանը իրեն սպասարկող բանկին՝ վճարել չեկի վրա նշված գումարը չեկատիրոջը: Այդ գումարը դուրս է գրվում չեկ դուրս գրողի` բանկում եղած չեկային հաշվից և բանկի կողմից փոխանցվում կամ անմիջապես տրվում չեկատիրոջը: Այդպիսի չեկային գործառնությունը նախատեսված է բանկի և չեկ տվողի միջև կնքված չեկային պայմանագրով: Չեկերի համընդհանուր օրենքի համաձայն`  չեկը պետք է պարունակի՝ «չեկ» բառը, որոշակի գումար վճարելու մասին հրահանգ, վճարողի անվանումը, վճարումը կատարվող տեղի անվանումը, չեկի դուրս գրման տեղը և ամսաթիվը, վճարման արժույթը, չեկը դուրս գրողի (չեկատուի) ստորագրությունը:  Փաստաթուղթը, որում բացակայում է նշված վավերապայմաններից մեկը, չեկ չէ: 
Տարբերում են  չեկի հետևյալ տեսակները`

· անվանական, երբ չեկը դուրս է գրվում որոշակի անձի անունով և պարունակում է «վճարել….միայն», կամ «վճարել….առանց հրամանի» արտահայտությունները: Այդ չեկով գումարը կարող է ստանալ միայն չեկի վրա նշված անձը,

· օրդերային, երբ չեկը դուրս է գրվում որոշակի անձի անունով կամ հրամանով և պարունակում է «վճարել ըստ հրամանի…» արտահայտությունը: Գումարը կարող է ստանալ կամ չեկի վրա նշված անձը, կամ էլ նրա հրամանով մեկ այլ անձ, ում կնշի չեկը պահողը: Օրդերային չեկերը կարող են փոխանցվել մեկ այլ անձի փոխանցագրի միջոցով: Չեկատերը կարող է փոխանցել չեկը բանկին և հանձնարարել նրան իր փոխարեն ստանալ չեկի վճարը, իրականացնել այն բոլոր գործառնությունները: Այդ փոխանցագիրը կոչվում է հանձնարարական և պարունակում է «ինկասոյի», «գումարի ստացում», «վճարեք …բանկի հրամանով» և այլ արտահայտություններ,
·  ըստ ներկայացնողի – այս տեսակի չեկ դուրս գրելիս գումար ստացողը կամ չի նշվում, կամ գրվում է «ըստ ներկայացնողի» կամ «վճարել չեկը ներկայացնողին»: Այդ չեկերով գումարը կարող է ստանալ ցանկացած անձ, որն այն կներկայացնի բանկ,

·  կանխիկ  (կանխիկացման)  չեկ,  որով  չեկատերը  կարող  է  գումարը ստանալ կանխիկ ձևով՝ այն ներկայացնելով վճարող բանկին,

· հաշվարկային չեկ, որի դիմային մասում նշվում «հաշվարկային» կամ «վճարել հաշվի վրա» արտահայտությունները, և վճարումը կատարվում է միայն չեկի գումարը հաշվանցելով չեկատիրոջ հաշվին,

· կրոս չեկը հաշվարկային չեկի տեսակ է, որի դիմային մասը պարունակում է 2 զուգահեռ գծեր: Վճարող բանկը կարող է ընդունել կրոս չեկը միայն իր հաճախորդից կամ այլ բանկից, ինչը նշանակում է, որ վճարը ստանալու համար այն անձը, որի անունով դուրս է գրվել չեկը, պետք է ներկայացնի իրեն սպասարկող բանկին, որի միջոցով կիրականացվի չեկի ներկայացումը վճարող բանկին և վճարումը: Կրոսավորումը կարող է լինել ընդհանուր և հատուկ: Կրոսավորումը ընդհանուր է, եթե զուգահեռ գծերի միջև չի նշված որևէ բանկի անվանում: Այդպիսի չեկը վճարող բանկի կողմից կարող է վճարվել ցանկացած բանկին: Կրոսավորումը հատուկ է, եթե զուգահեռ գծերի միջև նշված է բանկի անվանումը: Այդպիսի չեկը վճարող բանկի կողմից կարող է վճարվել միայն գծերի մեջ նշավծ բանկին կամ, եթե նշված բանկն ինքը վճարող բանկն է,
· հաճախորդի չեկ – դուրս են գրվում ֆիզիկական, իրավաբանական անձանց կողմից իրենց սպասարկող բանկի վրա և վճարվում են իրենց պատկանող ընթացիկ կամ չեկային հաշվի միջոցներից,

·  բանկային չեկ – դուրս են գրում հաճախորդները (բանկերը) իրենց բանկերի (թղթակից բանկերի) վրա և այդ չեկերի դիմաց վճարումը իրականացվում է բանկի միջոցների հաշվին,
· գանձապետական չեկ – դուրս են գրվում գանձապետարանի վրա պետական մարմինների կողմից,

· փոստային չեկ – դուրս են գրվում փոստում դրամական փոխանցումներ կատարելու համար: Այն անձը, որի անունով դուրս է գրվել չեկը, կարող է դրանով կանխիկ գումար ստանալ իրեն սպասարկող բանկում կամ փոստում: Այս չեկերը կիրառվում են, երբ վճարողը չգիտի գումար ստացողի հաշվի համարը կամ այդպիսին գոյություն չունի,

· լիմիտավորված (սահամանափակված) չեկ – որով ստացվող գումարը չի կարող գերազանցել որոշակի արժեքից՝ նշված չեկի վրա կամ նախօրոք համաձայնեցված չեկը թողարկող և վճարող կողմերի միջև,

·  չլիմիտավորված (չսահամանափակված) չեկ – որով ստացվող գումարը սահմանափակված չէ,

· սերտիֆիկացված (ակցեպտավորված) չեկեր – հաճախորդի չեկեր են, որոնց վրա դրվում է վճարող բանկի ակցեպտը` հատուկ շտամպի ձևով: 

Ճանապարհային չեկն իրենից ներկայացնում է վճարային փաստաթուղթ, որը հիմնականում օգտագործվում է միջազգային ոչ առևտրային բնույթի հաշվարկներում:  Ունեն ստանդարտացված ձև, թողարկվում են միջազգային հայտնի կազմակերպությունների կողմից տարբեր արժույթներով: Ճանապարհային չեկերի թողարկողներ /էմիտենտներ/ են հանդիսանում ֆինանսական ընկերությունները, առևտրային բանկերը, ֆինանսավարկային կազմակերպությունները, տուրիստական ֆիրմաները  /VISA, THOMHAS COOK, MASTER CARD, AMERICAN EXPRESS և այլն/: Ճանապարհային չեկերն ապահովում են արտասահմանում գտնվող ճանապարհորդների հարմարավետությունը: Ճանապարհային չեկերը լայնորեն կիրառումը բացատրվում է վերջիններիս համատարած վճարունակությամբ, օգտագործման անվտանգությամբ, նաև կորստի դեպքում երաշխավորված փոխհատուցման հնարավորությամբ և անժամկետությամբ: Կախված մեկնելու վայրից` ճանապարհորդները հնարավորություն ունեն գնել /ընտրել/ տվյալ երկրի արտարժույթով արտահայտված ճանապարհային չեկեր, ինչը թույլ կա խուսափել ավելորդ փոխարկումներից: Ճանապարհային չեկերի ասոցիացիան իրենից ներկայացնում է համաշխարհային ցանց, որն  ընդգրկում է տվյալ ասոցիացիայի չեկերի էմիտենտներ, բաժանմունքներ, վաճառող գործակալություններ, փոխհատուցման և վճարունակությունը հաստատող ծառայություններ, սպասարկման կետեր, փոխհատուցման առաքման ծառայություններ: Ճանապարհային չեկերի սպասարկումը ներառում է 3 տեսակի ծառայություն` չեկերի գնում /վճարում/, չեկերի վաճառք, փոխհատուցում կորցրած չեկերի դիմաց:

Հաճախորդներից  ճանապարհային չեկերը ընդունվում են նրանց իսկությունը հաստատող փաստաթղթերի հիման վրա, կամ ճանապարհային չեկերի վճարունակությունը էմիտենտի համապատասխան ծառայության հետ պարզելուց  և վերջինից հաստատման կոդը ստանալուց հետո: Մի շարք երկրներում ճանապարհային չեկերը, որպես վճարման միջոց, կարող են ընդունվել նաև հյուրանոցներում, խանութներում, ռեստորաններում և այլն: Ճանապարհային չեկերի վաճառքը իրականացվում է էմիտենտի բաժանմունքների կամ բանկերի միջոցով: Բանկերը ճանապարհային չեկեր վաճառող գործակալություն դառնալու համար պայմանագիր են կնքում համապատասխան էմիտենտի հետ և նրանից ստանում անհրաժեշտ տեղեկատվություն և նյութեր: Ճանապարհային չեկերի փոխհատուցումը իրականացվում է փոխհատուցման ծառայությունների, էմիտենտի բաժանմունքների կամ բանկերի ցանցի միջոցով, որոնք փոխհատուցում իրականացնելու հատուկ պայմանագիր ունեն չեկը թողարկող էմիտենտի հետ: Ճանապարհային չեկը վճարային փաստաթուղթ է, որը պարունակում է` «Ճանապարհային չեկ» բառերը, էմիտենտի անվանումը, լիազոր անձի ստորագրությունը, էմիտենտի հրամանը կամ պարտավորությունը` վճարել որոշակի արտարժույթով արտահայտված այն գումարը, որը նշված է չեկի վրա, չեկի սեփականատիրոջ ստորագությունները, որոնք դրվում են հատուկ նշված տեղերում չեկի գնման և վճարման ժամանակ:  Ճանապարհային չեկը, որի վրա նշված է ժամկետ, վճարունակ է միայն այդ ժամկետի սահմաններում: Այն ճանապարհային չեկը, որի վրա ժամկետ նշված չէ, համարվում է անժամկետ: Ճանապարհային չեկի դիմաց վճարվում  է այն ֆիզիկական անձին, ում ստորագրությունը գնման ժամանակ դրվել է չեկի վրա հատուկ նշված տեղում: Ճանապարհային չեկը որպես վճարման միջոց օգտագործվելու դեպքում կարող է փոխանցվել երրորդ անձին: Այդ դեպքում չեկատերը դնում է երկրորդ ստորագրությունը և չեկի դիմային մասում “Pay to the order of…” բառերի կողքին նշում է այն անձի անվանումը, ում փոխանցում է չեկը: Ճանապարհային չեկը վճարվում է ամբողջությամբ,  մասնակի վճարում չի թույլատրվում: Այն կարող է վճարվել այն արտարժույթով, որը նշված է չեկի վրա, ինչպես նաև չեկի սեփականատիրոջ ցանկությամբ` այլ արտարժույթով, հաշվարկված համապատասխան փոխարժեքով: ՀՀ տարածքում ճանապարհային չեկերն առևտրի և սպասարկման կետերում որպես վճարամիջոց չեն ընդունվում, դրան կարող են կանխիկացվել միայն բանկերում: Որոշ բանկեր ընդունում են չեկեր և չեկատերի ցանկությամբ տրամադրում կանխիկ դրամ կամ արտարժույթ, ընդունում են նաև արտասահմանյան բանկեր վրա դուրս գրված չեկեր, որոնց դիմաց վճարումը կատարվում է չեկը ինկասո ուղարկելուց կամ և արտասահմանյան բանկից վճարումը ստանալուց հետո:
Հաշվարկներ ակրեդիտիվներով - Փաստաթղթային ակրեդիտիվը միակողմանի պարտավորություն է, որն իր վրա է վերցնում  բանկը  հաճախորդ–հրամանագրողի  (գնորդի)  հանձնարարությամբ`  ի օգուտ բենեֆիցիարի (վաճառողի), և վճարումը իրականացվում է միայն բենեֆիցիարի կողմից իր բանկի միջոցով ակրեդիտիվով նախատեսված առևտրային ու ֆինանսական  փաստաթղթերի  ներկայացման  դեպքում:  Այսինքն` հաշվարկների ակրեդիտիվային ձևի էությունը կայանում է նրանում, որ գնորդը իրեն սպասարկող բանկին հանձնարարում է իր ընթացիկ հաշվից որոշակի գումար առանձնացնել ակրեդիտիվ հաշվում, որը նախատեսված է միայն մատակարարված ապրանքի դիմաց վճարումներ իրականացնելու համար: Ակրեդիտիվը  միջազգային առևտրում լայն տարածում է գտել: Այն օգտագործվում է ինչպես կանխիկ եղանակով վճարումներում, այնպես էլ ապառիկ եղանակով հաշվարկներում: Ակրեդիտիվային ձևն ունի և առավելություններ, և թերություններ: Նրա առավելությունը կայանում է նրանում, որ այն մատակարարի համար վճարման երաշխիք է գնորդի կողմից: Իսկ թերությունն այն է, որ գնորդի միջոցները ակրեդիտիվի գումարի չափով հանվում են նրա տնտեսական շրջապտույտից ակրեդիտիվի գործողության ողջ ընթացքում: Բացի այդ, դանդաղում է ապրանքաշրջանառության գործընթացը, քանի որ մատակարարը մինչև չտեղեկանա ակրեդիտիվ հաշվի բացման մասին, չի կարող բեռնել արդեն պատրաստի արտադրանքը` կատարելով լրացուցիչ ծախսեր այն պահպանելու համար:
Փաստաթղթային ակրեդիտիվի միջոցով իրականացվող գործարքները կատարվում են հետևյալ հաջորդականությամբ:
· Կողմերը`վաճառողը (արտահանողը) և գնորդը (ներմուծողը), պայմանագիր են կնքում, որտեղ նշվում է, որ ապրանքի դիմաց վճարումները պետք է կատարվեն փաստաթղթային ակրեդիտիվի միջոցով: Ակրեդիտիվը բացվում է ներմուծողի հանձնարարությամբ` դիմումի հիման վրա: Պայմանագրում հիմնականում նշվում են. բանկի անվանումը, որում բացվում է ակրեդիտիվը, ակրեդիտիվի տեսակը, ծանուցող և կատարող բանկի անվանումը, բանկային գանձումների կարգը, վճարման պայմանները, փաստաթղթերի ցուցակը, որոնց դիմաց կատարվում է վճարումը, ակրեդիտիվի գործողության, առաքման ժամկետները և այլն:
· Պայմանագիրը կնքելուց հետո վաճառողը ապրանքը նախապատրաստում է առաքման, որի մասին տեղյակ է պահում գնորդին:
· Ծանուցումը ստանալուց հետո գնորդն իր բանկին դիմում–հանձնարարական է ուղարկում ակրեդիտիվի բացման համար, որտեղ նշվում են բոլոր անհրաժեշտ պայմանները: Գնորդը, որը հանձնարարական է տալիս ակրեդիտիվի բացման համար, կոչվում է հրամանագրող: Ակրեդիտիվ բացող բանկը, որը կոչվում է նաև էմիտենտ բանկ, գործում է հրամանագրողի հրահանգների հիման վրա:
· Ակրեդիտիվը բացելուց հետո, ուր էմիտենտ բանկը նշում է, թե ինչ կարգով պետք է կատարվի միջոցների հաշվեգրումը, այդ փաստաթուղթը ուղարկում է վաճառողին, որը կոչվում է բենեֆիցիար, ում օգտին այն բացվել է: Էմիտենտ բանկը ակրեդիտիվը ուղարկում է բենեֆիցիարին, վերջինիս սպասարկող բանկի միջոցով, որի խնդիրն է ակրեդիտիվը ծանուցել բենեֆիցիարին: Այսպիսի բանկը կոչվում է ծանուցող բանկ:
· Ակրեդիտիվը ստանալուց հետո ծանուցող բանկը ստուգում է  ակրեդիտիվի ճշտությունը և հանձնում բենեֆիցիարին: Շատ դեպքերում ծանուցող բանկը էմիտենտ բանկի կողմից նշանակվում է որպես ակրեդիտիվը կատարող բանկ, այսինքն` լիազորվում է կատարել վճարում կամ ակցեպտավորում:
· Ստանալով ակրեդիտիվը` բենեֆիցիարը այն համեմատում է պայմանագրի պայմանների հետ: Եթե բենեֆիցիարը համաձայն է իր օգտին բացված ակրեդիտիվի պայմանների հետ, ապա նա սահմանված ժամկետում իրականացնում է ապրանքի առաքումը, և բեռնափոխադրողից ստանալով տրանսպորտային փաստաթղթերը, ակրեդիտիվով պահանջվող այլ փաստաթղթերի հետ միասին ներկայացնում է իր բանկին: Տարաձայնությունների հայտնաբերման դեպքում բենեֆիցիարը կարող է տեղեկացնել իր բանկին:
· Վաճառողի բանկը ստուգում է բոլոր փաստաթղթերը, ապա դրանք ուղարկում է էմիտենտ բանկին` վճարման, ակցեպտավորման` կից նամակում ցույց տալով, թե ինչ կարգով պետք է կատարվի հասույթի հաշվեգրումը:
· Ստանալով փաստաթղթերը` էմիտենտ բանկը ստուգում է դրանք, որից հետո վճարման ենթակա գումարը փոխանցում է վաճառողի բանկին, դեբետագրում է գնորդի հաշիվը և փաստաթղթերը ուղարկում գնորդին, որը տնօրինում է ապրանքը: Բենեֆիցիարի բանկը հասույթը հաշվեգրում է բենեֆիցիարի հաշվին:

Գործառնությունների իրականացման համար բանկերը գանձում են կոմիսիոն վճարներ` կախված ակրեդիտիվի գումարի չափից: Դրանք բանկերի կողմից գանձվում են համաձայն բանկերում գործող ակրեդիտիվին վերաբերող սակագների: Ակրեդիտիվ բացելու դեպքում հրամանագրողը պարզ և հստակ նշում է, թե ում հաշվին պետք է կատարվեն ակրեդիտիվի հետ կապված ծախսերը` գնորդի, թե վաճառողի:

Տարբերում են ակրեդիտիվի կատարման հետևյալ եղանակները`

· Ներկայացմամբ վճարվող ակրեդիտիվներ, որի դեպքում բանկը պարտավորվում է ակրեդիտիվի գումարը վճարել բենեֆիցիարին անմիջապես` ներկայացրած փաստաթղթերի դիմաց:
· Հետաձգված վճարումներով ակրեդիտիվների դեպքում վճարումը հետաձգվում է մինչև սահմանված ժամկետը` առանց մուրհակի ներկայացման պայմանի:
· Ակցեպտի միջոցով վճարվող ակրեդիտիվների դեպքում կատարող բանկը պարտավորվում է ակցեպտավորել և սահմանված ժամկետում վճարել փոխանցելի մուրհակները, որոնք ներկայացվում են բենեֆիցիարի կողմից:

Տարբերում են ակրեդիտիվի հետևյալ հիմնական տեսակները`
· վերադարձելի ակրեդիտիվ, որն էմիտենտ-բանկի կողմից ցանկացած պահին կարող է փոփոխվել կամ չեղյալ համարվել` առանց այդ մասին բենեֆիցիարին նախապես ծանուցելու,

· անվերադարձելի ակրեդիտիվներ, որոնք չեն կարող փոփոխվել կամ չեղյալ համարվել` առանց կողմերի հաաձայնության,

· հաստատված ակրեդիտիվ, որը երրորդ /ոչ էմիտենտ/ բանկի կողմից հաստատված ակրեդիտիվ է և նախատեսում է հաստատող բանկի կողմից վճարման լրացուցիչ երաշխիք ու կայուն պարտավորություն` վճարել ակրեդիտիվի պայմաններին համապատասխանող փաստաթղթերի դիմաց,
· վերականգնողական ակրեդիտիվ, որն օգտագործվում է պարբերաբար կրկնվող մատակարարումների դեպքում, որոնք սովորաբար իրականացվում են պայմանագրում նշված ժամանակացույցի համաձայն` պարբերաբար վճարումների տեսքով, մինչև սահմանված առավելագույն գումարը

· պահուստային ակրեդիտիվը, որն անվանում են նաև մաքուր ակրեդիտիվ, հանդիսանում է ակրեդիտիվի առանձնահատուկ ձև և իր էությամբ ավելի մոտ է բանկային երաշխիքին, համաձայն որի` բանկը պարտավորվում է առաջին իսկ պահանջի դեպքում կատարել վճարումը շահառուին,

· կանխավճարային ակրեդիտիվ, որը նախատեսում է չառաքված ապրանքի վճարում: Բանկերը նման ակրեդիտիվները բնորոշում են որպես չապահովված վարկի ձև և հազվադեպ են օգտագործում,

· փոխանցելի ակրեդիտիվը ենթադրում է ակրեդիտիվի ամբողջական կամ մասնակի օգտագործման հնարավորությունը մեկ կամ մի քանի անձանց կողմից: Սովորաբար կիրառվում է այն դեպքերում, երբ բենեֆիցիարը հանդես է գալիս ոչ թե որպես ապրանքի հիմնական մատակարարող, այլ որպես միջնորդ գնորդի և մատակարարի միջև: Ակրեդիտիվը համարվում է փոխանցելի, եթե ակրեդիտիվի բացման դիմումում նշված է «փոխանցելի» բառը,

· հանդիպակաց ակրեդիտիվ, որի դեպքում ակրեդիտիվի պայմանները չեն թույլատրում ակրեդիտիվի փոխանցում` միջնորդը (առաջին բենեֆիցիարը) դիմում է ծանուցող բանկին կամ այլ երրորդ բանկին բացելու հանդիպակաց ակրեդիտիվ երկրորդ բենեֆիցիարի օգտին` օգտագործելով հիմնական ակրեդիտիվը: Միջնորդը հիմնական ակրեդիտիվի մեջ հանդես է գալիս որպես բենեֆիցիար, իսկ հանդիպակաց ակրեդիտիվում` որպես հրամանագրող:
Ինկասո-  Ինկասոն վաճառողի (արտահանողի)  հանձնարարություն է իր բանկին` անմիջականորեն կամ այլ բանկի միջոցով ստանալ գնորդից (ներմուծողից) որոշակի գումար կամ հաստատում, որ գումարը կվճարվի որոշակի ժամկետի ընթացքում: Ինկասոն լայն տարածում է գտել միջազգային առևտրում: Այն օգտագործվում է ինչպես կանխիկ եղանակով վճարումներում, այնպես էլ ապառիկ եղանակով (առևտրային վարկի պայմաններով) հաշվարկներում: Փաստաթղթերը, որոնցով իրականացվում են ինկասոյի գործառնությունները, ստորաբաժանվում են երկու խմբի`

· ֆինանսական փաստաթղթեր` փոխանցելի և հասարակ մուրհակներ, չեկեր, վճարային ստացականներ և նման փաստաթղթեր, որոնք օգտագործվում են վճարը ստանալու համար,
· առևտրային փաստաթղթեր` առևտրային հաշիվներ, տրանսպորտային փաստաթղթեր, սերտիֆիկատներ, ապահովագրեր և այլ ոչ ֆինանսական սեփականության իրավունքի փաստաթղթեր:

Ինկասոյի մասնակից կողմերն են`
· ինկասո նախաձեռնողը`  վաճառողը, որը հանձնարարում է ինկասոյի գործառնությունն իրեն սպասարկող բանկին,
· ռեմիտենտ բանկը, որին վաճառողը հանձնարարում է ինկասոյի գործառնությունը,
· ինկասո իրականացնող բանկը` ցանկացած ոչ ռեմիտենտ բանկ, որը մասնակցում է ինկասո հանձնարարության կատարմանը,
· ներկայացնող բանկը` ինկասո իրականացնող բանկը, որը ներկայացնում է ինկասոն վճարողին, 
· վճարողը` գնորդը, ում ներկայացվում է ինկասոն և որը կատարում է վճարը:

Ինկասոյի տեսակներն են`
· Զուտ ինկասո- այս տեսակի ինկասոն ընդգրկում է միայն ֆինանսական փաստաթղթերի (հասարակ և փոխանցելի մուրհակների, չեկերի) ինկասոն:
· Փաստաթղթային ինկասոն ընդգրկում է ինչպես առևտրային, այնպես էլ ֆինանսական փաստթղթերի ինկասոն: Փաստաթղթային ինկասոյի միջոցով իրականացվող գործարքները կատարվում են հետևյալ կերպ` պայմանագրի կնքում, ապրանքի առաքում ըստ պայմանագրում նշված պայմանների, բեռնափոխադրողից ստանալով տրանսպորտային փաստաթղթերը` վաճառողը ինկասո հանձնարարագրին կից փաստաթղթերը ներկայացնում է իրեն սպասարկող բանկին, վաճառողի բանկը /ռեմիտենտ բանկը/, ստուգելով ներկայացված և ինկասո հանձնարարագրում նշված փաստաթղթերի նույնությունը, ուղարկում է փաստաթղթերը ինկասո հանձնարարագրի հետ միասին գնորդին սպասարկող բանկին կամ ինկասո իրականացնող բանկին, ինկասո իրականացնող բանկը հանձնում է փաստաթղթերը գնորդին` ըստ ինկասոյի հանձնարարագրում նշված հրահանգների: Ինկասո հանձնարարագրում կարող են լինել 3 տիպի հրահանգներ փաստաթղթերը գնորդին հանձնելու վերաբերյալ` փաստաթղթերի հանձնում վճարի դիմաց, փաստաթղթերի հանձնում փոխմուրհակի ակցեպտի դիմաց, փաստաթղթերի հանձնում առանց որևէ պայմանի, ինկասո իրականացնող բանկը գնորդից ստանում է  հանձնարարագիր վճարման  վերաբերյալ, վճարը ստանալուց հետո գումարը փոխանցում է ռեմիտենտ բանկին, ռեմիտենտ բանկը մուտքագրում է հասույթը վաճառողի հաշվին (ակցեպտավորված մուրհակը պահում է իր մոտ և վճարման ժամկետը լրանալուն պես ներկայացնում է գնորդի բանկին վճարման):
Հաշվարկներ մուրհակով - Մուրհակն վճարային պարտավորություն արտահայտող արժեթուղթ է։ Մուրհակ է համարվում այն արժեթուղթը, որը հավաստում է մուրհակը տվողի (հասարակ մուրհակ) կամ մուրհակում  նշված այլ վճարողի (փոխանցելի մուրհակ) որևէ բանով  չպայմանավորված պարտավորությունը՝ մուրհակում  նախատեսված ժամկետը լրանալիս որոշակի գումար վճարել մուրհակ տիրապետողին (մուրհակի տիրոջը)։ Մուրհակը գրավոր փաստաթուղթ է (ոչ թղթային ձևով մուրհակի թողարկումն անհնար է):   

Ըստ  մուրհակ վճարողի՝  մուրհակները բաժանվում են հասարակ մուրհակների (սոլո) և փոխանցելի մուրհակների (տրատա)։ Հասարակ մուրհակի դեպքում մուրհակատուն և վճարողը նույն անձն է։ Փոխանցելի մուրհակի դեպքում  մուրհակատուն և վճարողը տարբեր անձինք են, ինչի արդյունքում մուրհակային հարաբերություններին մասնակցում է երեք կողմ՝ մուրհակատուն (տրասանտ), վճարողը (տրասատ), և մուրհակատերը (ռեմիտենտ)։ Ընդ որում՝ տրանսանտը պարտք է  ռեմիտենին, տրասատը պարտք է տրասանտին։ Տրասատը դառնում է գլխավոր պարտատեր՝ համաձայնագրով (ակցեպտով) իր վրա վերցնելով մուրհակի  վճարումը։ 

    
Փոխանցելի մուրհակի օգտագործմամբ գործարքը կարելի է ներկայացնել հետևյալ օրինակի միջոցով։ Սպառողը, ի վիճակի չլինելով մատակարարին վճարել ապրանքի համար, դիմում է վարկատուի օգնությանը։ Վարկատուն մատակարարին վճարում է ապրանքի համար՝ փոխարենը նրանից ստանալով մուրհակ։ Այնուհետև վարկատուն մուրհակը ներկայացնում է սպառողին ակցեպտի, որով սպառողը  հաստատում է մուրհակի վճարման իր համաձայնությունը։ Սահմանված ժամկետում վարկատուն մուրհակը ներկայացնում է սպառողին վճարման և ստանում ՝ մուրհակում նշված գումարը։ Փոխանցելի  մուրհակի տերը չի կարող վստահ լինել, որ վճարումը կկատարվի, քանի դեռ ապագա վճարողը իր համաձայնությունը չի տվել, այսինքն` չի ակցեպտավորվել մուրհակը։ Փոխանցելի մուրհակի ակցեպտը մուրհակատիրոջ մուրհակի վճարման համաձայնագիր է։ Ակցեպտն իրականացրած անձին անվանում են  ակցեպտանտ։ Ակցեպտը նշվում է մուրհակի ձախ մասում և արտահայտվում է  «Ակցեպտաված է», «Կվճարեմ» կամ համարժեք բառերով վճարողի ստորագրության և ակցեպտի ժամկետի պարտադիր առկայությամբ։ Մուրակատերն իրավունք ունի մուրհակը ներկայացնելու ակցեպտի վճարողին՝  ըստ  վերջինիս բնակության վայրի ցանկացած ժամանակ՝ սկսած  մուրհակի տրման ժամկետից մինչև վճարման ժամկետը և անգամ վճարման ժամկետից հետո։
Հաշվարկներ պլաստիկ քարտերով - Միջազգային պրակտիկայում մանրածախ առևտրային և սպասարկման ոլորտի գործարքներում կիրառվող ժամանակակից անկանխիկ վճարման գործիքներից են պլաստիկ քարտերը: Պլաստիկ (վճարային) քարտն անձնավորված վճարային գործիք է, որը քարտատիրոջը տալիս է ապրանքների և/կամ ծառայությունների դիմաց անկանխիկ վճարման, ինչպես նաև բանկի բաժանմունքներից և բանկոմատներից կանխիկ միջոցների ստացման հնարավորություն: Պլաստիկ քարտերի սպասարկման ժամանակ առաջացած վճարման պարտականությունների կատարման երաշխավորողը  հանդիսանում է քարտեր թողարկող բանկը: Ուստի քարտերն իրենց գործածման ողջ ընթացքում մնում են բանկի սեփականությունը, իսկ հաճախորդը (քարտատերը) ստանում է դրանք միայն օգտագործման համար: 

Քարտերը բաժանվում են երեք հիմնական խմբի`

· նախօրոք վճարվող քարտի քարտատերը ծառայության դիմաց վճարում է քարտն օգտագործելուց (գործարքը կատարելուց) առաջ (օրինակ, հեռախոսային քարտերը, «էլեկտրոնային քսակները»),

· ներկա պահին վճարվող քարտի քարտատիրոջ հաշիվը դեբետագրվում է գործարքը կատարելուն պես: Այս տեսակի քարտերը հաճախ անվանում են նաև դեբետային: Դեբետային քարտը թույլ է տալիս հաճախորդին քարտով գործարքներ կատարել բանկում նախօրոք բացված քարտային հաշվի մնացորդի սահմաններում,

· ապագայում վճարվող քարտի քարտատերը ծառայության դիմաց վճարում է գործարքը կատարելուց հետո: Հաճախ այս քարտերն անվանում են վարկային: Վարկային քարտը թույլ է տալիս հաճախորդին բանկում բացված վարկային գծի հաշվին կատարել վճարումներ և ստանալ կանխիկ գումար:


Ըստ օգտագործվող տեխնոլոգիայի` քարտերը լինում են մագնիսական և սմարթ: Սմարթ քարտերը թույլ են տալիս ընդլայնել մատուցվող ծառայությունների շրջանակը: Բացի վճարային միջոց լինելուց, սմարթ քարտերը կարող են ծառայել որպես անձը հաստատող փաստաթուղթ, որևէ հաստատության անցագիր և այլն: Սմարթ քարտերը կարող են օգտագործվել  այն դեպքերում, երբ պահանջվում է անվտանգության բարձր մակարդակ, բազմաոլորտ կիրառում, էլեկտրոնային քսակի կիրառում: Սա քարտ է, որի վրա հաճախորդը նախօրոք մուտքագրում է որոշակի գումար և սովորաբար օգտագործում այն փոխարժեք գնումների ժամանակ: Միջազգային պրակտիկայում լայն տարածում են գտել պլաստիկ քարտերով վճարումների անկանխիկ հաշվարկային համակարգերը: Պլաստիկ քարտերը կարելի է դասակարգել նաև ըստ քարտեր թողարկողների` բանկային, զբոսաշրջության և զվարճությունների, մասնավոր քարտեր և այլն: Ըստ օգտվողների` անձնական և կորպորատիվ քարտեր: 


Քարտապանն այն անձն է, որը օրինական կերպով պարտավորվում է իրականացնել գործառնություններ քարտով և որի անունը նշված է պլաստիկ քարտի դիմերեսին: Առևտրի և սպասարկման կետը /ԱՍԿ/` խանութ, մասնաճյուղ, առևտրային  ընկերության ներկայացուցչություն, հյուրանոց, ռեստորան և այլն, որտեղ իրականացվում է վաճառողների կողմից քարտատերերի սպասարկումը: Սպասարկող բանկը` բանկ կամ այլ հիմնարկություն է, որը պայմանագրեր է կնքում «վաճառողների» հետ նրանց կողմից պլաստիկ քարտերի, որպես ապրանքների և ծառայությունների դիմաց վճարելամիջոցի, ընդունման նպատակով և սպասարկում է ԱՍԿ-երը քարտերով հաշվարկների ժամանակ: Թողարկող բանկը` հիմնարկություն /ընկերություն/ է, որը թողարկում է քարտեր և կատարում դրանց դիմաց վճարում, նաև վճարում է այլ բանկերի թողարկած քարտերը: Հաշվարկային բանկը` բանկ է, որի մոտ վճարային համակարգի մասնակիցները բացում են հաշիվ` նախատեսված քարտային գործառնություններով փոխադարձ հաշվարկների կատարման համար, և որի միջոցով իրկանացվում են վերջնահաշվարկներ համակարգի մասնակից-բանկերի միջև: Հավաստագրումը /ավտորիզացիա/` թողարկող բանկի /սահմանված դեպքում նաև պրոցեսինգային կենտրոնի/ կողմից բանկային քարտի միջոցով կատարած գործառնության հետևանքով վճարային համակարգի մասնակիցների միջև վճարման ներկայացված համապատասխան փաստաթղթերի կատարման համաձայնության ստացման ընթացակարգն է: Պրոցեսինգային կենտրոնը` կազմակերպություն է, որն իրականացնում է բանկային պլաստիկ քարտերով գործառնությունների հավաստագրում, սահմանված փաստաթղթերի վերաբերյալ տեղեկատվության հավաքագրում և փոխանցում, նաև սահմանված դեպքերում համակարգի մասնակիցների զուտ դիրքերի դուրս բերում: PIN-կոդը` թվային ծածկագիրն է, որը հանդիսանում է քարտատիրոջ նշանաբառ և անհրաժեշտ է բանկոմատից կամ էլեկտրոնային տերմինալից օգտվելու ժամանակ քարտի օրինական տիրոջը բացահայտելու համար: Չեկը /SLIP/` փաստաթուղթ է, որը տրամադրվում է հաճախորդին սպասարկման կետի կողմից` լինի խանութ կամ բանկի բաժանմունք, քարտի ներկայացման և սպասարկման դիմաց: Պլաստիկ քարտերով վճարային համակարգի մասնակիցներն են` թողարկող բանկերը, սպասարկող բանկերը, առևտրի և սպասարկման կետերը, հաշվարկային բանկերը, պրոցեսինգային կազմակերպությունները, քարտապանները:


ՀՀ տարածքում վճարային քարտերի թողարկումը և սպասարկումը հիմնականում իրականացվում է ԱրՔա քարտերով վճարումների միասնական համակարգի միջոցով, որը ստեղծվել և ներդրվել է ՀՀ ԿԲ-ի և ՀՀ տարածքում գործող առևտրային բանկերի նախաձեռնությամբ: Համակարգի անդամ բանկերի կողմից թողարկվում և սպասարկվում են  Արմենիան Քարդ քարտերով վճարումների միասնական համակարգի ԱրՔա տեղական քարտեր, Վիզա կամ Մաստեր Քարդ միջազգային քարտային համակարգի քարտեր: ՀՀ տարածքում սպասարկում են նաև DINERS CLUB, AMEX  միջազգային քարտային համակարգի, ինչպես նաև HSBC խմբի քարտեր: 2007թ-ից ԱրՔա քարտերով վճարումների միասնական համակարգին մասնակից բանկերը թողարկում են ոչ միայն մագնիսական կրիչով /շերտով/ քարտեր, այլ նաև չիպային /սմարթ/ քարտեր: 
Փոխադարձ պահանջների հաշվանցումը- հաշվանցումն արժեքների և ծառայություների շարժի հանդիպակաց հոսքերի հնարավորությունն է։ Հաշվանցման կարող  են ներկայացվել տարբեր հաշվարկային փաստաթղթեր՝ վճարման հանձնարարականեր, վճարման պահանջագրեր, չեկեր և այլն։ Այս ձևը կտրուկ կրճատում է դրամական միջոցների շարժը:
ԴՐԱՄԱԿԱՆ ՓՈԽԱՆՑՈՒՄՆԵՐԸ ԵՎ ԻՐԱԿԱՆԱՑՄԱՆ ՄԵԽԱՆԻԶՄԸ

Դրամական փոխանցումը հնարվորություն է տալիս կատարելու դրամական միջոցների փոխանցումներ բանկային, փոստային համակարգի և փոխանցումներ իրականացնող կազմակերպությունների օգնությամբ: Դրամական փոխանցումներ հնարավոր է կատարել տարբեր երկրներ և տարբեր արժույթներով: Դրամական փոխանցումները  կարող են  իրականացվել տարբեր նպատակներով, օրինակ, գումար փոխանցել, վճարումներ կատարել ապրանքների ձեռքբերման դիմաց, վճարումներ կատարել մատուցված ծառայությունների դիմաց, իրականացնել վարկի մարում, համալրել բանկային հաշիվը կամ բանկում ունեցած ավանդը, վճարել հարկեր և այլն:


Դրամական փոխանցումը հնարավոր է կատարել բանկի, փոխանցումներ իրականացնող կազմակերպության, փոստի, վճարային տերմինալների միջոցով: 

Դրամական փոխանցումը կատարվում է և բանկային հաշվի միջոցով և առանց բանկային հաշվի բացման:

Կախված դրամական փոխանցման իրականացման  ձևից (բանկային հաշվի միջոցով և առանց բանկային հաշվի բացման)` ֆինանսական գործակալի (բանկ, դրամական փոխանցումներ իրականացնող կազմակերպություն) կողմից առաջարկվում են տարբեր գործիքներ:

Բանկային հաշվի միջոցով դրամական փոխանցում կատարելու համար անհրաժեշտ է ունենալ կամ բացել բանկային հաշիվ: Հայաստանում բանկային հաշիվ հնարավոր է բացել բանկերում: Բանկային հաշիվ բացելու համար պետք է լրացնել հաշվի բացման համար նախատեսված դիմումը և կնքել բանկային հաշվի պայմանագիր:  Բանկային հաշիվ բացելիս բանկը պետք է պարզի ինքնությունը, ուստի անհրաժեշտ է ներկայացնել անձը հաստատող փաստաթղթերը: Բանկային հաշվի միջոցով դրամական փոխանցում կատարելու համար պետք է դիմել սպասարկող բանկին, ներկայացնել անձը հաստատող փաստաթուղթը, համապատասխան աշխատակցին հայտնել գումարը ստացողի տվյալները, հաշվեհամարը (առկայության դեպքում), գումարը ստացողի բանկի անվանումը և փոխանցվող գումարի չափը, պարզել փոխանցման կատարման ժամանակը, դրամական փոխանցումն իրականացնելու համար սահմանված սպասարկման վճարը, հայտնել ստացողին փոխանցված գումարի չափը, ինչպես նաև այդ գումարից գանձվող սպասարկման վճարների չափը (առկայության դեպքում):

Բանկային հաշվի միջոցով դրամական փոխանցումը ստանալու դեպքում կատարվում են հետևյալ գործողությունները` ներկայանալ սպասարկող բանկ, ներկայացնել անձը հաստատող փաստաթուղթը, հայտնել բանկային հաշվի համարը, ստուգել բանկային հաշվին փոխանցված գումարի չափը, պահանջել անհրաժեշտ գումարը` բանկային հաշվում առկա միջոցների սահմաններում: 

Բանկը Ձեր բանկային հաշվից կարող է փոխանցում կատարել միայն Ձեր կամ Ձեր կողմից լիազորված անձի հանձնարարականով:

ՀՀ տարածքում բանկային հաշվով փոխանցումը կատարվում է առավելագույնը 3 աշխատանքային օրվա ընթացքում: Արտասահման փոխանցում իրականացնելու ժամկետը կախված է այն բանկերի թվից, որոնց միջոցով կատարվում է փոխանցումը: Որպես կանոն, տևում է 1-5 աշխատանքային օր:

Բանկային հաշվի միջոցով փոխանցումները կատարվում են հետևյալ գործիքներով` վճարման հանձնարարականով, վճարային քարտի միջոցով, կանխիկ դրամով (կանխիկ դրամը մուտքագրվում է բանկային հաշվին, ապա բանկին հանձնարարում փոխանցում կատարել): 

Առանց բանկային հաշվի բացման փոխանցումները կատարվում են  վճարային համակարգերի կամ բանկի սեփական հաշիվների միջոցով, որոնց դեպքում բանավոր, գրավոր կամ էլեկտրոնային եղանակով հանձնարարվում է դրամական փոխանցումներ իրականացնող կազմակերպությանը կամ բանկին փոխանցել միջոցները նշված անձին:

Առանց բանկային հաշվի բացման դրամական փոխանցում կատարելու համար պետք է` դիմել փոխանցումներ իրականացնող կազմակերպությանը (բանկ, դրամական փոխանցումներ իրականացնող կազմակերպություն), պարզել դրամական փոխանցումների կատարման համակարգը, փոխանցման կատարման ժամանակը, դրամական փոխանցումն իրականացնելու համար սահմանված սպասարկման վճարը, փոխանցվող գումարը և սպասարկման վճարը մուծել դրամարկղում, հայտնել դրամական միջոցը ստացողին փոխանցվող գումարի չափը (առանց սպասարկման վճարների), փոխանցման «ստուգողական» համարը (գաղտնաբառը) և այն համակարգի անվանումը, որով կատարվել է փոխանցումը: «Ստուգողական» համարը (գաղտնաբառը) տրվում է փոխանցումներ իրականացնող կազմակերպության կողմից, որը պետք է հայտնել ստացողին: «Ստուգողական»  համարը անհարժեշտ է, որպեսզի բանկը հավաստիանա, որ գումար ստացողը հենց այն անձն է, ում փոխանցվել է գումարը: 

Առանց բանկային հաշվի բացման դրամական փոխանցումը ստանալու դեպքում կատարվում են հետևյալ գործողությունները` ներկայանալ փոխանցողի կողմից նշված փոխանցման կետ (եթե նշված չէ կազմակերպությունը, ապա պարզել կատարված փոխանցման համակարգը, կազմակերպությունը), ներկայացնել անձը հաստատող փաստաթուղթը, ուղարկողի հայտնած փոխանցման «ստուգողական» համարը (գաղտնաբառը), ստանալ փոխանցումը ստանալու հայտը, ստուգել ստացվելիք գումարի չափը, ապա ստորագրել և ստանալ գումարը:

Մինչև դրամական փոխանցումներ կատարելը` անհրաժեշտ է ուսումնասիրել շուկան, ճշտել դրամական փոխանցումներ իրականացնող կազմակերպությունները, ծանոթանալ կազմակերպությունների կողմից առաջարկվող պայմաններին, սակագներին, կատարել համեմատություններ, որի դեպքում պետք է հաշվի առնել իրականացվող փոխանցումների արժույթները, կազմակերպության կողմից սահմանված` փոխանցվող գումարի նվազագույն և առավելագույն չափերը, փոխանցման արագությունը (կատարման ժամանակը), փոխանցումն իրականացնող կազմակերպության և փոխանցումն ստացող կազմակերպության կողմից ծառայության մատուցման համար գանձվող սպասարկման վճարները, փոխանցումը չեղյալ համարելու, ինչպես նաև փոխանցում ստացողի չհայտնաբերման դեպքում փոխանցված դրամական միջոցների հետվերադարձման ընթացակարգը, ժամկետները, սխալներն ուղղելու հնարավորության դեպքում` ժամկետներն ու պայմանները:

Փոխանցում կատարելուց հետո վերցնել փոխանցում կատարելու վերաբերյալ անդորրագիրը և համոզվել, որ նշված ժամանակում փոխանցումն իրականացվել է:

ՄԻՋԲԱՆԿԱՅԻՆ ՀԱՇՎԱՐԿՆԵՐԸ, ԴՐԱՆՑ ԻՐԱԿԱՆԱՑՄԱՆ ԿԱՐԳԸ


Միջբանկային հաշվարկներն առաջանում են այն դեպքում, երբ վճարողը և ստացողը սպասարկվում են տարբեր բանկերի կողմից, ինչպես նաև բանկերի` միմյանց վարկավորելու և կանխիկ փողի շարժի դեպքում: Այդպիսի հաշվարկներն իրականացվում են թղթակցային հաշիվների միջոցով: 

Գոյություն ունի միջբանկային հաշվարկների կազմակերպման երկու տարբերակ (թղթակցային հաշիվների միջոցով)` 

· միջբանկային հաշվարկների կազմակերպումը հաշվարկային կենտրոնների միջոցով (գործառնությանը կարող է մասնակցել 3-4 բանկ) 
· ուղղակի միջբանկային հաշվարկներ: 

Միջազգային պրակտիկայում միջբանկային հաշվակներն իրականացվում են 3 հիմնական եղանակով`

· համախառն հաշվարկներ ռեալ ժամանակում, 
· զուտ հաշվարկներ, 
· հիբրիդ հաշվարկներ: 

Ռեալ ժամանակում համախառն հաշվարկների դեպքում վճարման հանձնարարագրերը մշակվում և կատարվում են անմիջապես ստացման պահին` հաշվում համապատասխան գումարի առկայության դեպքում: Յուրաքանչյուր հանձնարարականի նկատմամբ կատարվում է վերջնական հաշվարկ: 

Զուտ հաշվարկների դեպքում բանկերը վճարումների վերաբերյալ ինֆորմացիան ուղարկում են միասնական կենտրոն (քլիրինգային պալատ): Քլիրինգային պալատում մասնակցող բանկերn որոշ ժամանակի ընթացքում (քլիրինգային ցիկլ) կուտակում են պահանջներն ու պարտավորություները: Քլիրինգային ցիկլի ավարտին, սահմանված հաշվարկային ժամկետի ընթացքում, քլիրինգային պալատը քլիրինգային բանկին է ներկայացնում մասնակիցների զուտ պարտավորոթյունների (պահանջների) վերաբերյալ ինֆորմացիան: Պարտավորությունների նկատմամբ հաշվարկները կատարվում են օրվա վերջում, քլիրինգային բանկում (ԿԲ) հաշիվների կարգավորման միջոցով: Սակայն հաշվարկը կարող է կայանալ նաև զուտ պարտավորությունները (պահանջները) պարզելուց սահմանված ժամանակահատվածից հետո: Հաշվարկների իրականացման վերջում բոլոր բանկերի պարտավորությունների և պահանջների գումարը պետք է հավասար լինի զրոյի: Զուտ հաշվարկները կարող են իրականացվել ինչպես երկկողմանի, այնպես էլ բազմակողմանի սկզբունքի հիման վրա:  Համախառն հաշվարկների առավելությունը զուտ հաշվարկների նկատմամբ նրանում է, որ հաշվարկը վերջնական է դառնում ավելի արագ, և դրանով իսկ փոքրանում են ռիսկերը: Սակայն համախառն հաշվարկների համակարգը բավականին մեծ ծավալի իրացվելի միջոցների առկայություն է պահանջում, բարդ է վճարումների մշակումը: Զուտ հաշվարկների դեպքում իրացվելիության ցածր պահանջ է, իրացելիությունը կառավարվում է հիմնականում օրվա վերջում:  

Հիբրիդ համակարգերն այնպիսի համակարգեր են, որտեղ համադրվում են արագ վերջնահաշվարկը` իրացվելիության էֆեկտիվ օգտագործմամբ, ինչը բնորոշ է զուտ համակարգին: Վճարումները պահվում  են կենտրոնացված հերթում և անընդհատ զտվում-մարվում են մյուս մասնակիցների վճարումների հետ: Վճարումները, որոնք չեն կարող հաշվարկվել, մնում են հերթի մեջ` մինչև զտման և հաշվարկման մյուս փուլը: Մինչև օրվա վերջը հերթում մնացած վճարումները պետք է վերադարձվեն ուղղարկողին: Հիբրիդ համակարգերն ունեն ռեալ ժամանակում համախառն հաշվարկների (RTGS) համակարգերի անվտանգություն և զուտ հաշվարկների (DNS) համակարգերի արդյունավետություն: 

ՀՀ–ում իրականացվող վճարումների զգալի մասը կատարվում է ԿԲ-ում գործող միջբանկային հաշվարկների համակարգերով` համախառն և զուտ սկզբունքներով:

Միջբանկային վճարահաշվարկային փոխհարաբերություններում շատ կարևոր դերակատարում ունեն առևտրային բանկերը: Նրանք կարող են բացել և վարել այլ առևտրային բանկերի թղթակցային հաշիվներ: Բանկերի վճարունակության տեսանկյունից նպատակահարմար չէ բացել և վարել տարաբնույթ թղթակցային հաշիվներ, ուստի բանկերն իրենց կամ իրենց հաճախորդների վճարային գործարքներն իրականացնելիս հիմնականում օգտագործում են ԿԲ-ում ունեցած թղթակցային հաշիվները: Ինչ վերաբերում է առևտրային բանկերի փոխադարձ թղթակցային հաշիվներին, ապա վերջիններս առավելապես օգտագործվում են բանկերի կարճաժամկետ վճարունակության խնդիրների լուծման նպատակով միջբանկային վարկային շուկայի գործառնությունների ձևակերպման համար:
ՄԻՋՈՑՆԵՐԻ ՓՈԽԱՆՑՄԱՆ ՄԻՋԲԱՆԿԱՅԻՆ ՀԱՄԱԿԱՐԳԵՐԸ
Միջազգային հաշվարկների համակարգը (ՄՀՀ) կարևոր տեղ է զբաղեցնում ժամանակակից տնտեսության վճարային ենթակառուցվածքում:  ՄՀՀ միջոցով իրականացվում է ֆինանսական շուկայի և տնտեսության իրական հատվածի մասնակիցների հաշվարկների կարգավորումը: ՄՀՀ գործունեությունը գտնվում է կենտրոնական բանկերի և միջազգային ֆինանսական կազմակերպությունների ուշադրության կենտրոնում, որոնք ձգտում են ապահովել այդ կառույցների տեխնիկական բարեփոխումները, բարձրացնել նրանց արդյունավետությունը և անվտանգությունը: Պատմականորեն վարկային կազմակերպությունների միջև հաշվարկները և նրանց դրամական պարտավորությունների կարգավորումը իրականացվել են  երկկողմ թղթակցային համաձայնությունների համակարգի շրջանակներում: Միջբանկային կապերի ընդլայնմանը զուգընթաց զարգացել են բազմակողմ թղթակցային համաձայնությունները, որտեղ  հաշվարկային գործակալի դեր կատարել է երրորդ մասնակիցը` խոշոր առևտրային բանկը (ԼՈՐՈ հաշվի վարողը վարկային կազմակերպությունների համար): Վերջիններս իրականացրել են  փոխադարձ հաշվարկներ առանց հատուկ թղթակցային հաշիվներ բացելու, որը նպաստում էր ծախսերի տնտեսմանը և հաշվարկների արդյունավետության բարձրացմանը: Աստիճանաբար հաշվարկային կենտրոնի դերն անցավ երկրի կենտրոնական բանկին, որտեղ առևտրային բանկերի մեծամասնությունն ունի իր հաշվարկային և պահուստային հաշիվները: Միջբանկային հաշվարկների համակարգում կարևոր տեղ են զբաղեցնում հատուկ կառույցները, որոնք մասնագիտացված են խոշոր դրամական փոխանցումների իրականացման ուղղությամբ: Վերջիններս հայտնի են որպես «մեծածախ վճարային համակարգեր» կամ «խոշոր գումարների վճարման համար նախատեսված  համակարգեր»  անվանումով: Միջբանկային հաշվարկների «մեծածախ» համակարգում կիրառվում են տեխնիկական առաջընթացի նվաճումները` վճարման տեղեկատվության մշակման և փոխանցման համար, որը թույլ է տալիս ապահովել հաշվարկների բարձր արագություն ու ճշտություն, կրճատել հաշվարկային ռիսկերը:

Կախված բիզնես-գործընթացների կազմակերպումից, իրացվելիության և ռիսկի աստիճանից ու հաշվարկների եզրափակման առանձնահատկություններից` առանձնացնում են ՄՀՀ երկու հիմնական տեսակ` համախառն հաշվարկների համակարգեր ռեալ ժամանակի ռեժիմում (Real Time Gross Settlement –RTGS) և  տարկետված (ժամկետի երկարաձգմամբ) զուտ հաշվակների համակարգեր   (Deferred Net Settlement –DNS): 

RTGS համակարգում գումարի փոխանցումն իրականացվում է ռեալ ժամանակի ռեժիմում` հաշվում դրամական միջոցների առկայության դեպքում: DNS համակարգի հիմքում ընկած է նետտինգի (զտման) սկզբունքը, այսինքն` հաշվարկների մասնակիցների փոխադարձ պահանջների հաշվանցումը: Այս դեպքում փոխանցումները կատարվում են ոչ թե համակարգ մուտքագրման պահին, այլ ֆիքսվում և կուտակվում են գործառնական օրվա ընթացքում, իսկ օրվա վերջում յուրաքանչյուր մասնակցի հաշվարկվում է զուտ դիրք` հաշվի առնելով դրամական միջոցների փոխանցման վերաբերյալ ստացված և ուղարկված հանձնարարականները: Հաշվարկների վերջնական արդյունքերն արտացոլվում են ԿԲ-ում բանկ-մասնակիցների հաշիվներում, իսկ վճարային համակարգում նրանց հաշվիները փակվում են զրոյական մնացորոդով (զրոյական սալդո)` մինչև հաջորդ գործառնական օրը: Այս համակարգը հիմնականում կիրառվում է վճարային շրջանառության մանրածախ հատվածում:
ՄՀՀ հետագա զարգացման կարևոր գործընթացներից է հիբրիդ վճարային համակարգերի մշակումը և ներդրումը` համատեղելով ռեալ ժամանակի ռեժիմում համախառն հաշվարկների և նետտինգի առավելությունները: Հիբրիդ համակարգերից RTGSplus իրականացնում է դրամական միջոցների փոխանցումը համախառն հիմքով` նետտինգի կիրառմամբ` իրացվելիության տնտեսման համար: RTGSplus համակարգում հանդիպական (փոխադարձ) համախառն վճարումներն իրականացվում են ռեալ ժամանակի ռեժիմում:
RTGS օգտատերերը վճարային գործընթացի ապահովման համար իրենց հաշվում մշտապես պետք է ունենան դրամական միջոցներ, որն էլ հաճախ իրացվելիության խնդիրներ է առաջ բերում: Ուստի շատ հաճախ իրացվելիության կառավարաման նպատակով բանկերը սահմանում են լիմիտներ (սահմանափակումներ), վճարման հանձնարարականների հերթերի վարման բարդ ալգորիթմներ, ստացվող դրամական միջոցների պահուստավորում անհետաձգելի վճարումների կատարման համար, վճարումների իրականացման և ընթացիկ իրացվելիության վիճակի մասին տեղեկատվության մոնիտորինգ:
TARGET - Վճարային ինստիտուտների զարգացման գործում էական դեր խաղաց տաբեր երկրների տնտեսական համակարգերի գլոբալացման գործընթացը: Եվրագոտու ստեղծումը և նոր արժույթի` եվրոյի կիրառումը հիմք դրեցին TARGET (Trans-European Automated Real-Time Gross Settlement Express Transfer System) վճարային համակարգի ստեղծմանը, որը պետք միավորեր միասնական RTGS ցանցում եվրագոտու երկիր-մասնակիցներին և ապահովեր դրամական միջոցների արագ ու անխոչընդոտ փոխանցումներն այդ տարածքում: TARGET-ը միջբանկային վճարային համակարգ է, որը թույլ է տալիս ռեալ ժամանակի ռեժիմում իրականացնել միջազգային հաշվարկներ Եվրամիության ներսում: Համակարգը բաղկացած է ազգային RTGS համակարգերից և ԵԿԲ վճարային մեխանիզմից, որոնք միմյանց հետ կապվում են կապող համակարգի օգնությամբ: TARGET-ը ռեալ ժամանակի ռեժիմում խոշոր վճարումների իրականացման դեպքում հաշվարկների անդրազգային ավտոմատ համակարգ է: Համակարգի առաջին  տարբերակը ներդրվել է 1999թ. ԵԿԲ-ի կողմից և ներառում էր 16 ազգային վճարային համակարգ ու Եվրոպական Կենտրոնական բանկի վճարային մեխանիզմը: Բացի այդ, 1998թ. խոշոր եվրոպական բանկերի խմբի կողմից Եվրոպական բանկային միության հովանու տակ ստեղծվել է անդրսահմանային փոխանցումների  EURO1 համակարգը` նախատեսված խոշոր վճարումների փոխանցման համար: Այնուհետև մշակվել է STEP1 համակարգը, որը նախատեսված էր մանրածախ վճարումների փոխանցման համար, ապա  STEP2 համակարգը` նախատեսված եվրոյով միջազգային և ներպետական զանգվածային վճարումների համար: Եվրոյի ներդրման պահին TARGET և EURO1 համակարգերից բացի գոյություն ունեին համախառն հաշվարկների այլ համակագեր, որոնք հիմնականում սպասարկում էին ներքին վճարային շրջանառությունը: Իր նախնական կառուցվածքով TARGET-ը գործել է մինչև 2007թ.` մինչ նրա վերակազմակերպումը: 2007թ. ներդրվել է համակարգի նոր տարբերակը` TARGET2, որը միավորում է ԵՄ 26 ԿԲ-երի տեխնոլոգիական ենթակառույցները` RTGS համակարգում: Բարեփոխումների նպատակը միասնական տեխնիկական պլատֆորմի ստեղծումն ու ծառայությունների վճարման միասնականացված սկզբունքների ներդրումն էր: Միասնական տեխնիակական պլատֆորմը ապահովում են 3 երկրների` Գերմանիայի, Ֆրանսիայի և Իտալիայի ԿԲ-երը: TARGET2 համակարգի  գործունեության սկզբունքներն են` հաճախորդների հետ շփումների ապակենտրոնացվածությունը, հաշվապահական հաշվառումը, պահուստների կառավարումը և դրամավարկային քաղաքականության հետ կապված գործառնությունները:  Եվրոպական վճարային համակարգերում վճարային և հաշվարկային փոխհարաբերությունները կանոնակարգվում են միջազգաին նորմերով, հասարակական և մասնավոր իրավունքի դրույթներով:

Միջազգային վճարումների արդյունավետության բարձրացման և տարբեր երկրների ազգային շուկաները մեկ միասնական շուկայում միավորելու նպատակով ստեղծվել է եվրոյով վճարումների միասնական գոտին (SEPA), որն ընդգրկում է ԵՄ 27 երկրները և Ազատ առևտրի եվրոպական միության երկրները: Ուստի 2008թ. կատարվել են փոփոխություններ վճարային համակարգում, ըստ որի լիովին վերացվել են եվրոյով ներքին և միջազգային վճարումների միջև տարբերությունները:  Միասնական ստանդարտների սահմանումը նպատակ ունի պարզեցնելու վճարումները Եվրոպայում և նրա սահմաններից դուրս: Համաձայն Եվրախորհրդարանի և ԵՄ խորհրդի կողմից ընդունված որոշման` 2014թ. փետրվարի    1-ից բոլոր եվրոպական վճարումներն  իրականացվում են միասնական ստանդարտով և համապատասխանեն միանման տեխնիկական պահանջներին:

TARGET-ը  ապակենտրոնացված համակարգ է, որը հենվում է ռեալ ժամանակի ռեժիմում համախառն հաշվարկների ազգային համակարգերի վրա` հաշվարկների համար կիրառելով որպես արժույթ եվրոն: TARGET համակարգի  տարրերն են` ներքին վճարային համակարգերը, տեխնոլոգիական գործընթացները /կապակցող օղակ-interlinking/,ԵԿԲ գործառույթները: TARGET համակարգի հիմքում ընկած է SWIFT (Society for Worldwide Interbank Financial Telecommunication) միջազգային համակարգը: Համակարգի բոլոր մասնակիցները նույնականացվում են ըստ SWIFT կոդերի (BIC, IBAN):  TARGET համակարգը մեծացնում է իրացվելիությունը, որը կարևոր պայման է հաշվարկների համակարգի համար: Այն նախատեսում է նրա մասնակիցների համար լրացուցիչ իրացվելի միջոցների ստացման հնարավորություն, որոնք կօգտագործվեն վճարումներ կատարելու համար:

TARGET համակարգի միջոցով մշակվող հաշվարկային գործառնություններն են` ԿԲ-երի գործառնությունների հետ անմիջականորեն կապված վճարումները, եվրոյով խոշոր փոխանցումների նետտինգային համակարգերի հաշվարկային գործառնությունները, քլիրինգային բանկերի միջև եվրոյով վճարումները, միջբանկային և հաճախորդների կողմից վճարումները եվրոյով: TARGET համակարգի  միջոցով կարելի կատարել ցանկացած կրեդիտային փոխանցումներ: Ընդ որում գումարի փոխանցման ներքին և վերին շեմերի սահմանափակումներ չկան, և բոլոր վճարումները մշակվում են միանման` անկախ գումարի չափից:
SIC (Swiss Interbank Clearing System) - Շվեյցարիայում առևտրային կառույցների և մասնավոր անձանց վճարումների հիմնական մասն իրականացվում է անկանխիկ ձևով` բանկի կամ փոստային բաժանմունքի միջոցով: Անկանխիկ վճարումները հենվում են 3 անկախ, բայց փոխկապակցված համակարգերի`  Շվեյցարիայի ազգային բանկի ժիրո-համակարգի (giro), միջբանկային քլիրինգային համակարգի և փոստային ժիրո-համակարգի վրա: 50-ական թթ. մշակված միջբանկային քլիրինգային համակարգը հիմնվել է առևտրային բանկերի միջև փաստաթղթաշրջանառության համար, այնուհետև ներկայացվում էին էլեկտրոնային կրիչներով: 70-ական թթ. վերջին Շվեյցարիայում քննարկվում էր վճարումների նոր էլեկտրոնային համակարգի ստեղծման հարցը:  Եվ 1987թ. սկսեց գործել SIC (Swiss Interbank Clearing System) միջբանկային համակարգը, որը նախատեսված էր շվեյցարական ֆրանկով փոխադարձ հաշվարկների համար: SIC-ի շնորհիվ շվեյցարական բանկերը արագացրել են վճարումների ընթացքը` միաժամանակ բարելավելով նրանց որակը, կրճատել փաստաթղթերի  հոսքը` տնտեսելով միջոցներ, բարելավել բանկային հաշիվներում միջոցների իրացվելիության և շարժի նկատմամբ վերահսկողությունը, նվազեցրել բանկային ռիսկերը: Բանկերը կարող են ստանալ և ուղարկել վճարումներ ողջ բանկային օրվա ընթացքում, իսկ գիշերային ժամերին` այն մշակել: SIC համակարգը կարող է աշխատել օրը 24 ժամ (քլիրինգային օր): Քանի դեռ գործառնական օրվա ավարտին ձևավորվում է հաշվեկշիռը, ստացվող վճարումները մշակվում են համակարգի կողմից ռեալ ժամանակում: Յուրքանչյուր վճարում ստուգվում է համակարգչի կողմից` կան արդյոք հաշվում համապատասխան միջոցներ գործարքի համար (առկայության դեպքում իրականացվում է, իսկ բացակայության դեպքում` պահպանվում սպասումների թղթապանակում` մինչև համապատասխան ծածկույթի առկայությունը): Այս հատկանիշն  էլ առանձնացնում է SIC համակարգը այլ ավանդական համակարգերից: Վճարումները մշակման համար կարող են ներմուծվել SIC համակարգ կամ ընթացիկ օրվա ընթացքում, կամ հաջորդ 2 շաբաթվա ընթացքում (10 բանկային օր) և մնում են միչև նրանց պահանջը: Քլիրինգային համակարգի մասնկից-բանկերը կարող են հետևել բոլոր մանրամասներին, օնլայն ռեժիմում կատարել փոփոխություններ: Ազգային բանկի դերը մասնակից-բանկերի հաշիվների և վճարումների հոսքի նկատմամբ վերահսկողությունն է: Վճարումները մշակվում են քլիրինգային օրվա ընթացքում ստացման պահից, իսկ վերջնական հաշվեկշիռը վերահսկվում է Ազգային բանկի կողմից: Քլիրինգային օրը պայմանականորեն բաժանվում է 4 փուլի: Առաջին փուլն ավարտվում է 15.00, որից հետո համակարգ փոխանցված վճարումները մշակվում են հաջորդ օրը: Երկրորդ փուլում, 16.00 հետո, համակարգը մշակում է միայն Ազգային բանկի գործառնությունները: Երրորդ փուլը` քլիրինգային օրվա փակումը, վերահսկվում է Ազային բանկի կողմից (վճարումների մշակում): Չորրորդ փուլում, բոլոր վճարումների մշակումից հետո, Ազգային բանկը ստուգում է բանկ-մասնակիցների հաշիվները և նախապատրաստվում են հաջորդ օրվան: Այդ գործընթացից հետո, 20.00 սկսվում է նոր քլիրինգային օրը: Անվտանգության նկատառումներից ելնելով յուրաքանչյուր բանկ-մասնակից ունի համակարգ մուտք գործելու իր կոդը և էլեկտրոնային ստորագրությունը: Շվեյցարական բանկերի համար SIC համակարգը հանդիսանում է միջբանկային վճարումների իրականացման արդյունավետ գործիք: SIC  համակարգում նեդրված է կոմիսիոն հատուցման պրոգերսիվ սանդղակ (ցածր կոմիսիոն վճար  օրվա սկզբնամասում):

Համախառն հաշվարկների երկու խոշոր համակարգեր գործում են Կենտրոնական բանկերի համակարգի հիման վրա (BOJ-NET- Ճապոնիայի Բանկի ցանցը, որն իրականացնում է համախառն հաշվարկներ,  Fedwire ամերիկյան համակարգը):

BOJ-NET- BOJ-NET համակարգը գործում է 1988թ-ից և իրականացնում էլեկտրոնային դրամական փոխանցումների գծով հաշվարկներ ֆինանսական կազմակերպությունների միջև: Ճապոնիայի  Բանկը հանդես է գալիս որպես համախառն հաշվարկների BOJ-NET  վճարային համակարգի օպերատոր` միջբանկային և կառավարության պարտատոմսերի հետ կապված գործառնությունների համար: Համակարգի կողմից մշակված վճարումների ծավալը և քանակությունը բնութագրում են Ճապոնիայում ֆինանսական ակտիվության մակարդակը: Ֆինանսական ճգնաժամից հետո մշակվեց միջոցների փոխանցման  նախագիծ BOJ-NET համակարգում` ուղղված խոշոր վճարումների անվտանգության և արդյունավետության որակական մակարդակի բարձրացմանը (իրացվելիության տնտեսման և BOJ-NET համակարգում ռեալ ժամանակում համախառն հաշվարկների հիմքով խոշոր վճարումների փոխանցման մեխանիզմների ներդրում): 2008թ.ից ներդրվել են  BOJ-NET համակարգում իրացվելիության տնտեսման մեթոդները  և քլիրինգային համակարգում իենով արժութային հաշվարկներով վճարումներին անցումը ռեալ ժամանակում համախառն հաշվարկների, ըստ որի հաշվարկներն իրականացվում են ավելի վաղ ժամերի` կրճատելով հաշվարկների համար անհրաժեշտ իրացվելիությունը: BOJ-NET համակարգը չի նախատեսում դրամական միջոցների բացակայության դեպքում վճարման հանձնարարականների հերթագրում, այլ ավտոմատ կերպով մերժում է: Ճապոնիայի բանկը` որպես համակարգի օպերատոր, սահմանում է կանոններ, կազմակերպում նրա արդյունավետ աշխատանքը, կարգավորում  վճարումների իրականացման գործընթացը և վերահսկում համակարգի աշխատանքը: Համակարգի մասնակիցներ կարող են լինել բանկերը (պետք է ունենան հաշիվներ Ճապոնիայի Բանկում), ձեռնարկությունները, դրամական բրոքերները: BOJ-NET համակարգը գործում է մասնակիցների և ՃԲ-ի միջև պայմանագրերի հիման վրա:
FedWire - ԱՄՆ-ում գործում է երկու էլեկտրոնային վճարային համակարգ` FedWire և CHIPS համակարգերը, որոնք հանդիսանում են միջազգային վճարումների խոշոր համակարգեր և իրականացնում են վճարումները ԱՄՆ դոլարով:

FedWire ամերիկյան հաղորդակցության համակարգը, որը համախառն հաշվարկների ամենահին պետական համակարգն է (գործում է 19 դարի վերջից), ստեղծվել  և կառավարվում է ԱՄՆ Դաշնային պահուստային համակարգի կողմից: Այս համակարգով գործառնությունների իրականացման համար 12 դաշնային պահուստային բանկերը միավորվել են և գործում են որպես մեկ ամբողջություն: FedWire միջոցով փոխանցումներն իրականացվում են համախառն հաշվարկների ձևով ռեալ ժամանակում` յուրաքանաչյուր վճարում առանձին: Բոլոր գործարքներն ավարտվում են մեկ օրվա ընթացքում, և առանց հետկանչի իրավունքի: FedWire համակարգը տրամադրում է երկու հիմանական ծառայություն` դրամական միջոցների փոխանցում և արժեթղթերի փոխանցում: FedWire կարևոր դեր է խաղում ԱՄՆ վճարային համակարգում, քանի որ թույլ է տալիս առևտրային բանկերին իրականացնել միջբանկային և հաճախորդների վճարումներ կարճ ժամանակում: FedWire համակարգի մասնակիցներն են ֆինանսական ինստիտուտները, որոնք ունեն հաշիվներ Դաշնային պահուստային բանկում: Յուրաքանչյուր մասնակից ունի  իննանիշ կոդ: FedWire իրենից ներկայացնում է միաժամանակ հեռահաղորդակցության և քլիրինգային համակարգ, այսինքն` տեխնիկական հնարավորությունները թույլ են տալիս ուղարկել և ընդունել տարբեր տեսակի էլեկտրոնային հաղորդագրություններ (վճարման հանձնարարականներ), և միաժամանակ իրականացնել հաշվարկներ:
CHIPS - CHIPS (Clearing House Interbank  Payment System) հաշվարկների միջբանկային ամերիկյան քլիրինգային  համակարգը հիմնվել է 1970թ. խոշոր նյույորքյան բանկերի խմբի կողմից և աշխատում էր զուտ-հաշվարկի սկզբունքով: Համակարգը նախատեսված էր ամերիկյան արժույթով անդրսահմանային փոխանցումների իրականացման համար, և հանդիսանում էր ԱՄՆ-ում դրամական փոխանցումների խոշոր մասնավոր էլեկտրոնային համակարգը: 2001թ. CHIPS-ը վերափոխվել  է ռեալ ժամանակի  ռեժիմում համախառն հաշվարկների համակարգի` հանդիպակաց վճարումների հաշվանցման մեխանիզմի կիրառմամբ  ողջ գործառնական օրվա ընթացքում: Համակարգ մտնող դրամական միջոցների փոխանցման մասին վճարման կարգադրությունը  անցնում է կենտրոնացված հերթի, որտեղ համեմատվում է ուղարկողի հաշվում առկա միջոցների և հանդիպակաց մուտքերի հետ: Եթե հնարավորություն է ստեղծվում կարգադրության վճարման, այն առանձնանում է հերթից և մարվում: Համակարգի միջով անցնող ցանկացած վճարում առանց հետկանչի է` անկախ նրա իրականցման ժամանակից:  Պատմականորեն CHIPS-ը մասնագիտացված էր դոլարով միջազգային փոխանցումների ուղղությամբ, ներկայումս կատարվում են վճարումներ նաև ներքին շուկայում: Քլիրինգն ապահովելու համար համակարգի յուրաքանչյուր մասնակից ամրագրում է իր հաշիվը համակարգում որոշակի գումարով, որն անվանում են «ապահովագրական դեպոզիտ»: Վերջինիս չափը հաշվարկվում է շաբաթվա կտրվածքով` պայմանավորված գործառնությունների միջին ծավալով: CHIPS-ը յուրաքանչյուր անդամի գծով վարում է դիրք, որն իրենից ներկայացնում է հատուկ հաշվառման ռեգիստր, որտեղ արտացոլվում է ընթացիկ սալդոն` ներառյալ «ապահովագրական դեպոզիտը»: CHIPS-ը կիրառում է դիրքերի հետևյալ հասկացությունները`  բացման դիրք (շաբաթական հաշվարկվող գումարը հավասար է «ապահովագրական դեպոզիտի» մեծությանը), ընթացիկ դիրք (մասնակիցների հաշվարկների սալդոն գործառնական օրվա կոնկրետ պահին), փակման դիրք (հաշվարկների սալդոն ընթացիկ օրվա բոլոր գործառնությունների ավարտից հետո): Ընթացիկ դիրքը չի կարող բացասական լինել, նաև չի կարող գերազանցել բացման դիրքը ավելի քան կրկնակի անգամ: CHIPS-ում կիրառվում է վճարումների քլիրինգի 3 եղանակ` անհատական կարգով, երկկողմանի և բազմակողմանի նետտինգի իրականացում: Օրվա վերջում «ապահովագրական դեպոզիտnներն» օգտագործվում են չկատարված` քլիրինգ չանցած  վճարումների համար: Ցանկացած բացասական սալդո պետք է համալրվի, և փոխանցումը կատարվում է Fedwire համակարգի միջոցով: Ընթացիկ դիրքը համարվում է վերջնական և հավասարվում զրոյի: Չկատարված վճարումները (միջոցներ չլինելու պատճառով)  համարվում են ժամկետանց և անվավեր: CHIPS յուրաքանչյուր բանկ-անդամ ունի քառանիշ նույնականացման կոդ, համակարգի մասնակիցների հաճախորդներին և թղթակիցներին վերագրվում են` վեցանիշ կոդեր, կիրառվում են նաև հաշվների իդենտիֆիկատորներ (8-17 նիշ կոդեր): 
BACS  - BACS (Bankers Automated Clearing Services) Անգլիայի էլեկտրոնային վճարային համակարգն է (Անգլիայի միջբանկային քլիրինգային համակարգի ավտոմատ սպասարկում), որն իրականացնում է դեբետային և կրեդիտային փոխանցումների էլեկտրոնային հաշվանցում` համաձայն  համակարգի մասնակիցների  կարգադրության` հաշվին կամ հաշվից միջոցների ուղղակի գրանցմամբ` առանց անկանխիկ գործիքների կիրառման (չեկ, այլ թղթային կրիչներ): BACS  կենտրոնացված վճարային համակարգ է, որը կիրառվում է տարբեր տեսակի էլեկտրոնային վճարումների մշակման համար: Այս համակարգում առավել տարածված գործառնություններն են ստացողի բանկային հաշվին աշխատավարձի, թոշակների, պետական նպաստների ուղղակի գրանցումը, ուղղակի դեբետագրումը, միանվագ ինտերնետի և հեռախոսի վճարները, պարբերաբար վճարումների հանձնարարականները` մագնիսական կրիչների կամ էլեկտրոնային կապի հիման վրա: BACS համակարգում տեղեկատվության մշակումը  և վճարումն իրականացվում են 3 օրվա ընթացքում (1-ին օր` ուղղակի կրեդիտային և դեբետային փոխանցումների համար տեղեկատվության ստացում, փոխանցում համակարգին, ամփոփագրերի (ցուցակների) ստացում, 2-րդ օր` ցուցակների հիման վրա վճարողների ընթացիկ հաշիվի դեբետագրում, 3-րդ օր` ստացող բանկերը մշակում են տեղեկատվությունn ու հաշվեգրում դրամական միջոցները հաճախորդի հաշվին):

     CHAPS - CHAPS (Clearing House Automated Payment System) Մեծ Բրիտանիայում հաշվարկների քլիրինգային համակարգ է: CHAPS  համակարգը բաշխիչ ցանց է, որտեղ էլեկտրոնային վճարային հայտագրերը (ծանուցումները) փոխանցվում են անմիջականորեն հաշվարկների համակարգի մեկ անդամից` վճարում ուղղարկողից, հաշվարկների համակարգի մյուս անդամին` վճարում ստացողին (գործընթացը կատարվում է առանց Քլիրինգային պալատի մասնակցության): Յուրաքանչյուր բանկ ունի իր ստանդարտ ծրագրային ապահովումը (Gatewey),  որը ֆիքսում է բանկից ուղարկվող և ստացվող բոլոր վճարումները: Հաշվարկային բանկերը միմյանց ուղարկում էին վճարումների մասին հաղորդագրությունները` չտեղեկացնելով Անգլիայի բանկին փոխանցումների մասին: Որպեսզի CHAPS համակարգը վճարումներն իրականացնի ռեալ ժամանակի ռեժիմում, անհրաժեշտ էին փոփոխություններ: Ըստ որի` նոր համակարգում յուրաքանչյուր վճարում կարգավորվում է Անգլիայի բանկում` նախքան վճարման մասին տեղեկատվությունը կուղարկվի բանկ-ստացողին: CHAPS համակարգի կանոնները  վճարումների հետկանչ չեն նախատեսում: Չեն գործում գործառնությունների իրականացման սահմանափակումներ, միակ պայմանը ֆունտ ստեռլինգով վճարումների կատարումն է: Համակարգը գործում է հաշվարկների զտման հիմքով: CHAPS քլիրինգային համակարգի անմիջական մասնակիցներն են բանկերը, այդ թվում` Անգլիայի բանկը և հաշվարկների այլ մասնակիցներ: Բանկերը, այս համակարգի միջոցով ստանալով հաղորդագրությունը միջոցների փոխանցման մասին, պետք է կրեդիտագրվող կողմին փոխանցեն միջոցները հաղորդագրության ստացման օրը` պատասխանատու լինելով բոլոր փոխանցումների և միջբանկային պարտավորությունների համար:
ՄԻՋԱԶԳԱՅԻՆ ՀԱՇՎԱՐԿՆԵՐԻ ՁԵՎԵՐԸ
Միջազգային հաշվարկներն իրենցից ներկայացնում են վճարումների կարգավորում` ըստ դրամական պահանջների և պարտավորությոնների, որոնք առաջանում են պետությունների միջև, ֆիզիկական և իրավաբանական անձանց միջև` տնտեսական, քաղաքական, մշակութային հարաբերությունների հիման վրա: Միջազգային հաշվարկների իրականացման պայմանները և կարգն ամրագրված են միջազգային փաստաթղթերում: Քանի որ միջազգային հաշվարկները կազմակերպվում են  բանկերի կողմից, ուստի առանձնացնում են նվազագույնը 4 մասնակից`  արտահանող (ստացող), ներմուծող (վճարող), արտահանողի (ստացողի) բանկ, ներմուծողի (վճարողի) բանկ: Միջազգային հաշվարկների առանձնահատկություններն են`  արտահանողի, ներմուծողի և բանկերի միջև առաջացող հարաբերությունները, միջազգային հաշվարկների ձևերի ունիֆիկացիան (միասնականացումը), միջազգային հաշվարկների կարգավորումը ազգային նորմատիվ ակտերով և միջազգային բանկային կանոններով, միջազգային հաշվարկների փաստաթղթային բնույթը (տեխնիկական, տրանսպորտային, հաշվարկային և այլն), սերտ կապը փոխարկման, դեպոզիտավարկային, արժութային գործառնությունների հետ և արժութային ռիսկին հակվածությունը: 
Միջազգային հաշվարկների ձևերից  են` բանկային փոխանցումները, փաստաթղթային ինկասոն, փաստաթղթային ակրեդիտիվը, հաշվարկները մուրհակներով, չեկերով, բանկային քարտերով:

Բանկային փոխանցումներ: Բանկային փոխանցումներն իրականացվում են կրեդիտային և դեբետային եղանակներով: Կրեդիտային փոխանցումն այն փոխանցումն է, որը նախաձեռնել է վճարողը, և որի ժամանակ վճարային փաստաթուղթը (գործիքը) փոխանցվող դրամական միջոցների հետ շարժվում է միևնույն ուղղությամբ: Դեբետային փոխանցումն այն փոխանցումն է, որը նախաձեռնել է ստացողը, և որի ժամանակ վճարային փաստաթուղթը (գործիքը)  ու փոխանցվող դրամական միջոցները  շարժվում են հակառակ ուղղությամբ:

Անկախ փոխանցման եղանակից, 2 դեպքում էլ փոխանցման էությունը մնում է նույնը` միջոցների շարժ է կատարվում բանկային մեկ հաշվից մյուսը: Եթե փոխանցումը կատարվել է նույն բանկում եղած հաշիվների միջև, ապա այն կոչվում է ներքին կամ «հաշվապահական» փոխանցում, վճարումն իրականացվում է հաշվապահական մատյաններում համապատասխան ձևակերպումների միջոցով:

Բանկային փոխանցումներն իրենցից ներկայացնում են բանկի պարզ հանձնարարականը իր թղթակից բանկին` վճարել որոշակի գումար փոխանցողի (գնորդ, ներմուծող) հանձնարարականով (պահանջով) և հաշվին օտարերկրյա ստացողին (բենեֆիցար, վաճառող): Վճարողի հանձնարարականն իրականացվում է բանկի կողմից  հաշվում միջոցների առկայության դեպքում: 
Առանձնացնում են 2 տիպի բանկային փոխանցում` փոխանցում փաստացի առաքված (մատակարարված) ապրանքի դիմաց և կանխավճարով փոխանցում` պայմանագրով նախատեսված չափով: Կանխավճարով փոխանցումը ձեռնտու չէ գնորդին, քանզի ապրանքը չառաքելու դեպքում առկա է կանխավճարի կորստի (չվերադարձնելու) ռիսկը: Միջազգային բանկային պրակտիկայում գնորդին այս  տեսակի ռիսկերից ձերբազատելու համար կիրառվում են հետևյալ մեթոդները` կանխավճարի վերադարձի բանկային երաշխիք (այս դեպքում մինչև գնորդի կողմից կանխավճարի փոխանցումը վաճառողը գնորդի պահանջով դիմում է իր կամ որևէ առաջնակարգ բանկի` գնորդի օգտին կանխավճարի վերադարձի երաշխիք տրամադրելու խնդրանքով) և փաստաթղթային (պայմանական) փոխանցում (այս դեպքում գնորդի բանկի կողմից կանխավճարի փոխանցումը վաճառողի բանկին իրականացվում է այն պայմանով, որ վաճառողի բանկի կողմից այդ միջոցները կհաշվեգրվեն վաճառողի հաշվին միայն վերջինիս կողմից վճարման հանձնարարագրում նշված փաստաթղթերի ներկայացման դեպքում):

Միջազգային գործարքներում կանխավճարը կիրառվում է վճարման այլ ձևերի հետ համատեղ, օրինակ, մի մասը փոխանցվում է կանխավճարով, իսկ մյուս մասը` ինկասոյով կամ ակրեդիտիվով:

Փաստաթղթային փոխանցման առավելությունը կայանում է նրանում, որ  գնորդը երաշխավորված է, որ գումարը հասանելի կլինի վաճառողին միայն ապրանքի առաքման դեպքում, իսկ վաճառողը երաշխավորված է բանկի կողմից, որ կստանա գումարը առաքված ապրանքի դիմաց:

Բանկային փոխանցման մեխանիզմը.

1-ին փուլում կնքվում արտաքին առևտրի պայմանագիր արտահանողի և ներմուծողի միջև, որտեղ նշված են վճարման պայմանները:

2-րդ փուլում ներմուծողը ձևակերպում է դրամական միջոցների փոխանցման հանձնարարականը, որը ներկայացնում է բանկ (նշված են փոխանցման գումարը, փոխանցողի, ստացողի անվանումը, հասցեն, հաշվեհամարը, սպասարկող բանկի տվյալները, փոխանցման նպատակը, պայմանագրի համարը): Բանկը ստուգում է փաստաթղթերի համապատասխանությունը, գրանցումների հավաստիությունը, հաշվում առկա մնացորդը, որը թույլ կտա վճարում կատարել և գանձել փոխանցման դիմաց միջնորդավճարը: Ապա հաշվից ելքագրում է վճարման ենթակա գումարը:

3-րդ փուլում ներմուծողի բանկը ուղարկում է հանձնարարականը արտահանողի բանկ` հանձնարարագրում նշված եղանակով (փոստային, SWIFT համակարգ, Telex - միջազգային հեռագրական խոսակցության ցանց):

4-րդ փուլում արտահողի բանկը ստուգում է հանձնարարականի իսկությունը, ապա հաշվեգրում դրամական միջոցները արտահանողի հաշվին`  տեղեկացնելով նրան այդ մասին: 

Բանկային փոխանցումը կարող է իրականացվել 2 եղանակով`
· ներմուծողի բանկը կարող է հաշվեգրել փոխանցման գումարը արտահանողի բանկի թղթակցային հաշվին` բացված ներմուծողի բանկում,
· ներմուծողի բանկը կարող է արտահանողի բանկին իրավունք տալ դուրս գրել փոխանցման գումարը արտահանողի բանկում բացված իր թղթակցային հաշվից: 

Բանկային փոխանցումներն ունեն և առավելություններ, և թերություններ:  Ներմուծողի  համար առավելությունը  հաշվարկների հետևյալ ձևի էժանությունն է (բանկը գանձում է նվազագույն միջնոդավճար վճարումների իրականացման համար): Արտահանողի համար թերությունը  հաշվարկների հետևյալ ձևի ռիսկային բնույթն է, քանզի առաքելով ապրանքը, նա կարող է չստանալ վճարումը:
ՄԻՋԱԶԳԱՅԻՆ ՎՃԱՐՈՒՄՆԵՐԻ ԻՐԱԿԱՆԱՑՄԱՆ ՀԱՄԱԿԱՐԳԵՐԸ

Ժամանակակից շուկայական տնտեսության պայմաններում ֆինանսական համակարգերը տնտեսավարող սուբյեկտներին տրամադրում են միջոցների լայն ընտրություն միջազգային փոխանցումների իրականացման համար: Տնտեսավարող սուբյեկտները կարող են ընտրել այնպիսի վճարային գործիք, որն առավելագույնս է համապատասխանում ժամկետների ու վայրի պահանջներին և վճարման շրջանականերում ստանձնած պարտավորությոնների կատարմանը: Միջազգային փոխանցումները ՀՀ բանկերի կողմից իրականացվում են օտարերկրյա բանկերում ունեցած թղթակցային հաշիվների միջոցով` հիմնականում S.W.I.F.T հեռահաղորդակցման համակարգով: 

ՀՀ այն բանկերը, որոնք չունեն թղթակցային հարաբերություններ օտարերկրյա բանկերի հետ, իրենց վճարումներն իրականացնում են վերոհիշյալ բանկերի միջոցով` օգտագործելով վերջիններիս արտարժութային հաշիվներն օտարերկրյա բանկերում: Տնտեսավարող սուբյեկտների միջազգային փոխանցումները հիմնականում կատարվում են ավանդական բանկային փոխանցումների միջոցով, մինչդեռ ֆիզիկական անձանց փոխանցումներն այլ երկրներ և ստացումներն այլ երկրներից հիմնականում կատարվում են ՀՀ-ում ներկայումս լայն տարածում գտած, առանց հաշվի բացման դրամական փոխանցումների իրականացման մի շարք համակարգերի միջոցով: 

Առանց բանկային հաշվի բացման փոխանցումները կատարվում են  վճարային համակարգերի կամ բանկի սեփական հաշիվների միջոցով, որոնց դեպքում բանավոր, գրավոր կամ էլեկտրոնային եղանակով հանձնարարվում է դրամական փոխանցումներ իրականացնող կազմակերպությանը կամ բանկին փոխանցել միջոցները նշված անձին: Այս համակարգերն ունեն որոշ թերություններ` գումարային կամ օրվա կտրվածքով մեկ անձի կողմից իրականացվող գործարքների քանակի, վճարային գործիքների սահմանափակումներ, միավոր գործարքի բարձր սպասարկման ծախսեր և այլն: Խոշոր գումարների վճարումների դեպքում, որոնք իրականացնելիս ժամանակային գործոնը առավել կարևոր է, օգտագործում են առավել կատարյալ համակարգեր, օրինակ, էլեկտրոնային վճարման համակարգերը:
Միջազգային հաշվարկների իրականացման դեպքում վճարային և այլ հաշվարկային փաստաթղթերի փոխանցումն իրականացվում է փոստային առաքումների, հեռագրական կապի (Telex) կամ բանկային հաղորդակցման տարաբնույթ էլեկտրոնային համակարգերի միջոցով:
Բանկային հաշվարկների հեռահաղորդակցության համակարգերից առավել տարածվածը SWIFT համակարգն է: SWIFT( Society for Worldwide Interbank Financial Telecommunication)- Միջազգային ֆինանսական հաղորդակցությունների համաշխարհային ընկերությունն իրենից ներկայացնում է գլոբալ հեռահաղորդակցության ենթակառուցվածք, որը թույլ է տալիս   օգտվողներին իրականացնել էլեկտրոնային հաղորդագրությունների փոխանակում նվազագույն ռիսկով և առավելագույն արդյունավետությամբ: 

Միջազգային ֆինանսական հաղորդակցությունների համաշխարհային ընկերությունը (S.W.I.F.T) ստեղծվել է 1968թ.` իր առջև նպատակ դնելով ստեղծել մի համակարգ, որը կկարողանա շուրջօրյա բանկային ինֆորմացիա փոխանակել` ապահովելով նրա արագ և անխափան հասցնումը նպատակակետին: S.W.I.F.T-ը սահմանափակ պատասխանավությամբ ընկերություն է: S.W.I.F.T համակարգով վճարային գործառնություններն իրականացվում են առանց թղթային փաստաթղթերի փոխանցման և հնարավորինս ռացիոնալ: Էլեկտրոնային հաղորդակցման միջոցների օգտագործման շնորհիվ բանկերի միջև ինֆորմացիայի փոխանակումը զգալիորեն արագացված է և պաշտպանված էլեկտրոնային ստորագրություններով: Դրա շնորհիվ նվազագույնի են հասցված այնպիսի տիպիկ բանկային ռիսկերը, որոնք կապված են փաստաթղթերի կորստի, վճարումների սխալ հասցեագրման, վճարային հանձնարարագրերի կեղծման հետ և այլն: Բացառված է չարտոնագրված մուտքը համակարգ: S.W.I.F.T. համակարգն այսօր ունի հաղորդակցության սեփական ցանց, որին կարելի է միանալ միայն որոշակի ստանդարտացված սարքավորումների միջոցով: Փոխանցումներն իրականացնելու համար S.W.I.F.T–ն մշակել է ունիվերսալ ստանդարտ ֆորմատներ յուրաքանչյուր հաղորդագրության համար: Յուրաքանչյուր անդամ (բանկ կամ ֆինանսական հաստատություն) S.W.I.F.T–ին միանալիս  նրա կողմից ստանում է համապատասխան կոդ, որոնք կոչվում են  BIC կոդեր և հանդիսանում են բանկի հասցեն: Հաշվի առնելով առևտրային բանկերի ցանկությունը` ՀՀ ԿԲ-ն ի սկզբանե ունեցավ անչափ կարևոր դեր S.W.I.F.T. համակարգին հայաստանյան բանկերի անդամակցության գործում: Անդամակցության գործընթացի շրջանակներում ստեղծվեց S.W.I.F.T. օգտագործողների ազգային ասոցիացիա:
SWIFT ցանցին միանալու գործընթացը բաղկացած է 2 փուլից` ֆինանսական կազմակերպության անդամակցումը SWIFT SCRL ընկերությանը և ֆինանսական կազմակերպություններում SWIFT գործիքածրագրային կոմպլեքսի ստեղծումn ու նրա միացումը SWIFT ցանցին: 

SWIFT համակարգով արտարժութային փոխանցումների հաղորդագրություններն իրականացվում են 3 փուլով` մուտքագրում, ստուգում, հաստատում: Մուտքագրողը (օպերատորը) համակարգչում մուտք անելով ծրագրի հետ աշխատելու իր անձնական ծածկագիրը, վճարման հանձնարարականի հիման վրա կազմում է համակարգի ստանդարտներին համապատասխան հաղորդագրությունը, «S.W.I.F.T» ծրագրային համակարգում մուտքագրում է հաղորդագրության համարը, հանձնարարականում նշված տվյալները` արտարժույթի տեսակը և գումարը, գումարի մուտքագրման օրը, վճարողի, շահառուի և շահառուի բանկի վավերապայմանները, այլ անհրաժեշտ տվյալներ: Ստուգողը (վերիֆիկատորը) համակարգչում մուտք անելով ծրագրի հետ աշխատելու իր անձնական ծածկագիրը, ստուգում է մուտքագրված հաղորդագրության համապատասխան դաշտերի տվյալների և վճարման հանձնարարականում նշված տվյալների համապատասխանությունը, ստուգման ընթացքում կատարում է «S.W.I.F.T» հաղորդագրության հատուկ դաշտերի կրկնակի մուտքագրում (մուտքագրման ամիս, ամսաթիվ, արտարժույթի տեսակը, գումարը, այլ անհրաժեշտ տվյալներ)` հիմնվելով վճարման հանձնարարականի վրա: Եթե ծրագիրն ընդունում է մուտքագրված տվյալները, հաղորդագրությունը պատրաստ է հաստատման ներկայացնելու, բացասական արդյունքի դեպքում հաղորդագրությունն ուղարկվում է մուտքագրողին սխալի ուղղման նպատակով,  դրական արդյունքի դեպքում ձևավորված հաղորդագրությունները համակարգչային ցանցի միջոցով գրում է ցանցային սերվերի վրա` ապահովելով փաստաթղթերի տպագրությունը տպող սարքի վրա: Ստուգման գործընթացը վերջացնելուց հետո ստուգողը ստորագրում է «S.W.I.F.T»  հաղորդագրության տպագրված օրինակը: Ստորագրված «S.W.I.F.T» հաղորդագրությունների տպագրված օրինակները և/կամ «S.W.I.F.T»  համակարգով ուղարկման ենթակա փոխանցումների փաթեթը ներկայացնում է ստորագրման (գործադիր տնօրեն կամ  գործադիր տնօրենի տեղակալ և գլխավոր հաշվապահ), որից հետո վավերացված փաստաթղթերը տրամադրվում են հաստատողին: Հաստատողը (ավտորիզատոր), ստանալով ուղարկվող հաղորդագրությունների վավերացված փաստաթղթերը և/կամ «S.W.I.F.T»  համակարգով ուղարկման ենթակա վավերացված փոխանցումների փաթեթը, ստուգում է փաստաթղթերի տվյալների (քանակ, գումար, արժույթ, ամսաթիվ, թղթակից բանկ, հրամանատու և շահառու) համապատասխանությունը և գրանցում է ստացված հաղորդագրությունների տարբերակիչ համարները (MRN) համապատասխան մատյանում, ստորագրում է` նշելով փաստաթղթերի ստացման ամսաթիվը և ժամը: Մուտքագրողը վերջնական համեմատում է համակարգով ստեղծված հաղորդագրության տեքստը վճարման հանձնարարականի հետ, համապատասխանության դեպքում «S.W.I.F.T. Alliance» ծրագրային համակարգում հաստատում է հաղորդագրությունը և ստորագրում է «S.W.I.F.T»  հաղորդագրության վավերացված օրինակի վրա, ապա հաստատում անցած հաղորդագրությունները ուղարկում է համակարգով: Համակարգի ադմինիստրատորը պատասխանատու է համակարգի հետ կապի համար, «S.W.I.F.T. Alliance» ծրագրաապարատային համակարգի և աշխատանքային կայանների անխափան աշխատանքի համար:
ԹԵՄԱ 6.  ԲԱՆԿԵՐԻ  ՎԱՐԿԱՅԻՆ ԳՈՐԾԱՌՆՈՒԹՅՈՒՆՆԵՐԸ

ՎԱՐԿԵՐԻ ԷՈՒԹՅՈՒՆԸ, ԳՈՐԾԱՌՈՒՅԹՆԵՐԸ
Տնտեսական գործառնությունների իրականացման ընթացքում, ձեռնարկությունների ու կազմակերպությունների  շրջանառու միջոցների մի մասը ժամանակավորապես գտնվում է ազատ վիճակում, կամ էլ, որոշ դեպքերում, արտադրության և շրջանառության գործընթացների կազմակերպման առանձնահատկությունների, ինչպես նաև օբյեկտիվ կամ սուբյեկտիվ պատճառների հետ կապված, առաջանում է դրամական միջոցների ժամանակավոր կամ լրացուցիչ պահանջ: Մյուս կողմից, օրինաչափորեն, արտադրական ծախսերի և եկամուտների ու շահույթի ստացման ժամկետների միջև գոյություն ունի որոշակի անհամապատասխանություն, այսինքն՝ արտադրության և շրջանառության գործընթացները, ժամանակի առումով, չեն համապատասխանում: Վարկը այս դեպքում, հնարավորություն է տալիս մի կողմից արդյունավետ կազմակերպել արտադրության ու շրջանառության գործընթացները, իսկ մյուս կողմից հնարավորության շրջանակներում կրճատել արտադրական պարբերաշրջանի տևողությունը: 

Վարկն իրենից ներկայացնում է վարկատուի և վարկառուի միջև փոխհարաբերությունների ամբողջություն, որոնք առաջանում են դրամական միջոցները ժամանակավոր օգտագործման տրամադրելու, դրանք վերադարձնելու և տոկոսները վճարելու դեպքում:

Վարկը լատիներեն ՛՛credere՛՛  բառից է, որը նշանակում է ՛՛հավատալ՛՛,  և անգլերեն ՛՛debt՛՛ բառից, որը նշանակում է ՛՛պարտք՛՛: 

Վարկի  ծագումը  կապված  է  ապրանքափոխանակության ծագման և զարգացման հետ: Վարկը կարևոր լծակ է ինչպես արտադրողական ուժերի և արտադրական հարաբերությունների զարգացման, այնպես էլ համախառն ներքին արդյունքի և ազգային եկամտի ստացման, բաշխման, վերաբաշխման ու վերահսկողության գործում:

Վարկային գործառնությունների կարգավորման առումով առանձնապես կարևորվում է վարկի իրավական բնորոշումը, որը տրվում է վարկային պայմանագրի միջոցով: Համաձայն ՀՀ Քաղաքացիական օրենսգրքի՝ բանկը կամ այլ վարկային կազմակերպությունը  (վարկատուն) վարկային պայմանագրով պարտավորվում են պայմանագրով նախատեսված չափերով և պայմաններով դրամական միջոցներ (վարկ) տրամադրել վարկառուին, իսկ վարկառուն պարտավորվում է վերադարձնել ստացված գումարը  ու վճարել տոկոսներ:  

Վարկի հիմքը վերադարձելիությունն է, փոխատվական տոկոսը (վճարովի լինելը), ժամկետայնությունը և այլն: Վարկի էությունը հետևյալում է՝
· փոխադարձ հարաբերություններ վարկատուի և վարկառուի միջև, 

· արժեքի վերադարձի շարժ,

· վճարային միջոցների շարժ՝ վերադարձելիության սկզբունքով,

· փոխատվական արժեքի շարժ,

· փոխատվական կապիտալի շարժ,

· պաշարների տեղաբաշխում և օգտագործում՝ վերադարձելիության սկզբունքով,

· ընթացիկ փողի տրամադրում՝ ապագա փողի փոխարեն:

Վարկն   ըստ    էության   պարտք է՝ փոխատվություն: Մեկի մոտ փողի կուտակումը և մյուսի մոտ նրա կարիքը հիմք է հանդիսացել վաշխառության առաջացմանը (՛՛վաշխ՛՛ լատիներեն նշանակում է ՛՛տոկոս՛՛): Վարկը, որը տրվում է ցածր տոկոսադրույքով, կոչվում է ՛՛էժան փողեր՚՛՛, իսկ բարձր տոկոսադրույքովը՝ ՛՛թանկ փողեր՛՛: 

Վարկային հարաբերությունների սուբյեկտներն են վարկատուն, ով տրամադրում է վարկը, և վարկառուն, ով վարկ է վերցնում:   
Վարկային գործառնություններն իրենց հերթին բաժանվում են երկու խոշոր խմբի՝
· ակտիվային, երբ բանկը կամ ֆինանսական հաստատությունը տրամադրում է վարկ,
· պասիվային, երբ ֆինանսական կազմակերպությունն ինքն է ներգրավում միջոցներ՝ վճարելիության, ժամկետայնության և վերադարձելիության պայմաններով:

Վարկավորման գործառնություններն իրականացնելիս, բանկը և վարկառուն պարտավոր են խստորեն հետևել, որպեսզի անհրաժեշտ համամասնություններ սահմանվեն վարկային գումարների աճի և արտադրանքի իրացման աճի տեմպերի միջև: 

Շուկայական տնտեսության ժամանակակից փուլում վարկավորման գործառնությունների իրականացման, կազմակերպման և վարկի արդյունավետության բարձրացման գործում սկզբունքային կարևոր նշանակություն ունի բանկի ու վարկ ստացողի միջև կնքված վարկային պայմանագիրը: 

«Վարկ» հասկացությունը չի կարելի նույնացնել «փոխառություն» հասկացության հետ, որն ավելի լայն հասկացություն է, քան վարկը: Փոխառությունը կարող է հանդես գալ ոչ միայն վարկի, այլ նաև ֆակտորինգի, լիզինգի և բանկի ակտիվային այլ գործառնությունների ձևով, որոնց արդյունքում փոխատուն պահանջի իրավունք է ձեռք բերում փոխառուի հանդեպ: Այդ հասկացությունների միջև տարբերություններն առկա են նաև նրանց իրավական բնորոշումներում:

Վարկի և փոխառության իրավական տարբերություններն են`

· փոխառության   պայմանագիրը   կարող   է   լինել   ինչպես    տոկոսով (հատուցելի), այնպես էլ անտոկոս, այն դեպքում, երբ վարկային պայմանագիրը միայն հատուցելի պայմանագիր է,

· ի տարբերություն վարկային պայմանագրի` որպես փոխառության պայմանագրի առարկա կարող են հանդես գալ ոչ միայն դրամական միջոցները, այլ նաև տեսակային հատկանիշներով որոշվող այլ գույք,
· փոխառությամբ տրվող միջոցներն հանդիսանում են փոխատուի սեփականությունը, մինչդեռ վարկով տրվող միջոցներն առավելապես չեն հանդիսանում վարկատուի սեփականություն,

· եթե փոխառությունը չի տրամադրվում որպես ձեռնարկատիրական գործունեություն, ապա փոխառության պայմանագրով որպես փոխատու կարող են հանդես գալ ինչպես իրավաբանական, այնպես էլ ֆիզիկական անձինք, այն դեպքում, երբ վարկատուների շրջանակը զգալիորեն նեղ է. վարկ կարող են տրամադրել միայն բանկերը և այլ վարկային կազմակերպությունները,

· փոխառության պայանագիրը համարվում է կնքված գումար կամ գույք հանձնելու պահից, իսկ վարկային պայմանագիրը` դրանով սահմանված պահից:

Վարկի էությունը բացահայտելու համար հարկ է հավելել երկու կարևոր տարր։ Նախ, վարկը բանկի կամ որևէ այլ արտոնագրված մասնագիտացված կազմակերպության  գործունեության առարկա է, ի տարբերության փոխառության, որը կարող է ցանկացած տիպի  անձանց փոխհարաբերության առարկա հանդիսանալ։ Բացի այդ, վարկը դրամական միջոց չէ, այլ որոշակի բնութագրերով (ժամկետայնություն, իրացվելիություն, ռիսկայնություն և այլն) օժտված տվյալ հաստատության գործունեության  յուրօրինակ արդյունք։ Այստեղ արդեն բացահայտվում է վարկի բուն էությունը՝ ավանդական իմաստով բանկային գործունեության արդյունք լինելու հանգամանքը, ինչի հետևանքով  այն յուրաքանչյուր դեպքում ունի իր որոշակի բնութագիրը և նպատակաուղղված է վարկառուների առանձնահատուկ պահանջարկը բավարարելուն։ Բանկերը վարկերի միջոցով հնարավորություն են տալիս ֆիզիկական և իրավաբանական անձանց, ովքեր ունեն լրացուցիչ դրամական միջոցների կարիք, հոգալու և բավարարելու իրենց կարիքները:
Վարկի գործառույթները: Վարկը կատարում է հետևյալ գործառույթները՝  վերաբաշխման, իրական փողի փոխարինումը վարկային գործառնությունների, կանխիկ և անկանխիկ դրամական շրջանառության մեջ փողի փոխարինման, միջոցների շրջանառության միջնորդական գործընթացի: 

Վերաբաշխման գործառույթն իրականացվում է վարկի միջոցով: Փոխատվական գործարքների միջոցով վարկատուն կարող է փոխառուին տրամադրել ապրանքանյութական արժեքներ, մյուս դեպքում, որը բնորոշ է ժամանակակից վարկավորմանը, դրամական միջոցներ: Անկախ վարկի ձևից՝ վերաբաշխվում է արժեքը: Վերաբաշխման գործառույթին բնորոշ է նաև համախառն ներքին արդյունքի, ազգային եկամտի վերաբաշխումը: Վարկի վերաբաշխման գործառույթն ընդգրկում է նաև ժամանակավոր ազատ միջոցների վերաբաշխումը:

Վարկի մյուս գործառույթը իրական փողի փոխարինումն է վարկային գործառնություններով: Ժամանակակից վարկային հարաբերությունները ենթադրում են այս գործառույթի  կիրառումը՝ ապահովելով բոլոր անհրաժեշտ պայմանները: Փողի փոխանցումը մի հաշվից մյուսին (անկանխիկ դրամական հաշվարկների ժամանակ) ձեռք բերված ապրանքների ու ծառայությունների համար, փոխադարձ պարտքերի հաշվարկը և փոխադարձ հաշվարկների միայն մնացորդի փոխանցումը հնարավորություն են տալիս կրճատել կանխիկ դրամական վճարումները, բարելավել դրամաշրջանառության կառուցվածքը: 

Փոխատվական աժեքի գոյությունը շրջանառության մեջ նշանակում է, որ նա կատարում է ոչ թե փողի փոխարինման գործառույթ, այլ շրջանառության մեջ  ժամանակավոր փողի փոխարինման գործառույթ: Փոխատվական արժեքը, որը ստացել է վարկառուն, շրջանառության մեջ սկսում է կատարել փողին բնորոշ գործառույթներ:  

Վարկը նաև կանխիկ և անկանխիկ դրամական հաշվարկները փոխարինում է փողին փոխարինող այլ գործառույթներով: 

 Վարկը կապված է ձեռնարկությունների արտադրական ֆոնդերի, կապիտալի շրջանառության հետ: Հետևապես, այն կատարում է նաև միջոցների շրջանառության միջնորդական գործընթացի գործառույթը:
ՎԱՐԿԱՎՈՐՄԱՆ ՀԻՄՆԱԿԱՆ ՍԿԶԲՈՒՆՔՆԵՐԸ  ԵՎ ՄԵԹՈԴՆԵՐԸ
 Վարկավորման գործընթացն իրականացվում է որոշակի սկզբունքների պահպանմամբ, որոնք ունեն առանցքային նշանակություն վարկավորման համակարգում և միաժամանակ արտացոլում են վարկի էությունը: Վարկավորման հիմնական սկզբունքներն են՝ վերադարձելիությունը, վճարելիությունը, ժամկետայնությունը, նպատակայնությունը և ապահովվածությունը, տարբերակվածությունը և կառավարելիությունը:   Վարկավորման սկզբունքները սովորաբար ամբողջությամբ կամ մասամբ ամրագրվում են օրենսդրությամբ:
Վերադարձելիությունը նշանակում է, որ տրամադրված փոխառու միջոցները պետք է վերադարձվեն վարկային պայմանագրով սահմանված ժամկետներում: Այս սկզբունքի պահպանման հնարավորությունը գնահատելու համար կարևոր է որոշել վարկառուի՝ վարկը մարելու և տոկոսները վճարելու ունակությունը: 

Վճարելիության  սկզբունքը ենթադրում է, որ վարկառուն փոխառությամբ վերցրած գումարի ժամանակավոր օգտագործման համար բանկին պետք է կատարի որոշակի վճարումներ (հատուցումներ): Այս սկզբունքը գործնականում իրականացվում է տոկոսի սահմանման ձևով, որը վճարվում է վարկային պայմանագրով նախատեսված չափով և ժամկետներում: Բանկը վաճառում է փողը վարկի տեսքով, որի գինը վարկի տոկոսադրույքն է:  Վարկի տոկոսադրույքն արտացոլում է վարկային պայմանագրի   հատուցելիությունը:   Վարկային   պայմանագրում   պետք   է հստակ սահմանվեն տոկոսների չափը և հաշվարկման կարգը:

Ժամկետայնության սկզբունքը նշանակում է, որ վարկերը տրամադրվում են որոշակի ժամկետով, որի ընթացքում վարկառուն կարող է օգտվել դրանից և այդ ժամկետը լրանալիս պետք է վարկը վերադարձնի: Գործնականում վարկային պայմանագրերով սահմանվում են վարկի հիմնական գումարի և դրա դիմաց հաշվարկված տոկոսների վճարման  ժամկետները,  որոնք  խախտելու  դեպքում  վարկատու բանկերը վարկառուներից    գանձում    են    պայմանագրով  սահմանված  տույժ կամ տուգանք: 

 Նպատակային վարկավորման ժամանակ վարկը տրամադրվում է կոնկրետ նպատակով օգտագործելու համար, որը ներկայացվում է վարկառուի կողմից: Վարկառուն պարտավոր է ստացված փոխառու ֆինանսական միջոցներն օգտագործել այն նպատակի իրագործման համար, որը նշված է վարկային պայմանագրով:
Վարկի  ապահովվածությունը  լայն  իմաստով  հասկացվում  է  որպես վարկատուի կողմից ձեռնարկվող համալիր միջոցառումներ կամ վարկառուի կողմից տրամադրված երաշխիքների ամբողջություն, որոնք ուղղված են վարկը մարելու և հաշվարկված տոկոսները վճարելու պարտավորությունները մասամբ կամ ամբողջությամբ չկատարելու ռիսկի նվազեցմանը: Բանկը պետք է ունենա վարկը մարելու երկրորդ աղբյուրը, եթե ֆինանսական վիճակի վատթարացման կամ այլ պատճառով վարկառուն չի կարողանում կամ չի ցանկանում կատարել վարկային պայմանագրով  ստանձնած պարտավորությունները: Դա կարող է հանդես գալ գույքի գրավի, երաշխիքի կամ այլ անձի երաշխավորության ձևով: Վարկի ապահովվածության պայմանագիրը կնքվում է վարկային պայմանագրի հետ միաժամանակ և հանդիսանում է դրա անբաժանելի մասը: Պարտավորությունների կատարման ապահովման եղանակի տակ հասկացվում են հատուկ միջոցառումներ, որոնք խթանում են պարտապանի  (փոխառուի) կողմից պարտավորությունների պատշաճ կատարումը` պարտատիրոջ պահանջների  բավարարման լրացուցիչ երաշխիքներ սահմանելու միջոցով:  Վարկառուի կողմից իր պարտավորությունների պատշաճ կատարման ապահովման համար բանկերը կարող են կիրառել պարտավորությունների կատարման ապահովման եղանակներ` տույժ և տուգանք, գրավ, պարտապանի գույքի պահում, երաշխավորություն, երաշխիք, նախավճար, օրենքով կամ պայմանագրով նախատեսված այլ եղանակներ: Գրավի կամ երաշխիքի առկայությունը վարկառուին չի ազատում իր ամբողջական գույքով պատասխանատվություն կրելուց:

Տարբերակվածության սկզբունքը նշանակում է, որ բանկերը հաճախորդների նկատմամբ ցուցաբերում են ոչ միատեսակ մոտեցում վարկերի տրամադրման հարցում: Հաճախորդների տարբերակումը կատարվում է մինչև վարկային պայմանագիր կնքելը՝ նրանց վարկունակության ցուցանիշների գնահատման հիման վրա: 
Կառավարելիությունը ենթադրում է բանկի վարկային ստորաբաժանման կողմից վարկավորման ողջ գործընթացի վերահսկում (մոնիտորինգ):

Վարկավորման համակարգում կարևորվում են նաև վարկավորման մեթոդները՝ վարկավորման սկզբունքներին համապատասխան վարկի տրամադրման ձևերը: Բանկերը կարող են վարկեր տրամադրել երկու մեթոդով: 
Առաջին մեթոդի դեպքում հաճախորդին վարկի տրամադրման հարցը յուրաքանչյուր անգամ որոշվում է անհատական կերպով՝ վարկառուի դիմումի հիման վրա, իսկ վարկը տրամադրվում է որոշակի պահանջմունքների բավարարման համար և կոնկրետ ժամկետով: Այս մեթոդը անվանում են նաև ըստ մնացորդի վարկավորման մեթոդ: 

Երկրորդ   մեթոդի   դեպքում   վարկերը   տրամադրվում  են վարկային գծերի բացման կամ հաճախորդի հաշիվների վարկավորման (օվերդրաֆտի) ձևով: Այս դեպքում վարկը տրամադրվում է բանկի կողմից վարկառուի համար նախապես որոշված դրամական միջոցների սահմանաչափերի շրջանակներում: Այս մեթոդը անվանում են նաև ըստ շրջանառության վարկավորման մեթոդ: 
Վարկային գիծն իրենից ներկայացնում է վարկառու-հաճախորդի հանդեպ բանկի՝ իրավաբանորեն ձևակերպված պարտավորությունը՝ որոշակի ժամանակաշրջանի ընթացքում նրան տրամադրել վարկեր նախատեսված առավելագույն գումարի սահմաններում: Բանկերը վարկային գիծը բացում են երկարատև ֆինանսական կայունություն և բարի համբավ ունեցող հաճախորդների համար: Վարկային գիծը վարկառուին հնարավորություն է տալիս ներգրավել միջոցներ ցանկացած պահին՝ իր գործարքները կատարելու համար, խնայել նոր վարկային համաձայնագրերի հետ կապված լրացուցիչ ծախսերը և ժամանակը: Վարկային գծերը սովորաբար օգտագործվում են խոշոր կազմակերպությունների       կողմից՝       ապագա      պարտավորությունները ֆինանսավորելու և դրամական միջոցների պակասը լրացնելու համար: Տարբերում են նորացվող (ռևոլվերային) և չնորացվող վարկային գծեր: Առաջին դեպքում վարկային պայմանագրի ամբողջ ժամանակահատվածում սահմանված վարկային գծի գումարը տրամադրվում և մարվում է ինքնաբերաբար, իսկ երկրորդ դեպքում վարկը տրամադրվելուց և մարվելուց հետո բանկ-հաճախորդ հարաբերությունները ավարտվում են: Վարկային գիծը կարող է լինել նաև նպատակային (շրջանակային), եթե նա բանկի կողմից` հաճախորդի մատակարարումների վճարման համար մեկ պայմանագրի շրջանակներում է, որն իրացվում է մեկ տարվա ընթացքում:

Բանկային հաշվի վարկավորումը (օվերդրաֆտը) բանկի հաճախորդին կարճաժամկետ  վարկ տրամադրելու հատուկ ձև է, երբ համալրվում է հաճախորդի հաշիվը:  Համաձայն ՀՀ Քաղաքացիական օրենսգրքի` այն դեպքերում, երբ բանկային հաշվի պայմանագրին համապատասխան բանկը վճարում է հաշվից, չնայած դրանում դրամական միջոցների ոչ բավարար լինելուն, նա նման վճար կատարելու օրվանից համարվում է հաճախորդին համապատասխան գումարով վարկ տրամադրած: Օվերդրաֆտը տրամադրվում է առավել հուսալի հաճախորդներին, բանկային հաշվի պայմանագրին համաձայն, որտեղ սահմանվում են օվերդրաֆտի առավելագույն գումարը, տրամադրման պայմանները, մարման կարգը: Պարտքի մարմանն են ուղղվում հաճախորդի ընթացիկ հաշվին մուտքագրվող բոլոր գումարները, ուստի վարկի ծավալը փոփոխվում է միջոցների մուտքագրմանը զուգընթաց: Ըստ այդմ` օվերդրաֆտը տարբերվում է սովորական վարկերից: Տոկոսները գանձվում են փոխառության մնացորդից՝ առկա կամ համաձայնեցված տոկոսադրուքով:
ՎԱՐԿԵՐԻ ԴԱՍԱԿԱՐԳՈՒՄԸ
Բանկի վարկային պորտֆելի ձևավորման և դրա արդյունավետ կառավարման, վարկային ռիսկի դիվերսիֆիկացիայի մակարդակի գնահատման, ինչպես նաև վարկային գործունեության ռիսկայնության  աստիճանի վերաբերյալ ճիշտ պատկերացում կազմելու նպատակով կարևոր նշանակություն ունի վարկերի դասակարգումը ըստ տարբեր հատկանիշների:

Վարկերը կարելի է դասակարգել ըստ վարկի նշանակության, վարկառուների կազմակերպաիրավական և այլ ձևերի, վարկային ռիսկի դասի, տնտեսության ճյուղի, վարկավորման օբյեկտի, ժամկետայնության, ապահովվածության, վարկի արժույթի, տոկոսադրույքների տեսակների, վարկի մարման, տոկոսների հաշվարկման եղանակների, վարկի չափերի և այլ չափանիշների:

· Ըստ վարկառուների խմբերի՝ միջբանկային վարկեր, վարկեր այլ ֆինանսավարկային հաստատություններին, կառավարությանը, առևտրային կազմակերպություններին, ոչ առևտրային կազմակերպություններին, անհատ ձեռնարկատերերին, ֆիզիկական անձանց:

· Ըստ     վարկառուի    ռեզիդենտության՝     ռեզիդենտներին     և       ոչ  ռեզիդենտներին:
   Վարկերի դասակարգումն ըստ ռեզիդենտության հատկանիշի կարևոր է երկրի վճարային հաշվեկշռի, մասնավորապես, ընթացիկ հաշվի և կապիալի շարժի հետ կապված գործարքներ իրականացնելիս, քանի որ վարկը, կախված մարման ժամկետից, կարող է դասվել ընթացիկ հաշվի կամ կապիտալի շարժի հետ կապված գործարքների թվին: Բանկի կողմից իրականացվող վարկային մոնիտորինգի հնարավորությունները կարող են տարբեր լինել ռեզիդենտ և ոչ ռեզիդենտ վարկառուների համար:

· Ըստ վարկի օգտագործման նպատակի՝ նպատակային  (սպառողական, արտադրական ֆոնդերի ավելացման և վերակառուցման, սեզոնային, ժամանակավոր ֆինանսական դժվարությունների հաղթահարման, ներմուծման, արտահանման և այլն) և  ոչ նպատակային:
Վարկերի դասակարգումն ըստ նպատակի կարևորվում է օրենսդրության պահանջների պահպանման տեսանկյունից: Նպատակային վարկավորման դեպքում վարկառուն պարտավոր է ոչ միայն ֆինանսական միջոցներն օգտագործել վարկային պայմանագրով նախատեսված նպատակի կամ նպատակների իրագործման համար, այլ նաև ապահովել վարկի գումարի նպատակային օգտագործման նկատմամբ վարկատու բանկի վերահսկողության հնարավորությունը: Նպատակային վարկերից լայն տարածում են ստացել սպառողական վարկերը, որոնք տրամադրվում են ոչ թե ձեռնարկատիրական գործունեություն իրականացնելու, այլ սպառման նպատակներով: Դրանք  բնակչությանը տրամադրվող տարբեր տեսակի և օգտագործման տարբեր ուղղություններ ունեցող վարկեր են, որոնք սովորաբար տրամադրվում են անհետաձգելի կարիքների բավարարման համար: Սպառողական վարկերը բաժանվում են 2 խմբի` ներդրումային բնույթի (բնակարանային պայմանների բարելավում և օժանդակ տնային տնտեսության ստեղծում, այգեգործական տնակների շինարարություն և այլն) և ընթացիկ սպառողական կարիքների համար: Ձեռնարկատիրական նպատակով տրամադրվող վարկերը տրամադրվում են տնտեսության տարբեր ճյուղերին, մասնավորապես,   հիմնական  ու շրջանառու   միջոցների  ձեռքբերման   ու ընդլայնման համար:

· Ըստ միջոցների ներդրման ուղղության՝  ընթացիկ կարիքների համար և ներդրումային:

· Ըստ վարկավորման օբյեկտի` տնտեսական մեկ գործարքի համար և տնտեսական գործարքների ամբողջականության համար:

· Ըստ մարման ժամկետի՝  ցպահանջ (օնկոլային) և  ժամկետային (կարճաժամկետ, միջնաժամկետ, երկարաժամկետ):

Վարկերի մարման ժամկետների որոշման վրա էականորեն ազդում են բանկերի կողմից ներգրավված միջոցների ժամկետները: Ըստ գումարների և ժամկետների ներգրավված ու տեղաբաշխված միջոցների անհավասարակշռված կառավարումը հաճախ առևտրային բանկին կանգնեցնում է իրացվելիության հիմնախնդրի և, որպես հետևանք, անվճարունակության առջև: Ցպահանջ է համարվում այն կարճաժամկետ վարկը, որի մարման ժամկետը վարկային պայմանագրով չի ամրագրվում: Նման վարկը ենթակա է մարման վարկատուի առաջին իսկ պահանջով (սովորաբար, 2-7 օր առաջ ծանուցումով): Վարկառուն նունպես կարող է իր հայեցողությամբ վարկը մարել ցանկացած ժամանակ: Ցպահանջ վարկերը չեն սահմանափակում դրանց վաղաժամկետ մարման հնարավորությունները, հետևապես դրանք կարող են ծառայել որպես ֆինանսական գործիք բանկի իրացվելիության արդյունավետ կառավարման համար:

Ժամկետային վարկերի խմբավորումը կարճաժամկետ, միջնաժամկետ և եկարաժամկետ վարկերի՝ միասնական չէ և զգալիորեն տարբերվում է՝ ելնելով տվյալ երկրի ընդհանուր տնտեսական վիճակից, ֆինանսական շուկայի զարգացվածության աստիճանից ու այլ գործոններից:

· Ըստ ապահովվածության առկայության և բնույթի՝ բլանկային (չապահովված) և  ապահովված (գրավով, երաշխիքով, երաշխավորությամբ, ապահովագրական պոլիսներով և այլն):

Ուղղակի ապահովվածությունը բովանդակում է կոնկրետ նյութական օբյեկտի հաշվով տրված փոխատվությունները` կոնկրետ տեսակի ապրանքանյութական միջոցներ գնելու համար:  Անուղղակի ապահովվածություն կարող է ունենալ այն փոխատվությունը, որը տրված է վճարային շրջանառության ճեղքվածքը մարելու համար: Վարկի լրիվ ապահովվածությունը տեղի ունի այն դեպքում, երբ ապահովման չափը հավասար կամ բարձր է տրված վարկից: Ոչ լրիվ ապահովվածությունը ծագում է այն ժամանակ, երբ նրա արժեքը փոքր է վարկի չափից: 

Ապահովված վարկերն ըստ ապահովության բնույթի լինում են՝ գրավով, այդ թվում՝ լոմբարդային, հիփոթեքային, երաշխիքով և երաշխավորությամբ, ապահովագրական պոլիսներով ապահովված, ինչպես նաև ապահովագրված վարկեր: Լոմբարդային վարկը հեշտ իրացվող շարժական գույքի գրավի դիմաց տրամադրվող կարճաժամկետ վարկն է: Որպես գրավ ծառայում են թանկարժեք մետաղները և ապրանքները: Գրավի արժեքը սովորաբար գերազանցում է վարկի մեծությունը: Փոխառուն պահպանում է պարտատիրոջ մոտ գրավ դրված գույքի նկատմամբ սեփականության իրավունքը: Եթե վարկը ժամանակին չի մարվում, ապա սեփականության իրավունքն անցնում է պարտատիրոջը, որն իրացնում է գույքը և ստացված հասույթից պահում գրավի գումարը՝ հաշվեգրված տոկոսների հետ միասին: Լոմբարդային վարկերը զգալի տեսակարար կշիռ ունեն նաև ներկայիս բանկերի վարկային պորտֆելում: Լոմբարդային վարկի ժամանակակից ձևը բանկում դեպոնացված արժեթղթերի գրավի դիմաց տրված բանկային վարկն է: Որպես գրավ սովորաբար ընդունվում են պետական արժեթղթերը և ֆոնդային բորսայում գնանշվող արժեթղթերը, որոնք վարկավորման ընթացքում հանձնվում են բանկին: Հիփոթեքային վարկերը երկարաժամկետ փոխատվություններ են, որոնք սովորաբար տրամադրվում են  անշարժ գույքի՝ հողի և արտադրական ու բնակարանային նշանակության կառույցների գրավադրման դիմաց: Դրանք տրվում են հող, շենքեր (տներ) ձեռք բերելու կամ տներ կառուցելու համար և հետ են վերադարձվում երկարատև ժամանակաշրջանից հետո: Որպես գրավ կարող է ծառայել նաև գնվող կամ կառուցվող անշարժ գույքը: Հիփոթեքի պայմանագրով կարող են գրավ դրվել միայն քաղաքացիների և իրավաբանական անձանց սեփականությանը պատկանող գույքը: Համաձայն ՀՀ Քաղաքացիական օրենսգրքի` հիփոթեք է համարվում անշարժ գույքի գրավը, ինչպես նաև հողամասի կառուցապատման իրավունքի և կառուցվող բազմաբնակարան կամ ստորաբաժանված շենքից անշարժ գույք գնելու իրավունքի գրավը: Հիփոթեքային վարկերի տրամադրման համար կնքվում է հիփոթեքի պայմանագիր, որը, համաձայն օրենսդրության, վավերացվում է նոտարի կողմից և ենթակա պետական գրանցման:

· Ըստ ռիսկի աստիճանի` ստանդարտ, հսկվող, ոչ ստանդարտ, կասածելի և անհուսալի:

· Ըստ ռիսկի կշիռների`ռիսկի տարբեր կշիռ ունեցող /օրինակ, 0%, 10%, 20%, 50%, 100%/:

Ըստ վարկային ռիսկի վարկերի դասակարգումը ստանդարտ, հսկվող, ոչ ստանդարտ, կասկածելի և անհուսալի վարկերի իրականացվում է համաձայն ՀՀ ԿԲ կողմից հաստատված «ՀՀ տարածքում գործող բանկերի վարկերի և դեբիտորական պարտքերի դասակարգման և հնարավոր կորուստների պահուստների ձևավորման» կարգի: Վարկերի նման դասակարգումը հիմնված է օբյեկտիվ (վարկի աշխատող լինելու հանգամանքի) և սուբյեկտիվ չափանիշների վրա: Դրա հիմնական նպատակներից է բանկային գործունեությունը կարգավորող տնտեսական նորմատիվների հաշվարկման համար օգտագործվող բանկի ընդհանուր կապիտալի և ակտիվների մեծության վերաբերյալ արժանահավատ տեղեկատվության ստացումը, այսինքն` բանկերի հաշվեկշիռը «մաքրելը» վատորակ ակտիվներից, հաշվեկշռի վերաբերյալ իրական պատկերացում ձևավորելը: Տարբեր երկրներում հաճախ տարբերվում են ոչ միայն վարկերի դասերի թիվը, դրանց անվանումները, այլև առանձին դասերի գծով հնարավոր կորուստների ծածկման պահուստին ուղղվող մասհանումների տոկոսները: Օրինակ, ՌԴ օրենսդրությամբ տարբերակվում են ռիսկի 4 աստիճաններ` նվազագույն, բարձրացված, սահմանային և ոչ ստանդարտ, ԱՄՆ-ում` վարկերի 3 խմբեր` բարձրացված ռիսկով, կասկածելի և վնասաբեր:

· Ըստ տրամադրման ձևի՝ կանխիկ, անկանխիկ, մուրհակային (վարկառուի մուրհակների ակցեպտավորման միջոցով), վերաֆինանսավորված,  վերաձևակերպված, նոր տրամադրած:

· Ըստ մարման ժամկետի պահպանման՝  ժամկետային, երկարաձգված, վերանայված պայմաններով, ժամկետանց:

Բանկերի գործունեությունը կարգավորող պետական մարմինը հատուկ ուշադրություն է դարձնում վերանայված պայմաններով վարկերի վրա: Վերանայված պայմաններով վարկերը այն վարկերն են, որոնք պայմանագրի համաձայն վերաֆինանսավորվել են կամ որոնց մարման ժամկետները կամ այլ պայմանները վերանայվել (վերաձևակերպվել) են, գումարները փոխանցվել են նոր կնքված վարկային պայմանագրերով վարկերին կամ էլ պայմանները վերանայվել են վարկառուի համար առավել նպաստավոր ուղղությամբ, որը պայմանավորված է նրա վատ ֆինանսական դրությամբ: Առևտրային բանկերը երբեմն այդ քայլին դիմում են իրենց վարկային պորտֆելի որակը արհեստականորեն բարելավելու նպատակով:

· Ըստ վարկի արժույթի՝ վարկատուի երկրի արժույթով, վարկառուի երկրի     արժույթով,     երրորդ    երկրի    արժույթով,      պայմանական արժութային միավորներով (փոխառության հատուկ իրավունքներ):

Վարկերը սովորաբար տրամադրվում են տվյալ երկրի արժույթով, ազատ փոխարկելի արտարժույթով կամ պայմանական արժութային միավորով (փոխառության հատուկ իրավունքներ): Վերջին երկու արժույթներով տրամադրված վարկերն ապահովում են մեծ կայունություն` տվյալ երկրի ազգային արժույթով տրամադրված վարկերի հանդեպ: ՀՀ տարածքում գործող բանկերը բանկային գործունեության լիցենզիայի հիման վրա կարող են վարկեր տրամադրել ինչպես ՀՀ դրամով, այնպես էլ արտարժույթով:

· Ըստ   տրամադրման    տեխնիկայի՝     միանվագ     (մեկ   գումարով) տրամադրվող վարկ, բացված վարկային գիծ, վերականգնվող, նորացվող,  օվերդրաֆտ (հաշվի վարկավորում), վարկային քարտ, պահեստային  (երաշխիքային կամ Stand-by), միասնական հաշվով (կոնտոկորենտային):

Միասնական հաշվով (կոնտոկորենտային) վարկը վարկի դասական ձև է, որը տրամադրելիս բանկը կազմակերպության համար բացում է միասնական հաշվարկային (կոնտոկորենտային) հաշիվ, որում հաշվառվում են հաճախորդի վարկային և հաշվարկային գործառնությունները, բոլոր մուտքերը և վճարումները: Կոնտոկորենտային հաշվից փոխառուն վարկից օգտվում է վարկային պայմանագրով որոշված սահմանաքանակի շրջանակներում և այդ հաշվին է մուտքագրում իր մոտ ազատված բոլոր միջոցները: Վարկի գումարը չի կարող գերազանցել նախապես սահմանված հաշվի առավելագույն բացասական մնացորդը: Հաճախորդի կոնտոկորենտային հաշվով վճարումների և մուտքերի մնացորդի որոշումը կատարվում է պայմանագրով սահմանված ժամանակահատվածներում` վարկի վճարումների հաշվարկների հետ միասին: Կոնտոկորենտային  վարկի սկզբունքային տարբերությունը օվերդրաֆտից այն է, որ օվերդրաֆտի պայմանագիրը յուրաքանչյուր անգամ կնքվում է նորից` ընդգրկելով վարկ տրամադրելու մասին միայն մեկ համաձայնագիր, այն դեպքում, երբ կոնտոկորենտի մասին պայմանագիրը ենթադրում է վարկային համաձայնագրերի ինքնաբերաբար երկարաձգում կոնտոկորենտային ամբողջ ժամանակաշրջանում:

Վերջին ժամանակներս լայն տարածում է ստացել վարկերի տրամադրումը վարկային քարտերի միջոցով: Յուրաքանչյուր վարկային քարտի գծով սահմանվում է վճարումների առավելագույն գումար՝ վարկավորման սահմանաքանակ, որը կարող է պարբերաբար վերանայվել: Վարկը տրամադրվում է քարտի տիրոջ կողմից մանրածախ առևտրի ցանցից և սպասարկման ոլորտի ձեռնարկություններից ձեռք բերված ապրանքների ու ծառայությունների դիմաց վճարումներ կատարելու միջոցով: 

· Ըստ   տնեսության    ճյուղերի՝    տնտեսության   տարբեր   ճյուղերի (գյուղատնտեսության, արդյունաբերության, տրանսպորտի և այլն):

· Ըստ տոկոսադրույքների տեսակների՝ հաստատուն տոկոսադրույքով, փոփոխվող տոկոսադրույքով, խառը տոկոսադրույքով:

Վարկի տեսակ է հաստատագրված տոկոսադրույքով, իսկ ավելի հաճախ` փոփոխական տոկոսադույքով վարկը`  հաշվի առնելով փոխատվության երկարաժամկետ լինելը:

· Ըստ տոկոսադրույքների հաշվարկման եղանակների՝ տարեկան տոկոսադրույքով, պարզ տոկոսադրույքով, բարդ տոկոսադրույքով, զեղչադրույքով:

· Ըստ վարկի հատուցման` շուկայական տոկոսադրույքով, բարձրացված տոկոսադրույքով, նպաստային տոկոսադրույքով,

· Ըստ մարման կարգի՝ միանվագ (մեկ գումարով) մարվող, տարաժամկետ վճարումներով:

· Ըստ վարկատուների թվի` մեկ վարկատուից ստացված, երկու և ավելի բանկերից ստացված (հավաքական):

Միջազգային բանկային պրակտիկայում կիրառվող վարկավորման ձևերից է 2 կամ ավելի բանկերի (բանկային կոնսորցիումի) կողմից մեկ անձին փոխատվության տրամադրումը (կոնսորցիոնալ կամ հավաքական վարկ): Մասնակից բանկերից մեկը կատարում է կառավարչի և վճարման գործակալի գործառույթները: Նման վարկերը տրամադրվում են խոշոր ծրագրերի իրագործման նպատակով, երբ նրանցից յուրաքանչյուրն առանձին վերցրած չունի անհրաժեշտ չափի  ազատ ռեսուրսներ կամ պահանջվող ծավալով և առաջարկվող ապահովվածությամբ վարկ տրամադրելիս կարող է խախտել սահմանված նորմատիվը: Հաճախորդների (փոխառուների) համար բանկային կոնսորցիումի հետ համագործակցությունը հեշտացնոմ է վարկի  երկարաձգումը, իսկ մասնակից բանկերի համար փոքրացնում է մեկ փոխառուի գծով ռիսկի մեծությունը:


· Ըստ վարկի չափերի՝  խոշոր, միջին և փոքր:

Ըստ չափերի վարկերի դասակարգման  միասնական չափանիշ գոյություն չունի, քանի որ վերջինս կախված է մի շարք հանգամանքներից, այդ թվում` տվյալ երկրի բակային համակարգի կապիտալացման մակարդակից, վարկային միջոցների նկատմաբ ներկայացվող  պահանջների ծավալից ու կառուցվածքից: Համաշխարհային և հայրենական բանկային պրակտիկայում կիրառվում է «խոշոր» վարկ հասկացությունը: ՀՀ ԿԲ բանկերի կողմից ներկայացվող հաշվետվությունների ձևերի կազմում սահմանել է   նաև «խոշոր» փոխառուների վերաբերյալ  հաշվետվությունը,  ըստ որի, այդպիսիք են համարվում  այն անձը և նրա հետ փոխկապացված անձինք, որոնց պարտավորությունների հանրագումարը բանկի նկատմամբ, դրանց դիմաց հաշվեգրված տոկոսները և սացվելիք այլ գումարները գերազանցում են բանկի հաշվետու ամսվա միջին օրական նորմատիվային ընդհանուր կապիտալի 5 տոկոսը:

· Ըստ վճարելիության սկզբունքի` վճարվի և անվճար, թանկ (տոկոսավճարը բարձր է շուկայական մակարդակից) և էժան (տոկոսավճարը ցածր է շուկայական մակարդակից) վարկեր:

· Ըստ վարկառուի նպատակային պահանջմունքների և նրա բնույթի՝   առանձնացնում   են   վարկի   երկու  ձև՝  արտադրական   և սպառողական վարկեր:

· Կախված  վարկի  փոխատվական   արժեքից՝   նպատակահարմար   է  տարբերակել վարկի հետևյալ ձևերը՝ ապրանքային վարկ, դրամական վարկ, խառը վարկ (ապրանքադրամական ձև):

Վարկի ապրանքային ձև - այս ձևը պատմականորեն նախորդել է նրա դրամական ձևին: Ժամանակակից գործնական կյանքում վարկի ապրանքային ձևը չի հանդիսանում հիմնական ձև: Վարկի ապրանքային ձևն օգտագործվում է ինչպես ապրանքների վաճառքի ժամանակ նրանց արժեքի վճարման հետաձգումով, այնպես էլ աշխատանքի միջոցների  (տնտեսական ձևը` հիմնական միջոցներ) վարձակալման կարգով, և անմիջապես արտաքին տնտեսական կապերի ժամանակ, երբ երկու պետությունների միջև առևտուրը կատարվում է բարտերային (բնեղեն, ապրանքափոխանակության) ձևով, այսինքն` ապրանքների համարժեքության հիման վրա:

Վարկի դրամական ձև - այս ձևը առավել տարածված է շուկայական տնտեսության պայմաններում: Դա պայմանավորված է նրանով, որ փողը հանդիսանալով բոլոր ապրանքների համընդհանուր համարժեքը` ապրանքային արժեքի փոխանակության ժամանակ բազմակողմանի շրջանառության միջոցի և վճարման միջոցի գործառույթ է կատարում: Վարկի դրամական ձևն ակտիվ կարգով օգտագործվում է ինչպես պետության, տնտեսավարող սուբյեկտների, այնպես էլ քաղաքացիների կողմից, ինչպես երկրի ներսում, այնպես էլ արտաքին տնտեսական շրջանառությունում, այսինքն` ապրանքներ արտահանելիս և ներմուծելիս:  Վարկի արտոնյալ ձևը ժամանակակից շուկայական պայմաններում դրամական ձևն է:

Վարկի խառը ձևը -  այն հանդիսանում է վարկի ապրանքադրամական ձևը, որն առաջանում է այն դեպքում, երբ վարկը գործում է միաժամանակ և ապրանքային, և դրամական ձևով: Եթե վարկը տրվել է ապրանքի ձևով, իսկ վերադարձվել է փողով կամ ընդհակառակը, ապա այն համարվում է վարկի խառը ձև: 

· Կախված այն հատկանիշից, թե վարկային գործարքում ով է վարկատուն, տարբերում են վարկի հետևյալ ձևերը՝  բանկային վարկ, առևտրային վարկ, պետական վարկ, միջազգային վարկ, քաղաքացիական  (մասնավոր, անհատական) վարկ:

Վարկի  բանկային  ձևն առավել տարածված ձևն է, քանզի բանկերն են ամենից հաճախ տրամադրում վարկ իրավաբանական և ֆիզիկական անձանց: Նրանք փոխատվություն են տալիս սուբյեկտներին` ժամանակավոր ֆինանսական պաշարների կարիք առաջանալու դեպքում: 

Վարկի առևտրային (տնտեսական) ձևի  դեպքում որպես վարկատուներ հանդես են գալիս տնտեսական կազմակերպությունները: Տվյալ ձևը պայմանականորեն անվանում են առևտրային  վարկ, երբեմն մուրհակային վարկ, քանի որ նրա հիմքում ընկած է ձեռնարկություն-վաճառողի կողմից ապրանքի արժեքի վճարման հետաձգում և ձեռնարկություն-գնորդին վարկի տրամադրում մուրհակի միջոցով՝  որպես պարտքային պարտավորություն, գնված ապրանքի արժեքի վճարումը կատարելով որոշակի ժամկետից հետո: Ժամանակակից շուկայական տնտեսությունում ձեռնարկությունները մեկը մյուսին տրամադրում են ոչ միայն ապրանքային, այլև դրամական վարկ: Բանկերը այլևս մենաշնորհային միավորումներ չեն վարկային գործառնություններում: 
Վարկի պետական ձևն առաջանում է այն դեպքում, երբ պետությունը որպես վարկատու պետբյուջեի միջոցների հաշվին վարկ է տրամադրում տարբեր սուբյեկտներին: Հարկ է տարբերել պետական վարկը պետական փոխառությունից, որտեղ պետությունը տեղաբաշխելով իր պարտավորությունները, հանդես է գալիս փոխառուի դերում: Պետական վարկը հանդես է գալիս միջազգային տնտեսական հարաբերությունների ոլորտում, որն էլ ըստ էության դառնում է վարկի միջազգային ձև:
Վարկի միջազգային ձևի դեպքում վարկային գործարքի մասնակիցների կազմը չի փոխվում: Վարկային հարաբերությունների մեջ են մտնում միևնույն սուբյեկտները՝ բանկերը, ձեռնարկությունները, պետությունը, բնակչությունը: Վարկի այս ձևի առանձնահատկությունը մասնակիցներից մեկի պատկանելիությունն է որևէ  այլ երկրի, այսինքն` այլ երկրի սուբյեկտ է:
Վարկի քաղաքացիական ձևի դեպքում որպես վարկատու հանդես են գալիս առանձին քաղաքացիներ, անհատներ:  Վարկի այս ձևը հաճախ անվանում են վարկի մասնավոր (անհատական) ձև:

Կիրառվում են նաև վարկի այլ ձևեր` ուղղակի և անուղղակի, բացահայտ և թաքնված, հին և նոր, հիմնական և լրացուցիչ, զարգացող և ոչ զարգացող:

Վարկի ուղղակի և անուղղակի ձև - ուղղակի ձևը արտացոլում է փոխատվության տալը անմիջականորեն նրա օգտագործողին` առանց միջնորդ օղակների: Վարկի անուղղակի ձևը ծագում է, երբ փոխատվությունը վերցվում է` այլ սուբյեկտներին վարկավորելու համար: Բանկային վարկի անուղղակի սպառողը հանդիսանում են քաղաքացիները, որոնք փոխատվություն են ձևակերպում առևտրային կազմակերպությունից` ապրանքները վարկով (ապառիկ) գնելու համար:
Վարկի բացահայտ և թաքնված ձևեր – նախօրոք նախատեսված նպատակով տրամադրված վարկը ներկայացնում է վերջինիս  բացահայտ ձևը,  իսկ եթե փոխատվությունը օգտագործվել է այլ նպատակով, որը նախատեսված չի եղել վարկային պայմանագրով, ներկայացնում է թաքնված ձևը: 

Վարկի հին և նոր ձևեր – վարկի հին ձևը հանդես է եկել վարկային հարաբերությունների ծագման շեմին և ներկայացնում է վաշխառուական ձևը, իսկ վարկի նոր ձևը լիզինգն է:

Վարկերի տեսակների բազմազանությունը կախված է այս կամ այն երկրից և կարող է փոփոխվել ժամանակի ընթացքում:

ՎԱՐԿԱՅԻՆ ՔԱՂԱՔԱԿԱՆՈՒԹՅՈՒՆԸ

Ցանկացած բանկի հաջողության կարևորագույն նախադրյալներից է հիմնավորված և խելամիտ վարկային քաղաքականության մշակումն ու դրա հետևողական իրագործումը: 

Վարկային քաղաքականությունը  բանկի կողմից հաստատված և գործադիր մարմիններին, ստորաբաժանումների ղեկավարներին ու համապատասխան  աշխատակիցներին առաջադրվող հրահանգների համալիր է, գործունեության ուղեցույց, որը նպատակաուղղված է բանկի վարկային պորտֆելի կառավարման արդյունավետության բարձրացմանը: Այն ներառում է բանկի կողմից վարկերի ստացման և տրամադրման գործընթացների ռազմավարությունն ու մարտավարությունը: Վարկային քաղաքականության մշակմանը  մասնակցում են բանկի կառավարման բոլոր մակարդակների մասնագետները:

Վարկային քաղաքականությունը սահմանում է բանկի վարկային գործունեության հիմնական նպատակները, խնդիրները և նախապատվությունները, դրանց իրագործման միջոցներն ու մեթոդները, ինչպես նաև վարկավորման գործընթացի կազմակերպման սկզբունքները: Այն մշակվում է բանկի ընդհանուր ռազմավարությանը համապատախան և անհրաժեշտ պայման է վարկավորման գործընթացը կանոնակարգող ներքին այլ փաստաթղթերի մշակման համար: Յուրաքանչյուր բանկ ինքն է ձևավորում իր վարկային քաղաքականությունը՝ հաշվի առնելով քաղաքական, տնտեսական, կազմակերպական և այլ գործոնները: Վարկային քաղաքականությունը մշակելիս բանկը հիմք է ընդունում այն, որ վարկային գործառնություններից ստացվող եկամուտը կազմում է բանկի շահույթի հիմնական մասը: 

Բանկի վարկային քաղաքականությունը ներառում է՝

· վարկային քաղաքականության նպատակների հստակ ձևակերպումները և վարկային պորտֆելի ձևավորումը, ներառյալ՝ վարկերի ձևերը, մարման ժամկետները, չափերը և որակը,

· վարկավորման սկզբունքները, վարկային քաղաքականության իրագործման մեխանիզմը,

· վարկավորման բնագավառում իրավասությունների բաշխման սկզբունքները, վարկավորման համար պատասխանատու անձանց իրավասությունների սահմանումը (այդ թվում՝ կոնկրետ ղեկավարների կամ աշխատակիցների կողմից հաստատվող և ստորագրվող վարկի առավելագույն չափն ու ձևը),

· վարկային պորտֆելի և վարկային ռիսկի կառավարումը, վարկավորման առանձին ուղղությունների գծով սահմանաչափերը,

· բանկի կողմից սպասարկվող ոլորտի, տարածաշրջանի կամ տնտեսության ճյուղի նկարագիրը, որտեղ պետք է կատարվեն հիմնական վարկային ներդրումները,

· վարկերի գնահատման և ընտրության ընդհանուր չափանիշները,

· տոկոսադրույքի քաղաքականությունը, վարկերի մարման կարգը և գանձվող սպասարկման վճարները,

· վարկի վերադարձի ապահովման, այդ թվում՝ գրավի ընդունման, գնահատման և իրացման հիմնական կանոնները,

· վարկերի դասակարգումը և հնարավոր կորուստների պահուստի ձևավորումը,

· վարկերի սպասարկումը և մոնիտորինգը,

· խնդրահարույց վարկերի բնութագիրը, նրանց վերլուծությունը և իրավիճակից դուրս գալու միջոցառումները:

Վարկային քաղաքականության իրագործման մեթոդները, մեխանիզմները, եղանակները և ընթացակարգը մանրամասն ձևակերպվում են համապատասխան փաստաթղթերի՝ վարկավորման նորմերի ու վարկերի տրամադրման կարգի (վարկային հրահանգների) ձևով: Վարկային քաղաքականությունը սահմանում է ընդհանուր ուղղությունները, վարկավորման նորմերը և վարկային հրահանգները, ինչպես նաև ավելի մանրամասն կանոնակարգում է վարկավորումն իրականացնող ստորաբաժանումների աշխատակիցների գործունեությունը:

Վարկային քաղաքականության մշակման, հաստատման, իսկ անհրաժեշտության դեպքում՝ համապատասխան փոփոխությունների կատարման, վերահսկողության և մոնիտորինգի համար պատասխանատվություն է կրում բանկի խորհուրդը: Վերջինս պարբերաբար տեղեկատվություն է ստանում բանկի կողմից տրամադրված վարկերի վերաբերյալ՝ վարկային քաղաքականության համապատասխանության մոնիտորինգի նպատակով:

Բանկի վարկային քաղաքականության իրագործման իրավասությունը վերապահվում է բանկի տնօրինությանը, որը ձեռնարկում է անհրաժեշտ միջոցներ և իրականացնում է իր վարկային քաղաքականությունը: Այդ իրավասության իրականացումը պահանջում է բանկի գործադիր մարմնի կողմից կառուցվածքային ստորաբաժանումների և աշխատակիցների միջև պարտականությունների ու գործառույթների հստակ բաշխում: Խոշոր բանկերի վարկային ստորաբաժանման կազմում լինում են մի քանի բաժիններ կամ խմբեր (օրինակ, սպառողական, հիփոթեկային, միջազգային ֆինանսական կազմակերպությունների վարկային բաժինները, վարկային ռիսկի կառավարման և վարկային վերլուծության խմբերը):

Հավասարակշռված և բազմատեսակացված (դիվերսիֆիկացված) վարկային պորտֆել ապահովելու համար վարկային քաղաքականության մեջ նախատեսվում են նաև որոշակի սահմանափակումներ: Սովորաբար սահմանվում են՝

· բանկի ընդհանուր կապիտալի նկատմամբ վարկային ներդրումների ընդհանուր ծավալի առավելագույն չափը,

· վարկային ներդրումների և ընդհանուր ակտիվների հարաբերակցության առավելագույն չափը,

· տարբեր տեսակի սահմանաչափեր՝ ըստ տնտեսության ճյուղերի, վարկառուների, արժույթի տեսակների, մարման ժամկետների, ապահովվածության տեսակների,

· սահմանափակումներ առանձին վարկային պորտֆելների գծով,

· մեկ փոխառուին տրամադրվող վարկի առավելագույն չափը:

Սահմանաչափերը սահմանվում են նորմատիվների կամ բացարձակ սահմանային մեծությունների ձևով: Նորմատիվների հաշվարկման ժամանակ որպես հիմք օգտագործվում է բանկի ընդհանուր կապիտալի ծավալը կամ վարկային պորտֆելի չափը և այլ ցուցանիշներ: Նախքան վարկավորման սահմանաչափերը որոշելը, անհրաժեշտ է բացահայտել ռիսկի հիմնական ոլորտներն  ու գործոնները:

Բանկի վարկային քաղաքականությամբ սահմանվում են նաև վարկի գնահատման ընդհանուր չափանիշները, որոնք վերաբերում են վարկային շուկայի ուսումնասիրությանը, վարկերի նպատակին, մարման աղբյուրներին, վարկերի տոկոսադրույքների որոշմանը, վարկառուի վարկունակությանը, նրա վերաբերյալ ֆինանսական տեղեկատվությանը և փաստաթղթերին ներկայացվող պահանջներին: 

Վարկավորման քաղաքականությունն ուղղված է այնպիսի վարկային պորտֆելի ստեղծմանը, որը կապահովի առավելագույն շահութաբերություն: 

Վարկային քաղաքականությունը պետք է լինի ճկուն, որպեսզի ժամանակին հաշվի առնի քաղաքական, տնտեսական, իրավական և շուկայական իրադրության հնարավոր փոփոխությունները: Վարկային քաղաքականությունից շեղումները պետք է հասցվեն նվազագույնի, իսկ բացառությունների դեպքում այն ամբողջությամբ պետք հիմնավորված լինի:

Բանկի կողմից մշակված վարկային քաղաքականության շրջանակներում էլ կազմակերպվում է վարկավորման տեխնիկան, որն ընդգրկում է.

· վարկավորման փուլերը, վարկառուի վարկունակության վերլուծությունը,

· վարկավորման անհրաժեշտ փաստաթղթերի պատրաստումը,

· վարկի գումարի տրամադրումը:
Վարկային քաղաքականության նպատակներից է ռիսկերի թույլատրելի մակարդակի սահմանումը և դրանց զսպմանն ուղղված միջոցների ձեռնարկումը: Ուստի  շատ կարևոր է վարկային քաղաքականության սահմանված նորմերի իրագործումն ու պահպանումը որոշումների կայացման ժամանակ: Նպատակային պորտֆելի և արդյունքի հասնելու համար բավարար չէ միայն օպտիմալ վարկային քաղաքականության մշակումն ու ներդրումը, այլ հարկավոր է նաև վերջինիս կիրառման նկատմամբ իրականացնել վերահսկողություն: 

      Վարկային քաղաքականության ճիշտ մշակման համար անհրաժեշտ է հետևել վարկավորման կանոններին: Վարկավորման կանոններին են վերաբերում՝ վերադարձելիությունը, նպատակային օգտագործումը, ժամկետայնությունը, հատուցելիությունը (վճարելիությունը), տարբերակվածությունը, ապահովվածությունը:

ՎԱՐԿԱՎՈՐՄԱՆ ԳՈՐԾԸՆԹԱՑԸ

Վարկային քաղաքականության իրագործման մեթոդական ապահովման կարևոր բաղադրամաս է վարկերի տրամադրման կարգը, որն իրենից ներկայացնում է վարկավորման ընթացակարգերի իրականացման ընդհանուր ալգորիթմն ամրագրող հաջորդական գործողությունների նկարագրություն՝

պատասխանատու կատարողների և դրանց իրավասությունների սահմանմամբ։ 

Վարկերի տրամադրման կարգով սահմանվում   են    բանկի    կողմից     իրավաբանական   անձանց,   անհատ ձեռնարկատերերի և քաղաքացիների վարկավորման ընթացակարգերը։ 


Տարբեր բանկերում, նույնիսկ առանձին բանկի ներսում կիրառվում են վարկերի տրամադրման տարբեր ընթացակարգեր, որոնք կախված են մի շարք հանգամանքներից, այդ թվում՝ հավանական վարկառուի ձեռնարկատիրական գործունեության առանձնահատկություններից, վերլուծության և գնահատման մեթոդիկայից, վարկերի տեսակներից, ապահովվածությունից, վարկի գումարից և այլն։ Այսպես, օրինակ, սպառողական վարկերի տրամադրման և սպասարկման գոծընթացն էապես տարբերվում է ձեռնարկատիրական գոծունեության համար պահանջվող վարկերի համանման գործընթացներից։ Մասնավորապես, ոսկու գրավադրմամբ վարկավորման դեպքում հիմնականում չի լինում վարկառուի վարկունակության, գործարար շրջանակներում նրա ունեցած բարի համբավի, նրա հետ փոխկապակցված անձանց և այլ հարցերի վերաբերյալ տեղեկատվության հավաքագրման անհրաժեշտություն։ Եվ ընդհակառակը, ձեռնարկատիրական գործունեություն իրականացնող սուբյեկտներին վարկ տրամադրելու դեպքում նմանատիպ գործոնների դերի թերագնահատումը կարող է ունենալ ծանր հետևանքներ վարկատուի համար։


Վարկերի տրամադրման կարգը հիմնականում բաղկացած է հետևյալ բաժիններից՝

· հավանական վարկառուի և վարկավորման նպատակների ուսումնասիրություն, 

· վարկավորման ընթացակարգի կառավարում,

· վարկառուի ֆինանսական վիճակի գնահատում՝ բանկ ներկայացվող  փաստաթղթերի հիման վրա,

· վարկային ռիսկի գնահատում, վարկերի տրամադրման և մարման կարգ,

· վարկերի օգտագործման և մարման նկատմամբ հսկողություն,

· վարկերի վերադարձման ապահովվածություն։ 


Վարկավորման գործընթացը նախատեսում է որոշակի հաջորդական փուլեր,  որոնք,   կախված   վարկերի   տեսակներից,   պայմանականորեն կարելի է խմբավորել հետևյալ կերպ:


Նախապատրաստական փուլ - դիմում-հայտի ընդունում, ընդհանուր տեղեկատվական բնույթի հարցաթերթիկների լրացում և այլն։ Այս փուլն, ըստ էության, չի ենթադրում հավանական վարկառուի հետ շփումներ  (հարցազրույցներ, քննարկումներ):


Միջանկյալ փուլ - վարկի տրամադրման գործընթացի ամենաառանցքային փուլն է, որը ներառում է վարկի տրամադրման նպատակահարմարության քննարկման և որոշման կայացման գործընթացները:


Եզրափակիչ փուլ -  կախված է վարկային պայմանագրով ամրագրված վարկի մարման ժամկետից։ Այն բնութագրում է վարկառուի կողմից վարկային պարտավորությունների կատարման ավարտով կամ դրանց չկատարման (ոչ պատշաճ կատարման) համար բանկի կողմից ձեռնարկվող միջոցառումների իրականացմամբ։


Առևտրային բանկերում  վարկի տրամադրման մասին որոշման կայացումը կատարվում է երկու եղանակով: 


Կախված վարկի տեսակից, չափից, ապահովվածության մակարդակից, ռիսկայնության աստիճանից և այլ գործոններից՝ բանկերը կարող են լիազորել վարկային  ստորաբաժանմանը ինքնուրույն որոշումներ ընդունել որոշակի տեսակի վարկերի տրամադրման վերաբերյալ: Այս դեպքում վարկային ստորաբաժանման յուրաքանչյուր աշխատակցի, կախված նրա որակավորման ատիճանից, կարող են տրվել տարբեր չափաքանակներով վարկերի տրամադրման իրավասություններ:

Երկրորդ եղանակը նախատեսում է վարկի տրամադրման որոշման կայացում կոլեգիալ մարմնի` վարկային կոմիտեի կողմից: Վերջինիս կազմում ընդգրկվում են բանկի համապատասխան ստորաբաժանումների ղեկավարները: Առանձնահատուկ դեպքերում ընթացիկ վարկային  քաղաքականությամբ չնախատեսված կամ առավել խոշոր գումարներով վարկերի տրամադրման նպատակահարմարության քննարկումն ու որոշման կայացումն իրականացնում է բանկի խորհուրդը: 


Այս երկու տարբերակները տրամաբանորեն փոխկապակցված են և որոշ բանկերում հանդես են գալիս մեկ մոդելում: Վերջինս նախատեսում է տարբեր տեսակի վարկերի գծով սահմանաչափերի որոշում և լիազորությունների հաստատում տարածքային ստորաբաժանումների կամ վարկային բաժնի կոնկրետ աշխատակիցների համար, իսկ առավելագույն սահմանաչափը գերազանցող վարկերի դեպքում վարկի տրամադրման մասին կենտրոնացված կարգով որոշման ընդունում: Բանկի  չափերով և գործարքների ծավալներով է պայմանավորված նաև որոշումների ընդունման կենտրոնացվածության աստիճանը: 

Անկախ վարկի տրամադրման մասին որոշման կայացման եղանակից՝ վարկային բաժնի աշխատակիցը միջանկյալ փուլում պետք է պարզի որոշակի հարցերի շրջանակ և վարկի համապատասխանությունը բանկի վարկային քաղաքականությամբ ընդունված նորմերին: Այս փուլն ունի ճանաչողական ուղղվածություն և բնութագրվում է որպես հաճախորդների հետ գործնական փոխհարաբերությունների (քննարկումներ, հարցազրույցներ և այլն) հաստատման փուլ: Այն վարկային մասնագետին հնարավորություն է ընձեռում որոշակի պատկերացում կազմել հաճախորդի, վարկի նպատակի, վարկային ռիսկերի անհրաժեշտության առաջացման և տվյալ գործունեությամբ հաջողության հասնելու հավանականության մասին: 


Վարկային մասնագետը պետք է հնարավորինս շատ տեղեկատվություն ձեռք բերի հավանական վարկառուի ֆինանսական կայունության և վճարունակության վերաբերյալ: Այդ տեղեկատվությունն ավելի ամբողջական է դառնում, երբ նմանատիպ տեղեկություններ են հավաքագրում նաև վարկառուի հետ փոխկապակցված անձանց վերաբերյալ:

Վարկառուի    վարկունակությունը    վարկի     վերադարձելիությունն ապահովելու մեխանիզմին վերաբերող ամենաբարդ խնդիրներից մեկն է: Ցանկացած վարկառուի վարկունակության վճռորոշ գործոնը վարկը մարելու ունակությունն է: Վարկի տրամադրման առաջնային նկատառումն այն է, թե արդյոք կարելի է իրականում ակնկալել, որ վարկառուն կկարողանա իր եկամուտներով մարել վարկը:

     Վարկունակության     գնահատումը      բաղկացած        է        հարցերի պատասխաններից ու տեղեկատվության վերլուծության հիման վրա կատարած դատողություններից: Բանկը պարտավոր է իմանալ վարկառուի իրավական կարգավիճակը: Վարկունակությունը գնահատելիս պահանջվում է գործարարության, շուկայի, հաճախորդների, գների, մատակարարների ու մրցակիցների մանրամասն վերլուծություն: Այս գնահատումը կատարելիս բանկը պետք է հաշվի առնի, թե արդյոք միջոցների օգտագործումը համապատասխանում է վարկառուի նպատակներին:  Էական է, որ վերլուծության ընթացքում բանկը ստուգի վարկառուի տրամադրած տեղեկությունների արժանահավատությունը:


Վարկավորման գործընթացում կարևորվում է մոնիտորինգի դերը: Մոնիտորինգի իրականացման եղանակները բազմազան են: Փաստաթղթային մոնիտորինգը նախատեսում է հաճախորդի կողմից սահմանված ձևով հաշվետվությունների պարբերական ներկայացում, իսկ այցելությունների կազմակերպումը նպատակ է հետապնդում հաճախորդի գործունեության ուսումնասիրություն ձեռնարկատիրական գործունեության իրականացման վայրում: 


Փաստաթղթային մոնիտորինգը հաճախ չի տալիս բավականաչափ տեղեկություններ հաճախորդի վերաբերյալ: Որպես առավել իրական պատկերացում տվող տարբերակ, բանկերը հիմնականում կարևորում են այցելությունների միջոցով մոնիտորինգի դերը:


Եթե վարկավորման նախապատրաստական փուլում այցելություններն ունեն ճանաչողական բնույթ, ապա վարկի սպասարկման ընթացքում դրանց նպատակն է պարզել հաճախորդի  ձեռնարկատիրական գործունեության իրական վիճակը, շուկայի և մրցակից ձեռնարկությունների հնարավոր ազդեցությունները, զարգացման միտումները:


Կախված վարկերի ռիսկայնությունից՝ բանկը սահմանում է վարկառուի գործունեության վայր այցելելու հաճախականությունը: Բացի նախապես  ծրագրված այցերից, բանկն, ըստ անհրաժեշտության, կատարում է նաև ոչ պլանավորած այցելություններ: Վերջիններիս համար հիմք կարող է հանդիսանալ ֆինանսական ցուցանիշներում վտանգավոր միտումների ի հայտ գալը: Արտահերթ ստուգումներն իրականացվում են առանց վարկառուին նախօրոք ծանուցելու: 


Այցերի ձևով մոնիտորինգի կազմակերպումը նպատակ ունի պարզելու հետևյալ խնդիրները.

· ընդհանուր կապիտալի մեծության գնահատում, իրացվելիության գնահատում,
· ակտիվների վերլուծություն, դասակարգում և գնահատում,
· կառավարման որակի գնահատում,
· դրամական միջոցների հոսքերի և ֆինանսական արդյունքների՝ եկամուտների ու ծախսերի գնահատում, տվյալ բիզնեսին բնորոշ առանձնահատուկ ռիսկերի գնահատում,
· բանկ ներկայացված հաշվետվություններում և այլ նյութերում, օրինակ,        բիզնես           ծրագրում,      արտացոլված          տվյալների  արժանահավատության վերստուգում,
· վարկի նպատակային օգտագործման գնահատում:

Շուկայում ձևավորված նոր գործընթացները՝ մրցակցության պայմանների և առաջարկվող ապրանքների (ծառայությունների) պահանջարկի փոփոխությունները, որոնց արդյունքում կանխատեսվում է վարկառուի բիզնեսի ընդհանուր ցուցանիշների վատթարացում, ևս կարող են հիմք հանդիսանալ արտահերթ ստուգումների համար:


Յուրաքանչյուր այցելությունից հետո բանկի աշխատակցի կողմից կազմվում է հաշվետվություն, որը ներկայացվում է բանկի ղեկավարության քննարկմանը և ներառվում է վարկային գործի մեջ: Բանկերը, որպես իրական տեղեկատվության աղբյուր, կարևորում են մոնիտորինգի անցկացման դերը, որի ճիշտ հաճախականության կիրառման դեպքում ստեղծվում է ամբողջական պատկերացում վարկառուի վարկանիշի վերաբերյալ:


Եզրափակիչ փուլը թե՛ բանկի, թե՛ հաճախորդի համար յուրահատուկ քննություն է, որի հաջողությունը պայմանավորված է նախորդ փուլերում նրանց պարտավորությունների պատշաճ կատարման և իրավասությունների ժամանակին կիրառման հետ: 


Մոնիտորինգների արդյունավետ կազմակերպումը բացահայտում է վարկի ժամանակին մարելու հետ կապված հիմնախնդիրները և դրանց պատճառները, ինչպես նաև բանկերի կողմից ձեռնարկվելիք համարժեք միջոցառումները: Չնայած խնդրահարույց վարկերից յուրաքանչյուրն առանձնահատուկ է, դրանք բոլորն էլ ունեն ընդհանուր գծեր, նախանշաններ, որոնց ի հայտ գալն արդեն իսկ ահազանգ է բանկի համար:  Դրանք են՝

· վարկառուի   կողմից   ներկայացվող   հաշվետվությունների,   վարկի գումարի կամ տոկոսագումարի հերթական մարումների անբացատրելի ուշացումները և բանկի աշխատակիցների հետ գործնական շփումների նվազումը կամ դադարումը,
· վարկառուի նախապես պլանավորված գործառնություններում և ղեկավարության կազմում կտրուկ փոփոխությունները, ինչպես նաև վարկառուի համար շուկայական իրադրության ոչ նպաստավոր փոփոխությունները,
· վարկառուի արժեթղթերի շուկայական անկումը, զուտ եկամտի նվազումը, նախորդ տարիների համեմատությամբ ըստ ակտիվների և կապիտալի շահութաբերության ցուցանիշների  նվազումը,
· վաճառքի ծավալների նվազմամբ պայմանավորված դրամական հոսքերի ակնհայտ կրճատումը, ցուցանիշների անհամապատախանությունը  մինչ վարկի ստացումը վարկառուի կողմից ներկայացված տվյալներին,
· վարկառուի կողմից վարկի մարման ժամկետի երկարաձգման, տոկոսադրույքի նվազեցման հաճախակի դիմումները:

Վերոնշյալ նախանշաններն ի հայտ գալու դեպքում բանկերը ձեռնարկում են հետևյալ քայլերը՝

· մշակում են վարկի վերադարձման ծրագիր՝ նպատակ ունենալով առավելագույնի հասցնել միջոցների լրիվ հատուցում ստանալու հնարավորությունները,
· բացահայտում   են   հիմնախնդիրների   առաջացման պատճառները, ճշտում վարկառուի այլ պարտավորությունների ծավալները,
· այցելում են խնդրահարույց վարկառուին՝ տեղում գործերի իրական վիճակի մասին պատկերացում կազմելու նպատակով, նրա հետ քննարկում են ստեղծված իրավիճակից դուրս գալու, ֆինանսական առողջացման հնարավոր տարբերակները (ծախսերի կրճատման, կանխիկի հոսքերի ավելացման), ապահովման լրացուցիչ հնարավորությունների որոնման, նոր ժամկետային համաձայնագրի կնքման և ղեկավարների կողմից վերահսկողության բարելավման ուղիները,
· հաշվարկում են խնդրահարույց վարկը գանձելու համար անհրաժեշտ միջոցների  գումարը,
· գնահատում են վարկառու կազմակերպության ղեկավարության աշխատանքի արդյունավետությունը, իրազեկությունը և օրինականությունը:

Այդ գործողությունների արդյունավետ իրականացման դեպքում բանկը կարող է ճշտել ռիսկայնության ատիճանը և որոշել իր հետագա գործելակերպը: Եթե բանկը համոզվում է, որ վարկի մարման դժվարություններն ունեն կարճաժամկետ բնույթ, երկուստեք ընդունելի է համարվում վարկային պայմանագրի պայմանների վերանայման տարբերակը, որի հաջողության հասնելու հավանականությունը պայմանավորված է բանկի կողմից վարկառուի պարտավորությունների կատարման իրատեսականության գնահատման աստիճանով:

ՎԱՐԿԻ ՎԵՐԱԴԱՐՁԻ ԱՊԱՀՈՎՄԱՆ ԵՂԱՆԱԿՆԵՐԸ
Այն լուրջ հիմնախնդիրներից մեկը, որոնց հետ առնչվում են առևտրային բանկերը, վարկը չմարելու ռիսկն է (վտանգը): Բանկերը ձգտում են նվազագույնի հասցնել այդ ռիսկը` վարկերի վերադարձման ապահովման տարբեր եղանակների միջոցով: Որպես բանկի և վարկառուի միջև հարաբերությունների հիմք` վարկային պայմանագրի հետ միասին հանդես են գալիս նաև վարկային պայմանագրի հետ անմիջականորեն կապված և դրա անբաժանելի մասը կազմող պայմանագրերը (գրավի, երաշխավորության պայմանագիր, երաշխիք և այլն):

 Պարտավորությունների կատարման ապահովման եղանակի տակ հասկացվում են հատուկ միջոցառումներ, որոնք խթանում են պարտապանի  (փոխառուի) կողմից պարտավորությունների պատշաճ կատարումը` պարտատիրոջ պահանջների (տվյալ դեպքում վարկի հիմնական գումարը վերադարձնելու և դրա գծով տոկոսները վճարելու վերաբերյալ վարկատու բանկի  պահանջների) բավարարման լրացուցիչ երաշխիքներ սահմանելու միջոցով:  Վարկառուի կողմից իր պարտավորությունների պատշաճ կատարման ապահովման համար բանկերը կարող են կիրառել ՀՀ Քաղաքացիական օրենսգրքով նախատեսված պարտավորությունների կատարման ապահովման եղանակները` տուժանք, գրավ, պարտապանի գույքի պահում, երաշխավորություն, երաշխիք, նախավճար, օրենքով կամ պայմանագրով նախատեսված այլ եղանակներ:  Նշված եղանակներից յուրաքանչյուրի նպատակն է ստիպել փոխառուին, որպեսզի վերջինս կատարի իր պարտավորությունները: Սակայն հնարավոր է նաև միևնույն հիմնական պարտավորության ապահովման մի քանի եղանակների համակցություն (գրավի, երաշխիքի, երաշխավորության, վարկի վերադարձի ապահովագրման և այլն), որը չի հակասում օրենքին: Ապահովումը կարող է տրամադրվել հիմնական պարտավորության ինչպես ամբողջ գումարի, այնպես էլ ցանկացած մասի համար:

Համաձայն ՀՀ Քաղաքացիական օրենսգրքի` երաշխիքի ուժով երաշխիք տված անձը (բանկը, այլ վարկային հաստատությունը կամ ապահովագրական կազմակերպությունը) այլ անձի  (պրինցիպալի) խնդրանքով գրավոր պարտավորություն է ստանձնում պրինցիպալի պարտատիրոջ (բենեֆիցիարի) հանդեպ, երաշխիքով ստանձնած պարտավորության պայմաններին համապատասխան, բենեֆիցիարին վճարել դրամական գումար` վերջինիս կողմից գրավոր պահանջ ներկայացնելիս: Երաշխիքն ապահովում է բենեֆիցիարի հանդեպ պրինցիպալի պարտավորության պատշաճ կատարումը: Երաշխիք տվող անձը պատասխանատվություն է կրում իր կողմից տրված երաշխիքովª անկախ հիմնական պարտապանի (պրինցիպալի) պատասխանատվությունից: Երաշխիքը չի կարող հետ կանչվել երաշխիք տված անձի կողմից և  երաշխիքն ուժի մեջ է մտնում այն տալու օրվանից: Երաշխիք տված անձի հանդեպ բենեֆիցիարին պատկանող պահանջի իրավունքը չի կարող փոխանցվել այլ անձի: Երաշխիքներ կարող են տալ նաև բանկերը: Բանկային երաշխիքները առանձնապես լայնորեն օգտագործվում են միջազգային հաշվարկների և միջազգային վարկերի ստացման ժամանակ: Նշված երաշխիքները տրամադրվում են ինչպես հատուկ փաստաթղթի (երաշխիքային նամակ), այնպես էլ մուրհակի վրա մակագրության (ավալ) ձևով: 

 
Երաշխավությունը պարտավորությունների կատարման ապահովման առավել տարածված եղանակներից է: Երաշխավորը երաշխավորության պայմանագրով այլ անձի պարտատիրոջ առջև պարտավորվում է  պատասխանատվություն կրել այդ անձի կողմից իր պարտավորությունը լրիվ կամ մասնակի կատարելու համար: Երաշխավորության պայմանագիրը պետք է կնքվի գրավոր:  Վարկի վերադարձման ապահովման այս ձևը պահանջում է երաշխավորի վճարունակության մանրակրկիտ վերլուծություն: Երաշխավորությունը մեծացնում է վարկային պայմանագրով պարտավորությունների կատարման  հավանականությունը, քանի որ փոխառուի կողմից իր պարտավորությունները չկատարելու դեպքում բանկն իրավունք ունի պահանջ ներկայացնել երաշխավորին:  Երաշխավորությունը կարող է լինել լրիվ (վարկի ամբողջ գումարի և դրա գծով տոկոսների համար) կամ մասնակի (օրինակ, միայն տոկոսների համար):  Պարտապանի կողմից երաշխավորությամբ ապահովված պարտավորությունը չկատարելու կամ ոչ պատշաճ կատարելու դեպքում երաշխավորը և պարտապանը պարտատիրոջ առջև կրում են համապարտ պատասխանատվություն, եթե օրենքով կամ երաշխավորության պայմանագրով նախատեսված չէ  երաշխավորի սուբսիդիար պատասխանատվություն: Համապարտ պատասխանատվության դեպքում  պարտատերն իրավունք ունի պահանջել վարկի մարումը ինչպես պատապանից (փոխառուից) և երաշխավորից համատեղ, այնպես էլ նրանցից յուրաքանչյուրից առանձին, ինչպես լրիվ, այնպես էլ պարտքի մի մասով: Համապարտ պարտապաններից (փոխառուից կամ երաշխավորից) մեկից լրիվ բավարարում չստացած պարտատերն իրավունք ունի չստացած մասը պահանջել մյուս համապարտ պարտապանից:  Թե փոխառուն, թե երաշխավորը պարտական են մնում այնքան ժամանակ, քանի դեռ պարտավորությունը լրիվ չի կատարվել: Երաշխավորությամբ ապահովված պարտավորությունը կատարած պարտապանը պարտավոր է  այդ մասին անհապաղ տեղեկացնել երաշխավորին: Հակառակ դեպքում, պարտավորությունը կատարած երաշխավորն իրավունք ունի պարտատիրոջից բռնագանձել անհիմն ստացածը կամ հետադարձ պահանջ ներկայացնել պարտապանին: Վերջին դեպքում պարտապանը կարող է անհիմն ստացածը վերադարձնելու պահանջ ներկայացնել պարտատիրոջը: 

Գրավը վարկային պայմանգրով վարկառուին իր պարտավորությունների կատարման, վարկի գծով պարտքի վերադարձման  ապահովման առավել տարածված եղանակներից մեկն է: Այն գրավատուի գույքի նկատմամբ գրավառուի գույքային իրավունքն է, որը միաժամանակ միջոց է գրավառուի հանդեպ  պարտապանի ունեցած դրամական կամ այլ պարտավորության կատարման ապահովման համար: Գրավը լրացուցիչ (ակցեսոր) պարտավորություն է գրավառուի (պարտատիրոջ) հանդեպ գրավատուի (պարտապանի) հիմնական պարտավորության կատարման ապահովման համար:   Գրավով ապահովված պարտավորության պարտատերը (գրավառուն) պարտապանի կողմից այդ պարտավորությունը չկատարելու դեպքում գույքի տիրոջ (գրավատուի)  մյուս պարտատերերի հանդեպ գրավ դրված գույքի արժեքից  բավարարում ստանալու նախապատվության իրավունք ունի: Գրավառուն իրավունք ունի նույն սկզբունքով բավարարում ստանալ  գրավ դրված գույքի կորստի կամ վնասվածքների ապահովագրական հատուցումից, անկախ այն բանից, թե այն ում օգտին է ապահովագրված, եթե նման կորուստը կամ վնասվածքը չեն ծագել այնպիսի պատճառներից, որոնց համար պատասխանատու է գրավառուն:

Գրավի հիմնական տարբերությունն ապահովման մյուս եղանակներից նրա կոնկրետ գույքային բնույթն է: Երաշխավորությունն, օրինակ, նկատի չունի  երաշխավորի  որևէ կոնկրետ գույք և տարածվում է նրա ամբողջ ունեցվածքի վրա: Իսկ գրավը կապված է կամ անհատապես որոշված իրի, կամ կոնկրետ գույքային իրավունքի հետ: 

Գրավով ապահովվում են վարկատու-գրավառուի բոլոր պահանջները, որոնք առաջացել են փաստացի բավարարման պահին, եթե այլ բան նախատեսված չէ օրենքով կամ պայմանագրով: Այդ պահանջը ներառում է` հիմնական պարտքի և տոկոսների գումարը, տուժանքը, կատարման ժամկետի կետանցով պարտատիրոջը (գրավառուին) պատճառված վնասների հատուցումը, գրավ դրված գույքը պահելու, պահպանելու և բռնագանձելու հետ կապված վարկատու-գրավառուի կատարած ծախսերի հատուցումը: Այս բոլոր ծախսերը կատարվում են գրավառուի հաշվին և ենթակա են հատուցման գրավ դրված գույքի արժեքի հաշվին:

Գրավի առարկա կարող է լինել ցանկացած գույք, այդ թվում գույքային իրավունք (պահանջ): Բանկի համար որպես գրավի առարկա կարող է հանդիսանալ. անշարժ գույք` հողամասեր, շենքեր, շինություններ, բնակարաններ, առանձնատներ, հիմնական միջոցներ, շրջանառու միջոցներ, ավտոմեքենաներ, թանկարժեք մետաղներ, քարեր, պետական պարտատոմսեր, արտարժույթ, բաժնետոմսեր, ապագայում ձեռք բերվելիք գույքը  և  իրավունքի գրավ, դրամական միջոցներ, վարձակալության իրավունքը (լրացուցիչ գրավի դեպքում):  Սակայն օրենսդրությամբ սահմանված են որոշակի սահմանափակումներ գրավի առարկայի նկատմամբ: Գրավի առարկա չեն կարող լինել շրջանառությունից հանված գույքը, անբաժանելի գույքի առանձին մասերը, պարտապանի անձի հետ անխզելիորեն կապված պահանջները, ներառյալ ալիմենտի, կյանքին կամ առողջությանը պատճառված վնասի հատուցման պահանջները և այն իրավունքները, որոնց զիջելն այլ անձի արգելված է օրենքով: Այսինքն` քաղաքացին չի կարող զրկվել այն ունեցվածքից (գույքից), որը ծառայում է նրա որոշ կենսական պահանջմունքների բավարարմանը:

 Գրավառուն իրավունք ունի գրավ դրված գույքի վրա բռնագանձում տարածել գրավատուի կողմից գրավով ապահովված պարտավորությունը չկատարելու կամ անպատշաճ կատարելու համար այնպիսի հանգամանքներում, որոնց համար պատասխանատվություն է կրում գրավատուն:

Գրավի առարկայի վրա բռնագանձում կարող է տարածվել միայն դատարանի վճռով, եթե գրավի առարկան օրենքով կամ այլ իրավական ակտով ճանաչված է հանրության համար նշանակալից պատմական, գեղարվեստական կամ մշակութային արժեք ունեցող գույք: Գրավ դրված գույքն իրացվում (վաճառվում) է հրապարակային սակարկություններով` հրապարակային սակարկությունների մասին օրենքով սահմանված կարգով: Նոտարական կարգով վավերացված գրավի պայմանագրով կամ գրավառուի և գրավատուի միջև կնքված ու նոտարական կարգով վավերացված համաձայնությամբ կարող է սահմանվել գրավ դրված գույքի  իրացման (վաճառքի) այլ կարգ:  Աճուրդին ոչ մի գնորդ չներկայանալու կամ աճուրդի ընթացքում վաճառվող գույքի նախնական գնին ավելացում չկատարվելու պատճառներով յուրաքանչյուր կրկնակի աճուրդ անցկացնելու դեպքում վաճառվող գույքի նախնական գինն իջեցվում է 10%-ով:  Երկրորդ աճուրդից հետո գույքը չվաճառելու դեպքում գույքն առաջարկվում է պահանջատիրոջը:

Գրավի գնահատմումն իրականացվում է հետևյալ մեթոդներով`

· Համեմատման մեթոդ` գույքի շուկայական արժեքը որոշվում է տվյալ տարածքում, ոչ վաղ անցյալում կատարված նմանատիպ օբյեկտների վաճառքի տվյալների համեմատությամբ:  

· Եկամտաբերության մեթոդ` գույքի շուկայական արժեքը որոշվում է հաշվի առնելով տվյալ գույքի եկամտաբերությունը:

· Ծախսային մեթոդ` գույքի շուկայական արժեքը որոշվում է լրիվ փոխարինման և լրիվ վերարտադրման արժեքներով:

Գրավի տեսակներն են`  գրավականը, գրավատուն հանձնված գույքի գրավը, իրավունքների գրավը,  դրամական միջոցների գրավը, կոշտ գրավը, շրջանառության մեջ գտնվող ապրանքների գրավը, հիփոթեքը: Գրավական է համարվում այն գրավը, որի առարկան անցնում է գրավառուի տիրապետմանը: Անձնական օգտագործման շարժական գույքը քաղաքացիներից գրավ ընդունելու` ի ապահովումն կարճաժամկետ վարկերի, թույլտվություն (լիցենզիա) ունեն գրավատները: Գրավատանը պահվող գույքի գրավի պայմանագիրը ձևակերպվում է գրավատան կողմից գրավատոմս տալու միջոցով: Գրավ դրվող գույքը հանձնվում է գրավատուն: Գրավատունը պարտավոր է, հօգուտ գրավատուի, իր հաշվին ապահովագրել գրավ ընդունած գույքը դրա արժեքի լրիվ գումարով` գրավն ընդունելու պահին տվյալ տեսակի և որակի գույքի շուկայական գնին համապատասխան: Գրավատունն իրավունք չունի օգտագործել և տնօրինել գրավ դրված գույքը: Գրավատունը պատասխանատվություն է կրում գրավ դրված գույքի կորստի և վնասվածքի համար: Գրավով ապահովված վարկի գումարը սահմանված ժամկետում չվերադարձնելու դեպքում գրավատունն իրավունք ունի այդ գույքն իրացնել (վաճառել) հրապարակային սակարկություններով: Դրանից հետո գրավատուի (պարտապանի) նկատմամբ գրավատան պահանջները մարվում են, եթե անգամ գրավ դրված գույքի իրացումից ստացված գումարն անբավարար է դրանք լրիվ բավարարելու համար: 

Իրավունքի գրավի դեպքում գրավի առարկան օտարման ենթակա իրավունքն է` ներառյալ հողամասի, շենքի, շինության, բնակելի տան (բնակարանի) նկատմամբ վարձակալության իրավունքը, տնտեսական ընկերակցության կամ ընկերության գույքում բաժնեմասի իրավունքը, պարտքի պահանջները:  Ժամկետային իրավունքը գրավի առարկա կարող է լինել միայն մինչև դրա գործողության ժամկետի ավարտը: Գրավ դրված իրավունքի պարտապանը պետք է անհապաղ տեղեկացվի գրավի մասին: Պետական գրանցման ենթակա իրավունքի գրավը վավեր է դրա պետական գրանցման պահից: Արժեթղթով հավաստված իրավունքի գրավի դեպքում արժեթուղթը հանձնվում է գրավառուին կամ բանկի կամ նոտարի դեպոզիտ, եթե այլ բան նախատեսված չէ պայմանագրով: Գրավի առարկա դրամական միջոցները պահվում են բանկի կամ նոտարի դեպոզիտային հաշվում: Այդ գումարի վրա հաշվեգրվող տոկոսները պատկանում են գրավատուին, եթե այլ բան նախատեսված չէ պայմանագրով: Գրավ դրված արժեթղթերի մարման դեպքում գրավի առարկա են դառնում մարման արդյունքում գոյացած դրամական միջոցները: Կոշտ գրավ է համարվում այն գրավը, որի առական թողնվում է գրավատուի մոտ` գրավառուի փականքի տակ կամ գրավի մասին վկայող նշաններով: Շրջանառության մեջ գտնվող ապրանքների գրավ է համարվում գրավատուի մոտ թողնված ապրանքների գրավը` գրավատուին իրավունք վերապահելով փոխել գրավ դրված գույքի (ապրանքային պաշարների, հումքի, նյութերի, կիսաֆաμրիկատների, պատրաստի արտադրանքի և այլն) կազմը և բնական ձևը, պայմանով, որ դրանց ընդհանուր արժեքը չնվազի գրավի մասին պայմանագրում նշվածից: Գրավատուի կողմից օտարված` շրջանառության մեջ գտնվող ապրանքները ձեռք բերողի սեփականությանն անցնելու պահից դադարում են գրավի առարկա լինել, իսկ գրավի պայմանագրում նշված գրավատուի ձեռք բերված ապրանքները դառնում են գրավի առարկա` գրավատուի մոտ դրանց նկատմամբ սեփականության իրավունքի ծագման պահից: 

Գրավի տարածված տեսակներից է հիփոթեքը: Հիփոթեք է համարվում անշարժ գույքի գրավը, ինչպես նաև հողամասի կառուցապատման իրավունքի և կառուցվող բազմաբնակարան կամ ստորաբաժանված շենքից անշարժ գույք գնելու իրավունքի գրավը: Համաձայն ՀՀ Քաղաքացիական օրենսգրքի` հիփոթեքի պայմանագրով մի կողմը` գրավառուն, որը հիփոթեքով ապահովված վարկային պայմանգրով կամ այլ պարտավորությամբ (հիմնական պարտավորությամբ) պարտատերն է, այդ պարտավորությամբ գրավ դրված գույքի արժեքից գրավատուի մյուս պարտատերերի հանդեպ իր դրամական պահանջները բավարարելու նախապատվության իրավունք ունի: Հիփոթեքի պայմանագրում նշվում են կողմերի անունները (անվանումները) և բնակության վայրը (գտնվելու վայրը), հիփոթեքի առարկան, հիփոթեքով ապահովված պարտավորությունը, դրա գումարը, ծագման հիմքերը և կատարման ժամկետը: Եթե պարտավորությունը հիմնված է որևէ պայմանագրի վրա,  ապա պետք է նշվեն պայմանագրի կողմերը, կնքելու տարին, ամիսը, ամսաթիվը և վայրը: Եթե հիփոթեքով ապահովված պարտավորությունը  պետք է կատարվի մաս առ մաս, ապա հիփոթեքի պայմանագրում պետք է նշվեն համապատասխան վճարների ժամկետները կամ պարբերականությունը, դրանց չափերը կամ այդ չափերը որոշելու համար անհրաժեշտ պայմանները:
Հիփոթեքի առարկան որոշվում է պայմանագրում դրա անվանման, գտնվելու վայրի նշումով և այդ առարկայի նույնացման համար բավարար նկարագրությամբ: Անշարժ գույքի հիփոթեքի պայմանագրով գրավի իրավունքը ենթակա է պետական գրանցման` գույքի նկատմամբ իրավունքների պետական գրանցման մասին օրենքով սահմանված կարգով: Նման իրավունքը ծագում է դրա գրանցման պահից: 

Գրավ դրված գույքի իրացումից ստացված  գումարի բաշխումը կարգավորվում է ՀՀ Քաղաքացիական օրենսգրքով, համաձայն որի` գրավ դրված գույքի իրացումից ստացված գումարից` այդ գույքի վրա բռնագանձում տարածելու և իրացնելու համար ծախսերը վճարելու համար անհրաժեշտ գումարները պահելուց հետո բավարարում են գրավառուի (բանկի) պահանջները, իսկ մնացած գումարը տրվում է գրավատուին:  Եթե գրավ դրված գույքն իրացնելուց ստացված գումարը բավարար չէ գրավառուի պահանջները բավարարելու համար, նա իրավունք ունի պակաս գումարն ստանալ պարտապանի այլ գույքից, եթե այլ բան նախատեսված չէ պայմանագրով: Այդ դեպքում գրավառուն չի օգտվում գրավի վրա հիմնված  նախապատվության իրավունքից:
ՏՈԿՈՍՆԵՐԻ ՈՐՈՇՄԱՆ, ՀԱՇՎԱՐԿՄԱՆ ԵՎ ՎՃԱՐՄԱՆ ԿԱՐԳԸ: ՊԱՐԶ ԵՎ  ԲԱՐԴ ՏՈԿՈՍԱԴՐՈՒՅՔՆԵՐ
Փոխատվական (վարկի) տոկոսը տնտեսագիտական կատեգորիա է, որն արտահայտում է վարկատու-վարկառու հարաբերություններ ամբողջականությունը` կրելով տնտեսությունում և ֆինանսական շուկայում առկա վիճակի ու սպասումների ներգործությունը: Դրանից ստացված եկամուտների հաշվին բանկը վճարում է ներգրավված ավանդների դիմաց հաշվարկված տոկոսները, կատարվում է բանկի գործունեությունն ապահովելու համար անհրաժեշտ ծախսերը, ձևավորվում է շահույթի մի մասը: 

Վարկի տոկոսը յուրահատուկ գին է, որը վճարվում է դրամական միջոցների ժամանակավոր օգտագործման համար: Տեսականորեն վարկի տոկոսի վճարման աղբյուր է հանդիսանում վարկառուի շահույթի մի մասը, որը ստացվել է վարկի օգտագործման արդյունքում:

Տոկոսային եկամուտը դրամական միջոցների այն հանրագումարն է, որը վարկատուները ստանում են վարկ տրամադրելու արդյունքում: Տոկոսադրույքը տոկոսային եկամտի և վարկի հիմնական գումարի հարաբերակցությունն է: 

Որպես տնտեսագիտական կատեգորիա` վարկի տոկոսադրույքը կատարում է բաշխման և խթանման գործառույթներ: Բաշխման գործառույթը դրսևորվում է նրանում, որ այն կարգավորում է վարկային կապիտալի բաշխումը տնտեսության տարբեր սուբյեկտների միջև: Շուկայական տնտեսության պայմաններում վարկային ռեսուրսների զգալի մասը հոսում է դեպի շահութաբեր ծրագրերը և դեպի այն տնտեսավարող սուբյեկտները, որոնց գործունեության արդյունավետությունն ավելի բարձր է, քան վարկային շուկայում առաջարկվող տոկոսադրույքը: Վարկի տոկոսադրույքը նաև խթանում է ներգրավված միջոցների արդյունավետ օգտագործումը և ստանձնած պարտավորությունների ժամանակին մարումը:

Տոկոսադրույքի ձևավորման վրա էական ազդեցություն ունի գնաճի գործոնը, որը հաշվի առնելով, տարբերակում են անվանական և իրական տոկոսադրույքները: Անվանական տոկոսադրույքը ընթացիկ շուկայական տոկոսադրույքն է, իսկ իրական տոկոսադրույքը` անվանական տոկոսադրույքի ճշգրտումը` հաշվի առած գնաճը: Վարկ տրամադրելու վերաբերյալ  որոշում ընդունելիս հատկապես կարևոր է իրական տոկոսադրույքի հաշվարկը: 

Բանկերը սովորաբար հաշվարկում են իրենց համար ընդունելի նվազագույն տոկոսի չափը, որն անվանվում է բազային տոկոսադրույք: Վերջինս բանկի կողմից ներգրավված միջոցների, բանկի գործունեության ապահովման, ինչպես նաև հարկերի վճարման համար անհրաժեշտ ծախսերի և բանկի տարեկան ծրագրով նախատեսված նվազագույն շահույթի նորմայի հանրագումարն է: 

Բացված տեսքով բազային տոկոսադրույքի /Տբ/ հաշվարկը արտահայտվում է հետևյալ բանաձևով.

Տբ = Ն + Ծ + Հ + Զ + Շ,        որտեղ
Ն-ն – ներգրավված միջոցների միջին արժեքն է` տոկոսային արտահայտությամբ,

Ծ-ն – մեկ միավոր ներգրավված և տեղաբաշխված միջոցների սպասարկման համար կատարվող գործառնական ծախսը` տոկոսային արտահայտությամբ,

Հ-ն – շահույթի ստացման հետ չկապված հարկերի ու այլ վճարների տեսակարար կշիռը ընդհանուր ծախսերի մեջ,

Զ-ն - զարգացման ծրագրերին ուղղվող ծախսերի տեսակարար կշիռը,

Շ-ն – պլանավորված նվազագույն շահույթի նորման:

Յուրաքանչյուր կոնկրետ գործարքի դեպքում, հիմք ընդունելով բազային տոկոսադրույքը, բանկը սահմանում է տոկոսադրույք` կախված վարկային շուկայում միջոցների առաջարկից և պահանջարկից, վարկի ժամկետայնությունից, չափից և տեսակից, ապահովվածությունից, վարկառուի վարկունակության մակարդակից, շուկայում մրցակցության աստիճանից, գնաճի չափից և այլն: 
Վարկային գործարքի արդյունավետությունը գնահատելիս միշտ հաշվի է առնվում այլընտրանքի հնարավորությունը: Բանկի համար, օրինակ, այլընտրանք են հանդիսանում ԿԲ-ում կամ այլ բանկերում ավանդների ներդրումը, միջբանկային շուկայում իրականացվող վարկային գործարքները /ռեպո համաձայնագրերը/, արժեթղթերում /օրինակ, պետական պարտատոմսերում/ կատարվող ներդրումները: Այլընտրանքը նվազագույն ռիսկով առավելագույն շահույթ ստանալու հնարավորության գնահատումն է: Որքան մեծ է գործարքի հետ կապված ռիսկը, այնքան բարձր է տոկոսադրույքը:

Բանկային պրակտիկայում կիրառվում է երկու տեսակի վարկի տոկոսադրույք` հաստատուն, որը սահմանվում է վարկի ամբողջ ժամանակահատվածի համար և չի փոփոխվում, և փոփոխական կամ լողացող, որը հաճախ սահմանվում է երկարաժամկետ վարկերի համար և փոփոխվում է դրամավարկային շուկայում տեղի ունեցող տատանումներին համընթաց:  Լողացող տոկոսադրույքն ունի երկու բաղկացուցիչ: Առաջին բաղկացուցիչը փոփոխական մեծություն է, որի դերում սովորաբար հանդես են գալիս միջազգային միջբանկային վարկային շուկայի տոկոսադրույքները (ԼԻԲՈՐ, ՖԻԲՈՐ և այլն): Երկրորդ բաղկացուցիչը հավելյալ տոկոսադրույք է, որը ֆիքսված մեծություն է, սահմանվում է վարկային պայմանագրով և չի փոխվում պայմանագրի ամբողջ ընթացքում: Հավելյալ տոկոսադրույքի չափը կախված է գործարքի պայմաններից և ռիսկի ատիճանից:
Կիրառվում են տոկոսի հաշվարկման տարբեր եղանակներ: Այս առումով տարբերակվում են  պարզ և բարդ տոկոսադրույքները: Պարզ տոկոսադրույքները կիրառվում են հիմնականում կարճաժամկետ վարկավորման ժամանակ, երբ վարկային պայմանագրով սահմանված որոշակի պարբերականությամբ /հիմնականում ամիսը կամ եռամսյակը մեկ անգամ/ կատարվում է տոկոսագումարի հաշվարկում և վճարում: Պարզ տոկոսներն այն տոկոսներն են, երբ ստացված վարկի համար տոկոսները որոշվում են` ելնելով պարտքի սկզբնական գումարից: Պարզ տոկոսի հաշվարկման եղանակով վարկառուի կողմից մարման ենթակա ամբողջ գումարը, ներառյալ վարկի հիմնական գումարը, կարելի է հաշվարկել հետևյալ բանաձևի միջոցով.

FV = PV * (1 + n * i),     որտեղ
FV –վճարվելիք /վերադարձվելիք/ ամբողջ գումարն է ժամկետի վերջում /ապագա արժեք/,

PV – կապիտալի /վարկի/ սկզբնական /հիմնական/ գումարը /ընթացիկ արժեք/,

n – վարկի օգտագործման փաստացի ժամանակահատվածի գործակիցն է, որը ստացվում է վարկի փաստացի օգտագործման ժամանակահատվածը /օրերով/ հարաբերելով պայմանագրով հիմք ընդունվող տարվա բազային օրերի քանակին /սովորաբար 365 օր/,

i –տոկոսադրույքը /տասնորդական թվով/: 

I = FV – PV,

որտեղ  I – տոկոսների գումարըª փոխառության ամբողջ ժամանակաշրջանում:

Վարկառուի կողմից վճարման ենթակա տոկսագումարը պայմանագրով սահմանված որևէ միջանկյալ ժամանակահատվածում, հաշվարկվում է հետևյալ բանաձևով.

I = PV * n * i,
Եթե վարկային պայմանագրով նախատեսված են նաև վարկի հիմնական գումարի մասնակի մարումներ միջանկյալ ժամանակահատվածներում, ապա յուրաքանչյուր հերթական ժամկետում վճարվելիք տոկոսագումարը հաշվարկվում է վարկի հիմնական գումարի մնացորդի նկատմամբ: 

Բարդ տոկոսադրույքների կիրառման ժամանակ արդեն հաշվարկված  տոկոսագումարները չեն գանձվում, այլ ժամանակային  որոշակի միջակայքերում ավելացվում են /կապիտալացվում են/ վարկի հիմնական գումարին և դրանց դիմաց նույնպես հաշվարկվում է տոկոս: Բարդ տոկոսադրույքների հաշվարկմամբ պարտքի ամբողջ գումարի /ներառյալ տոկոսագումարների/ հաշվարկը կատարվում է հետևյալ բանաձևով.

FV = PV * (1 + i)n
 Տոկոսագումարները կարող են կապիտալացվել տարին մի քանի անգամ, օրինակ եռամսյակը մեկ /4/, յուրաքանչյուր ամիս /12/, կիսամյակը մեկ /2/, ընդ որում, պայմանագրում ֆիքսվում է տարեկան տոկասադրույքը: Այս դեպքում գործ ունենք բարդ անվանական տոկոսադրույքի հետ, որը հաշվարկվում է հետևյալ բանաձևով.
FV = PV * (1 + i/m) n * m,
m - տոկոսագումարների կապիտալացման թիվը`  1, 2, 4, 12…

   Տոկոսադրույքի հաշվարկման եղանակներն  ընտրելիս բանկը մանրամասն վերլուծում է բոլոր հնարավոր զարգացումները, որոնք այս կամ այն կերպ կարող են ազդել վարկային գործարքի եկամտաբերության վրա: Օրինակ, պետք է հաշվի առնել գնաճի բնույթը և շուկայական տոկոսադրույքի տատանումների միտումը և որոշել, թե որն է ավելի նպատակահարմար` սահմանել տոկոսագումարի ամենամսյա վճարումներ, թե ավելացնել վարկառուի պարտավորության չափը` հաշվարկած տոկոսագումարները պարտքի հիմնական գումարին ավելացնելու միջոցով:
  Տոկոսադրույքի հաշվարկման եղանակներն  ընտրելիս բանկը մանրամասն վերլուծում է բոլոր հնարավոր զարգացումները, որոնք այս կամ այն կերպ կարող են ազդել վարկային գործարքի եկամտաբերության վրա: 

Տոկոսադրույքի ձևավորման վրա ազդող գործոնները կարելի է բաժանել երկու հիմնական խմբի` ընդհանուր կամ մակրոտնտեսական և մասնավոր: Ընդհանուր կամ մակրոտնտեսական հիմնական գործոններն են` վարկային շուկայում միջոցների առաջարկի և պահանջարկի հարաբերակցությունը; երկրի ԿԲ-ի կարգավորող քաղաքականությունը; գնաճի տեմպը; հարկային քաղաքականությունը; երկրի բանկային համակարգի կայունության աստիճանը: Մասնավոր գործոնները պայմանավորված են բանկի գործունեությամբ. ռեսուրսների ներգրավման և տեղաբաշխման քաղաքականության ուղղվածությամբ, վարկային գործարքի առանձնահատկություններով, վարկի գումարի մեծությամբ, մարման ժամկետով, ապահովվածության աստիճանով, վարկային միջոցների ինքնարժեքով, վարկառուի վարկունակության մակարդակով, վարկի վերադարձելիությունն ապահովող միջոցներով և այլն:

   Հաշվի առնելով վերը նշված գործոնների ազդեցության աստիճանը` բանկը որոշում է վարկային տոկոսադրույքների մակարդակը այն հաշվարկով, որպեսզի ապահովվի նրա եկամտաբերությունը և մրցունակությունը բանկային ծառայությունների շուկայում:
Ինչպես տեղական, այնպես էլ միջազգային վարկային շուկայում կիրառվող տոկոսադրույքները կարելի է բաժանել  մի քանի մակարդակի`

1-ին մակարդակ. պաշտոնական տոկոսադրույքներ (վերաֆինանսավորման տոկոսադրույք, հաշվարկային դրույք)- սահմանում են ԿԲ-երը և հանդիսանում են վերջիններիս կողմից առևտրային բանկերին տրամադրվող վարկերի տոկոսադրույքների հիմքը: ՀՀ ԿԲ յուրաքանչյուր ամիս սահմանում է ինչպես իր կողմից բանկերին տրամադրվող վարկերի տոկոսադրույքը (ռեպո համաձայնագրերի տոկոսադրույք), այնպես էլ բանկային տոկոսի հաշվարկային դրույքը, որը հանդես է գալիս որպես հաշվարկային մեծություն քաղաքացիաիրավական հարաբերություններում (տույժերի հաշվարկում, վնասների փոխհատուցում և այլն):

2-րդ մակարդակ. միջբանկային վարկային շուկայում հաշվարկային տոկոսադրույքներ (ԼԻԲՈՐ, ՖԻԲՈՐ, ՏԻԲՈՐ, ԿԻԲՈՐ, ՍԻԲՈՐ, ՆԻԲՈՐ,ՓԻԲՈՐ և այլն) - այս դրույքները հանդիսանում են առանձին երկրների ֆինանսական շուկայի հաշվարկային տոկոսադրույքները, որոնք դրվում են համապատասխան երկրի միջբանկային շուկայի, ինչպես նաև այլ վարկային գործառնությունների (նաև միջազգային) հաշվարկման հիմքում:

3-րդ մակարդակ. առաջնակարգ տոկոսադրույք (prime rate) - այս դրույքով առևտրային բանկերը վարկեր են տրամադրում առաջնակարգ (հուսալի) հաճախորդներին: Սովորաբար առաջնակարգ դրույքաչափերն ավելի բարձր են, քան 1-ին և 2-րդ մակարդակի դրույքաչափերը:

4-րդ մակարդակ. միջին, փոքր ձեռնարկություններին և անհատներին տրամադրվող սովորական վարկերի տոկոսադրույքները - վերջիններս միշտ ավելի բարձր են, քան նախորդ մակարդակների տոկոսադրույքները:
Վարկերի վերաբերյալ վարկատուները հրապարակում են երկու տոկոսադրույք` «տարեկան անվանական տոկոսադրույք» և «տարեկան փաստացի տոկոսադրույք» : 
Տարեկան անվանական տոկոսադրույքը ֆինանսական կազմակերպության կողմից սահմանված այն տոկոսադրույքն է, որի հիման վրա հաշվարկվում են այդ տոկոսավճարների մեծությունը: Անվանական տոկոսադրույքը որպես կանոն ֆիքսված է լինում, սակայն երբեմն կարող են առաջարկվել նաև «լողացող» կամ փոփոխական տոկոսադրույք: Սակայն բացի տոկոսագումարներից վարկ ստանալու համար հնարավոր է հարկ լինի կատարել նաև այլ ծախսեր: Օրինակ, վարկ տրամադրելու և վարկը սպասարկելու համար միջնորդավճարները, գրավադրվող գույքի գնահատման ծախսերը ապահովագրական ծախսերը և այլն: Այլ ծախսերը մեծացնում են վարկի իրական արժեքը: 
Տարեկան փաստացի տոկոսադրույքն այն տոկոսադրույքն է, որը ցույց է տալիս վարկի իրական արժեքը, հաշվի առնելով վարկի հետ կապված բոլոր ծախսերը՝ տոկոսավճարները, ինչպես նաև վարկի տրամադրման և սպասարկման գծով բոլոր այլ ծախսերը: Ընդհանուր առմամբ տարեկան փաստացի տոկոսադրույքը ավելի բարձր է լինում, քան տարեկան անվանական տոկոսադրույքը: 

ՎԱՐԿԻ ՏՈԿՈՍԱԴՐՈՒՅՔՆԵՐԻ ՄՈԴԵԼՆԵՐԸ
1. Տոկոսադրույքի որոշումը «արժեք գումարած /պլյուս/» սկզբունքով: 

Վարկի նկատմամբ տոկոսադրույքի սահմանման դեպքում բանկը հիմք է ընդունում ներգրավված միջոցների արժեքը և գործառնական ծախսերը, որոնք բանկը կատարում է վարկավորման գործընթացի ժամանակ: Դա նշանակում է, որ բանկերը պետք է տեղյակ լինեն իրենց ծախսերի մակարդակից` շահութաբեր, ճիշտ սահմանված տոկոսադրույքով  վարկեր տրամադրելու նպատակով: Տոկոսադրույքի սահմանման ամենապարզագույն մոդելը «արժեք գումարած» մեթոդն է, որի միջոցով տոկոսադրույքի սահմանումը հիմնվում է հետևյալ բաղադրիչների վրա`
· ներգրավված միջոցների գինը,

· բանկի գործառնական ծախսերը  (հաշվարկված տվյալ վարկի գումարի համար),

· պարտավորությունների չկատարման ռիսկի հետ կապված փոխհատուցումը,

· շահույթի մարժային այնպիսի ցանկալի մեծություն, որը կբավարարի բանկի բաժնետերերին բավարար դիվիդենտ վճարելուն:

Վարկի տոկոսադրույքը = Ներգրավված միջոցների սահմանային արժեք + Բանկի գործառնական ծախսեր + Պարտավորությունների չկատարման ռիսկի փոխհատուցում +  Շահույթի ցանկալի մարժա

Վերոնշյալ չորս բաղադրիչներից յուրաքանչյուրը կարելի է ներկայացնել վարկի գումարի նկատմամբ տարեկան տոկոսադրույքների տեսքով: Օրինակ, առաջինը կարող է լինել ներգրավված ավանդների դիմաց բանկի կողմից վճարվող տոկոսադրույքը, պետական արժեթղթերի տոկոսադրույքը, այլ բանկերից վերցրած վարկի տոկոսը և այլն: Երկրորդը` գործառնական ծախսերի համար տոկոսադրույքը, որոշվում է բանկի ամբողջ գործառնական ծախսերի և բանկի կողմից տրված վարկերի (տարեկան կշռված միջին թվերով) օգնությամբ: Օրինակ, եթե բանկի կողմից տրված բոլոր վարկերի միջին կշռված թիվը մեկ տարվա համար կազմում է A մեծություն, գործառնական ծախսերը`  B  մեծություն, ապա գործառնական ծախսերի համար նախատեսվող տոկոսը կլինի`

Երրորդ մեծությունը կապված է տվյալ վարկի ռիսկայնության հետ: Չորրորդ մեծությունը կարող է լինել բանկային համակարգի համար ընթացիկ տարվա, նախորդ տարվա ձևավորված կամ նախօրոք որոշված դիվիդենտների միջին տոկոսադրույքը:

2. Գնային առաջնության (լիդերութան) մոդել: Վարկի տոկոսադրույքը գնային առաջնության մոդելով հաշվարկվում է հետևյալ բնաձևով` 

Վարկի տոկոսադրույքը = Բազային (պրայմ-րեյթ) դրույք, որը ներառում է շահույթի ցանկալի մարժան գործառնական ծախսից առավել + հավելադիր (ռիսկի պրեմիա ոչ առաջնակարգ փոխառուի + ռիսկի պրեմիա երկարաժամկետ վարկի համար))

«Պրայմ-րեյթը» իրենից ներկայացնում է ամենավարկունակ հաճախորդներին տրվող կարճաժամկետ վարկերի նվազագույն տոկոսադրույքը:

Յուրաքանչյուր բանկի վարկային քաղաքականության մեջ պետք է մշակված լինեն ռիսկի որոշման և գնահատման մեխանիզմները, որոնք պետք է հիմնված լինեն հետևյալ սկզբունքների վրա` վարկերի կատեգորիաների ընտրություն և ըստ կատեգորիաների ռիսկի տոկոսի որոշում: Պրայմ րեյթը կարող է լինել որոշակի ժամանակաշրջանի համար ֆիքսված, կամ կարող է «լողացող» մեծության բնույթ:
3. Պրայմ րեյթից ցածր սահմանվող տոկոսադրույք (ավելացումների մոդել):

Վարկի տոկոսադրույքը = Դրամական միջոցների ներգրավման տոկոսային ծախսեր + Ռիսկերի ծածկման և շահույթի ստացման հավելում

4. Առավելագույն տոկոսադրույքի մոդել (մոդել «կեպի»): 

Երկարաժամկետ վարկավորումը մեծամասամբ  կատարվում է «լողացող» տոկոսադրույքներով, և այս դեպքում վարկառուն գտնվում է անորոշ վիճակում` ապագայում սպասվելիք տոկոսադրույքների առումով: Այդ իսկ պատճառով վարկային պայմանագրում հնարավոր է մտցնել տոկոսադրույքի առավելագույն չափը սահմանափակող մեծություն, որը կոչվում է «կեպ»: Նման վարկավորում ստանում են հիմնականում լավագույն վարկառուները, քանի որ ապագայում տոկոսադրույքների ավելացման առավելագույն չափը սահմանափակված է, և նրանք արդեն որոշակի գիտակցում են վարկերի գծով առավելագույն ծախսերի մակարդակը: «Կեպ» մոդելով երկարատև վարկավորման ընթացքում հնարավոր է միջին շուկայական տոկոսադրույքների աճ «կեպ»-ով սահմնափակումից բարձր, որը բանկի համար վնասաբեր կլինի, սակայն արդյունավետ հաճախորդի համար:

5. Արժեք – օգտակարություն (շահավետություն) մոդել: 

Տոկոսադրույքը սահմանելիս, հաշվի է առնվում հաճախորդից ամբողջական (փաթեթային) եկամուտ ստանալու հնարավորությունը: Տվյալ մոդելը հիմնվում է երեք պարզագույն բաղադրիչների վրա.

· վարկի (վարկային գծի) բերած համախառն եկամուտը տոկոսադրույքների տարբեր մակարդակների պայմաններում,
· վարկի հետ կապված մաքուր գումարի մեծությունը (բացառությամբ վարկառուի բոլոր դեպոզիտների, որոնք պահվում են բանկում և ներառյալ  պարտադիր պահուստավորման գումարները ԿԲ-ում),

· տվյալ վարկի շահույթը մինչև հարկերի վճարումը (առաջին կետը բաժանած երկրորդ կետի վրա):

Վարկավորման որոշումն ընդունվում է տվյալ բաղադրիչների հիման վրա` միաժամանակ կատարելով ռիսկի գնահատում:

Վարկի եկամտի գնահատումը = Վարկի (վարկային գծի) օգտագործված մաս   + Վարկի (վարկային գծի) չօգտագործված մաս   

Փոխառուի կողմից օգտագործվող բանկային միջոցների գնահատումը = Փաստացի օգտագործված գումար -  Պահանջները փոխհատուցվող մնացորդների նկատմամբ   + Պահանջները փոխհատուցվող մնացորդների նկատմամբ   

Տվյալ վարկի գծով բանկի  եկամտի գնահատումը մինչև հարկերը  = Վարկի եկամտի գնահատումը /   Փոխառուի կողմից օգտագործվող բանկային միջոցների գնահատումը

Եթե բանկի եկամուտը վարկի գծով (մինչև հարկեր վճարելը) ամբողջությամբ ծածկում է բանկի ծախսերը դրամական միջոցների գծով, ապա վերջնական որոշում ընդունելու համար վարկային կառավարիչներին մնում է միայն ավելացնել տվյալ վարկին բնորոշ ռիսկի տոկոսադրույքը և շահույթի մարժան:

6. Հաճախորդի եկամտաբերության վերլուծություն:
Այս  մեթոդը ենթադրում է, որ յուրաքանչյուր վարկային հայտի գնահատման ժամանակ պետք է հաշվի առնել տվյալ հաճախորդի հետ բոլոր փոխհարաբերությունները: Եկամտաբերության վերլուծության ժամանակ հավի են առնում հաճախորդի հետ բոլոր փոխհարաբերություններից առաջացած եկամուտը, որը հաշվարկվում է հետևյալ բանաձևով.

Հաճախորդից ստացվող եկամուտները կարող են ընդգրկել վարկի տոկոսագումարները, կոմիսիոն վճարները և այլն: Հաճախորդի հետ կապված ծախսերը կարող են ընդգրկել բանկային աշխատակիցների աշխատավարձը, վարկային փաստաթղթերի ուսումնասիրումը, դեպոզիտների գծով տոկոսագումարները, վարկային միջոցների ներգրավման տոկոսադրույքները: Ինչքան բարձր է տվյալ վարկային հայտի հետ կապված ռիսկը, այնքան բարձր պետք է լինի բանկի համար շահույթի զուտ դրույքը:

ՎԱՐԿԱՅԻՆ ՌԻՍԿԻ ԷՈՒԹՅՈՒՆԸ 
Ռիսկը հնարավոր կորուստներ կրելու կամ հավելյալ օգուտներ ստանալու հավանականության առկայությունն է, որն ուղեկցում է յուրաքանչյուր գործունեությանը: Ռիսկը որոշումների կայացման ընթացքում առկա այնպիսի զարգացումների հավանականությունն է, որոնք կարող են բացասաբար անդրադառնալ տնտեսավարող սուբյեկտի շահույթի, կապիտալի, հետևաբար ամբողջ գործունեության վրա և հանգեցնել կուրուստների: Ռիսկը ինչ–որ բան չստանալու վտանգն է կամ այդ վտանգն առաջացնող պայմանների ձևավորման հավանականությունը: Բանկային ռիսկերի կառավարումը բանկային ռիսկերի նվազեցմանն ուղղված համալիր գործողությունների համակարգ է, որը ներառում է ռիսկերի կանխատեսում, նրանց հնարավոր չափերի և հետևանքների որոշում, ռիսկերի հետ կապված կորուստների կանխարգելման և նվազեցման միջոցառումների իրականացում:

  Ռիսկերի կառավարման գործընթացը կարելի ներկայացնել հետևյալ հիմնական փուլերով` ռիսկերի բացահայտում, ռիսկերի առաջացման գործոնների որոշում, յուրաքանչյուր գործոնի ազդեցության չափում և գնահատում, ռիսկերի թույլատրելի մակարդակի սահմանում, առանձին բանկային գործարքների վերլուծություն` ռիսկեր առաջացնող գործոնների տեսանկյունից, ռիսկերի նվազեցման միջոցառումների մշակում և իրագործում:

   Բանկի ռիսկերի կառավարման հիմնական նպատակն է բացառել, կամ նվազագույնի հասցնել բանկի գործունեության հնարավոր ռիսկերով պայմանավորված կորուստները:

Վարկային ռիսկն  առաջանում է բանկի փոխառուների կամ գործընկերների անվճարունակության կամ այլ պատճառներով բանկի նպատմամբ իրենց պարտավորությունները չկատարելու  հետևանքով: Քանի որ առևտրային բանկերն իրենց գործունեությունը կազմակերպում են հիմնականում ներգրավված  միջոցների հաշվին, տեղաբաշխված գումարների կորուստը բանկին կանգնեցնում է բավականին լուրջ խնդիրների և դրանց լուծման անհրաժեշտության առջև: Վարկային ռիսկի կառավարման քաղաքականությունն ու կոնկրետ միջոցառումները մշակվում են այնպես, որ կանխարգելեն կամ ի սկզբանե նվազեցնեն վարկային ռիսկը, այլ ոչ թե ներազդեն դրա վրա, երբ այն արդեն առկա է: Վարկային ռիսկի առաջացումն անհրաժեշտ է հնարավորինս կանխել կամ մեղմացնել հենց սկզբից` վարկի տրամադրման պահին: Վարկային ռիսկի կառավարումը հիմնականում դրա գնահատման մեջ է, որը պետք է կատարվի նախքան վարկի տրամադրումը: Վարկային պայմանագրի գործողության ողջ ժամանակահատվածում վարկային ռիսկի կառավարումն իր մեջ ներառում է միայն բանկի կողմից իրականացվող վերահսկողությունը` վարկի նպատակային օգտագործման, ինչպես նաև վարկի գումարի և տոկոսագումարների ժամանակին և լրիվ մարման բնագավառում: Վարկային ռիսկը բաղկացած է երկու տիպի ռիսկերից` գործարքի ռիսկ և վարկային պորտֆելի ռիսկ:

   Վարկային ռիսկի կառավարումը ենթադրում է նախ և առաջ վարկային պորտֆելի դիվերսիֆիկացում` ելնելով մի շարք չափանիշներից: Դիվերսիֆիկացումը կատարվում է` ըստ տնտեսության ճյուղերի կամ ոլորտների, ըստ տարածաշրջանների, ըստ վարկերի տեսակների, ըստ հաճախորդների խմբերի և այլն:
  Վարկային պորտֆելի կազմն ու կառուցվածքը սահմանելու նպատակով անհրաժեշտ է սահմանել հետևյալ հարաբերակցությունները (կամ դրանց ընդունելի միջակայքերը).

· առևտրային վարկերը` ընդհանուր վարկերի նկատմամբ,

· սպառողական վարկերը` ընդհանուր վարկերի նկատմամբ,

· ապահովված վարկերը` ընդհանուր վարկերի նկատմամբ,

· խոշոր վարկերը` ընդհանուր վարկերի նկատմամբ,

· ըստ տարածաշրջանների տրամադրված վարկերը` ընդհանուր վարկերի նկատմամբ,

· ըստ հաճախորդների տրամադրված վարկերը` ընդհանուր վարկերի նկատմամբ:

    Վարկային պորտֆելի որակը գնահատվում է հետևյալ հիմնական ցուցանիշներով.

· ժամկետանց վարկերի հարաբերությունն ընդհանուր վարկերին,

· ժամկետանց վարկերի հարաբերությունն ընդհանուր ակտիվներին,

· դուրս գրված վարկերի հարաբերությունն ընդհանուր վարկերին և այլն:

Ստացված ցուցանիշներն իրատեսորեն գնահատելու համար անհրաժեշտ է.

· դրանք համեմատել բանկի նախորդ ժամանակահատվածների նույնանուն ցուցանիշների հետ,

· դրանք համեմատել այլ բանկերի միևնույն ժամանակահատվածի նույնանուն ցուցանիշների հետ:

    Վարկային ռիսկը կառավարելու նպատակով բանկը պետք է ունենա վարկերի դիվերսիֆիկացված պորտֆել, որպեսզի ապահովագրի իրեն հնարավոր չվճարումներից և նվազագույնի հասցնի չվերադարձվող գումարի ծավալը: Վարկային պորտֆելի վերը նշված ցուցանիշների և վարկերի որակի հիման վրա վարկային բաժնի աշխատակիցները գնահատում են առկա իրավիճակը և մշակում հետագա վարկերի տրամադրման քաղաքականությունը` ելնելով վարկային պորտֆելի որակը լավացնելու, վարկային ռիսկը նվազեցնելու տեսանկյունից:

    Վարկային ռիսկի առաջացման աղբյուր կարող են հանդիսանալ հետևյալ գործոնները` գրավի առկայությունը կամ դրա բացակայությունը, տոկոսադրույքների փոփոխության ազդեցությունը հաճախորդի վճարունակության վրա, ֆորս–մաժորային իրավիճակների առաջացումը, օրենսդրական փոփոխությունները, հաճախորդի գործունեության ոլորտում մրցակցության խորացումը, տնտեսությունում տիրող ընդհանուր իրավիճակը, տնտեսության մեջ տեղի ունեցող կառուցվածքային փոփոխությունները, մեկ հաճախորդին տրամադրվող վարկի առավելագույն չափը և այլն:
    Ժամանակակից պայմաններում վարկի ռիսկայնության աստիճանի նվազեցման առավել գործուն և իրատեսական տարբերակը գրավի առկայությունն է: Վարկային ռիսկի գնահատումը գրավով ապահովվածության տեսանկյունից որոշվում է գրավով ապահովված վարկերի և ընդհանուր վարկերի գումարների հարաբերակցությամբ: Որքան բարձր է վարկային պորտֆելում գրավով ապահովված վարկերի տեսակարար կշիռը, այնքան ցածր է տվյալ վարկային պորտֆելի ռիսկայնության աստիճանը:

    Այն դեպքերում, երբ վարկային պայմանագիրը կնքվում է լողացող տոկոսադրույքի պայմանով, տոկոսադրույքը կարող է բարձրացվել բանկի կողմից այնքան, որ հաճախորդն ի վիճակի չլինի մարելու վարկի տոկոսները: Տոկոսադրույքների փոփոխության հետևանքով առաջացող վարկային ռիսկը գնահատելու համար որպես հիմք վերցվում է այն առավելագույն տոկոսադրույքը, որը վարկառուն կարող է վճարել: Դրանից ցածր տոկոսադրույքով տրամադրված վարկերի ամբողջ գումարը պետք է բաժանվի ողջ վարկային պորտֆելի մեծությանը: Գոյություն ունի նաև երկրորդ մոտեցումը. առավելագույն տոկոսադրույքը գերազանցող վարկերի ընդհանուր գումարը բաժանվում է վարկային պորտֆելի ընդհանուր մեծության վրա:

    Բանկի կողմից յուրաքանչյուր առանձին դեպքում վարկի տրամադրմանը պետք է նախորդեն հաճախորդի վարկունակության մանրամասն ուսումնասիրումն ու բացահայտումը: Բանկը պետք է գնահատի հաճախորդի վարկունակությունը ոչ միայն ներկա ժամանակահատվածի համար, այլև կանխատեսի նրա ֆինանսական վիճակի կայունությունը հեռանկարում:
ՓՈԽԱՌՈՒԻ ՎԱՐԿՈՒՆԱԿՈՒԹՅԱՆ ԳՆԱՀԱՏՈՒՄԸ ԵՎ ԳՆԱՀԱՏՄԱՆ ՄՈԴԵԼՆԵՐԸ

Վարկառուի վարկունակությունն իրենից ներկայացնում է վարկառուի՝ վարկ ստանալու, այն մարելու և դրա դիմաց հաշվարկվող տոկոսները վճարելու իրավական և ֆինանսական հնարավորությունների ամբողջությունը: Վարկունակությունը վարկային գործարքի ռիսկայնության գնահատականն է, որը տրվում է բանկի կողմից մինչև վարկի տրամադրման վերաբերյան որոշում կայացնելը և հնարավորություն է տալիս կանխատեսել վարկի ժամանակին վերադարձը և արդյունավետ օգտագործումը:  Միջազգային պրակտիկայում առանձնացնում են մի քանի առանցքային գործոններ, որոնց միջոցով գնահատվում է հավանական վարկառուի հուսալիությունը, հետևաբար, վարկային գործարքի հետ կապված ռիսկի աստիճանը:

 
Վարկային մասնագետը պետք է համոզված լինի, որ հաճախորդը հստակ է ներկայացնում վարկի ստացման նպատակը, պաասխանատու կերպով է վերաբերվում փոխառու միջոցների վերադարձմանը, բանկի հարցերին տալիս է ճշմարիտ պատասխաններ, ներդնում է ամբողջ ուժերը սեփական պարտավորությունների մարման համար և ունակ է մարելու վարկը: Վարկի նպատակը պետք է համահունչ լինի բանկի ընթացիկ վարկային քաղաքականությանը: Պատասխանատվությունը, ճշմարտացիությունը և պարտավորության մարմանը լրջորեն տրամադրվածությունը կազմում են վարկառուի վարկարժանությունը: Վարկային մասնագետը պետք է վստահ լինի, որ հաճախորդները կամ կազմակերպության ներկայացուցիչները ունեն վարկային հայտ ներկայացնելու և վարկային պայմանագիր կնքելու իրավունք, կազմակերպության կառավարման համապատասխան մարմնի կողմից տրված լիազորություններ` կազմակերպության անունից բանակցությունների անցկացման և վարկային պայմանագրի ստորագրման համար: 
Ցանկացած վարկային հայտի առանցքային կետը վարկառուի կանխիկի հոսքի ստուգումն է, որը բավարար կլինի վարկը մարելու և տոկոսները վճարելու համար: Բանկի վարկային մասնագետի կողմից վարկառուի դրամական միջոցները գնահատելիս ուշադրություն պետք է դարձնել վարկառուի ակտիվների ծառայության ժամկետի, վիճակի և կառուցվածքի վրա: Վարկառուի վարկունակության գնահատման գործոններից է վերահսկողությունը, որն իրականացվում է պարզելու համար, թե վարկային հայտն արդյո՞ք համապատասխանում է բանկի ներքին սահմանաչափերին և վարկի որակին առնչվող կարգավորող մարմինների պահանջներին, առկա են վարկի վերահսկողության անհրաժեշտ պայմաններ:

Հայաստանի պայմաններում վարկային ռիսկի կառավարման խնդիրները լուծելու ուղղությամբ բանկերին մեթոդական օգնություն ցուցաբերելու նպատակով ՀՀ ԿԲ Խորհուրդը հաստատել է «Բանկերի վարկային ռիսկի կառավարման մեթոդական ուղեցույց», որը հիմք ընդունելով և հաշվի առնելով միջագային փորձը, մի շարք բանկեր մշակել են վարկային ռիսկի (վարկունակության) գնահատման սեփական մոդելները:

Վարկունակության գնահատման նպատակով բանկերի կողմից հիմք ընդունված գործոնները ընդհանուր առմամբ կարելի է ներկայացնել հետևյալ խմբերի տեսքով.

· գործունակությունª իրավական կարգավիճակը, սեփականատերերը,

· գործունեության և վարկային պատմությունª գործունեության ոլորտը և ժամանակահատվածը, արտադրական հնարավորությունները, վարկերի վերադարձի պատմությունը, տվյալ վարկատուի հետ հարաբերությունների պատմությունը,

· գործարար շուկաª դիրքը, մրցակցությունը, գործընկերները, գործարքներում վճարումների մեխանիզմը, ապրանքի (ծառայությունների) իրացվելիությունը, գները,

· ֆինանսական վիճակª ֆինանսական տվյալների վերլուծությունը, ներդրումային ծրագրում վարկառուի սեփական մասնակցության չափը,

· կառավարումª ղեկավարների որակավորումը, պաշարների և դեբիտորական պարտքերի շրջանառությունը, գործարար ծրագրի որակը, 

· ապահովվածությունª երաշխիքը, երաշխավորությունը, բարձր իրացվելի ակտիվները, անշարժ գույքը և այլն,

· արտաքին ազդակներª քաղաքական, իրավական, տնտեսական իրավիճակը, օրենսդրական փոփոխությունները:

Վարկունակության գնահատումը բանկերի կողմից կատարվում է  ռեյտինգային  գնահատման համակարգի միջոցով, որը ներառում է չորս հիմնական բաղկացուցիչª
· վարկունակության գործոնների ընտրությունը,

· գնահատման ցուցանիշների սահմանային մեծությունների որոշումը,

· գնահատման ընդհանուր համակարգում ցուցանիշների կշիռների սահմանումը,

· վարկունակության գործոնների հանրագումարի գնահատումը:

Վարկունակության վերլուծության համար օգտագործվում են տարբեր աղբյուրներից ստացված տեղեկություններª
· հաճախորդից ստացված տեղեկություններª հիմնադիր փաստաթղթեր, ֆինանսական, վիճակագրական հաշվետվություններ, պայմանագրեր և այլն,

· հաճախորդի վերաբերյալ բանկի արխիվում առկա տեղեկություններª հաշիվների շրջանառության վերաբերյալ, նախկինում տրամադրված վարկերի պատմություն և այլն,

· պետական կամ մասնավոր վարկային ռեգիստրի գործակալություններից ստացված տեղեկություններ,

· այլ աղբյուրներից ստացված տեղեկություններª այլ բանկեր, գնորդներ, մատակարարներ և այլն:

Ներկայումս Հայաստանի բանկերին հաճախորդների վերաբերյալ տեղեկություններ ստանալու առումով զգալի աջակցություն է ցուցաբերում ՀՀ ԿԲ-ում ստեղծված «Փոխառուների վարկարժանության տեղեկատվական համակարգը» (վարկային ռեգիստրը), որի միջոցով բանկերը կարող են լիարժեք տեղեկություններ ստանալ հաճախորդի` այլ բանկերում ունեցած վարկային պատմության վերաբերյալ:

Վարկունակության գնահատման համար առանձնակի կարևորություն ունի վարկառուի ֆինանսական հաշվետվությունների վերլուծությունը: Այս առումով գոյություն ունեն բազմաթիվ հաշվարկային ցուցանիշներ, և յուրաքանչյուր բանկ ինքն է ընտրում վարկունակության գնահատման իր մշակած մոդելին համապատասխանող ցուցանիշների համախումբը:
Գոյություն ունեն վարկունակության տարբեր մոտեցումներ: Ի.Վ. Վիշնյակովը առաջարկել է առեվտրային բանկերի փոխառուների վարկունակության գնահատման մեթոդների և մոդելների դասակարգումը՝
· Վարկունակության դասակարգման մոդելներ

a) վարկանշային (ռեյտինգային)

b) կանխատեսման

c) բազմակի դիսկրիմինանտ վերլուծեւթյուն

d) CART մոդելները

e) ցուցանիշների համակարգը 
· Կոմպլեքս մոդելներ

a) 6 «C» կանոնը

b) CAMPARI գնահատման համակարգը

c) PARTS վերլուծության գնահատման համակարգը

Փոխառուի վարկունակության վերլուծության դասակարգման մոդելները: Այս մոտեցումը հնարավորություն է տալիս տարբերակել փոխառուներին: Դասակարգման մոտեցման կազմում ներառված են տարբեր մոդելներ. վարկանիշային (ռեյտինգային) մոդելները, որոնք հնարավորություն են տալիս խմբավորել փոխառուներին ըստ կատեգորիաների` համապատասխան տարբեր ֆինանսական գործակիցների, կանխատեսման մոդելները, որոնք հնարավորություն են տալիս դասակարգել փոխառուներին ըստ սնանկացման հավանականության, բազմակի դիսկրիմինանտ վերլուծության մոդելները, որոնք թույլ են տալիս կանխատեսել սնանկացումը,  CART մոդելը, որտեղ հաշվի են առնվում ֆինանսական գործակիցները:

Վարկանիշային (ռեյտինգային) մոդելները: Փոխառուի վարկանիշային (ռեյտինգային) գնահատականը հաշվարկվում է ստացված ֆինանսական ցուցանիշների հիման վրա և արտահայտվում է բալլերով: Կիրառվում են հետևյալ ֆինանսականա ցուցանիշները` շահութաբերության, իրացվելիության, ֆինանսական կայունության, ֆինանսական լծակի, շրջանառելիության և պարտքի սպասարկման որակի  գործակիցները: Վարկանիշային գնահատականն իրենից ներկայացնում է բալլերի ընդհանուր գումար: Վարկանիշային (ռեյտինգային) մոդելի առավելությունը նրա պարզությունն է: Վերոնշյալ ցուցանիշների հանրագումարը թույլ է տալիս որոշել շրջանառու ակտիվների իրացվելիությունը, կանխատեսել փոխառուի ֆինանսական դրությունը, գնահատել վարկի դիմաց ժամանակին վճարումներ կատարելու փոխառուի հնարավորությունը: Յուրաքանչյուր առևտրային բանկ մշակում է ինտեգրված ցուցանիշների սեփական համակարգը` համապատասխան իր վարկային քաղաքականության: 

Կանխատեսման մոդելները: Կանխատեսման մոդելները կիրառվում են պոտենցիալ փոխառուի որակի գնահատման համար և հենվում են վիճակագրական մեթոդների վրա, որոնցից լայնորեն տարածված է բազմակի դիսկրիմինանտ վերլուծությունը, որը հայտնի է նաև որպես «կլաստերային վերլուծություն» անվանումով: Բազմակի դիսկրիմինանտ վերլուծության դեպքում հաշվարկվում է դիսկրիմինանտ ֆունկցիան, որը հաշվի է առնում որոշակի ցուցանիշներ (ռեգրեսիայի գործակիցներ) ու պարամետրեր, և որոնք որոշում են փոխառուի ֆինանսական դրությունը (ներառյալ ֆինանսական գործակիցները): Տվյալների վիճակագրական վերլուծության արդյունքում որոշվում են ռեգրեսիայի գործակիցները դիսկրիմինանտ ֆունկցիայի համար (Z): Z- գնահատականը հանդիսանում է փոխառուի սնանկության հնարավորության բացահայտման ինդիկատոր:

Բազմակի դիսկրիմինանտ վերլուծության մոդելները: Այս մոդելները նույնպես գնահատում են փոխառուի (ձեռնարկության) սնանկացման հավանականությունը: Այս խմբում առավել հայտնի մոդելների թվին են դասվում Ալտմանի և Չեսսերի մոդելները: Ալտմանի մոդելը հնգագործոն մոդել է, որը հնարավորություն է տալիս կանատեսել սնանկացումը 2-3 տարի հետո:   Չեսսերի մոդելը հնարավորություն է տալիս կատարել փոխառուի` վարկային պայմանագրի պայմանների չկատարման կանխատեսումը:

CART մոդելը: Այս մոդելի կիրառումը հնարավորություն է տալիս գնահատել վարկի որակը: Վերջինս վերծանվում է (մեկնաբանվում) որպես «դասակարգման և ռեգրեսիոն ծառեր» (classification and regression trees): Այս մոդելի կառուցման դեպքում կիրառվում են բարդ վիճակագրական մեթոդներ:

Փոխառուի վարկունակության գնահատման կոմպլեքս վերլուծության մոդելները: Կոմպլեքս վերլուծության մոդելները կիրառվում են սպառողական վարկերի գնահատման համար: Կոմպլեքս մոդելների շրջանակներում  ենթադրվում է փոխառուի վարկունակության քանակական և որակական ցուցանիշների համակցություն: Կոմպլեքս մոդելների շարքում դիտարկվում են հետևյալ հիմնական մոդելները. վեց  «C» մոդելը, որը հնարավորություն է տալիս կիրառել վարկավորման 6 բազային (հիմնական) սկզբուքները,    «CAMPARI» մոդելը, որտեղ նույնպես կիրառվում են վարկավորման հիմնական սկզբունքները,  «PARTS» մոդելը, որտեղ հիմնական ուշադրությունը սևեռված է փոխառուին վարկ տրամադրելու պահանջներին, վերլուծության գնահատման համակարգը:

CAMPARI  մոդելը – այս մոդելի միջոցով գնահատվում է փոխառուի վարկունակությունը և վարկի տնտեսագիտական արդյունավետությունը:
CAMPARI-ն ձևավորված է հետևյալ բաղադրիչների սկզբնատառերից՝

· Characten-հաճախորդի բնութագիրը, համբավը

· Ability- վարկը վերադարձնելու ունաակությունը

· Marge-եկամտաբերություն

· Purpose-վարկի ստացման նպատակը

· Amount-վարկի գումարը

· Repayment-հիմնական գումaարի և տոկոսի վերադարձը, վճարման պայմանները

· Insurance-վարկի չմարման ռիսկի ապահովումը,ապահովվածությունը

CAMPARI – գնահատման ցուցանիշների համախումբը օգնում են համադրել բազմաթիվ գործոններ՝ կապված վարկի տրամադրման ռիսկի բացահայտման հետ:

PARTS մոդելը –այս մոդելը հանդիսանում է այն հիմնական ցուցանիշը, որտեղ ներառված են վարկի տրամադրման պայմանները: Մոդելը կազմված է հետևյալ բնութագրիչներից՝

· Purpose- վարկի ստացման նպատակը

· Amount-վարկի գումարը

· Repayment-հիմնական գումaարի և տոկոսի վերադարձը

· Term-վարկի տրամադրման ժամանակը

· Security- վարկի մարման ապահովվածությունը

     Առավել լայն կիրառություն ունի ամերիկյան 6 «C» կանոնը: Այս մեթոդի էությունը կայանում է նրանում, որ հետևյալ ցուցանիշների միջոցով բնութագրվում է վարկառուի վիճակը: 
· Բնութագիրը, վարկարժանությունը (charakter) - արտացոլում է վարկի բնույթը և ցույց է տալիս հաճախորդի ունակությունը վարկ վերցնելու պահանջը հստակ ձևակերպելու վերաբերյալ: Այս ցուցանիշի միջոցով հաշվի է առնվում վարկառուի անձը, գործարարության բնագավառում նրա հաջողությունների հասնելը, պատասխանատվությունը` իր վրա դրված պարտավորությունները կատարելու համար:
· Ֆինանսական հնարավորությունները (capacity) – վարկառուի ունակությունը պայմանագրային ժամկետում մարելու նախօրոք ստացված վարկի գումարը և հաշվարկված տոկոսները` ի հաշիվ ընթացիկ դրամական միջոցների մուտքագրումների կամ այլ ակտիվների վաճառքի: 
· Կանխիկ դրամական միջոցների վիճակը (cach) - ցույց է տալիս հաճախորդի ապահովածությունը կանխիկ միջոցներով: 
· Ընդհանուր պայմանները (conditions) – ցույց է տալիս, թե տնտեսական իրավիճակի փոփոխությունը ինչպես կարող է անդրադառնալ հաճախորդի վարկունակության վրա: Վարկը տրամադրելու պահին հաճախորդի վարկունակությունը կարող է գնահատվել բավարար, սակայն տնտեսական իրավիճակի կտրուկ փոփոխության արդյունքում հաճախորդի վարկունակությունը ևս կարող է կտրուկ փոփոխվել:
· Ապահովվածությունը (collateral) – վարկառուի ենթակայության տակ գտնվող այն ակտիվների տեսակները և դրանց արժեքը, որոնք առաջարկվում են որպես գրավ վարկ ստանալու նպատակով:
· Վերահսկողությունը (control) - բացահայտում է վարկավորման գործընթացի օրենսդրական դաշտը, ինչպես նաև ձևակերպված վարկային փաստաթղթերի համապատասխանությունը այդ օրենսդրական դաշտին:

         Առհասարակ վարկային ռիսկի կառավարման նպատակով անհրաժեշտ է պարզել, թե ինչպես կարելի է վերլուծության ենթարկել բանկի հաճախորդի վարկունակությունը և հետևաբար որոշել` կարող է ժամանակին կատարել վարկի մարման վճարումները:

Սպառողական վարկերը բանկերի կողմից տրամադրվող վարկերի առավել եկամտաբեր տեսակներն են: Միևնույն ժամանակ դրանք ունեն առավելագույն ռիսկի աստիճան, քանի որ ընտանիքի և առանձին մարդու ֆինանսական դրությունն աշխատանքը կորցնելու դեպքում կարող է ավելի արագ վատթարանալ, քան կազմակերպության ֆինասնական դրությունը:

Ի տարբերություն բանկերի վարկային ռիսկի կառավարման մեթոդական ուղեցույցի և վարկունակության գնահատման մեթոդների, որոնց միջոցով բանկերը կառավարում են վարկային պորտֆելի որակը` վարկերի և դեբիտորական պարտքերի դասակարգման և հնարավոր կորուստների պահուստների ձևավորման կարգի գործողությունը բանկերի գործունեության վրա ունի կարևոր  առանձնահատկություն: Տվյալ կարգի միջոցով միայն ձևավորվում և օգտագործվում  է վարկերի և դեբիտորական պարտքերի հնարավոր կորուստների պահուստը: Նշված կարգի համաձայն վարկի ռիսկի խմբի գնահատման հիմնական չափանիշը տոկոսների և վարկի հիմնական գումարի մարման գծով ժամկետանց պարտավորությունների առաջացումը և վարկային պայմանագրի վերաձևակերպումն է: Այսինքն` ռիսկի գնահատման կարգը հենվում է վարկի որակի անկման և ռիսկի մակարդակի բարձրացման արդեն տեղ գտած փաստի վրա: Ընդ որում բացակայում են հնարավորությունները բանկի վարկային պորտֆելում կարգավորել ռիսկային վարկերի մասնաբաժինն ապագայում: 

           Բանկի կողմից յուրաքանչյուր առանձին դեպքում վարկի տրամադրմանը պետք է նախորդեն հաճախորդի վարկունակության մանրամասն ուսումնասիրումն ու բացահայտումը: Ընդ որում, բանկը պետք է գնահատի հաճախորդի վարկունակությունը ոչ միայն ներկա ժամանակահատվածի համար, այլև կանխատեսի նրա ֆինանսական վիճակի կայունությունը հեռանկարում:

         Այդ իսկ պատճառով մեծ տեղ է գտնում վարկունակության գնահատման համակարգերը, որի միջոցով բանկը նվազեցնում է ապագայում սպասվելիք վարկային ռիսկը և բանկի հնարավոր կորուստները:
Վերլուծության գնահատման համակարգը: Այս մեթոդը մշակվել է Ռուսաստանի բանկերի միության կողմից, որի շրջանականերում փոխառուի գործունեության և վարկավորման պահանջների վերլուծությունը  կանխատեսում է նրա վարկունակության գնահատականը` ըստ հետյալ պարամետրերի` «ծանրակշռություն, կարգապահություն» (պատասխանատվությունը, ժամանակին պարտավորությունները կատարելը), «ունակությունը» (ապրանքի արտադրություն և իրացում,  մրցակցության ապահովում), «ռեալությունը, իրականությունը» (վարկային ծրագրերի արդյունքներին հասնելը), վարկի գումարի (չափի) «հիմնավորվածությունը», «վերադարձելիությունը», «ապահովվածությունը»:
       Ֆիզիկական անձ-վարկառուի վարկունակության գնահատումը: Վարկառուի   վարկունակությունն իրենից ներկայացնում է վարկառուի՝ վարկ ստանալու, այն մարելու և դրա դիմաց հաշվարկվող տոկոսները վճարելու իրավական և ֆինանսական հնարավորությունների ամբողջությունը:  
     Վարկանիշային  գնահատականի վերափոխված տարբերակը վարկային սքորինգն է, որը տեխնիկական եղանակ է՝ սպառողական վարկերի գծով փոխառուների ընտրության համար:  Այս մոդելը հնարավորություն  է տալիս գնահատել ոչ միայն փոխառուի իրական ֆինանսական վիճակը, այլ նաև վարկային պոտենցիալը: Սքորինգային մոդելի առավելություններն են՝ պարզությունը, օպտիմալ ցուցանիշների հաշվարկման հնարավորությունը, ըստ արդյունքների դասակարգումը, վարկունակության գնահատման կոմպլեքս մոտեցումը:  

       Այն    հնարավորություն    է   տալիս   նոր  վարկեր տրամադրելիս որոշումներ կայացնել՝ հիմնվելով նախկինում տրամադրված վարկերի ցուցաբերած վարքագծի վրա:  Լինելով վարկային ռիսկի քանակական գնահատական՝ սքորինգային համակարգը լրացնում և ոչ թե փոխարինում է վարկային մասնագետների կողմից տրված որակական գնահատականին: 

        Սքորինգային համակարգի ձևավորման համար  նշանակություն ունի համապատասխան տվյալների բազայի առկայությունը: Նախկինում տրամադրված վարկերի բծով բավարար տվյալների բացակայության դեպքում սքորինբային համակարգի ձևավորումն անիմաստ է: Տվյալների բազան պետք է լինի էլեկտրոնային և պետք է ներառի տեղեկություններ ինչպես հաստատված, այնպես էլ մերժված վարկային հայտերի վերաμերյալ: Բացի այդ, Բանկը տվյալների բազայի ձևավորման համար օգտագործում է վարկային ռեգիստրում ձևավորված տվյալ վարկառուի վարկային պատմությունը:  Բանկի կողմից հաստատվում է նվազագույն սքորի մակարդակ, որը կոչվում է սահմանային սքոր: Վերջինս ուղենիշ է հանդիսանում բանկերի համար վարկային հայտերը մերժելու կամ հաստատելու դեպքում:
ՎԱՐԿԱՅԻՆ ՌԻՍԿԻ  ԳՆԱՀԱՏՄԱՆ  ՍՔՈՐԻՆԳԱՅԻՆ ՄՈԴԵԼԸ (ԲԱԼԱՅԻՆ ՀԱՄԱԿԱՐԳԸ )
Բանկերը ներգրավում են որակավորված մասնագետներ վարկունակության գնահատման համար: Սակայն այս դեպքում առաջ են գալիս որոշ բացասական ասպեկտներ՝ մասնագետների սուբյեկտիվ կարծիքը (ճշգրիտ գնահատումը պահանջում է պրոֆեսիոնալիզմ, գիտելիք և փորձ), մեծածավալ տեղեկատվության օպերատիվ մշակման ֆիզիկապես անհնարինությունը, նշանակալի   ծախսերը   (որակավորված  մասնագետների  աշխատավարձը շատ բարձր է):     Ուստի    անհրաժեշտ է    մի համակարգ,   որը նվազագույնի կհասցնի մարդկային գործոնի դերը:

     Այսպիսով, առանձնացնում են վարկային ռիսկի գնահատման 2 հիմնական մեթոդ՝ որակավորված մասնագետների (փորձագետների) սուբյեկտիվ եզրակացությունը և վարկային սքորինգի ավտոմատացված համակարգերը: Վարկանիշային (ռեյտինգային) գնահատականի մոդիֆիկացիան (վերափոխված տարբերակը) վարկային սքորինգն է, որը տեխնիկական եղանակ է՝ սպառողական վարկերի գծով փոխառուների ընտրության համար՝ առաջարկված ամերիկացի գիտնական Դ. Դյուրանի կողմից 20-րդ դարի 40-ական թթ. սկզբին: Այս մոդելը հնարավորություն  է տալիս գնահատել ոչ միայն փոխառուի իրական ֆինանսական վիճակը, այլ նաև վարկային պոտենցիալը: Սքորինգային մոդելի առավելություններն են՝ պարզությունը, օպտիմալ ցուցանիշների հաշվարկման հնարավորությունը, ըստ արդյունքների դասակարգումը, վարկունակության գնահատման կոմպլեքս մոտեցումը: Սքորինգային մոդելը վիճակագրական և մաթեմատիկական մեթոդների կիրառման լավագույն օրինակն է:

    Ամբողջ աշխարհում սքորինգային համակարգը լայն տարածում է գտել վարկատուների շրջանում, քանի որ հնարավորություն է տալիս նոր վարկեր տրամադրելիս որոշումներ կայացնել՝ հիմնվելով նախկինում տրամադրված համանման հատկանիշներ ունեցող վարկերի ցուցաբերած վարքագծի վրա:        Յուրաքանչյուր վարկատուի համար մեծ նշանակություն ունի կանխատեսել, թե արդյոք վարկառուն ի վիճակի կլինի վարկի տրամադրման ողջ ժամանակահատվածի ընթացքում իրականացնել վարկային պայմանագրով ստանձնած պարտավորություները, թե ոչ: Չնայած սքորինգային համակարգը չի կարող փոխարինել վարկային մասնագետի՝ յուրաքանչյուր վարկի բնութագրիչներից ելնելով անհատական վերլուծություն կատարելու ունակությանը, սակայն այն շատ կարևոր գործիք է վարկային ռիսկի գնահատման համար: Լինելով արագագործ և քիչ ծախսատար համակարգ, սքորինգը բացահայտում է, թե վարկի ու վարկառուի բնութագրիչներն ինչպես կազդեն վարկառուի կողմից վարկի գծով հետագա պարտավորությունների կատարման և սպասարկման գործընթացի վրա: Այսպիսով, սքորինգային համակարգը հանդիսանում է մանր վարկերի գծով վարկավորման որոշումներ կայացնելու համար կարևոր գործիք: Լինելով վարկային ռիսկի քանակական գնահատական՝ սքորինգային համակարգը լրացնում և ոչ թե փոխարինում է վարկային մասնագետների կողմից տրված որակական գնահատականին: 

       Սքորինգային համակարգն օգտագործում է նախկինում տրամադրված վարկերի քանակական բնութագրիչները, որպեսզի կանխատեսի համանման բնութագրիչներ ունեցող վարկերի գծով պարտավորությունների կատարման ընթացքն ապագայում: Այսինքն՝ սքորինգային համակարգը ենթադրում է, որ ապագայում տրամադրվելիք վարկերը կցուցաբերեն նույնպիսի վարքագիծ, ինչպիսին դրսևորել են նախկինում տրամադրված համանման հատկանիշներ ունեցող վարկերը: Եթե ապագան անցյալից շատ է տարբերվում՝ կապված գործարար միջավայրի փոփոխությունների, մրցակցության աճի, նոր գործիքների ներդրման հետ, ապա սքորինգային համակարգի արդյունավետությունը բարձր չի լինի: Ուստի, սքորինգային համակարգի արդյունքների հիման վրա գնահատված վարկային ռիսկը պարբերաբար պետք է համեմատվի վարկային մասնագետի կողմից տրված գնահատականի հետ, որը հիմնված է կոնկրետ վարկի և վարկառուի բոլոր բնութագրիչների վրա: Հետևաբար, որոշ դեպքերում բանկերը կարող են տրամադրել վարկեր կամ մերժել դրանց տրամադրումը՝ անկախ սքորինգի արդյունքներից՝ ենթադրելով, որ վարկային մասնագետը գիտի այնպիսի մանրամասներ, որոնք սքորինգային մոդելը հաշվի չի առել: Նման բացառությունների ուսումնասիրումը նույնպես կարևոր նշանակություն ունի, քանի որ դրանց քանակական աճը հուշում է, որ սքորինգային մոդելը կորցրել է իր     արդիականությունը      և      չի      արտացոլում    տնտեսական     միջավայրի փոփոխությունները, այսինքն՝ այն վերանայման կարիք ունի: 

     Սքորինգային համակարգի ձևավորման համար առանցքային նշանակություն ունի համապատասխան տվյալների բազայի առկայությունը: Նախկինում տրամադրված վարկերի գծով բավարար տվյալների բացակայության դեպքում սքորինգային համակարգի ձևավորումն անիմաստ է: Փոքր վարկային պորտֆել ունեցող բանկերին նույնպես խորհուրդ չի տրվում ծախսեր կատարել սքորինգային համակարգի ձևավորման համար: Տվյալների բազան պետք է լինի էլեկտրոնային և պետք է ներառի տեղեկություններ ինչպես հաստատված, այնպես էլ մերժված վարկային հայտերի վերաբերյալ: Տվյալների բազան պետք է ներառի մանրամասն տեղեկատվություն ինչպես վարկառուի, այնպես էլ վարկի վերաբերյալ, ինչպես նաև յուրաքանչյուր վարկի գծով մարումների ուշացումների և դրանց տևողության վերաբերյալ (առկայության դեպքում): Նման տվյալների հավաքագրումը բարդություն չի ներկայացնում, այն կապված չէ լրացուցիչ ծախսերի հետ, քանի որ բանկերի մեծ մասը արդեն իսկ պահանջում են այդ տեղեկությունները վարկ տրամադրելիս: Բացի այդ, բանկերը տվյալների բազայի ձևավորման համար կարող են օգտագործել վարկային ռեգիստրում (վարկային բյուրոներում) ձևավորված տվյալ վարկառուի վարկային պատմությունը: Ուստի, սքորինգային համակարգի առավելություններից մեկն էլ նրա ներդրման և կիրառման պարզությունն է, այսինքն՝ սքորինգային համակարգը հեշտությամբ կարող է ինտեգրվել բանկում գործող տեղեկատվական համակարգին՝ պահանջելով շատ քիչ լրացուցիչ տվյալների մուտքագրում՝ ի լրումն բանկում վարկավորման գործընթացում հավաքագրվող տեղեկատվությանը:              Այսպիսով,  մեծածավալ, ճշգրիտ և ամբողջական տվյալների բազան հանդիսանում է սքորինգային համակարգի արդյունավետության կարևորագույն բաղադրիչը:

Տվյալների բազայում արտացոլված առանձին տվյալները հնարավորություն են տալիս կանխատեսել վարկառուի կողմից վարկի գծով վճարումների իրականացման ընթացքը: Տվյալների յուրաքանչյուր տեսակի, ելնելով վերջինիս հարաբերական կարևորությունից և վարկառուի վարկունակության վրա ազդեցությունից, վերագրվում է որոշակի թվային արժեք: Տվյալների բազայում արտացոլված տվյալներին տրված թվային գնահատականների հանրագումարն էլ ձևավորում է ակտիվի վերջնական սքորը: Նշված սքորն օգտագործվում է վարկային հայտերի հաստատման կամ մերժման համար՝ նվազեցնելով վարկային մասնագետի կողմից վարկային հայտի վերլուծության վրա ծախսվող ժամանակը: Բանկի կողմից հաստատվում է նվազագույն սքորի մակարդակ, որը կոչվում է սահմանային սքոր: Վերջինս ուղենիշ է հանդիսանում բանկերի համար վարկային հայտերը մերժելու կամ հաստատելու դեպքում: Այնուամենայնիվ, վարկային հայտերի վերջնական հաստատման կամ մերժման համար վարկային մասնագետի կողմից պետք է հաշվի առնվեն նաև այն գործոնները, որոնք չեն արտացոլվել սքորինգային համակարգում, սակայն կարող են էապես ազդել վարկառուի վարկունակության վրա:

      Սքորինգային համակարգը կգնահատվի արդյունավետ, եթե այն հիմնված լինի պատմական շարքերի վրա, գնահատի վարկի կորստի ռիսկը, և ստացված արդյունքների կիրառելիությունն ապահովվի համեմատաբար երկար ժամանակահատվածների և վարկառուների լայն խմբերի համար:

     Սքորինգային համակարգը  ռիսկերի կառավարման համակարգի ներքո հաճախորդների վարկունակությունը գնահատող վիճակագրական մոդել է, որը գնահատում է հաճախորդի` պարտավորությունները ժամանակին և ամբողջությամբ չկատարելու հավանականությունը:  Սքորինգային հարցաշարը  վիճակագրական վերլուծության, կամ փորձագիտական կարծիքի հիման վրա ստեղծված հարցաշար է, որի նպատակն է առավելագույն չափով տարանջատել պարտաճանաչ և անպարտաճանաչ հաճախորդներին: 

        Սահմանային սքորը (cut-off) սքորի մակարդակ է, որից ցածր գնահատական ստացած հաճախորդներին մերժվում է վարկի տրամադրումը:

        Բանկը սքորինգային համակարգ ձևավորելու համար կարող է առաջնորդվել քայլերի հետևյալ հաջորդականությամբ.

  Քայլ  1. Մշակվում է տվյալ բանկային գործիքի (վարկի տեսակ) համար կոնկրետ հարցաշար: Հարցաշարը պետք է բաղկացած լինի տվյալ վարկի տեսակը կամ վարկառուին բնութագրող հարցադրումներից: 

   Քայլ  2. Ելնելով տվյալ բանկային գործիքի համար կազմված հարցաշարի յուրաքանչյուր հարցադրման կարևորությունից՝ յուրաքանչյուր հարցադրմանը վերագրվում է որոշակի գործակից` տեսակարար կշիռ: 

   Քայլ  3. Յուրաքանչյուր հարցադրման հնարավոր տարբերակների համար մշակվում են գնահատականների միջակայքեր: 

      Քայլ 4. Յուրաքանչյուր հարցադրմանը տրված պատասխանի տարբերակը ստանում է իր միջակայքին համապատասխան գնահատականը, որն այնուհետև բազմապատկվում է տվյալ հարցադրմանը վերագրված գործակցով: Արդյունքում ստացվում է տվյալ հարցադրման անհատական սքորը:

  Քայլ 5. Որոշվում է տվյալ բանկային գործիքի համար մշակված հարցաշարի բոլոր հարցադրումների անհատական սքորերի հանրագումարը, որն էլ հանդիսանում է կոնկրետ վարկի վերջնական սքորը:

      Այսպիսով, Սքորինգը հնարավորություն կտա ավելի լավ վերլուծել հաճախորդների պատկերը և կանխել հնարավոր վատ վարկառուներին վարկերի տրամադրումը: Սա թույլ կտա նվազեցնել վարկային ռիսկի մակարդակը: Շնորհիվ վարկավորման մասին որոշումների ընդունման ավտոմատացման՝ վարկավորումը կդառնա ավելի օբյեկտիվ: Սքորինգի կիրառումը կնվազեցնի վարկային հայտերի ուսումնասիրության վրա ծախսվող ժամանակը 1-3 օրից մինչև 1-2 ժամ: 
ԼԻԶԻՆԳԱՅԻՆ ԳՈՐԾԱՌՆՈՒԹՅՈՒՆՆԵՐ
       Լիզինգի էությունն ու դերը տարբեր կերպ են մեկնաբանում: Հաճախ լիզինգը նույնացվում է վարկի հետ, կամ «լիզինգ» և «վարձակալություն» հասկացություններն օգտագործվում են որպես հոմանիշներ:    Տնտեսագիտական գրականության մեջ լիզինգը մեկնաբանվում է որպես մի գործարք, որի դեպքում վարձակալը պարտավորվում է վարձատուի սեփականությունը ժամանակավորապես տնօրինել և օգտագործել ձեռնարկատիրական նպատակներով: 

Լիզինգն իրենից ներկայացնում է համաձայնագիր, որի մի կողմը` վարձատուն /լիզինգատու/ մյուս կողմին` վարձակալին /լիզինգառու/ փոխանցում է որոշակի գույքի օգտագործման իրավունքը որոշակի ժամանակահատվածի ընթացքում և փոխհամաձայնեցված պայմաններով:

Լիզինգը ժամանակավոր ազատ կամ ներգրավված ֆինանսական միջոցները վերածում է ներդրումների: 

Լիզինգային գործառնությունների առարկա կարող են հանդիսանալ հիմնական միջոցները` տարբեր տեսակի մեքենաներ, սարքավորումներ, տեխնոլոգիական համալիրներ, տրանսպորտային միջոցներ, տեղեկատվական համակարգեր և նմանատիպ այլ սարքավորումներ: այդ թվում` Լիզինգի առարկա չեն կարող լինել հողամասերը և այլ բնական օբյեկտներ, ինչպես նաև այն գույքը, որի ազատ շրջանառությունն օրենքով արգելված է, կամ սահմանված է շրջանառության հատուկ կարգ: Լիզինգի օբյեկտը, որը փոխանցվում է լիզինգառուի ժամանակավոր տնօրինմանը և օգտագործմանը, համարվում է լիզինգատուի սեփականությունը: 

   Լիզինգն իրենից ներկայացնում է մի գործարք, ըստ որի լիզինգային ընկերությունը, բանկը, վարկային կազմակերպությունը կամ առանձին արտադրող ժամանակավոր օգտագործման իրավունքով տրամադրում է ապրանք: Լիզինգառուն (ապրանքն օգտագործողը) պարտավորվում է ապրանքն օգտագործելու դիմաց կատարել կանոնավոր վճարներ: Կախված լիզինգի տեսակից` ապրանքը ժամկետի ավարտին կարող է դառնալ լիզինգառուի սեփականությունը կամ վերադարձվել լիզինգային ընկերությանը: Լիզինգը հնարավորություն է տալիս արդյունավետ ձևով համալրել հիմնական միջոցները՝ առանց անշարժ գույքի կամ որևէ այլ սեփականության գրավադրման:

   Լիզինգը տնտեսական և իրավական հարաբերությունների մի ամբողջություն է, որն առաջանում է լիզինգային պայմանագրի իրացման ընթացքում:   

      Լիզինգը    եռակողմ    պայմանագիր   է,  որի կողմերն են լիզինգատուն, լիզինգառուն և վաճառողը: Լիզինգի պայմանագրով լիզինգատուն պարտավորվում է լիզինգառուի նշած գույքը սեփականության իրավունքով ձեռք բերել լիզինգառուի կողմից որոշված վաճառողից և վճարի դիմաց հանձնել լիզինգառուի ժամանակավոր տիրապետմանը: Լիզինգի պայմանագրի ժամկետի ավարտից հետո լիզինգով ձեռք բերված գույքի ճակատագիրը որոշվում է պայմանագրով նախատեսված կարգով. կամ գույքը մնում է լիզինգատուի սեփականություն, կամ անցնում է լիզինգառուի սեփականությանը: 
  Լիզինգի պայմանագիրը պետք է կնքվի գրավոր` կողմերի ստորագրությամբ մեկ փաստաթուղթ կազմելով:

      Ընդհանրապես լիզինգային գործարքները ներկայացված են լինում պայմանագրերի ամբողջությամբ, որոնք անհրաժեշտ են լիզինգի իրացման համար: Որպես կանոն, նախատեսված է երկու պայմանագիր. առաջինը եռակողմ է` լիզինգատուի, լիզինգառուի և գույքի մատակարարի միջև, երկրորդը լիզինգատուի և մատակարարի միջև` առուվաճառքի պայմանագիր: Այդ պայմանագրերով են իրականացվում լիզինգային հիմնական գործարքները:     Լիզինգի սուբյեկտներն են` 

· լիզինգատու - իրավաբանական անձ է, ով սեփական կամ ներգրավված միջոցների հաշվին լիզինգային պայմանագրի իրացման ժամանակ լիզինգառուին է տրամադրում համապատասխան գույքը` որոշակի ժամկետով և վճարով: Լիզինգատու կարող են հանդես գալ բանկերը, լիզինգային ընկերությունները, սարքավորումներ արտադրողները կամ մատակարարները, ոչ բանկ ֆինանսական հաստատությունները,

· լիզինգառու - ֆիզիկական կամ իրավաբանական անձ է, ով, լիզինգային պայմանագրի համաձայն, պարտավորվում է որոշակի վճարով և ժամկետով ընդունել լիզինգի առարկան` ժամանակավորապես տնօրինելու և օգտագործելու նպատակով, 

· վաճառող-մատակարար - ֆիզիկական կամ իրավաբանական անձ է, ով լիզինգատուի հետ կնքված առքուվաճառքի պայմանագրով նրան է վաճառում լիզինգի առարկան: 

     Եթե տեղի է ունենում գույքի ապահովագրություն, ապա գործարքի սուբյեկտ է հանդիսանում նաև ապահովագրական ընկերությունը:

         Լիզինգային պայմանագրով լիզինգառու ընկերությունն իրավունք է ստանում որոշակի ժամանակով օգտագործելու մեքենաներն ու սարքավորումները և լիզինգային     ընկերությանը,    պայմանագրով    նախատեսված   ժամկետներում, համապատասխան վճարումներ է կատարում եկամուտներից: 

     Լիզինգը սովորական առքուվաճառքից տարբերվում է նրանով, որ լիզինգառու ընկերությունն ազատվում է իրեն անհրաժեշտ մեքենա-սարքավորումների արժեքը միանգամից վճարելուց: Վարձակալվող գույքի հետգնման իրավունքը վարձակալության ժամկետի ավարտից հետո կարող է նախատեսված լինել պայմանագրով: Եթե սովորական վարկով ձեռք բերվող գույքի դիմաց որոշակի կանխավճար է տրվում, ապա լիզինգի դեպքում ամբողջությամբ վարկավորվում է` առանց կանխավճարի: Այս տեսակետից վարկի վերադարձման երաշխավորությունն ապահովված է լիզինգատուին փոխանցված ամբողջ գույքով, հետևաբար, լիզինգային վարկն առավել մատչելի է, հատկապես փոքր և միջին ձեռնարկատիրությամբ զբաղվողների համար: 

      Լիզինգը  ժամկետայնության, վերադարձելիության և հատուցման սկզբունքների տեսանկյունից շատ մոտ է վարկին, սակայն լիզինգը չի կարելի համարել վարկ: Վարկ վերցնելիս պայմանագրում նշված օբյեկտի նկատմամբ սեփականության իրավունքը պատկանում է վարկառուին, իսկ լիզինգի դեպքում վարձատուն (լիզինգատուն) պահպանում է օբյեկտի նկատմամբ սեփականության իրավունքը, իսկ լիզինգառուին փոխանցվում է օբյեկտը օգտագործելու իրավունքը: Վարկի դեպքում վաճառողի հետ իրավահարաբերություններում գնորդ է համարվում վարկառուն կամ նրա ներկայացուցիչը, իսկ լիզինգի դեպքում` լիզինգատուն, վարկի դեպքում երաշխիք է համարվում գրավը կամ երաշխավորությունը, իսկ լիզինգի դեպքում` լիզինգի օբյեկտը և այլն:

     Լիզինգի տեսակներն են`
· Ֆինանսական լիզինգ - առավել արդյունավետ և ժամանակակից ձևերից մեկն է, որը դրսևորվում է նոր տեխնիկայի, տեխնոլոգիաների ձեռքբերման երկարաժամկետ վարկավորման տարբերակներով, ինչպես նաև նպաստում է ձեռնարկությունների տեխնիկական վերազինմանը: Բացի այդ, դա լիզինգային ընկերության ծախսերի փոխհատուցման արդյունավետ մեթոդներից է: Ընդ որում, լիզինգային ընկերությունը, բանկը կամ վարկային կազմակերպությունը գնում է այդ ապրանքը մատակարարից և հանդիսանում է այդ ապրանքի սեփականատերը, իսկ լիզինգառուին փոխանցվում է սեփականության հետ կապված բոլոր ռիսկերը և հասույթները: Ֆինանսական լիզինգի դեպքում այն ժամկետը, որով լիզինգի առարկան տրամադրվում է, համադրելի է գույքի լրիվ ամորտիզացման (մաշվածության) ժամկետի հետ, իսկ լիզինգի առարկան ժամկետի ավարտից հետո կամ ժամկետից շուտ կարող է անցնել լիզինգառուին` ի սեփականություն միայն գույքի արժեքի ամբողջական վճարումից հետո: Վճարումները պետք է կատարվեն սարքավորումների ամորտիզացիայի լրիվ կամ զգալի մասի փոխհատուցմամբ, ներառվում են նաև լիզինգատուի լրացուցիչ ծախսերը և շահույթը:   
Լիզինգային համաձայնության երկարատև ժամանակաշրջանը սովորաբար համընկնում է գործարքի օբյեկտի ծառայության ժամկետի հետ: Լիզինգային պայմանագրի ժամկետը լրանալուց հետո լիզինգատուն կարող է գործարքի օբյեկտը հետ գնել մնացորդային, այլ ոչ թե շուկայական արժեքով: Լիզինգառուն իր մտադրության մասին պարտավոր է տեղեկացնել լիզինգատուին: 

· Գործառնական լիզինգը վարձակալական հարաբերությունների համակարգ է, որի դեպքում լիզինգատուի կողմից վարձակալության տրվող օբյեկտների ձեռքբերման և պահպանման հետ կապված ծախսերը վարձավճարներով չեն փոխհատուցվում մեկ լիզինգային պայմանագրի ընթացքում: Գործառնական լիզինգի ժամանակ օբյեկտի վնասման կամ կորստի դեպքում ռիսկը կրում է լիզինգատուն: Ֆինանսական լիզինգի համեմատությամբ` գործառնականի ժամանակ վճարումների դրույքաչափերը բարձր են լինում: Դա պայմանավորված է ծախսերի փոխհատուցման երաշխիքի բացակայությամբ: Գործառնական լիզինգային պայմանագրի ժամկետի ավարտին լիզինգառուն իրավունք ունի երկարացնելու պայմանագրի ժամկետն իր համար նպաստավոր պայմաններով, սարքավորումները վերադարձնել լիզինգատուին և այլն: Գործառնական լիզինգի առարկա հանդես է գալիս այնպիսի գույքը, որը հարկավոր է լիզինգառուին կարճաժամկետ, միանգամյա և սեզոնային օգտագործման համար, ինչպես նաև այնպիսի տեխնիկա, որը բարոյապես շուտ է մաշվում:

· Գործարքային լիզինգ - վերաբերում է կարճաժամկետ վարձակալության ձևերին: Այս դեպքում վարձակալության են տրվում պայմանագրային ժամկետը զգալիորեն գերազանցող ծառայության ժամկետ ունեցող տեխնիկական սարքավորումներ, օրինակ` շինարարական մեխանիզմներ, էքսկավատորներ և այլն: Լիզինգային պայմանագրի ժամկետը լրանալուց հետո դրանք կարող են նոր լիզինգային գործարքների օբյեկտ դառնալ: 

· Արտահանման և ներմուծման լիզինգ - ենթադրում է տարբեր երկրների տնտեսավարող սուբյեկտների մասնակցությունը նման գործարքներին: Այսպես, օրինակ, արտահանման լիզինգի դեպքում տվյալ երկրի գործարարը սարքավորումներ է ձեռք բերում և լիզինգային պայմանագրով փոխանցում այլ երկրի ռեզիդենտ հանդիսացող լիզինգառուին: Ներմուծման լիզինգը, ընդհակառակը, ենթադրում է օտարերկրյա կազմակերպություններից տվյալ երկրի լիզինգային ընկերության կողմից սարքավորումների ձեռքբերում և լիզինգային պայմանագրով հայրենական արտադրողներին տրամադրում: 

· Զուտ լիզինգ - գույքի սպասարկման ամբողջական ծախսերն իր վրա է վերցնում լիզինգառուն: Վերջինս լիզինգատուին է փոխանցում զուտ կամ նետտո վճարները:

· Լիզինգի տարատեսակ է, երբ լիզինգատուն իր վրա է վերցնում գույքի սպասարկման բոլոր ծախսերը: Լիզինգի նշված ձևը հաճախ անվանում են նաև ամբողջական լիզինգ: Դա լիզինգի թանկ ձևերից մեկն է, քանի որ աճում են լիզինգատուի տեխնիկական սպասարկման ծախսերը:

· Մասնակի լիզինգ- լիզինգատուն իրականացնում է գույքի սպասարկման առանձին գործառույթներ:

· Ժամկետային լիզինգ` գույքի միանվագ վարձակալությունն է, վերականգնվող լիզինգ` պայմանագրի առաջին ժամկետը լրանալուց հետո վերջինս երկարաձգվում է: 

· Ուղղակի լիզինգ - գույքի սեփականատերը` մատակարարը, գույքը կամավոր փոխանցում է լիզինգառուին` ըստ պայմանագրի (երկկողմանի գործարք): Այդ գործարքը դասական լիզինգ չի կարող համարվել, քանի որ բացակայում է լիզինգային ընկերության մասնակցությունը,

· Անուղղակի լիզինգ - գույքը լիզինգի է տրվում միջնորդի միջոցով: Սա նման է դասականի լիզինգին, քանի որ մասնակիցներն են մատակարարը, լիզինգատուն և լիզինգառուն, սակայն նրանցից յուրաքանչյուրը հանդես է գալիս ինքնուրույն,

· Վերադարձվող լիզինգը - այն ներկայացնում է փոխկապակցված համաձայնագիր, երբ գույքի սեփականատերը ֆինանսական ինստիտուտին (բանկ, ապահովագրական ընկերություն, ներդրումային ֆոնդ և այլն) վաճառում է իր գույքը, միաժամանակ լիզինգային պայմաններով երկարաժամկետ պայմանագիր է կնքում նախկին սեփականության նկատմամբ: 
· Ենթալիզինգ -    վարձակալության   հանձնվող    ակտիվի    մի   մասը   (ըստ արժեքի) վարձակալության է վերցվում երրորդ կողմից` ներդրողից:      
Լիզինգային գործունեության զարգացման վրա ազդում են  որոշ գործոններ՝  ժամանակը, անորոշությունը և ռիսկը, պատասխանատվության աստիճանը, հարկային արտոնությունները: Ներկայումս լիզինգային պայմանագրերում մեծ տեղ է հատկացվում ապահովագրությանը: Ցանկացած ներդրողի համար (այդ թվում` լիզինգային ընկերությունների) առաջնային պահանջ է ներդրումների փոխհատուցման մեծ երաշխիքների առկայությունը: Լիզինգային պայմանագրի կնքման ժամանակ ապահովագրվում են և՛ լիզինգատուի, և՛ լիզինգառուի գույքային շահերը (շահույթ կորցնելու ռիսկը, լիզինգային գույքի վնասման կամ կորստի ռիսկը և այլն): 
ՖԱԿՏՈՐԻՆԳ ԵՎ  ՖՈՐՖԵՅՏԻՆԳ
Ֆակտորինգը տնտեսավարող սուբյեկտների միջև ապրանքների և ծառայությունների իրացման ժամանակ առևտրային վարկի պայմաններով  առաջացած պարտավորությունների (վճարային փաստաթղթերի) պահանջատիրոջ իրավունքների ստանձնում է բանկի (ֆակտորի) կողմից, որը զուգակցվում է նաև հաշվապահական, տեղեկատվական, ապահովագրական և այլ ծառայությունների մատուցմամբ: 

      Դրամական պահանջի զիջման դիմաց ֆինանսավորման (Ֆակտորինգի) պայմանագրով մի կողմը (ֆինանսական գործակալը` ֆակտորը) մյուս կողմին (հաճախորդին) հանձնում կամ պարտավորվում է հանձնել դրամական միջոցներ` ի հաշիվ հաճախորդի (վարկատուի)` երրորդ անձի նկատմամբ (պարտապանից) ունեցած դրամական պահանջի, որը բխում է հաճախորդի կողմից` երրորդ անձին ապրանքներ տրամադրելուց, նրա համար աշխատանքներ կատարելուց կամ ծառայություններ մատուցելուց, իսկ հաճախորդը ֆինանսական գործակալին զիջում է կամ պարտավորվում է զիջել այդ դրամական պահանջը: Պարտապանի նկատմամբ դրամական պահանջը հաճախորդը կարող է ֆինանսական գործակալին զիջել նաև վերջինիս հանդեպ իր պարտավորությունների կատարումն ապահովելու նպատակով: Որպես ֆինանսական գործակալ` դրամական պահանջի զիջման դիմաց  ֆինանսավորման (ֆակտորինգի) պայմանագրեր կարող են կնքել բանկերը և այլ վարկային կազմակերպությունները, ինչպես նաև նման տեսակի գործունեության իրականացման թույլտվություն (լիցենզիա) ունեցող այլ առևտրային կազմակերպությունները:
   Ֆակտորինգային գործառնության մասնակիցներ են ֆակտոր-բանկը, ֆակտոր-բանկի հաճախորդ՝ մատակարարը (սկզբնական վարկատուն) և վճարողը (պարտապանը): 
      Մատակարարը ֆակտոր-բանկին է փոխանցում իր հաճախորդների նկատմամբ ունեցած պահանջատիրական իրավունքը՝ դրանց իրավաբանական զիջման ճանապարհով վճարումներ ստանալու համար: 

     Ֆակտորինգի առարկա կարող են լինել ինչպես դրամական պահանջները, որոնց վճարման ժամկետն է արդեն (ներկա պահանջ), այնպես էլ ապագայում ծագելիք դրամական միջոցներ ստանալու իրավունքը (ապագա պահանջ):

   Ֆակտորինգային գործառնությունը կարող է միաժամանակ ընդգրկել հետևյալ պայմանները՝ 

· ֆակտոր բանկի կողմից լրիվ պարտավորությունների կամ դրանց մի մասի դիմաց նախնական վճարման ձևով մատակարարին ֆակտորինգային վարկի տրամադրում՝ նրանից այն հետ պահանջելու իրավունքով; 
· մատակարարի վարկային ռիսկի ընդունումը՝ առանց գումարը հետ պահանջելու իրավունքի՝ տրամադրելով նրան նախնական վճար, որը փոխհատուցվում է ստանձնած պարտավորությունների դիմաց վճարային փաստաթղթերով պարտապանից մուտք եղած գումարների հաշվին; 
· մատակարարի վարկային ռիսկի ընդունում, երբ ֆակտոր-բանկը նախնական վճարում չի կատարում, սակայն ստանձնում է վճարումները լրիվ ծավալով և որոշակի ժամկետում կատարելու պարտավորություն; 
· ֆակտորինգային վարկի կառավարում՝ պարտավորությունների ինկասացիայի ձևով; 
· ֆակտորինգային պայմանագրի գործողության ժամկետում մատակարարի բոլոր գործարքների կամ դրանց մի մասի հաշվապահական և իրացման հաշվառումը: 
     Այսպիսով, ֆակտորինգը վարկի տարատեսակ է, ըստ որի՝ մասնագիտացված կազմակերպությունները     ձեռք    են    բերում    մատակարարի     դեբիտորական պարտքերը և ինքնուրույն գանձում են պարտապանից: 
      Ֆակտորինգային գործառնությունները կրում են ռիսկային բնույթ, ուստի ուսումնասիրվում են հաճախորդի ֆինանսական վիճակը, վճարունակությունը, իրացվելիության ցուցանիշները, իրացման շուկայի իրավիճակը և այլն: 
Առանձին դեպքերում, գործարքի առանձնահատկություններից և ռիսկայնությունից ելնելով, ֆակտորինգը կարող է տրամադրվել ապահովության դիմաց: Բանկի կողմից հաճախորդին տրամադրվում են դրամական միջոցներ՝ զիջվող դրամական պահանջի և զեղչատոկոսի գումարի տարբերության չափով: Զեղչատոկոսի գումարը հաշվարկվում է բանկի կողմից սահմանված զեղչատոկոսի հիման վրա կամ հաճախորդին տրամադրվող դրամական միջոցների նկատմամբ՝ տրամադրելու օրվանից մինչև զիջվող դրամական գումարի վճարման օրը՝ հիմք ընդունելով սահմանված տարեկան տոկոսադրույքը: Զիջված դրամական պահանջը կամ դրա մի մասը սահմանված վճարման ժամկետից շուտ պարտապանի կողմից վճարվելու դեպքում, ավել հաշվարկված զեղչատոկոսի վերահաշվարկ և վճարում հաճախորդին չի կատարվում, եթե այլ բան չի սահմանվում ֆակտորինգի պայմանագրով: Ֆակտորինգը կամ դրա մի մասը համարվում են ժամկետանց, եթե պայմանագրով նախատեսված ժամկետներում չեն մարվել:

     Ֆակտորինգային գործարքները լինում են մի քանի տեսակների՝ ներքին, արտաքին, հետպահանջի իրավունքով կամ առանց, բաց և փակ։ Ֆակտորինգը կոչվում է ներքին, եթե առուվաճառքի պայմանագրի կողմերը, ինչպես նաև ֆակտորինգ իրականացնող բանկը կամ կազմակերպությունը գտնվում են միևնույն երկրում։ Ֆակտորինգը կոչվում է արտաքին, եթե մատակարարները և գնորդները տարբեր երկրների ռեզիդենտներ են։ Այս դեպքում հնարավոր է պարտավորությունների բաժանում ֆակտորինգ իրականացնող երկու կազմակերպությունների միջև։
      Հետպահանջի իրավունքով ֆակտորինգի դեպքում ֆակտորինգ իրականացնող բանկը կամ կազմակերպությունը, չստանալով գումարը պարտապանից, որոշակի ժամկետից հետո իրավունք ունի պահանջել գումարը հաճախորդից։ Առանց հետպահանջի ֆակտորինգի դեպքում պարտապանի՝ գումարը չվերադարձնելու ռիսկն ամբողջությամբ փոխանցվում է ֆակտորինգ իրականացնող ընկերությանը։

      Բաց ֆակտորինգի դեպքում պարտապանը տեղեկացվում է, որ ֆակտորինգին մասնակցում է նաև 3-րդ կողմը՝ և հակառակը փակի ֆակտորինգի դեպքում։ Փակ կամ կոնֆիդենցիալ ֆակտորինգի դեպքում վճարողը տեղեկացված չէ այն մասին, որ մատակարարը զիջել է դրամական պահանջները բանկին կամ ֆակտորինգային ընկերությանը, և շարունակում է հաշվարկներ կատարել մատակարարի հետ:

     Զարգացած երկրներում մեծ տարածում է գտել առանց հետպահանջի իրավունքով ֆակտորինգը, որոնք կնքվում են մեծամասամբ ներքին ֆակտորինգի ժամանակ։ 

Ֆորֆեյտինգ: Առևտրային գործարքները հնարավոր է ֆինանսավորել  նաև ֆորֆեյտինգի միջոցով, որն առավել հաճախ կիրառվում է արտահանման-ներմուծման գործառնություններում: Ֆորֆեյտինգային գործառնությունը միջազգային առևտրի ֆինանսավորման այլընտրանքային մոտեցումներից է, որն իրենից ներկայացնում է  ֆորֆեյտորի կողմից (ԱԲ կամ Ֆորֆեյտինգային ընկերություն) արտահանման պահանջների գնումը` առանց հետադարձ իրավունքի:

Ֆորֆեյտինգը (ֆր.  forfait - ամբողջ գումարը) ֆինանսական գործակալի (ֆորֆեյտորի) կողմից փոխառուի (գնորդի, ներմուծողի)` վարկատուի (վաճառողի, արտահանողի) հանդեպ առևտրային (վարկային) պարտավորության (փոխանցելի և հասարակ մուրհակներ, արժեթղթեր) ձեռք բերման գործառնությունն է: Այս գործառնությունը առևտրային գործառնությունների վարկավորման յուրահաուկ ձև է, որի դեպքում բանկը (ֆորֆեյտորը) արտահանողից (վաճառողից) գնում է ներմուծողի (գնորդի)` ապրանքի դիմաց վճարելու դրամական պարտավորություններն անմիջապես  ապրանքն առաքելուց հետո` կատարելով ապրանքի դիմաց լրիվ կամ մասնակի վճարում:  Ֆորֆեյտինգի դեպքում ստանձնած պարտավորությունների (պարտքի ստացման) բոլոր ռիսկերը փոխանցվում են ֆորֆեյտորին` առանց հետադարձ իրավունքի  նույնիսկ փոխառուի անվճարունակության դեպքում: Ընդ որում, մուրհակները պետք է լինեն ակցեպտավորված գնորդի կողմից և ունենան բանկի երաշխիք (ավալ): Ժամանակետից շուտ վճարման դիմաց բանկ-ֆորֆեյտորը արատահանողից գանձում  է տոկոսավճար կամ կոմիսիոն վճար: 

Ֆորֆեյտինագային արժեթղթերն են հասարակ և փոխանցելի մուրհակները: Ֆորֆեյտինգը հնարավորություն է տալիս մանր և միջին ձեռնարկություններին կնքել իրենց ֆինանսական հնարավորությունները գերազանցող պայմանագրեր, քանզի նրանք կարող են աստիճանաբար վաճառել իրենց երկարաժամկետ պահանջները կանխիկի դիմաց: Ֆորֆեյտինգը կիրառվում է արտաքին տնտեսական գործորքների ժամանակ` խոշոր գումարների սարքավորումների մատակարարման դեպքում` վերափոխելով հետաձգված վճարմամբ արտահանման գործորքները կանխիկի և վարկավորելով այլ երկրների դեբիտորական պարտքը: 

Ֆորֆեյտերը կարող է պահել պարտքը մինչև մարումը, որի դեպքում հանդիսանում է գործարքի ներդրող, և կարող է վաճառել իր պարտավորությունները մեկ այլ ներդրողի` առանց հետադարձ իրավունքի: Ֆորֆեյտինգը կիրառում է վարկավորման ֆիքսված տոկոսադրույք` 1 տարի ժամկետով, բայց որոշ ֆորֆեյտինգային ընկերություններ ձեռք են բերում պարտավորությունները 6 ամսից (180 օր) մինչև 7-10 տարի ժամկետով: Ֆորֆեյտինգը կրճատում է դեբիտորկան պարտքի ծավալը, արագացնում կապիտալի շրջապտույտը: 

Առանձնացնում են ֆորֆեյտինգի հետևյալ տեսակները` վարկավորում ֆինանսական գործարքների դեպքում (երկարաժամկետ ֆինանսական պարտավորությունների արագ իրացման նպատակով) և վարկավորում արտահանման գործարքների դեպքում (արտահանողին կանխիկի վճարման նպատակով` վարկավորելով օտարերկրյա գնորդին):

Ֆորֆեյտինգային գործառնությունների առավելություններն են` բոլոր ռիսկերը կրում է ֆորֆեյտորը, պարտքի վերավաճառքի հնարավորությունը (ֆորֆեյտինգային արժեթղթերի երկրորդային շուկայի առկայությունը, որտեղ պարտքը կարելի է վաճառել),  պարտքը մասերի բաժանելու հնարավորությունը (կարելի է պարտքի յուրաքանչյուր մասը ձևակերպել առանձին մուրհակներով և ֆինանսական ռեսուրսների պահանջի դեպքում վաճառել նրա մի մասը),  վճարումների ճկուն գրաֆիկը, լրիվ արժեքի վարկավորման հնարավորությունը, ցածր տոկոսադրույքները, երկարաժամկետ պայմանագիրը, պետական կառույցների հետ աշխատանքի հնարավորությունը:
Ի տարբերություն ֆակտորինգի` ֆորֆեյտինգն ունի մի շարք առավելություններ: Ֆակտորինգը հիմնականում կիրառվում է կարճաժամկետ ֆինանսավորման համար (90-180 օր),  ֆինանսական ինստիտուտները սովորաբար այն ձեռք են բերում  պարտքի մինչև  80 %  սահմաններում` հետադարձ իրավունքի պահպանմամբ (ներմուծողի անվճարունակության դեպքում  պարտքը փոխանցվում է արտահանողին,  որն  արտահանողի համար որոշակի ռիսկ է), ինչպես նաև տոկոսադրույքներն ավելի բարձր են:  Ֆորֆեյտինգի դեպքում բանկը ձեռք է բերում մուհակները  ողջ  գումարի չափով, լիարժեք ժամկետով, կրում է բոլոր առևտրային ռիսկերը` առանց հետադարձ իրավունքի, որն առավել շահավետ է արտահանողի համար: Ֆակտորինգային սպասարկումը արդյունավետ է փոքր և միջին ձեռնարկությունների համար, ֆորֆեյտինգն` ավելի խոշոր ձենարկությունների համար:

Ֆակտորինգի և ֆորֆեյտինգի համեմատական բնութագիրը

	Ֆակտորինգ
	Ֆորֆեյտինգ

	Գործառնության օբյեկտը – հիմնականում հաշիվ-ապրանքագիրը (ֆակտուրան) 
	Գործառնության օբյեկտը – հիմնականում մուրհակները  (հասարակ կամ փոխանցելի)

	Կարճաժամկետ վարկավորում (մինչև 180 օր) 
	Միջնաժամկետ վարկավորում (180 օրից մինչև 10 տարի) 

	Վարկի գումարը սահմանափակված է ֆակտորի հնարավորություններով:
	Վարկի գումարը  կարող է բավականին մեծ լինել: 

	Ֆակտորը ֆինանսավորում է  վարկատուի պարտքի   70-90%, մնացած  10-30%, հաշվեգրվում է վարկատուի հաշվին գնորդի կողմից պարտքի  մարումից հետո` ելքագրելով կոմիսիոն վճարը և տոկոսավճարը: 
	Ֆորֆեյտերը վճարում է պարտքն ամբողջությամբ զեղչատոկոսով:

	Բոլոր ռիսկերը (քաղաքական, արժութային) կրում է արատահանողըª անկախ  նրանից, թե հետադարաձ իրավունքով է, թե ոչ:
	Ֆորֆեյտերը կրում է բոլոր ռիսկերըª պարտքի չվճարման, քաղաքական, արժութային:

	Վարկատուի սպասարկման լրացուցիչ տարրերի առկայություն` հաշվապահական, տեղեկատվական, գովազդային, իրացման իրավական, ապահովագրական և այլն:
	Լրացուցիչ սպասարկում չի պահանաջվում:

	Ֆակտորինգային ակտիվի վերավաճառքի հնարավորություն նախատեսված չէ:
	Նախատեսված է ֆորֆեյտինգային ակտիվի  վերավաճառք ֆորֆեյտերի կողմից երկրորդային շուկայում:

	Չի պահանջվում երրորդ կողմի երաշխավորությունը:
	Պահանջվում է երրորդ կողմի  երաշխավորությունը կամ ավալ:

	Նախատեսում  է ներկա կամ ապագա դրամական պահանջի վարկավորման հնարավորությունª ըստ պայմանագրի:
	Հնարավոր է ֆինանսական մուրհակի զիջման վարկավորումª թողարկված միջոցների կուտակման նպատակով:


 

     ԹԵՄԱ 7.  ԲԱՆԿԵՐԻ ԱՐԺԵԹՂԹԵՐՈՎ ԵՎ ՆԵՐԴՐՈՒՄԱՅԻՆ ԳՈՐԾԱՌՆՈՒԹՅՈՒՆՆԵՐԸ

ԲԱՆԿԵՐԻ ԱՐԺԵԹՂԹԵՐՈՎ  ԵՎ ՆԵՐԴՐՈՒՄԱՅԻՆ ԳՈՐԾԱՌՆՈՒԹՅՈՒՆՆԵՐԻ ԷՈՒԹՅՈՒՆԸ
Արժեթղթերի շուկան արժեթղթերի թողարկմամբ  և շրջանառությամբ պայմանավորված դրա մասնակիցների միջև տնտեսական հարաբերությունների համախումբն է: Արժեթուղթը կապիտալի գոյության ձև է, որը տարբերվում է նրա ապրանքային, արտադրողական և դրամական ձևերից, կարող է փոխանցվել կապիտալի փոխարեն, շուկայում որպես ապրանք մտնել շրջանառության մեջ և բերել եկամուտ: Արժեթուղթը փաստաթուղթ է, որը տալիս է որոշակի իրավունքներ, վաճառվում և գնվում է համապատասխան գնով /շրջանառվում է/:
Կախված տվյալ երկրի ազգային օրենսդրութունից, պատմական ավանդույթներից և ազգային արժեթղթերի շուկայի ձևավորման առանձնահատկություններից՝ բանկերը կարող են տարբեր դեր ունենալ: Սակայն ազգային օրենսդրությունը կարգավորում է արժեթղթերի շուկայում բանկերի մասնակցության ձևերը և առանձին գործիքների կիրառման ծավալները, քանզի բանկերը, կամա թե ակամա, ուղղակի կամ անուղղակի իրենց տարաբնույթ գործառնություններով հանդես են գալիս որպես արժեթղթերի շուկայի էական մասնակիցներ: 

     Բանկի գործառնությունները արժեթղթերի շուկայում կարելի է բաժանել՝

· պասիվային –երբ բանկերը հանդես են գալիս որպես արժեթղթեր թողարկողներ,

· ակտիվային-երբ բանկերն իրականացնում են ներդրումներ արժեթղթերում,

· միջնորդային-երբ բանկերն արժեթղթերի շուկայում իրականացնում են արժեթղթերի առք ու վաճառքի գործառնություններ՝ հաճախորդի հանձնարարությամբ և միջոցով,

· հավատարմագրային- երբ բանկերի կողմից իրականացվում է հաճախորդների արժեթղթերի պորտֆելի կառավարում,
· պահառուական  կամ կաստոդիալ– երբ բանկերի կողմից իրականացվում է արժեթղթերի պահպանում:
  Բանկային գործունեության և արժեթղթերի շուկայում գործունեության համադրման խնդրի նկատմամբ՝ համաշխարհային փորձի արդյունքում ձևավորվել է  երկու մոտեցում: Մոտեցումներից մեկի համաձայն, որը կիրառվում է ԱՄՆ-ում, բանկերին արգելվում է զբաղվել արժեթղթերի շուկայի մասնագիտացված գործունեության որոշ տեսակներով (բրոքերային, դիլերային, շուկայի կազմակերպիչ), ինչպես նաև, որպես ներդրողներ, էական սահմանափակումներ են սահմանվում ոչ մասնագիտական գործունեության առանձին տեսակների նկատմամբ (ներդրումներ ոչ պետական արժեթղթերում, բացի բանկային և դուստր ընկերություններից): ԱՄՆ-ում, 20-րդ դարի 30-ականների սկզբին, ունիվերսալ բանկերի բաժանումը առևտրային և ներդումային բանկերի, հանդիսանում էր բանկերի մասսայական սնանկացումների արձագանքը: Տնտեսական ճգնաժամի արդյունքում ԱՄՆ բանկային և արժեթղերի շուկայի համակարգերը քայքայվել ու հեղինակազրկվել էին, ուստի ստիպված էին նորից վերակառուցել ֆինանսական շուկայի (ինչպես արժեթղթերի շուկայի, այնպես  էլ բանկային համակարգի) պետական կարգավորման համակարգը: Այդ իրավիճակում բանկերի բաժանման հայեցակարգը հեշտությամբ ընդունվեց  (Գլասսի-Ստիգալի օրենք): 

    Վերջին  տասնամյակում նկատվում է առևտրային և ներդրումային բանկերի միջև գոյություն ունցող սահմանի «լվացում»՝ օրենսդրության մեջ  աստիճանական փոփոխություններ կատարելու ճանապարհով, որոնք մեծացնում են առևտրային բանկերի իրավասությունները, ինչպես նաև բանկային գործարքների  նոր ձևերի ներդրման միջոցով (նաև ֆինանսական ածանցյալ գործիքներով), որոնց վրա ուղղակիորեն չեն տարածվում գոյություն ունեցող սահմանափակումները:

    Երկրորդ մոտեցման համաձայն՝  բանկերին թույլ է տրվում «ավանդական»  բանկային գործարքները համադրել արժեթղթերի շուկայում իրականացվող մեծ թվով գործարքների հետ (ինչպես մասնագիտացված, այնպես էլ ոչ մասնագիտացված): Այս մոտեցումը գերակշռում է եվրոպական երկրներում: 

   Ժամանակակից հայկական բանկային համակարգի ձևավորման առաջին իսկ պահից օրենսդրությունը կողմ էր երկրորդ մոտեցմանը՝ բանկերի ունիվերսալությանը: Հայաստանում բանկերը կարող են  սովորական բանկային գործարքները համատեղել արժեթղթերի շուկայում իրականացվող գործարքների հետ (մասնագիտացված և ոչ մասնագիտացված): 

    ՀՀ տարածքում գործող բանկերի ներդրումային և բաժանորդագրական գործունեությունը կարգավորվում է «Բանկերի և բանկային գործունեության մասին» ՀՀ օրենքով, «Արժեթղթերի շուկայի մասին» ՀՀ օրենքով: Համաձայն գործող  «Արժեթղթերի շուկայի մասին» ՀՀ օրենքի՝  արժեթղթերի շուկայի մասնագիտացված մասնակիցներ են համարվում ներդրումային ծառայությունները մատուցող անձինք, կարգավորող շուկայի օպերատորը, արժեթղթերի հաշվարկային համակարգի օպերատորը և օրենքով նախատեսված այլ անձինք:

  Ներդրումային ծառայություններ մատուցող անձ են համարվում ներդրումային ընկերությունը, օտարերկրյա ներդրումային ընկերության մասնաճյուղը, ներդրումային ֆոնդի կառավարիչը, ներդրումային ֆոնդի օտարերկրյա կառավարչի մասնաճյուղը,  բանկը:
  Ներդրումային ծառայություններ են՝
· հաճախորդներից արժեթղթերով գործարքների կատարման հանձնարարականների ընդունումը և հաղորդումը,

· իր կամ հաճախորդի անունից և հաճախորդի հաշվին արժեթղթերով 

գործարքների կատարումը,

· արժեթղթերում ներդրումների հետ կապված խորհրդատվության տրամադրումը հաճախորդներին,

· իր հաշվին և իր անունից արժեթղթերով գործարքների կատարումը (այս գործունեության իրականացումը չի համարվում ներդրումային ծառայությունների մատուցում, եթե դա կրում է ոչ պարբերական բնույթ և տվյալ անձի հիմնական գործունեության մաս չի կազմում),

· արժեթղթերի փաթեթի կառավարումը,

· արժեթղթերի երաշխավորված կամ չերաշխավորված տեղաբաշխման իրականացումը:

    Իսկ ոչ հիմնական ծառայություններ են համարվում՝
· արժեթղթերի պահառությունը,

· փոխառության տրամադրումը հաճախորդներին` արժեթղթերով գործարքների իրականացման համար, պայմանով, որ փոխատուն հանդիսանում է նման գործարքի կողմ,

· արժեթղթերի թողարկման և տեղաբաշխման կազմակերպման հետ կապված ծառայությունների մատուցումը,

· խորհրդատվության տրամադրումն ընկերություններին կապիտալի կառուցվածքի, կորպորատիվ ռազմավարության հարցերի վերաբերյալ, ընկերությունների վերակազմակերպման հետ կապված խորհրդատվական և այլ ծառայությունների մատուցումը,

· արժեթղթերով գործարքների հետ կապված հետազոտությունների, ֆինանսական վերլուծությունների և այլ ընդհանուր ներդրումային առաջարկությունների կազմումը և տարածումը:
  Ըստ    «Բանկերի    և   բանկային  գործունեության  մասին» ՀՀ օրենքի՝  բանկերը կարող են իրականացնել  ինվեստիցիոն (ներդրումային) գործունեություն` իրենց կամ հաճախորդի անունից և հաշվին բաժնետոմսեր, պարտատոմսեր և ներդրումային այլ արժեթղթեր գնել կամ այլ կերպ ձեռք բերել, օտարել, ինչպես նաև տեղաբաշխման նպատակով ձեռք բերել այլ անձանց (թողարկողների) բաժնետոմսերը, պարտատոմսերը և ներդրումային այլ արժեթղթերը (բաժանորդագրական գործունեություն): Բանկերին արգելվում է տեղաբաշխել որևէ անձի արժեթղթեր և միաժամանակ այդ անձին տվյալ արժեթղթերից բխող պարտավորությունները կատարելու համար վարկեր տրամադրել: 
 Համապատասխան օրենքով բանկերին արգելվում է առանց ԿԲ-ի նախնական համաձայնության իրականացնել այնպիսի գործարքներ կամ գործառնություններ, որոնց արդյունքում բանկի մասնակցությունը մեկ այլ անձի կանոնադրական հիմնադրամում 4,99% և ավելի է, այդպիսի մասնակցությունը գերազանցում է տվյալ բանկի ընդհանուր կապիտալի 15%–ը, բոլոր անձանց կանոնադրական հիմնադրամներում նման մասնակցությունների ընդհանուր գումարը գերազանցում է տվյալ բանկի ընդհանուր կապիտալի 35%–ը: Նման սահմանափակման պատճառը ԿԲ-ի  կողմից բուն բանկային գործունեությունից միջոցների տարերային հեռացումը կանխարգելելն է:  

Համաձայն օրենքի՝ ԿԲ-ի նախնական համաձայնությունը պահանջվում է յուրաքանչյուր նոր գործարքի կամ գործարքների իրականացման դեպքում, որոնց արդյունքում բանկի մասնակցությունը մեկ այլ կամ միևնույն անձի կանոնադրական հիմնադրամում գերազանցում է 9%-ը, 15%-ը, 25%-ը, 35%-ը, 50%-ը, 70%-ը կամ կազմում է 100 %: 

Բանկերը կարող են իրենց անունից իրականացնել նաև արժեթղթերով այնպիսի գործառնություններ, ինչպիսիք են մուրհակներով գործառնությունները կամ գործառնությունները ժամկետային շուկաներում:
      Բանկերն ունեն կարևոր դեր արժեթղթերի շուկայում՝ որպես արժեթուղթ թողարկող: Համաշխարհային բանկային պրակտիկայում ամենատարածված ծառայությունն արժեթղթերի շուկայում պահառուական կամ դեպոզիտար գործառույթն է:

       Ակտիվային գործառնությունների դիվերսիֆիկացիայի, լրացուցիչ եկամուտների ստացման աղբյուրների ընդլայնման և իրացվելիության կառավարման նպատակով բանկերն իրականացնում են ներդրումային գործառնություններ արժեթղթերով: Բանկերն այս կամ այն արժեթղթերը գնելիս պետք է հաշվի առնեն այնպիսի գործոններ, ինչպիսիք են՝ ռիսկի մակարդակը, իրացվելիությունը և շահութաբերությունը:
 Ռիսկի և շահութաբերության համատեղման օպտիմալ մակարդակ ապահովվում է ներդրումային պորտֆելի ճիշտ ընտրությամբ և անընդհատ հսկողությամբ: Բանկի ներդրումային պորտֆելը արժեթղթերի որոշակի փաթեթ  է, որը ձեռք է բերվել բանկի կողմից շահույթի ստացման և իրացվելիության պահպանման նպատակով: Բանկերը, կառավարելով արժեթղթերի պորտֆելը, ձգտում են հասնել իրացվելիության և շահութաբերության հավասարակշռմանը: 

  Բանկի ներդրումային գործունեության հիմնական պայմանը արժեթղթերի զարգացած շուկայի առկայությունն է, համապատասխան օրենսդրության,  բանկերում արժեթղթերի պորտֆել ստեղծող և կառավարող բարձրակարգ մասնագետների առկայությունը, արժեթղթերի պորտֆելի դիվերսիֆիկացումը ըստ ներդրողների, տեսակի և ժամկետայնության: 

  Արժեթղթերի պորտֆելի կազմավորման ընթացքում ծագող ամենակարևոր խնդիրներից է արժեթղթի ներդրումային որակի գնահատումը: Բանկային պրակտիկայում գոյություն ունի երկու մոտեցում: Առաջինը հիմնվում է շուկայի իրավիճակի վրա, այսինքն՝ ուսումնասիրվում է փոխարժեքների դինամիկան: Երկրորդը հիմնվում է արժեթղթերի ներդրումային բնութագրերի վերլուծության վրա:

  Բանկի ներդրումային գործառնություններն իրականացվում են սեփական, փոխառու և ներգարվված միջոցների հաշվին: Սեփական միջոցների հաշվին բանկերն իրականացնում են ուղղակի և պորտֆելային ներդրումներ արժեթղթերում՝ ձևավորելով ներդրումային և առևտրային պորտֆել՝ սեփական շահերից ելնելով:  

  Բանկերի հիմանական գործառնություններն արժեթղթերում ներդրումներն են: Բանկերը, գնելով այս կամ այն արժեթղթերը, ձգտում են հասնել որոշակի նպատակների՝ եկամտաբերության, իրացվելիության, անվտանգության ապահովում: 

 Արժեթղթերում բանկի ներդրումները, կախված ձեռքբերման նպատակից, բաժանվում են երեք կատեգորիաների՝ 

· ներդրումներ արժեթղթերում վերավաճառքի նպատակով, 

· ներդրումներ արժեթղթերում ներդրման նպատակով, 

· ներդրումներ արժեթղթերում ՌԵՊՈ գործարքների  նպատակով:

Ներդրումային արժեթղթերը բանկերին բերում են եկամուտ, որը կազմվում է արժեթղթերում կատարած ներդրումների դիմաց ստացված շահութաբաժիններից և տոկոսներից, ինչպես նաև փոխարժեքի տարբեությունից: 

Բանկերի ներդրումային գործառնությունները կապված են որոշակի շուկայական ռիսկերի հետ, որոնք հանգեցնում են ներդրված գումարների ամբողջ կամ մասնակի կորստի, գնաճի բարձր մակարդակի դեպքում արժեթղթերում ներդրված միջոցների արժեզրկման, սպասվելիք եկամուտների ամբողջական կամ մասնակի չստացմանը կամ ուշացմանը, արժեթղթերի օտարման կամ սեփականության իրավունքի փոփոխման հետ կապված խնդիրների ծագման: 

Երբ վարկային ներդրումները գործող բանկերի հիմնական եկամտաբեր ակտիվներն են, որոնց որակը կարևոր է դրանց հաջող գործունեության համար, ապա բանկերի ներդրումային գործունեությանը բնորոշ է այն, որ Հայաստանի արժեթղթերի շուկայում շրջանառվող հիմնական գործիքներն են պետական պարտատոմսերը և կորպորատիվ բաժնետոմսերը: Կատարված գործարքների գերակշիռ մասն իրականացվել է պետական պարտատոմսերով: 

ԲԱՆԿԵՐԻ ԿՈՂՄԻՑ ԱՐԺԵԹՂԹԵՐԻ ԹՈՂԱՐԿՈՒՄԸ
       Արժեթղթերի թողարկումը ընկերությունների կողմից իրենց հիմնադրման ընթացքում, ինչպես նաև կանոնադրական հիմնադրամի մեծացման կամ լրացուցիչ ֆինանսական ռեսուրսների ներգրավման դեպքում իրականացվող բաժնետոմսերի, պարտատոմսերի և այլ ֆինանսական գործիքների բացթողումն է շրջանառության մեջ: Արժեթուդթ թողարկելը թողարկողի կողմից ուղղակիորեն կամ անուղղակիորեն արժեթուղթն առաջին ներդնողին վաճառելն է:
        Ըստ «Բաժնետիրական ընկերությունների մասին» ՀՀ օրենքի՝ Ընկերությունը, այդ թվում ՀՀ բանկերը  կարող են թողարկել և տեղաբաշխել փաստաթղթային (տպագրական եղանակով) կամ ոչ փաստաթղթային ձևի անվանական բաժնետոմսեր ու պարտատոմսեր, ինչպես նաև օրենքով նախատեսված այլ արժեթղթեր: Ընդ որում, բաժնետոմսերի թողարկման փաստաթղթային ձևը բաժնետոմսերի հավաստագիրն է: 

      Բանկերն արժեթուղթ թողարկելով հետապնդում են 2 նպատակ՝ 
· բաժնետիրական կապիտալի ստեղծման կամ համալրման,
· շրջանառու ֆինանսական միջոցների ներգրավման (պարտատոմսերի, բանկային վկայագրերի և այլնի թողարկում): 

ՀՀ տարածքում բանկերի կողմից արժեթղթերի թողարկման ընթացակարգը կանոնակարգվում է՝ «Արժեթղթերի շուկայի մասին» օրենքով, «Բաժնետիրական ընկերությունների մասին» օրենքով, «Բանկերի և բանկային գործունեության մասին» օրենքով, ՀՀ ԿԲ կանոնակարգերով, ՀՀ Քաղաքացիական օրենսգրքով:

ՀՀ  արժեթղթերի շուկան ներառում է ՀՀ արժեթղթեր թողարկող և արժեթղթերում ներդրումներ իրականացնող անձանց, արժեթղթերի կարգավորվող շուկաները և չկարգավորվող առևտրի ոլորտը, Կենտրոնական դեպոզիտարիան, սույն օրենքով լիցենզավորման ենթակա գործունեություն իրականացնող անձանց: Համաձայն օրենքի՝ արժեթղթեր են համարվում ՀՀ օրենսգրքով, ինչպես նաև այլ օրենքերով սահմանված արժեթղթերը (անկախ դրա ձևից՝ թղթային կամ ոչ թղթային), այդ թվում` բաժնետոմսերը, բաժնետոմսերով ամրագրված իրավունքներին համարժեք իրավունքներ տվող այլ արժեթղթերը, պարտատոմսերը և պարտքային այլ արժեթղթերը, բացառությամբ դրամական շուկայի գործիքների, դեպոզիտար ստացականները, արժեթղթերի բաժանորդագրման կամ ձեռքբերման իրավունքը հավաստող փաստաթղթերը, ներդրումային ֆոնդերի փայերը, բաժնետոմսերը և այլ բաժնային արժեթղթերը, շահույթի բաշխման համաձայնությունը, նման համաձայնությանը մասնակցությունը վկայող փաստաթուղթը, դրամական շուկայի գործիքները, ածանցյալ գործիքները, կապիտալի (միջոցների) ներգրավման նպատակով օգտագործվող ցանկացած այլ ներդրումային համաձայնությունը, որը ներառում է վերը նշված արժեթղթերի հատկանիշներն ամբողջությամբ կամ դրանց մի մասը:  

 Վճարային գործիքները սույն օրենքի իմաստով արժեթուղթ չեն համարվում:
  Դրամական շուկայի գործիքներ են համարվում մինչև մեկ տարի մարման ժամկետ ունեցող պարտքային արժեթղթերը, այդ թվում՝ կարճաժամկետ պարտատոմսերը, բանկային վկայագրերը և այլ կարճաժամկետ պարտքային արժեթղթերը.

   Ածանցյալ գործիք է համարվում ժամկետային իրականացման իրավունքը և (կամ) պարտավորությունը հավաստող արժեթուղթը, որի գինն ուղղակիորեն կամ անուղղակիորեն կախված է՝ արժեթղթի շուկայական (բորսայական) գնից, տոկոսադրույքից կամ այլ հատուցումից, արժեթղթերի ինդեքսից, արտարժույթի փոխարժեքից, վարկային կամ այլ ռիսկից, ապրանքի կամ թանկարժեք մետաղի շուկայական (բորսայական) գնից, գնաճի մակարդակից կամ պաշտոնական տնտեսական վիճակագրության այլ ցուցանիշներից:

 Դեպոզիտար ստացական է համարվում օտարերկրյա թողարկողի բաժնետոմսերի, բաժնետոմսերով ամրագրված իրավունքներին համարժեք իրավունքներ տվող այլ փաստաթղթերի, պարտատոմսերի կամ պարտքային այլ արժեթղթերի հիման վրա թողարկված այն արժեթուղթը, որը դրա սեփականատիրոջն իրավունք է տալիս իրականացնել դրա հիմքում ընկած արժեթղթերով ամրագրված իրավունքները:

 Բաժնային արժեթղթեր են համարվում՝ բաժնետոմսը, բաժնետոմսերով ամրագրված իրավունքներին համարժեք իրավունքներ տվող այլ արժեթուղթը, արժեթղթերի վրա հիմնված դեպոզիտար ստացականը, ցանկացած այլ արժեթուղթ, որն իրավունք է տալիս ձեռք բերել արժեթղթերը փոխարկման, փոխանակման կամ այլ իրավունքների իրականացման եղանակով և թողարկվել է արժեթղթերի թողարկողի կամ նրանց խմբի անդամ թողարկողի կողմից: Բաժնային արժեթղթերը միայն անվանական են: Ոչ բաժնային արժեթուղթ է համարվում ցանկացած այն արժեթուղթը, որը չի համարվում բաժնային:
Արժեթղթերի թողարկումը կատարվում է հետևյալ ձևերով՝

· արժեթղթերի բաց /հրապարակային/ տեղաբաշխում անսահմանափակ թվով ներդրողների միջև՝ հրապարակայնորեն հայտարարելով արժեթղթերի թողարկման մասին, իրականացնելով գովազդ, գրանցելով և հրապարակելով թողարկման ազդագիր,

· արժեթղթերի փակ /մասնավոր/ տեղաբաշխում նախապես հայտնի սահմանափակ թվով ներդրողների միջև, առանց այդ մասին հրապարակայնորեն հայտարարելու, առանց գովազդի իրականացման, առանց թողարկման ազդագրի գրանցման և հրապարակման:

Թողարկման գործընթացը բաղկացած է մի քանի որոշիչ փուլերից՝

· արժեթղթերի թողարկման նախապատրաստական փուլ –թողարկման ծավալի, արժեթղթերի տեղաբաշխման պայմանների, արժեթղթերի թողարկման գնի, տեղաբաշխվող արժեթղթերի եկամտաբերության որոշում;

· ազդագրի մշակում – թողարկման մասին որոշման կայացում, ազդագրի հաստատում, թողարկման հետ կապված միջոցառումների իրականացման կարգի և ժամկետների որոշում;

· արժեթղթերի թողարկման ազդագրի և արժեթղթերի գրանցում;
· Կենտրոնական դեպոզիտարիայի հետ ռեեստրի վարման պայմանագրի կնքում;
· թողարկման ազդագրի հրապարակում;
· արժեթղթերի իրացում – առաջին գնորդներին կատարվող վաճառք թողարկողի կամ արժեթղթերի շուկայի մասնագիտացված մասնակցի՝ անդերռայթերի կողմից;

· արժեթղթերի թողարկման եզրափակիչ փուլ՝ թողարկման արդյունքների մասին հաշվետվություններ: 
  Արժեթղթերի միևնույն տեսակին են դասվում միանման տարբերակիչ բնորոշ առանձնահատկություններ (անվանական արժեք, հավաստող իրավունքներ, արտոնություններ և սահմանափակումներ) ունեցող արժեթղթերը:

   Բաժնետոմսն արժեթուղթ է, որը թողարկում է բաժնետիրական ընկերությունը՝ իր հիմնադրման պահին, ձեռնարկության կամ կազմակերպության բաժնետիրական  ընկերությունների ձևով վերակազմավորման, 2 կամ մի քանի բաժնետիրական ընկերությունների միաձուլման, ինչպես նաև կանոնադրական կապիտալի մեծացման դեպքերում: Ըստ ՀՀ Քաղաքացիական օրենսգրքի՝ ՛՛Բաժնետոմս է համարվում այն արժեթուղթը, որը հավաստում է դրա տիրոջ /բաժնետիրոջ/ բաժնետիրական ընկերության շահույթից շահաբաժնի ձևով մաս ստանալու, բաժնետիրական ընկերության գործերի կառավարմանը մասնակցելու և նրա լուծարումից հետո մնացած գույքից մաս ստանալու իրավունքը՛՛:
   Բաժնետիրական բանկը կարող է թողարկել հասարակ և արտոնյալ բաժնետոմսեր: Նրա կողմից թողարկված հասարակ (սովորական) բաժնետոմսերի անվանական արժեքը պետք է լինի միևնույնը: Որոշակի տեսակի ամեն մի արտոնյալ բաժնետոմս պետք է ունենա միևնույն անվանական արժեքը:

   Բանկի թողարկած միևնույն տեսակի արժեթղթերը պետք է ունենան թողարկման միևնույն ձևը: Ընկերության թողարկած արտոնյալ բաժնետոմսերի ընդհանուր անվանական արժեքը չպետք է գերազանցի նրա կանոնադրական կապիտալի քսանհինգ տոկոսը: Ընկերության կողմից թողարկված բաժնետոմսերի տեղաբաշխումն ավարտվելուց հետո Ընկերությունը բաժնետերերի բաժնետոմսերը պետք է գրանցի իր բաժնետերերի ռեեստրի (գրանցամատյանի) բաժնետերերի անձնական հաշիվներում:

  Ընկերության    կողմից     փաստաթղթային     ձևով     բաժնետոմսեր թողարկելու և տեղաբաշխելու դեպքում բաժնետոմս ձեռք բերած անձին (բաժնետիրոջը) պետք է տրվի դրա հավաստագիրը:

 Բաժնետոմսն անբաժանելի է: Եթե երկու կամ ավելի անձինք սեփականատեր են մեկ բաժնետոմսի, ապա նրանք համարվում են մեկ բաժնետեր: Բաժնետերերի կողմից ձեռք բերված բաժնետոմսերի (տեղաբաշխված բաժնետոմսերի) քանակն ու անվանական արժեքը սահմանվում են կանոնադրությամբ: Կանոնադրությամբ կարող են սահմանվել նաև հայտարարված բաժնետոմսերի քանակը և անվանական արժեքը: Դրանք այն բաժնետոմսերն են, որոնք Ընկերությունը կարող է տեղաբաշխել, բացի տեղաբաշխված բաժնետոմսերից: Կանոնադրությունը պետք է սահմանի Ընկերության կողմից տեղաբաշխվող յուրաքանչյուր տեսակի բաժնետոմսի սեփականատերերի իրավունքները: Կանոնադրությամբ կարող է նախատեսվել Ընկերության կողմից հայտարարված բաժնետոմսերի տեղաբաշխման կարգը և պայմանները:
  Թողարկման գնի և անվանական արժեքի տարբերությունը կոչվում է էմիսիոն եկամուտ: Այն չի կարող կիրառվել սպառման նպատակներով և պետք է գումարվի բաժնետիրական ընկերության սեփական կապիտալին:

  Ըստ «Բանկերի և բանկային գործունեության մասին» ՀՀ օրենքի՝ Բանկի կողմից իր բաժնետոմսերը զեղչելը, գնելը կամ հատուցմամբ այլ կերպ ձեռք բերելը, դրանք գրավ ընդունելով վարկ տալը արգելվում է, բացառությամբ սույն օրենքի՝ բանկի կողմից իր բաժնետոմսերը (բաժնեմասերը, փայերը) ձեռք բերելու դեպքերի, ինչպես նաև այն դեպքերի, երբ բանկի բաժնետոմսերը գրավ ընդունելը կամ ձեռք բերելը անհրաժեշտ է տվյալ բանկի նկատմամբ նախկինում ծագած պարտավորությունը չկատարելու կամ ոչ պատշաճ կատարելու հետևանքով հնարավոր կորուստները կանխելու համար, ընդ որում, բանկը պարտավոր է տվյալ բաժնետոմսերը սեփականության իրավունքով ձեռք բերելու պահից երկու ամսվա ընթացքում իրացնել դրանք:

Կենտրոնական բանկը, հաշվի առնելով արժեթղթերի շուկայում տիրող իրավիճակը, ինչպես նաև տվյալ բանկի ֆինանսական վիճակը, կարող է հիշյալ բաժնետոմսերն առավել բարենպաստ պայմաններով օտարելու նպատակով սահմանված ժամկետը երկարացնել ևս վեց ամսով:

Բանկին արգելվում է փոխառուին կամ նրա հետ փոխկապակցված անձանց բանկի կանոնադրական հիմնադրամում մասնակցության ձեռքբերման նպատակով վարկեր կամ այլ փոխառություններ տրամադրելը, ինչպես նաև երաշխավորել կամ երաշխիք տալ երրորդ անձից վարկ կամ փոխառություն ստանալու համար: 

  Ընկերությունն իրավունք ունի համաձայն իր կանոնադրության թողարկել պարտատոմսեր և օրենքով սահմանված այլ արժեթղթեր: Պարտատոմսերի և այլ արժեթղթերի տեղաբաշխումն իրականացվում է խորհրդի որոշմամբ, եթե կանոնադրությամբ այլ բան նախատեսված չէ: Պարտատոմսերի և այլ արժեթղթերի թողարկումը և տեղաբաշխումն իրականացվում է «Արժեթղթերի շուկայի մասին» Հայաստանի Հանրապետության օրենքով սահմանված կարգով: 

   Պարտատոմս է համարվում այն արժեթուղթը, որը հավաստում է դրա տիրապետողի իրավունքը` դրանում նախատեսված ժամկետում պարտատոմս թողարկած Ընկերությունից ստանալ պարտատոմսի անվանական արժեքը կամ գույքային այլ համարժեք: Պարտատոմսը դրա տիրապետողին իրավունք է տալիս նաև ստանալ պարտատոմսի անվանական արժեքից տոկոսադրույք կամ այլ գույքային իրավունքներ` Ընկերության սահմանած ժամկետներում: Պարտատոմսերի թողարկման մասին որոշմամբ պետք է սահմանվեն դրանց մարման ձևը, ժամկետները և պայմանները: Ընկերությունը կարող է թողարկել միաժամանակյա, ինչպես նաև տարաժամկետ  մարման ժամկետով պարտատոմսեր: 

  Պարտատոմսերի մարումն իրականացվում է դրամով կամ այլ գույքով` համաձայն պարտատոմսերի թողարկման մասին որոշման:

   Ընկերությունն իրավունք ունի թողարկել`

· Ընկերության գույքի գրավով ապահովված պարտատոմսեր,

· երրորդ անձանց կողմից պարտատոմսերի թողարկման համար տրամադրված երաշխավորությամբ ապահովված պարտատոմսեր, 

· առանց ապահովման պարտատոմսեր: 

Ընկերությունը կարող է թողարկել ինչպես անվանական, այնպես էլ ըստ ներկայացնողի պարտատոմսեր: Ընկերությունը կարող է թողարկել փոխարկվող պարտատոմսեր և այլ արժեթղթեր, որոնք տալիս են Ընկերության պարտատոմսերը և այլ արժեթղթերը բաժնետոմսերի փոխարկման կամ բաժնետոմսերի արտոնյալ ձեռքբերման իրավունք: 

Պարտատոմսերի տոկոսը վճարվում է դրանց վրա նշված ժամկետում, բայց ոչ պակաս, քան տարին մեկ անգամ` անկախ Ընկերության ֆինանսական վիճակից և ստացված շահույթից (բացի շահույթում մասնակցող պարտատոմսերից): Եթե պարտատոմսերը տեղաբաշխվում են անվանական արժեքից ցածր գներով, ապա տարեկան տոկոսները պարտատոմսի սեփականատիրոջը կարող են չվճարվել, ինչը պետք է սահմանվի պարտատոմսերի թողարկման մասին որոշմամբ և նշված լինի պարտատոմսում: Պարտատոմսերով տոկոսները չվճարելու կամ սահմանված ժամկետում պարտատոմսերը չմարելու դեպքում Ընկերությունը կարող է լուծարվել դատական կարգով:

ԱՌԵՎՏՐԱՅԻՆ ԲԱՆԿԻ ԴԻԼԵՐԱՅԻՆ ԵՎ ԲՐՈՔԵՐԱՅԻՆ ԳՈՐԾՈՒՆԵՈՒԹՅՈՒՆԸ
      Շուկայի գործունեության համար անհրաժեշտ են վաճառողներ, գնորդներ և նրանց շահերը ներկայացնող միջնորդներ: Արժեթղթերի շուկայում որպես միջնորդներ հանդես են գալիս բրոքերներն ու դիլերները:  Բանկերը որպես արժեթղթերի շուկայի մասնագիտացված մասնակիցներ՝  ապահովում են հաճախորդների սպասարկումը:
 Հաճախորդների հաշվին և հանձնարարականով իրականացվում են հետևյալ գործառնությունները՝  դիլերային, բրոքերային գործառնություններ արժեթղթերով, հաճախորդների հանձնարարականով, անդերրայիթինգ, էմիսիայի երաշխավորում, հաճախորդի արժեթղթերի պորտֆելի ձևավորում ու կառավարում և այլն:

 Դիլեր է կոչվում արժեթղթերի շուկայի մասնագիտացված մասնակիցը (ֆիզիկական անձ կամ կազմակերպություն), որն իրականացնում է դիլերային գործունեություն: Դիլերն այն անձն է, որն իր հաշվին արժեթղթերի առքուվաճառքի  գործունեություն է իրականացնում (դիլերային գործունեություն), բացի բանկերից և այն անձանցից, որոնք արժեթղթեր են գնում ու վաճառում ոչ որպես իրենց հիմնական գործունեության մաս:  Բանկի դիլերային գործունեությունը արժեթղթերի առք ու վաճառքի գործարքի իրականացումն է՝ իր անունից և իր հաշվին: Դիլերային գործունեություն իրականացնելու համար բանկը պետք է համապատասխանի հետևյալ պահանջներին՝  պետք է ունենա արժեթղթերի շուկայի մասնագիտացված մասնակցի լիցենզիա՝ դիլերային, բրոքերային և դեպոզիտար գործունեութուն իրականացնելու համար, սեփական կապիտալ, չունենա պարտքեր բյուջետային և արտաբյուջետային վճարների գծով, հարկայի օրենսդրության խախտումներ:

 Հանդես գալով որպես շուկայի օպերատոր՝ բանկ-դիլերը հայտարարում է առք ու վաճառքի գները, հրապարակայնորեն սահմանում է գնվող և/կամ վաճառվող արժեթղթերի   նվազագույն ու առավելագույն քանակը, նաև հայտարարված գնի գործողության ժամկետը: Եթե դիլերը չի սահմանում գործարքների առավելագույն քանակը, ապա պարտավոր է գնել կամ վաճառել այնքան արժեթուղթ, որքան պահանջում է պայմանադիր կողմը:

 Բանկի դիլերային գործառնությունները հիմնված են մի շարք սկզբունքների վրա՝ գործառնությունների իրականացումը համապատասխան գործող օրենսդրության և նորմատիվային ակտերի պահանջներին; սեփական շահերից կամ ներդրողի շահերից ելնելով արժեթղթերի ձեռքբերում, որոնք ապահովում են ակտիվների իրացվելիությունը ու առավելագույն եկամուտը; իր անունից և իր հաշվին արժեթղթերի առք ու վաճառքի գործառնությունների արտացոլումը հաշվեկշռային հաշիվներում:

 Որպես դիլեր՝ բանկը կարող է իրականացնել գործառնություններ պետական և կորպորատիվ արժեթղթերի շուկայում: Բանկ-դիլերը, գործելով կորպորատիվ արժեթղթերի շուկայում, կարող է իրականացնել իր գործունեությունը արժեթղթեր թողարկողի (էմիտենտի) հետ՝  պայմանագրի հիման վրա:  Իրականացվող գործառնության մեխանիզմը հետևյալն  է. ձեռնարկություն-թողարկողը կնքում է պայմանագիր բանկ-դիլերի հետ, համապատասխան որի ձեռնարկությունը վաճառում, իսկ բանկը գնում է արժեթղթեր (բաժնետոմսեր, պարտատոմսեր) որոշակի զեղչատոկոսով (օրինակ, 100 դրամ ցածր անվանականից): Բանկն ապահովում է ձեռնարկության արժեթղթերի տեղաբաշխումը՝ փոխհատուցելով իր ծախսերը զեղչատոկոսից ոչ ցածր մակարդակում, և ստանում է շահույթ:

Բանկ-դիլերը, գործելով պետական արժեթղթերի շուկայում,  իր գործունեությունն իրականացնում է ԿԲ-ի հետ պայմանագրի հիման վրա՝ պայմանավորված պետական արժեթղթերով գործառնությունների սպասարկման  գործառույթների կատարմամբ: Այդ դեպքում բանկն իրականացնում է  երկու տիպի դիլերային գործառնություններ՝ պետական պարտատոմսերի առք իր անունից իր հաշվին (բորսայում ներկայացնելով դիլերի հայտ) և պետական պարտատոմսերի առք իր անունից և ներդրողների հաշվին (ներկայացնելով ներդրողի հայտ), որը միավորում է բոլոր գնման հանձնարարականները՝  ներկայացված բանկ-դիլերի միջոցով իր հաճախորդ-ներդրողի կողմից:

  Բանկում դիլերային գործունեության կազմակերպումը ներառում է` արժեթղթերով գործառնությունների գծով ընդհանուր քաղաքականության  և ներդրումների վերաբերյալ որոշումների ընդունման կարգի մշակում, արժեթղթերով գործառնությունների իրականացման համար բանկի մասնագիտացված ստորաբաժանումների ստեղծում և համապատասխան մասնագետների նախապատրաստում, ներքին վերահսկողության ընթացակարգերի մշակում (թողարկողների ֆինանսական վիճակի վերահսկողություն, սահմանափակումների կիրառում, դիլերի դիրքը, շուկայական գների նկատմամբ վերահսկողությունը (վերավաճառքի նպատակով ձեռքբերված արժեթղթեր)):

Դիլերի եկամուտը գոյանում է գնման և վաճառքի գների տարբերությունից: Ուստի դիլերը պարտավոր է մշտապես վերահսկել և հաշվի առնել շուկայի իրավիճակի փոփոխությունները:

 Բրոքերն արժեթղթերի շուկայի մասնագիտացված մասնակիցն է, որն զբաղվում է բրոքերային գործունեությամբ: Բրոքերային գործունեություն է համարվում հանձնարարության, կոմիսիայի կամ գործակալության պայմանագրի (ինչպես նաև լիազորագրի, եթե պայմանագրում բացակայում են հավատարմատարի կամ կոմիսիոների լիազորությունները) հիման վրա արժեթղթերով գործարքների պարբերական կատարումը՝ որպես հավատարմատար կամ կոմիսիոներ:

 Բանկն իրականացնում է բրոքերային գործունեություն հաճախորդի հանձնարարությամբ  և հաշվին՝  բրոքերային ծառայություններ մատուցելու պայմանագրի հիման վրա: Բրոքերի պարտավորություններն են՝  հաճախորդների հանձնարարականների բարեխիղճ կատարումը՝  պարտավորվելով հաճախորդի շահերը դասել առաջնահերթ (բանկի սեփական գործարքների նկատմամբ) և դրանք կատարել ըստ ընդունման հերթականության, օրենսդրության ու նորմատիվ այլ ակտերի պահանջների պահպանումը, բրոքերային պայմանագրով նախատեսված պարտավորությունների, գործարքների հետևանքների և ռիսկերի  մասին հաճախորդներին տեղեկացումը, արժեթղթերի շուկայում գների մանիպուլիացիա չիրականացնելը, պայմանագրի կատարման ընթացքի վերաբերյալ հաճախորդներին հաշվետվությունների տրամադրումը և այլն:

  Որպես   բրոքեր   կարող են հանդես գալ ինչպես ֆիզիկական անձինք, այնպես էլ կազմակերպությունները: Ֆոնդային շուկայում բրոքեր է համարվում արժեթղթերի շուկայում սահմանված կարգով բրոքերային գործունեության  լիցենզիա ստացած իրավաբանական անձը:

 Արժեթղթերի շուկայում գործունեության համար բրոքերը կամ բրոքերային կազմակերպությունը պետք է բավարարեն որակավորման հետևյալ պահանջներին՝ միայն որակավորված մասնագետների առկայություն, սահմանված նվազագույն սեփական կապիտալ՝ ներդրողների նկատմամբ անհրաժեշտ նյութական պատասխանատվության համար, հաշվառման և հաշվետվության մշակված համակարգ, որը ճշգրիտ և ամբողջական ձևով արտացոլում է արժեթղթերի հետ կատարվող գործարքները: 

 Բրոքերի և հաճախորդի միջև հարաբերություննեը կառուցվում են պայմանագրային հիմունքներով: Կարող է կիրառվել ինչպես հանձնարարության պայմանագիրը, այնպես էլ կոմիսիայի պայմանագիրը: Եթե կնքվել է հանձնարարության պայմանագիր  (բանկ- բրոքերը հանդես է գալիս որպես հավատարմատար), ապա նշանակում է, որ բրոքերը հանդես է գալու (արժեթղթերի առք ու վաճառքի գործարքները) հաճախորդի անունից և նրա հաշվին, այսինքն՝ կնքված գործարքների դեպքում, որպես պայմանագրի կողմ հանդես է գալիս հաճախորդը, և նա կրում է գործարքի կատարման պատասխանատվությունը: Եթե նախընտրությունը տրվում է կոմիսիայի պայմանագրին (բանկը հանդես է գալիս որպես կոմիսիոներ), ապա գործարքի կնքման դեպքում (արժեթղթերի առք ու վաճառքի գործարքները) բրոքերը հանդես է գալիս իր անունից, բայց գործում է հաճախորդի հաշվին և նրա շահերից ելնելով: Այս դեպքում որպես գործարքի կողմ հանդես է գալիս բրոքերը և ինքն է պատասխանատվություն կրում գործարքի կատարման համար: Հանձնարարության կամ կոմիսիայի պայմանագրի կատարում է համարվում հաճախորդին գործարքի կնքման մասին բրոքերի կողմից տրվող պաշտոնական հաղորդագրությունը:

  Բրոքերը հանձնարարականի կատարման դիմաց ստանում է միջնորդավճար, որի մեծությունը կախված է ամսական շրջանառությունից (/շրջանառությունը մեծ, միջնորդավճարը՝ փոքր):

  Որպես բրոքեր՝ բանկը պետք է հրապարակայնորեն հայտարարի արժեթղթերի առք ու վաճառքի իր գները (գնանշում կատարի) և գործարքը կնքի այդ գներով: 

  Գնման գնի և վաճառքի գնի տարբերությունը անվանում են սփրեդ: Իր հիմնական եկամուտը բրոքերը ստանում է գործարքի գումարից գանձվող կոմիսիոն վճարների հաշվին: Ուստի բրոքերի խնդիրն է՝ ունենալ ոչ միայն արժեթղթեր մատակարարող, այլ նաև դրանք գնող, այսինքն՝ ժամանակավորապես ազատ դրամական միջոցներ ունեցող հաճախորդներ: Հաճախ բրոքերն իր գործունեությունը համատեղում է արժեթղթերի շուկայի հաճախորդներին խորհրդատվության տրամադրմամբ: Բանկի և հաճախորդի փոխհարաբերություններում կարևորվում է  արժեթղթերի շուկայում գործառնությունների իրականացման հետ կապված  ռիսկերի մասին տեղեկատվության տրամադրումը: Բրոքերը պատասխանատվություն չի կրում արժեթղթերում և ժամկետային շուկայի  գործիքներում ներդրումների վերաբերյալ հաճախորդի որոշումներից բխող   հետևանքների համար:

Իր հաճախորդի համար բանկը բրոքերային գործառնությունները (արժեթղթերի առք ու վաճառքի գծով)  կարող է իրականացնել ինչպես բորսայում, այնպես էլ արտաբորսայական շուկայում: Կատարելով հաճախորդի հանձնարարականը՝ բանկը կարող է բավարարել արժեթղթերի գնման նրա հայտը՝ արժեթղթերի սեփական պորտֆելի հաշվին: Մեկ այլ դեպքում, կատարելով հաճախորդի կողմից արժեթղթերի վաճառքի հայտը, բանկը կարող է ձեռք բերել առաջարկվող արժեթղթերը սեփական պորտֆելի համար:

  Բանկերը հաճախորդներին առաջարկում են բրոքերային սպասարկման անհատական սխեմաներ (օրինակ, բանկերի կողմից առաջարկվող «Էքսպերտ» (փորձագետ) ծրագիրը, որը հասցեագրված է արժեթղթերի շուկայի աշխատանքում կողմնորոշված և ինքնուրույն ներդումային որոշումներ  ընդունող հաճախորդներին, «VIP» ծրագիրը, որը ենթադրում է հաճախորդի սպասարկում բանկի անձնական մենեջերի կողմից, ով պետք է հետևի հաճախորդի արժեթղթերի պորտֆելի վիճակը, օգնի մշակել ներդրումային ադյունավետ ռազմավարություն՝ հաշվի առնելով հաճախորդների համար ընդունելի ռիսկ/եկամուտ հարաբերակցությունը):  

   Բրոքեր բանկերը նաև տրամադրում են ինտերնետ-թրեյդինգի ծառայություններ, որը հարմար է ֆոնդային շուկաներում ակտիվ աշխատող հաճախորդների համար:

   Բանկ-բրոքերը հաճախորդներին  առաջարկում է  հետևյալ ծառայությունները՝

· հիմնական ծառայություններ- հաճախորդի հանձնարարականով արժեթղթերով գործարքների իրականացում, մարժինալ գործարքների իրականացում, հաճախորդի՝ արժեթղթերում ներդրումների համար նախատեսված կամ արժեթղթերի վաճառքից ստացված դրամական միջոցների պահպանում և հաշվառում, ածանցյալ գործիքներով գործարքների իրականացում, էլեկտրոնային համակարգում  ծառայությունների տրամադրում (ինտերնետ-թրեյդինգ), ՌԵՊՈ գործարքների իրականացում;

· լրացուցիչ ծառայություններ – տեղեկատվավերլուծական սպասարկում, արժեթղթերի ձեռքբերման և այլ ներդումների հարցերի վերաբերյալ խորհրդատվության տրամադրում, արդերրայթինգ էմիսիոն արժեթղթերի տեղաբաշխման դեպքում, դեպոզիտարիատում հաճախորդի շահերի ներկայացում, բաժնետոմսերով արբիտրաժային գործարքների իրականացում և այլն:

 Արժեթղթերի շուկայում բանկերի նոր տեսակի ծառայություններն են՝ մարժինալ առևտուրը, ինտերնետ-թրեյդինգը:

 Մարժինալ առևտուրը հանդիսանում է ակտիվ ֆինանսական գործիքներից մեկը, որը կիրառվում է արժեթղթերի շուկայի մասնագիտացված մասնակիցների կողմիից: Մարժինալ գործարքները արժեթղթերի վաճառքի գործարքներ են, որոնց կնքման պահին հաճախորդի դիրքում բացակայում է վաճառվող արժեթղթերի  անհրաժեշտ քանակությունը, ինչպես նաև արժեթղթերի գնման գործարքները, որոնց կնքման պահին հաճախորդի դրամական դիրքում բացակայում է հաշվարկների համար բավարար գումարը, ներառյալ բոլոր ծախսերի և ընկերության վարձավճարները: Մարժինալ գործարքը կնքման պահից հաճախորդի համար պարտադիր է: Մարժինալ հաշիվը բացվում է բրոքերային ընկերությունում հաճախորդի համար և որը թույլ է տալիս վերցնել  վարկեր արժեթղթերի գրավադրմամբ (արժեթղթերը գնված են հաճախորդի հաշվին): 

Մարժինալ  առևտուրը  ներառում  է երկու հիմնական գործառնություն՝ 

առք մարժայի կիրառմամբ - արժեթղթերի գնում  մարժինալ հաշվին, երբ որոշակի գումարը վճարվում է հաճախորդի դրամական միջոցներով, իսկ մնացած չբավարարող մասը փոխ է առնվում բանկ-բրոքերց և «կարճ» վաճառք, երբ հաճախորդը փոխ է առնում արժեթղթեր բրոքերից և վաճառում իր մարժինալ հաշվից, ապա մարում փոխառությունը հաջորդ գործարքից ձեռքբերված արժեթղթերով: Դրամական միջոցները և արժեթղթերը  տրամադրվում են որոշակի տոկոսադրույքով: Մարժան հաշվարկվում է տոկոսներով՝ որպես հաճախորդի սեփական միջոցների (ներդրված մարժինալ հաշվին դրամական միջոցների կամ արժեթղթերի տեսքով)  և փոխառնված միջոցների ապահովվածության շուկայական արժեքի (վարկի ապահովման միջոցներ են մարժինալ հաշվում հաճախորդի բոլոր ակտիվները) հարաբերություն:

   Սկզբնական (նախնական) մարժան մարժայի այն մակարդակն է, որն իրավունք  է տալիս սկսել գործառնությունները ըստ մարժինալ հաշվի: Կրիտիկական մարժան մարժայի նվազագույն մակարդակն է, որն անհրաժեշտ է պահպանել մարժայի հաշվում: Եթե փաստացի մարժան ցածր է կրիտիկականից (արժեթղթերի գնի նվազման արդյունքում` գրանցված հաշվին որպես սեփական միջոցներ), բրոքերը  հաճախորդից պահանջում է այն բերել համապատասխան մակարդակի: Հաճախորդը պետք է կամ լրացուցիչ ներդրում կատարի (դրամական միջոցներ կամ արժեթղթեր) կամ իրացնի  ապահովվածության մի մասը: Հակառակ դեպքում բրոքերն իրականացնում է հարկադիր վաճառք ակտիվների այն չափով, որն անհարժեշտ է  մարժային մակարդակի բարձրացման համար: 

   Ինտերնետ-թրեյդինգը ֆոնդային բորսայում առևտրի հեռակա մուտքի (թույլտվության) հնարավորությունն է համացանցի և այդ նպատակի համար ստեղծված հատուկ ծրագրային ապահովման միջոցով: Համացանցի միջոցով ներդրողը՝ բանկի հաճախորդը, կարող է բաժնետոմսերի առևտուր կատարել՝ գտնվելով տանը կամ այլ վայրում: Բանկերի համար արժեթղթերի  on-line համակարգն ունի մի շարք առավելություններ՝ ցածր գործառնական ծախսեր, բորսայական տեղեկատվության ստացում իրական ժամանակի ռեժիմում, ուղղակիորեն առևտրային համակարգում գնանշում, գործարքների իրականացման դեպքում անվտանգության բարձր աստիճան:

ԲԱՆԿԵՐԻ ՄՈՒՐՀԱԿՆԵՐՈՎ ԳՈՐԾԱՌՆՈՒԹՅՈՒՆՆԵՐԸ
Մուրհակն վճարային պարտավորություն արտահայտող արժեթուղթ է։ Մուրհակ է համարվում այն արժեթուղթը, որը հավաստում է մուրհակը տվողի (հասարակ մուրհակ) կամ մուրհակում  նշված այլ վճարողի (փոխանցելի մուրհակ) որևէ բանով  չպայմանավորված պարտավորությունը՝ մուրհակում  նախատեսված ժամկետը լրանալիս որոշակի գումար վճարել մուրհակ տիրապետողին (մուրհակի տիրոջը)։ Մուրհակը գրավոր փաստաթուղթ է (ոչ թղթային ձևով մուրհակի թողարկումն անհնար է):   
Քանի որ մուրհակը շրջանառու գործիք է, այսինքն` կարող է փոխանցվել մեկ անձից մյուսին, այն կարող է որպես վճարման գործիք օգտագործվել մի քանի գործարքներում, մարել մի քանի պարտավորություններ: Որպես արժեթուղթ` մուրհակը կարող է հանդես գալ արժեթղթային տարբեր գործարքներում (առք ու վաճառքի, գրավի և այլն): Որոշ երկրներում մուրհակները լայնորեն կիրառվում են սպառողական վարկերի տրամադրման ժամանակ:
Ըստ վճարման ժամկետների` մուրհակները լինում են.

· ըստ ներկայացման, երբ վճարումը պետք է իրականացվի մուրհակը ներկայացնելուն պես, ինչը սահմանվում է «Վճարել ըստ ներկայացման» արտահայտությամբ: Կարող են սահմանվել ներկայացման նվազագույն և առավելագույն ժամկետները, վերջիններիս բացակայութան դեպքում մուրհակը վճարման կարող է ներկայացվել մեկ տարվա ընթացքում` դուրսգրման օրվանից սկսած,

· ներկայացման օրվանից որոշ ժամանակ հետո - վճարումը պետք է իրականացվի մուրհակը ներկայացնելուց նշված ժամկետից հետո, ինչը սահմանվում է «Վճարել ներկայացումից (այսքան) ժամանակ հետո» արտահայտությամբ,

· դուրսգրման օրվանից որոշ ժամանակ հետո - վճարումը պետք է իրականացվի մուրհակի դուրս գրումից որոշ ժամանակ հետո, ինչը սահմանվում է «Վճարել մուրհակի դուրսգրումից (այսքան) օր հետո» արտահայտությամբ,
· որոշակի օրը - այս դեպքում մուրհակի վրա նշվում է վճարման կոնկրետ օրը: 

Ըստ  մուրհակ վճարողի՝  մուրհակները բաժանվում են հասարակ մուրհակների (սոլո) և փոխանցելի մուրհակների (տրատա)։ Հասարակ մուրհակի դեպքում մուրհակատուն և վճարողը նույն անձն է։ Հասարակ մուրհակը (սոլո) պարտապանի (գնորդի) ստորագրությամբ գրավոր պարտավորությունն է պարտատիրոջը` նշված ժամկետում վճարել վաճառողին որոշակի գումար: Հասարակ մուրհակը կարող է փոխանցվել երրորդ անձին փոխանցագրի միջոցով: 

Փոխանցելի մուրհակի դեպքում  մուրհակատուն և վճարողը տարբեր անձինք են, ինչի արդյունքում մուրհակային հարաբերություններին մասնակցում է երեք կողմ՝ մուրհակատուն (տրասանտ), վճարողը (տրասատ), և մուրհակատերը (ռեմիտենտ)։ Ընդ որում՝ տրանսանտը պարտք է  ռեմիտենին, տրասատը պարտք է տրասանտին։ Տրասատը դառնում է գլխավոր պարտատեր՝ համաձայնագրով (ակցեպտով) իր վրա վերցնելով մուրհակի  վճարումը։ Փոխանցելի մուրհակը (տրատա) պարտատիրոջ (տրասանտի) գրավոր, անվերապահ հրամանն է պարտապանին (տրասատին)` սահմանված ժամկետում վճարել մուրհակում սահմանված գումարն այն անձին (ռեմիտենտ), որի անունով դուրս է գրված մուրհակը: Առանց պարտապանի ստորագրության մուրհակը հանդիսանում է պարտատիրոջ հանձնարարականը պարտապանին և կոչվում է տրատտա: Միայն ստորագրելով մուրհակը` տրասատը իր վրա է վերցնում պարտավորություն` ժամանակին վճարելու մուրհակը: 
 Փոխանցելի մուրհակի օգտագործմամբ գործարքը կարելի է ներկայացնել հետևյալ օրինակի միջոցով։ Սպառողը, ի վիճակի չլինելով մատակարարին վճարել ապրանքի համար, դիմում է վարկատուի օգնությանը։ Վարկատուն մատակարարին վճարում է ապրանքի համար՝ փոխարենը նրանից ստանալով մուրհակ։ Այնուհետև վարկատուն մուրհակը ներկայացնում է սպառողին ակցեպտի, որով սպառողը  հաստատում է մուրհակի վճարման իր համաձայնությունը։ Սահմանված ժամկետում վարկատուն մուրհակը ներկայացնում է սպառողին վճարման և ստանում ՝ մուրհակում նշված գումարը։ Փոխանցելի  մուրհակի տերը չի կարող վստահ լինել, որ վճարումը կկատարվի, քանի դեռ ապագա վճարողը իր համաձայնությունը չի տվել, այսինքն` չի ակցեպտավորվել մուրհակը։ Փոխանցելի մուրհակի ակցեպտը մուրհակատիրոջ մուրհակի վճարման համաձայնագիր է։ Ակցեպտն իրականացրած անձին անվանում են  ակցեպտանտ։ Ակցեպտը նշվում է մուրհակի ձախ մասում և արտահայտվում է  «Ակցեպտաված է», «Կվճարեմ» կամ համարժեք բառերով վճարողի ստորագրության և ակցեպտի ժամկետի պարտադիր առկայությամբ։ Մուրակատերն իրավունք ունի մուրհակը ներկայացնելու ակցեպտի վճարողին՝  ըստ  վերջինիս բնակության վայրի ցանկացած ժամանակ՝ սկսած  մուրհակի տրման ժամկետից մինչև վճարման ժամկետը և անգամ վճարման ժամկետից հետո։
Մուհակները լայնորեն կիրառվում են առևտրային գործարքներում ինչպես ինքնուրույն վճարման գործիք, այնպես էլ այնպիսի վճարման ձևերում, ինչպիսիք են ինկասոն և ակրեդիտիվը: Առավել ապահով են համարվում առաջատար բանկերի կողմից ակցեպտավորված մուրհակները: Գնորդի համար մուրհակների կիրառման առավելությունն այն է, որ գնումը իրականացվում է հետաձգված վճարմամբ, իսկ վաճառողը կարող է մուրհակը հաշվառել բանկում:
Բանկերը մուրհակներով կարող են կատարել հետևյալ գործառնությունները` մուրհակների հաշվառում, մուրհակներով ապահովված հատուկ վարկային հաշվով ցպահանջ վարկերի տրամադրում, մուրհակների ընդունումն ինկասոյի, դոմիցիլացիա և հոժարագրում:

Բանկում մուրհակավարկային  գործառնությունները սկսվում են հաճախորդի կողմից մուրհակային վարկի ստացմամբ: Մուրհակների հաշվառման նպատակով տրված վարկերը կարող են լինել ներկայացնողական և մուրհակատվական: Ներկայացնողականը բացվում է հաճախորդի կողմից բանկին ներկայացվող տարբեր մուրհակատուների կողմից տրված մուրհակների հաշվառման համար: Ներկայացնողական վարկերը բացվում են այն ձեռնարկությունների համար, որոնք ունեն մեծածավալ մուրհակային պորտֆել: Մուրհակատվական վարկը տրամադրվում է այն հաճախորդներին, որոնք այդ վարկի դիմաց տալիս են մուրհակներ` այլ ձեռնարկություններին և անձանց առաքված ապրանքաիրային արժեքների, մատուցված աշխատանքների ու ծառայությունների վճարման համար: Վերջիններս այդ մուրհակները ներկայացնում են բանկ, որն ուղարկում է դրանք մուրհակատուի բանկին` մուրհակատուի կողմից բացված վարկի հաշվին հաշվառման համար: Վարկավորման այս երկու ձևերի միջև տարբերությունը կայանում է նրանում, որ մուրհակատվական վարկի դեպքում վարկառուն հանդիսանում է որպես թողարկող, իսկ ներկայացնողականի դեպքում վարկառուն հանդիսանում է որպես մուրհակատեր: 
Մուրհակների հաշվառումը կայանում է նրանում, որ մուրհակատերը մուրհակը փոխանցագրով փոխանցում է (վաճառում) է բանկին մինչև վճարման ժամկետի լրանալը, դրա դիմաց ստանալով մուրհակի գումարը` հանած այդ գումարի որոշակի տոկոսը ժամկետից շուտ այն ստանալու համար: Այդ տոկոսը կոչվում է զեղչատոկոս կամ դիսկոնտ: Բանկի կողմից մուրհակային վարկ կարող է տրամադրվել նաև մուրհակը գրավ դնելու դիմաց: Որպես գրավ ընդունվում են ապրանքային և ֆինանսական մուրհակները: Մուրհակները հաշվառման են ընդունվում միայն վարկի ազատ մնացորդի չափով: Հաշվառման ներկայացված մուրհակներում ներկայացնողի անունից պետք է լրացված լինի փոխանցագիրը (ինդոսամենտը): Հաշվառման են ընդունվում միայն առևտրային և ապրանքային գործարքների վրա հիմնված մուրհակները: Մուրհակների ժամկետների առումով առավելությունը տրվում է կարճաժամկետ մուրհակներին, որոնք քիչ են կախված հաճախորդի տնտեսական վիճակի փոփոխություններից և տնտեսական իրադրությունից: 
Գոյություն ունեն բանկի կողմից մուրհակներով իրականացվող գործառնություններ, երբ բանկը հանդես է գալիս որպես միջնորդ: Դրանցից են` մուրհակի ընդունումն ինկասոյի, դոմիցիլացիան և հոժարագրումը: Մուրհակի ընդունումն ինկասոյի գործառնություն է, որի ժամանակ բանկը կատարում է սահմանված ժամկետում մուրհակի գումարը ստանալու մուրհակատիրոջ հանձնարարականը: Գումարը ստանալուց հետո, մուրհակը վերադարձվում է մուրհակատուին: Գումարը չստանալու դեպքում բանկն այն ներկայացնում է բողոքարկման և վերադարձնում մուրհակատիրոջը: Մուրհակի դոմիցիլացիան գործառնություն է, որի ժամանակ բանկը մուրհակատուի հանձնարարությամբ և նրա հաշվին իրականացնում է բանկին ներկայացված մուրհակների դիմաց վճարում, որտեղ բանկը հանդես է գալիս հատուկ վճարողի կամ դոմիցիլյատի դերում: Դոմիցիլացված մուրհակի արտաքին հատկանիշներից մեկն այն է, որ նշվում բանկ-դոմիցիլյատի գտնվելու վայրը, լրիվ անվանումը և վճարման վայրը: Որպես դոմիցիլյատ` բանկը որևէ ռիսկ չի կրում, քանզի վճարումն իրականացվում է միայն այն դեպքում, երբ մուրհակատուի հաշվի վրա առկա է համապատասխան գումար: Բանկի կողմից մուրհակի հոժարագրումը բարձրացնում է մուրհակի հուսալիությունը: Հոժարագրելով մուրհակը բանկը դրա դիմաց հավասար պատասխանատվություն է կրում այն անձի հետ, որի համար տրվել է հոժարագիրը: Մուրհակի հոժարագրման համար բանկը վերցնում է որոշակի վճար` տոկոսի տեսքով:

ԹԵՄԱ 8.  ԱՐՏԱՐԺՈՒՅԹՈՎ ԲԱՆԿԱՅԻՆ ԳՈՐԾԱՌՆՈՒԹՅՈՒՆՆԵՐԻ ԿԱԶՄԱԿԵՐՊՄԱՆ ՀԻՄՔԵՐԸ

ԲԱՆԿԵՐԻ ԱՐՏԱՐԺՈՒՅԹՈՎ ԳՈՐԾԱՌՆՈՒԹՅՈՒՆՆԵՐԻ ԸՆԴՀԱՆՈՒՐ ԲՆՈՒԹԱԳԻՐԸ
Արժութային շուկան տնտեսական հարաբերությունների ոլորտ է, պաշտոնական ֆինանսական կենտրոն,  որտեղ առաջարկի ու պահանջարկի հիման վրա իրականացվում են արտարժույթի և արտարժույթով արժեթղթերի առք ու վաճառքի, ինչպես նաև արժութային կապիտալի ներդրումային գործառնություններ (այսինքն` փոխարկման և դեպոզիտավարկային արժութային գործառնությունների իրականացում): 
Ժամանակակից արժութային շուկայի առանձնահատկություններն են`

· միջազգայնացման և գլոբալացման գործընթացների ուժեղացումը,

· երկրների միջև հաշվարկների ձևերի, առևտրի կանոնների ստանդարտացունը և միասնականացումը,

· սպեկուլյատիվ  գործառնությունների գերակշռությունը:
Արժույթը միջազգային տնտեսական հարաբերություններում օգտագործվող դրամական միավոր է, ապրանքների ու ծառայությունների արժեքի չափման միջոց` թղթադրամների, բանկային ավանդների, մուրհակների, չեկերի և այլնի ձևով: 

Կախված ազգային պատկանելությունից` տարբերում են ազգային և օտարերկրյա արժույթներ: Ազգային արժույթը որոշակի պետության օրենսդրությամբ ամրագրված (սահմանված) դրամական միավորն է: Օտարերկրյա արժույթն օտարերկրյա պետության օրենսդրությամբ ընդունված դրամական միավորն է: Փոխարժեքը (արժութային կուրսը) մի երկրի դրամական միավորի արժեքն է` արտահայտված այլ երկրի դրամական միավորով:

Կենտրոնական բանկը Հայաստանի Հանրապետության արժութային գործակալն է և լիազորված է իրականացնելու արժութային քաղաքականություն: ՀՀ ԿԲ վարում է ազատ լողացող փոխարժեքի քաղաքականություն, ինչը համահունչ է ազատականացված կապիտալի հաշվի գործարքների և անկախ դրամավարկային քաղաքականության իրականացման սկզբունքներին: Կենտրոնական բանկի միջամտությունը արժույթային շուկային իրականացվում է՝ ելնելով դրամավարկային քաղաքականության նպատակներից, իսկ փոխարժեքների ձևավորմանը` սահմանափակվում է անուղղակի ազդեցության գործիքներով: Շուկայում ձևավորված փոխարժեքների հիման վրա ԿԲ-ը հրապարակում է արտարժույթի նկատամբ հայկական դրամի՝ արժույթային շուկաներում ձևավորված միջին փոխարժեքները:
ԿԲ-ը     հայտարարում    է   դրամի       ամենօրյա հաշվարկային փոխարժեքները` հիմք ընդունելով նախորդ օրը ներքին ֆինանսական շուկայում (միջբանկային սակարկություններ, միջբանկային արժութային շուկա, ներբանկային փոխարկումներ և փոխանակման կետեր) ձևավորված փոխարժեքների կշռված միջինը: Հաշվարկային փոխարժեքն օգտագործվում է հաշվապահական հաշվառման նպատակով և հիմք է հանդիսանում ԿԲ-ի ընթացիկ գործառնությունների արտացոլման համար: Առք ու վաճառքի փոխարժեքները սահմանվում են հաշվարկային փոխարժեքների հիման վրա:

Արտարժույթի առք ու վաճառքի գործառնություններն ամբողջապես ազատականացված են, ինչն ապահովում է ռեզիդենտ և ոչ ռեզիդենտ բանկերի լիարժեք մասնակցությունը ներքին արժութային շուկայի գործառնություններին: Վերացված են դրամով և արտարժույթով կանխիկ ու անկանխիկ գործառնությունների իրականացման բոլոր սահմանափակումները:
Արժույթային շուկան վայր է, որտեղ գործում են ազգային և միջազգային բանկերը, բորսաները, այլ ֆինանսական կազմակերպությունները, որոնց միջոցով իրականացվում է արտարժույթի առք, վաճառք, փոխանակում, այլ դրամական հաշվարկներ` կապված արտաքին առևտրի օտարերկրյա կապիտալի ներդրումների և այլնի հետ: 
Արժութային շուկայի մասնագիտացված մասնակիցներն են նաև՝ 

· արտարժույթի դիլերային-բրոքերային առքուվաճառք իրականացնող անձինք, 

· արտարժույթի առքուվաճառք իրականացնող անձինք, 

· արտարժույթի առքուվաճառքի սակարկություններ իրականացնող անձինք:

 
Արտարժույթի դիլերային-բրոքերային առքուվաճառքի գործունեություն է համարվում oրենքին համապատասխան կնքված հանձնարարության, կոմիսիայի կամ գործակալության պայմանագրի հիման վրա արտարժույթի անկանխիկ առուվաճառքը` անմիջապես կամ տարաժամկետ վճարելու, որոշակի ժամկետից հետո որոշակի գնով հետ գնելու կամ այլ արտարժույթով փոխանակելու իրավունքով կամ պարտականությամբ, կամ որևէ այլ պայմանով և (կամ) նման գործարքներ իրականացնելու առաջարկությամբ հանդես գալը: 

Արտարժույթի առքուվաճառք իրականացնող անձը (փոխանակման կետը) իրավաբանական անձ է, որը ԿԲ-ի տված լիցենզիայի հիման վրա կարող է իրականացնել արտարժույթի առուվաճառքի կանխիկ գործառնություններ միայն ֆիզիկական անձանց հետ` ՀՀ դրամով: 

Արտարժույթի առքուվաճառքի uակարկություններ իրականացնող անձն    իրավաբանական    անձ   է,   որը   կազմակերպում   է արտարժույթի  հրապարակային սակարկություններ:

Համաձայն կազմակերպվածության աստիճանի չափանիշի`  առևտրային բանկերը կարող են լինել արժութային շուկայի կազմակերպված և չկազմակերպված (անկազմակերպ) մասնակիցներ, որը  հարաբեակցվում է  արժութային շուկայի ըստ կազմակերպվածության աստիճանի բաժանման հետ: 

Ըստ շուկայի դրության վրա ազդելու աստիճանի` բանկերը կարող են լինել`

· ակտիվ մասնակիցներ,
· պասիվ մասնակիցներ: 

Ակտիվ մասնակիցները (market-makers) խոշոր վերազգային բանկերն են համաշխարհային շուկայում, որոնք իրականացնում են արժութային փոխարժեքի գնանշում, իրենց գործառնություններով կարող են ազդել համաշխարհային և ազգային արժութային շուկաներում արժույթի փոխարժեքի շարժի վրա:   

Արժութային շուկայի պասիվ մասնակիցները (market-users) միջին կամ փոքր առևտրային բանկերն են, որոնք չեն կարող իրենց արժութային գործառնություններով ազդել արժութային շուկայի վրա: Նրանք հանդիսանում են շուկայից օգտվողներ. իրենց գործառնությունների պարբերական կատարման համար կիրառում են ակտիվ մասնակիցների կողմից սահմանված փոխարժեքը:
Այսպիսով, մասնագիտացված անձինք են բանկերը, վարկային կազմակերպությունները, վճարահաշվարկային կազմակերպությունները, լիցենզավորված արտարժույթի դիլերային-բրոքերային առուվաճառք իրականացնող անձինք, արտարժույթի առուվաճառք իրականացնող անձինք, արտարժույթի առուվաճառքի սակարկություններ կազմակերպող անձինք:
Բանկերն ինքնին, իբրև տնտեսությունը և արտաքին առևտուրը սպասարկող հաստատություններ, առաջնային դեր են խաղում արժութային շուկայում, քանզի կարող են իրականացնել հետևյալ արժութային գործառնությունները` բացել և վարել հաճախորդների արտարժութային հաշիվները, ներգրավել և տեղաբաշխել արտարժույթով միջոցներ, իրականացնել փոխարկման, ժամկետային և կանխիկ գործառնություններ, սեփական միջոցներով կամ հաճախորդների անունից իրականացնել վճարումներ, թողարկել արտարժույթով արահայտված տարաբնույթ պարտավորագրեր և միջազգային հաշվարկներում կիրառվող այլ գործիքներ: Իրականացնելով հաճախորդների սպասարկումն արտաքին առևտրի ասպարեզում, կազմակերպելով վճարահաշվարկային գործընթացը, առևտրային բանկերն իրենց մոտ են կուտակում հաճախորդների արժութային միջոցները:
ՀՀ տարածքում գործող բանկերի, դրանց արտարժույթի փոխանակման կետերի կողմից իրականացվող արտարժույթի առք ու վաճառքի գործառնություններն արտոնագրվում են ՀՀ ԿԲ-ի բանկի կողմից: ՀՀ արժութային շուկայի հիմնական հատվածներն են` միջբանկային, ներբանկային, մանրածախ շուկաները:
ԲԱՆԿԵՐԻ ԱՐՏԱՐԺՈՒՅԹՈՎ ԳՈՐԾԱՌՆՈՒԹՅՈՒՆՆԵՐԻ ԴԱՍԱԿԱՐԳՈՒՄԸ 
Ինչպես նշվել է, բանկերը կարող են իրականացնել հետևյալ արժութային գործառնությունները` բացել և վարել հաճախորդների արտարժութային հաշիվները, ներգրավել և տեղաբաշխել արտարժույթով միջոցներ, իրականացնել փոխարկման, ժամկետային և կանխիկ գործառնություններ, սեփական միջոցներով կամ հաճախորդների անունից իրականացնել վճարումներ, թողարկել արտարժույթով արահայտված տարաբնույթ պարտավորագրեր և միջազգային հաշվարկներում կիրառվող այլ գործիքներ: Իրականացնելով հաճախորդների սպասարկումն արտաքին առևտրի ասպարեզում, կազմակերպելով վճարահաշվարկային գործընթացը, առևտրային բանկերն իրենց մոտ են կուտակում հաճախորդների արժութային միջոցները:
 Արժութային գործառնություններն (գործարքները) իրենցից ներկայացնում են առևտրային բանկերի և արժութային շուկայի այլ մասնակիցների՝  որոշակի պայմաններում արտարժույթի առք ու վաճառքի, վճարումների, արտարժույթով վարկերի տրամադրման, ավանդների ներգրավման գործառնություններ (համաձայնագրեր պայմանագրեր):
ՀՀ-ում արժութային գործարքներն այն գործարքներն են, որոնք կապված են` 

· արժութային արժեքների սեփականության իրավունքի և գույքային այլ իրավունքների փոխանցման, ինչպես նաև որպես վճարման միջոց արտարժույթով վճարային փաստաթղթերի օգտագործման հետ, 

· որպես վճարման միջոց արտարժույթի, ինչպես նաև արտաքին տնտեսական գործունեություն իրականացնելիս ՀՀ արժույթի օգտագործման հետ, 

· արժութային արժեքների` օտարերկրյա պետություններից ՀՀ տարածք փոխադրման,  ներմուծման  և  առաքման,  ՀՀ տարածքից դրանց առաքման, փոխադրման և արտահանման  հետ:
Ընթացիկ արժութային գործարքներ են համարվում ռեզիդենտի և ոչ ռեզիդենտի միջև կատարվող գործարքները կամ վճարումները` անկախ դրանց գումարային մեծությունից: Դրանք են` 

· ապրանքների օտարման, աշխատանքների կատարման, գույքի օգտագործման, ծառայությունների մատուցման դիմաց կատարվող վճարումները, 

· վարկերի ու փոխառությունների դիմաց վճարվող տոկոսները և այլ ներդրումների դիմաց վճարվող շահաբաժիններն ու այլ վճարումները, 

· վարկերի, փոխառությունների և ուղղակի ներդրումների մարմանն ուղղված փոքրածավալ գումարների վճարումները, 

· ոչ առևտրային բնույթի փոխանցումները ՀՀ տարածք և ՀՀ տարածքից դուրս, ներառյալ` ֆինանսական օգնության, աշխատավարձի, կենսաթոշակների, ժառանգությունների, նվիրատվությունների փոխանցումները:

Կապիտալի շարժի և ֆինանսական արժութային գործարքներ են համարվում ռեզիդենտի և ոչ ռեզիդենտի միջև կատարվող այն գործարքները, որոնք չեն համարվում ընթացիկ արժութային գործարքներ:

Ընթացիկ արժութային գործարքների իրականացման նկատմամբ որևէ սահմանափակում չի կարող կիրառվել: Կենտրոնական բանկը ֆինանսական համակարգի կայունության պահպանման, հանցավոր ճանապարհով ձեռք բերված միջոցների շրջանառության և ահաբեկչության ֆինանսավորման դեմ պայքարի, տնտեսական ռիսկերի կանխարգելման և վիճակագրական նպատակներով կարող է սահմանել կապիտալի շարժի ու ֆինանսական արժութային գործարքների իրականացման համար կարգ և պայմաններ: 
Ըստ այդմ` բանկերի կողմից իրականացվող արտարժութային գործառնությունները դասակարգվում են ընթացիկ արտարժութային գործառնությունների և կապիտալի շարժի հետ կապված արտարժութային գործառնությունների:  

Ռեզիդենտները ՀՀ տարածքից դուրս կարող են առանց սահմանափակումների  իրականացնել  արժութային  գործարքներ` օտարերկրյա պետությունների օրենսդրությանը համապատասխան:  Ոչ ռեզիդենտների կողմից ՀՀ տարածքում ներդրումների հետ կապված գործարքները կարգավորվում են ՀՀ օրենքներով և միջազգային պայմանագրերով: 
Ռեզիդենտներն ու ոչ ռեզիդենտները կարող են առանց որևէ սահմանափակումների և առանց հայտարարագրման ՀՀ տարածք փոխադրել, առաքել, ներմուծել և ՀՀ տարածքից փոխադրել, առաքել, արտահանել արժութային արժեքներ:

ՀՀ տարածքում ապրանքների իրացման, ծառայությունների մատուցման, աշխատավարձի և դրան հավասարեցված այլ վճարների վճարումների, գույքի գնահատման ու աշխատանքների կատարման, գույքի օգտագործման դրամական գնանշումներն  իրականացվում են,  դրամական շահումները գովազդվում են ՀՀ դրամով: Ուստի ՀՀ տարածքում ռեզիդենտների միջև ապրանքների իրացման, ծառայությունների մատուցման, աշխատանքների կատարման, գույքի օգտագործման դիմաց դրամական վճարումները, ներառյալ` ֆինանսական գործառնությունների դիմաց վճարվող տոկոսավճարները,  իրավունքի կամ արտոնության իրականացման կամ տրամադրման դիմաց տրվող հատուցումները, ապահովագրավճարներն      ու      ապահովագրական         հատուցումները, ընդունվում և իրականացվում են ՀՀ դրամով:

Անկանխիկ վճարումներ նախատեսող և գրավոր ձևով կնքված պայմանագրերում գնանշումները կարող են կատարվել արտարժույթով, եթե այդ պայմանագրերը կնքվել են իրավաբանական անձ կամ անհատ ձեռնարկատեր հանդիսացող ռեզիդենտի և իրավաբանական անձ կամ անհատ ձեռնարկատեր հանդիսացող ոչ ռեզիդենտի միջև:

ՀՀ տարածքում ռեզիդենտներն ու ոչ ռեզիդենտներն իրավունք ունեն առանց սահմանափակումների իրականացնելու արտարժույթի առք ու վաճառք` անմիջապես կամ տարաժամկետ վճարելու պայմանով, որոշակի ժամկետից հետո որոշակի գնով հետ գնելու կամ այլ արժույթով փոխանակելու իրավունքով կամ պարտականությամբ կամ որևէ այլ պայմանով: ՀՀ տարածքում արտարժույթի առքի կամ վաճառքի գործարքներն իրականացվում են մասնագիտացված անձանց միջոցով: Մասնագիտացված անձանց կողմից իրականացվող արտարժույթի առք ու վաճառքի գործարքների փոխարժեքը և ծավալները սահմանում են մասնագիտացված անձինք: 

Բանկերը, վարկային կազմակերպությունները, վճարահաշվարկային կազմակերպություններն իրավունք ունեն օրենքով իրենց վերապահված ֆինանսական, այդ թվում` ավանդային, վարկային գործառնություններն իրականացնելու արտարժույթով: ՀՀ տարածքում վարկերը կարող են տրամադրվել նաև արտարժույթով, բացառությամբ սպառողական վարկերի, որոնք տրամադրվում են բացառապես ՀՀ դրամով: Ռեզիդենտների միջև նվիրաբերության, նվիրատվության գործարքները, ինչպես նաև ժառանգությունը կարող են իրականացվել արտարժույթով:
Ըստ բովադակության արժութային գործառնություններն են`

· արտարժութային դիլինգը  (առք ու  վաճառքի,  արտարժույթի  փոխարկման գործառնություններ), 

· դեպոզիտավարկային            գործառնությունները      (արտարժութային միջոցների ներգրավման և տեղաբաշխման գործառնություններ), 

· միջազգային հաշվարկների սպասարկման գործառնությունները: 
         Բանկերի կողմից իրականացվող արժութային գործառնությունները կարելի է բաժանել երկու խմբի՝ 

· սեփական միջոցների հաշվին իրականացվող գործառնություններ, 

· հաճախորդների հանձնարարությամբ իրականացվող գործառնություններ:
     Սեփական միջոցների հաշվին իրականացվող գործառնությունների դեպքում բանկը ստանում է մարժինալ եկամուտ կամ կրում է վնաս և կրում է գործարքի կատարման հետ կապված ռիսկերը:

      Հաճախորդների հանձնարարությամբ իրականացվող գործառնությունների  դեպքում բանկը ստանում է եկամուտ միջնորդավճարի ձևով, սակայն ռիսկը կրում է հաճախորդը: 
Արժութային գործառնություններից է արտարժույթի առք ու վաճառքի գործարքը (տարադրամի փոխանակում): Փոխարկման գործառնությունները հանդիսանում են արժութային շուկայի հիմնական գործառնություններից մեկը, որոնք իրենցից ներկայացնում են կանխիկ և անկանխիկ արտարժույթի առքը կամ վաճառքը կանխիկ կամ անկախիկ ՀՀ դրամով: 
Ըստ իրականացման ժամկետի`  արտարժույթի փոխարկման գործառնությունները կարելի բաժանել` 

· դրամարկղային գործարքների (անհապաղ առաքմամբ գործարքներ կամ սփոթ գործառնություններ), 

· ժամկետային գործարքների (ֆորվարդ – Forward outright):
Դրամարկղային արժութային գործարքներն (անհապաղ առաքմամբ գործարքներ կամ սփոթ գործարքներ) ենթադրում են երկու կողմերի (կոնտրագենտների) միջև համաձայնագրերի (պայմանագրերի) կնքում, համաձայն որի` կողմերից մեկը առաքում է մյուսին որոշակի քանակության արժույթ` համաձայնեցված փոխարժեքով գործարքի կնքման օրվանից 2 աշխատանքային օրվա սահմաններում: Կանխիկ արժութային գործառնություններն իրականացվում են «սփոթ» պայմաններում: 

Այն գործարքները, որոնք կնքվում են ապագայում ակտիվի առաքման  պայմանով, կոչվում են ժամկետային: Բանկերը կարող են իրականացնել արտարժույթի առք ու վաճառքի գործարքներ, որոնք պետք է կատարվեն ապագայում: 
Ըստ վերոնշյալի տարբերում են` 

· Թոդ գործարք (tod, today)` արտարժույթի առուվաճառքի գործարք, որի գծով վճարումներն իրականացվում են գործարքի կնքման օրը` գործարքի կնքման պահին ֆիքսված փոխարժեքով:

· Թոմ գործարք (tom, tomorrow)` արտարժույթի առուվաճառքի գործարք, որի գծով վճարումները իրականացվում են գործարքի կնքման հաջորդ աշխատանքային օրը` գործարքի կնքման պահին ֆիքսված փոխարժեքով:

· Սփոթ գործարք (spot)` արտարժույթի առուվաճառքի գործարք, որի գծով վճարումներն իրականացվում են գործարքի կնքմանը հաջորդող երկրորդ աշխատանքային օրը` գործարքի կնքման պահին ֆիքսված փոխարժեքով:

· Ֆորվարդային գործարք (forward)` արտարժույթի առուվաճառքի գործարք, որի փոխարժեքը ֆիքսվում է գործարքի կնքման պահին, իսկ կատարման ժամկետը երկու աշխատանքային օրից ավելի է:

· Արժութային սվոպ` (Swap) արժույթի փոխանակման երկու միաժամանակյա գործարքներ, որոնցից առաջինն իրենից ներկայացնում է արտարժույթի առք ու վաճառք «Թոդ», «Թոմ» կամ «Սփոթ» գործարքների պայմանով, իսկ երկրորդը` «Ֆորվարդ» գործարքի պայմանով, ընդ որում երկու գործարքների կատարման փոխարժեքները ֆիքսվում են միաժամանակ: Արժույթային սվոպ գործառնությունները կարող են իրականացվել նաև սվոպ տոկոսադրույքով` արտարժույթների նույն ծավալներով հետ փոխանակելու և արտարժույթի դիմաց սվոպ տոկոսադրույքին համապատասխան գումար վճարելու/ստանալու պայմանով:

· Սվոպ տոկոսադրույքը բանկի կողմից ներգրավված և տեղաբաշխված արժույթների նկատմամբ հաշվարկվող տոկոսադրույքն է:

      Մասնագիտացված անձինք պարտավոր են իրենց հաճախորդներին ԿԲ-ի սահմանած կարգով, ձևով և վավերապայմաններով տրամադրել արտարժույթի առք ու վաճառքի գործառնությունները հավաստիացնող փաստաթուղթ (անդորրագիր):
ԲԱՆԿԵՐԻ ԱՐԺՈՒԹԱՅԻՆ ՌԻՍԿԵՐԻ ԿԱՌԱՎԱՐՈՒՄԸ
Արժութային ռիսկը պայմանավորված է ապագայում արժույթի փոխարժեքի փոփոխության միտումների անորոշությամբ, այսինքն՝ այլ արժույթների նկատմամբ ազգային արժույթի գնի հարաբերակցությամբ: 
Արժութային գործառնությունների իրականացման գործընթացում առևտրային բանկերի մոտ, որպես արժութային շուկայի մասնակիցներ, տեղի է ունենում յուրաքանչյուր արտարժույթի գծով պահանջների և պարտավորությունների  հարաբերակցության փոփոխություն: Այդ  հարաբերակցությունը կոչվում է արտարժութային դիրք: 

Արժութային ռիսկ կարող է առաջանալ, երբ արտարժութային դիրքը բաց է: 
Արտարժութային դիրքը արտարժույթով ակտիվների և պարտավորությունների միջև տարբերությունն է` հաշվի առնելով նաև հետհաշվեկշռային անավարտ գործարքների նկատմամբ պահանջները և պարտավորությունները:  Բանկերի արտարժութային դիրքը կարող է լինել՝ 

· Զրոյական կամ փակ, երբ արտարժութային ակտիվները և պարտավորությունները քանակապես հավասար են: 

· Բաց, երբ արտարժութային ակտիվները և պարտավորությունները քանակապես հավասար չեն: 

       Բաց դիրքն իր հերթին ընդգրկում է ենթակա դիրքեր՝ 

· կարճ դիրք, երբ արտարժութային ակտիվները փոքր են արտարժութային պարտավորություններից: Այս դեպքում, եթե տվյալ արտարժույթի փոխարժեքն աճում է, ապա բանկը պետք է ավելի շատ դրամ    ծախսի   իր  արտարժութային     պարտավորությունների կատարման համար և, հակառակը;

· երկար դիրք, երբ արտարժութային ակտիվները գերազանցում են արտարժութային պարտավորությունները: Այս դեպքում, եթե տվյալ արտարժույթի փոխարժեքն աճում է, ապա բանկը պետք է ավելի քիչ արտարժույթ ծախսի իր դրամային պարտավորությունները կատարելու համար և, հակառակը: 

· Համախառը դիրքը  հաշվարկվում է որպես տարբեր արտարժույթների դիրքերի բացարձակ մեծությունների հանրագումար: 

· Զուտ դիրքը հաշվարկվում է որպես տարբեր արտարժույթների դիրքերի հանրագումար` հաշվի առնելով տվյալ դիրքի նշանը` կարճ կամ երկար: 

        Արտարժույթի ռիսկը կառավարվում է համապատասխան նորմատիվների միջոցով, մասնավորապես,  ՀՀ ԿԲի կողմից սահմանված է արտարժույթի տնօրինման նորմատիվ (Կանոնակարգ 2):  
      Արժութային  ռիսկը  կարելի  է  բաժանել  3 խմբի՝

· առևտրային  արժութային  ռիսկ, 

· կառուցվածքային  արժութային  ռիսկ, 

· այլ  արժութային  ռիսկ:
        Առևտրային  արժութային  ռիսկը  պայմանավորված  է  բանկի  գործունեության  ընթացքում ներգրավված  և  տեղաբաշխված  միջոցների  փոխարկումների, արտարժույթի  առք  ու  վաճառքի  գործառնությունների հետևանքով արտարժութային  դիրքի  փոփոխությամբ: 

         Կառուցվածքային  արժութային  ռիսկը  առաջանում  է, երբ բանկը  հիմնում  է  մասնաճյուղ  կամ  դուստր  ընկերություն  այլ  երկրում, այսինքն` այնպիսի  երկրում, որի  պաշտոնական  արժույթը տարբերվում  է  բանկի գործունեության  երկրի  պաշտոնական  արժույթից:

         Այլ  արժութային  ռիսկը  առաջանում  է  բանկի  այն  գործարքների  հետևանքով, որոնք  թղթակցում  են  եկամուտների  և  ծախսերի  հաշիվների  հետ (օրինակ, արտարժույթով  ակտիվների  և  պարտավորությունների  դիմաց  տոկոսների  կուտակումը):

       Արժութային ռիսկը զսպելու նպատակով սահմանված են արժութային ռիսկի նորմատիվներ համախառն և 2-րդ խմբի մեջ մտնող արտարժույթների համար: Նորմատիվների սահմանումը կրում է երկակի բնույթ: Առաջին հերթին այն անհրաժեշտ է դրամավարկային քաղաքականության իրականացման համար, իսկ մյուս կողմից՝ օգտագործվում է բանկային գործունեության կարգավորման և վերահսկողության նպատակով: Սակայն նորմատիվը չի սահմանափակում ռիսկը յուրաքանչյուր արտարժույթի գծով, ինչպես նաև ժամանակահատվածի որոշակի միջակայքի համար: Վերջինս հատկապես կարևորվում է, քանի որ դրամի փոխարժեքը ենթարկվում է տատանումների և գտնվելով միևնույն արժութային դիրքում բանկը կարող է ստանալ ինչպես օգուտներ, այնպես էլ տարբեր ժամանակահատվածներում կրել կորուստներ:

       Կորուստներից խուսափելու նպատակով անհրաժեշտ է սահմանել բանկի ներքին սահմանաչափեր՝ յուրաքանչյուր արտարժույթի դիրքի գծով: Յուրաքանչյուր բանկ սահմանում է իր համար հիմնական արտարժույթները, այսինքն՝ որ արտարժույթով է ձևավորվում բանկի ներգրավված և տեղաբաշխված միջոցների հիմնական մասը:

Արժութային ռիսկը կարելի է գնահատել արժութային ճեղքվածքի և բանկի ընդհանուր կապիտալի հարաբերակցության միջոցով: 

GAP = [image: image7.png]FXA-FXL
Chphubniy Gugpunuy




որտեղ,  FXA-ն արժութային ակտիվներն են, իսկ FXL-ը` արժութային պարտավորությունները:

Արտարժութային դիրքի և բանկի ընդհանուր կապիտալի միջև առավելագույն հարաբերակցությունը սահմանվում է 10 տոկոս: Ըստ առանձին արտարժույթների` յուրաքանչյուր արտարժույթի դիրքի և բանկի ընդհանուր կապիտալի միջև առավելագույն հարաբերակցությունը սահմանվում է 7 տոկոս: 
     Արտարժույթի առաջին խմբի  (կամ  «կոշտ») մեջ մտնում են ՍԴՌ-ը, ՍԴՌ-ի զամբյուղի մեջ մտնող արտարժույթները, շվեյցարական ֆրանկը, կանադական դոլարը, շվեդական կրոնը, դանիական կրոնը, ավստրալիական դոլարը և բանկային ոսկին: ՍԴՌ-ի զամբյուղի մեջ մտնում են ԱՄՆ-ի դոլարը, եվրոն, ճապոնական իենը և անգլիական ֆունտ ստեռլինգը:Արտարժույթի երկրորդ խմբի (կամ «փափուկ») մեջ մտնում են այլ արտարժույթները:    

    Բանկերի կողմից արժութային ռիսկերի կառավարման գործընթացը կոչվում է հեջավորում կամ հեջինգ:  Հեջինգը հնարավոր կորուստների գծով ռիսկը նվազագույնին հասցնելու գործընթացն է: Նեղ իմաստով հեջավորում նշանակում է՝ արժութային ռիսկի ապահովագրություն: Հեջավորման առավել տարածված և ավանդական ձև են համարվում ֆորվարդային պայմանագրերը՝ կնքված արտարժույթով: 
       Ֆորվարդային արժութային շուկան իրենից ներկայացնում է շուկա, որտեղ կնքվում են համաձայնեցված գներով (ֆորվարդային փոխարժեք) արժույթի ապագա մատակարարման գործարքներ: Հեջավորման լավագույն գործիքներն են ածանցյալ գործիքները (ֆորվարդ, ֆյուչերս, օպցիոն և սվոպ): 
Ֆորվարդային շուկան ընկերություններին և արժույթի այլ գնորդներին կամ վաճառողներին թույլ է տալիս խուսափել պոտենցիալ կորուստներից` գնելով կամ վաճառելով ֆորվարդային պայմանագիր: Ֆորվարդային շուկայում ոչ միայն մատակարարումներն են իրականացվում ապագայում, այլ նաև վճարումները: Ֆյուչերսային պայմանագիրը երկու կողմերի միջև կնքված համաձայնություն է ապագայում պայմանագրով նախատեսված ապրանքի առաքման մասին: Ֆյուչերսային պայմանագիրը կնքվում է միայն բորսայում: Ֆինանսական ռիսկը նվազեցնելու համար կնքում են նաև օպցիոնային պայմանագիր, որը սահմանափակում է ռիսկը: Իրավիճակի անբարենպաստ զարգացման դեպքում վնսը կլինի որոշակի գումարի սահմանում, միաժամանակ, բարենպաստ զարգացման դեպքում օգուտը սահմանափակված չէ: 

       Սվոփը (swap) պայմանագիր է, որով կողմերը համաձայնում են տարբեր արժույթներ փոխանակել, այսինքն՝ որևէ արժույթ գնել (վաճառել) մեկ այլ արժույթի դիմաց սփոթ շուկայում և միևնույն ժամանակ այդ արժույթների վաճառքի (առքի) հակադարձ պայմանագիր կնքել ֆորվարդային շուկայում, փոխանակվող արժույթների նախապես որոշված գների հիման վրա:
ԹԵՄԱ 9.  ԲԱՆԿԱՅԻՆ ՍՊԱՍԱՐԿՄԱՆ ԺԱՄԱՆԱԿԱԿԻՑ ԾԱՌԱՅՈՒԹՅՈՒՆՆԵՐԸ

ԲԱՆԿԵՐԻ ՀԱՎԱՏԱՐՄԱԳՐԱՅԻՆ (ՏՐԱՍՏԱՅԻՆ)  ԾԱՌԱՅՈՒԹՅՈՒՆՆԵՐԸ
Առևտրային բանկերը կատարում են նաև տրաստային (հավատարմագրային, վստահելիության) գործառնություններ (trust-վստահություն, վստահության կառավարում): Տրաստային գործառնությունները հաճախորդների գույքի, միջոցների (ունեցվածք, փող, արժեթղթեր և այլն) կառավարման գործառնություններ են, որոնք բանկը կատարում է իր անունից և հաճախորդի հանձնարարությամբ` բանկի հետ կնքած պայմանագրի հիման վրա: Գույքի հավատարմագրային կառավարման պայմանագրով մեկ կողմը (կառավարման հիմնադիրը) որոշակի ժամկետով գույք է հանձնում մյուս կողմի (հավատարմագրային կառավարչի) հավատարմագրային կառավարմանը, իսկ մյուս կողմը պարտավորվում է այդ գույքի կառավարումն իրականացնել ի շահ կառավարման հիմնադրի կամ նրա նշած անձի (շահառուի): Հավատարմագրային կառավարման հիմնադիրը գույքի սեփականատերն է: Հավատարմագրային կառավարիչը կարող է լինել անհատ ձեռնարկատեր կամ առևտրային կազմակերպություն: Հավատարմագրային կառավարիչը գույքի հավատարմագրային կառավարման պայմանագրով չի կարող լինել շահառու:

Գույքի հանձնումը հավատարմագրային (վստահելիության) կառավարմանը, սեփականատիրոջը չի զրկում սեփականության իրավունքից և կառավարիչը ձեռք չի բերում սեփականության իրավունք, այլ հանդիսանում է ունեցվածքի հավատարմագրային կառավարիչը: Հավատարմագրային կառավարիչը իրավասու է գույքի նկատմամբ կատարել ցանկացած իրավաբանական ու փաստացի  գործողություններ`  ի շահ սեփականատիրոջ և համապատասխան գույքի հավատարմագրային կատավարման պայմանագրին: Գույքի հավատարմագրային կառավարմանն ուղղված առանձին գործողությունների նկատմամբ օրենքով կամ պայմանագրով կարող են նախատեսվել սահմանափակումներ: Հավատարմագրային կառավարիչը հավատարմագրային կառավարման հանձնված գույքի հետ կապված գործարքները կնքում է իր անունից` նշելով, որ ինքը գործում է որպես նման գույքի կառավարիչ: 

Տրաստային գործառնությունները հանդիսանում են  կոմիսիոն-միջնորդական ծառայությունների տարատեսակ:  Որպես հավատարմագրային կառավարման օբյեկտներ` կարող են հանդես գալ անշարժ գույքի առանձին տեսակները, դրամական միջոցները (ազգային արժույթով, արտարժույթով), արժեթղթերը (բաժնետոմսեր, պարտատոմսեր, մուրհակներ և այլն), բնական թանկարժեք քարերը և թանկարժեք մետաղները, ածանցյալ ֆինանսական գործիքները, ոչ փաստաթղթային արժեթղթերով հավաստված իրավունքները, բացառիկ իրավունքները և այլ գույք: Այն գույքը, որը գտնվում է տնտեսավարման կամ օպերատիվ կառավարման ներքո, չի կարող տրվել հավատարմագրային կառավարմանը: Գույքի հավատարմագրային  կառավարման  պայմանագրով պետք է ցույց տրվի ունեցվածքի տեսակը, կառավարման ժամկետը, աշխատանքների կազմակերպումը, հաշվարկների կարգը, իրավասության շրջանակները, կապի տեխնիկական պայմանները, կողմերի իրավունքները և պայմանները, նրանց փոխադարձ պատասխանատվությունը, կոմիսիոն վճարը և այլն:  

Հավատարմագրային կառավարման հանձնված գույքն առանձնացվում է կառավարման հիմնադրի այլ գույքից: Կառավարման հիմնադրի սնանկության դեպքում այդ գույքի հավատարմագրային կառավարումը դադարում է, և այն ընդգրկվում է մրցութային զանգվածի մեջ: Գրավ դրված գույքը հավատարմագրային կառավարման հանձնելը գրավառուին չի զրկում այդ գույքի վրա բռնագանձում տարածելու իրավունքից: Հավատարմագրային կառավարիչը գույքի հավատարմագրային կառավարման պայմանագրով սահմանված կարգով և ժամկետներում իր գործունեության մասին հաշվետվություն է ներկայացնում կառավարման հիմնադրին ու շահառուին: Գույքի հավատարմագրային կառավարման ժամանակ շահառուի կամ կառավարման հիմնադրի շահերի համար պատշաճ հոգատարություն չցուցաբերած հավատարմագրային կառավարիչը շահառուին հատուցում է գույքի հավատարմագրային կառավարման ընթացքում բաց թողնված օգուտը, իսկ կառավարման հիմնադրին` գույքի կորստի կամ վնասվածքի պատճառով հասցված վնասները` դրա բնական մաշվածության հաշվառմամբ, ինչպես նաև բաց թողնված օգուտը:

Գործնականում բանկերը կիրառում են տրաստային գործառնությունների հետևյալ տեսակները`
· հավատարմագրային կառավարումը (գույքի, իրավունքների, պորտֆելների, նեդրումային ֆոնդերի  կառավարումը ըստ պայմանագրի և այլն), որն էլ ստորաբաժանվում է`
·  ներդրումային տրաստի (հաճախորդների դրամական միջոցների կառավարումն է` հետագայում եկամտաբեր ակտիվային գործառնություններում տեղաբաշխելու նպատակով),
· դեպոզիտարի (հաճախորդի արժեթղթերի կառավարումն է` իր անունից առք ու վաճառքը, մարումը, եկամուտների ստացումը, պահառությունը) 
· գործակալական ծառայությունները (արժեթղթերի շուկայում, դրամական միջոցների և այլ արժեքների պահպանումը և փոխանցումը, դեպոզիտարիայի ծառայությունները և այլն):
Հավատարմագրային կառավարումը գույքի սեփականատիրոջ և հավատարմագրային կառավարչի միջև հարաբերությունների համակարգ է, ըստ որի` հավատարմագրային կառավարիչը սեփականատիրոջից իրավունք է ստանում կառավարելու նրա սեփականությունը: Հավատարմագրային կառավարիչը հանդես է գալիս իր անունից, բայց հաճախորդի հանձնարարականով և հաշվին: 

Գործակալական ծառայությունների դեպքում գույքի նկատմամբ սեփականության իրավունքը մնում է պրինցիպալի (հավատարմագրող անձը, վստահորդը)մոտ:  Գործակալը (գործում է պրինցիպալի անունից և հանձնարարականով) կատարում է միայն հավատարմատարի (վստահելի անձի) գործառույթներ: Նա պատասխանատվություն է կրում հանձնարարականի կատարման որակի  համար, այլ ոչ թե վերջնական արդյունքի, հետևանքի: Գործակալը կարող է հաճախորդի անունից կնքել պայմանագրեր, ստանալ վարկեր, դուրս գրել չեկեր, հաստատել մուրհակներ, ձևակերպել ապահովագրական պոլիսներ և այլն:

Տրաստային գործառնությունները առևտրային բանկերի կողմից կիրառվում են հետևյալ նպատակներով` որպես լրացուցիչ եկամտի ստացման աղբյուր, խոշոր հաճախորդների հետ կապերի հաստատում (հաճախորդների բազայի ընդլայնում), ներդրումային գործունեության ոլորտում առևտրային բանկերի համար սահմանված սահմանափակումների հաղթահարում, մուտքը բանկային շուկայի այլ հատվածներ, գործառնությունների և ծառայությունների ընդլայնում, ֆոնդային շուկայում բանկի դերի բարձրացում:

Տրաստային գործառնությունների դեպքում բանկը հանդես է գալիս 2 դերով` հանդիսանում է հաճախորդի լիիրավ ներկայացուցիչը` տնօրինելով նրա գույքը ինքնուրույն` պայմանագրի շրջանակներում և կատարում է կոնկրետ գործառնություններ հաճախորդի գույքի հետ նրա հանձնարարականով:
ՆՈՐ ԲԱՆԿԱՅԻՆ ՏԵԽՆՈԼՈԳԻԱՆԵՐԸ

Էլեկտրոնային փողը (e-money) վճարային գործիք է, որն իրենից ներկայացնում է էլեկտրոնային եղանակով գրառված դրամական արժեք։  Էլեկտրոնային փողեր թողարկող հաստատությունների (Electronic Money Institutions - EMI) վերաբերյալ Եվրոպայի Միության հաստատած կարգի (EU Directive) համաձայն` էլեկտրոնային փողն իրենից ներկայացնում է դրամական արժեք կամ թողարկողի նկատմամբ պահանջ, որը`
· գրառված է էլեկտրոնային սարքի վրա,

· համարժեք է դրա թողարկման համար անհրաժեշտ իրական միջոցների ծավալին (1 միավոր էլեկտրոնային փողը համարժեք է 1  միավոր իրական փողին),

· ընդունվում է որպես վճարամիջոց ոչ միայն թողարկողի, այլ նաև այլ սուբեկտների կողմից:

Հաճախորդը գնում   է   էլեկտրոնային   արժեք,   որը    պակասեցվում    է յուրաքանչյուր գործարքի ժամանակ։ Էլեկտրոնային փողը կարելի է սահմանել որպես փողի էլեկտրոնային տարբերակ, քանի որ նրան բնորոշ են փողի գրեթե բոլոր հատկանիշները։ Հիմնական նմանությունը փողի հետ այն է, որ էլեկտրոնային փող օգտագործելիս բանկից կամ որևէ այլ տեղից հավաստագրում (ավտորիզացիա) ստանալու անհրաժեշտություն չկա. այն թղթադրամին համարժեք էլեկտրոնային փող է և օգտագործվում է որպես սովորական փող։ Մյուս կարևոր նմանությունը փողի հետ նրա անանուն լինելն է։ 

Էլեկտրոնային փող օգտագործելու համար ֆինանսական հաստատությունում հաշվի առկայություն չի պահանջվում։ Սրանով էլ այն էականորեն տարբերվում է հասանելիության միջոցներից (access products), օրինակ, դեբետային քարտերից։ Իրավական սահմանման համաձայն` էլեկտրոնային փողը պետք է ընդունվի որպես վճարային գործիք ոչ միայն թողարկողի, այլ նաև այլ սուբյեկտների կողմից։ Դրանով էլ այն տարբերվում է սահմանափակ կիրառման շրջանակ ունեցող էլեկտրոնային վճարային գործիքներից, ինչպիսիք են, օրինակ, կանխավճարային քարտերը կամ էլեկտրոնային քսակները։ Վերջիններս, ընդունվելով որպես վճարային գործիք միայն թողարկողների կողմից, չեն հանդիսանում էլեկտրոնային փող։ Էլեկտրոնային փողը կարող է լինել տեխնիկական սարքի (օրինակ չիպի վրա) գրված արժեքի կամ համակարգչային հիշողության ձևով։ 

Քարտային էլեկտրոնային փողը օգտագործողին հնարավորություն է տալիս օգտվել սմարթ քարտերից, որոնց արտադրության ժամանակ քարտի մեջ տեղադրվում է հատուկ օպերացիոն համակարգ և ծրագրային ապահովում։ Հաճախորդը գնում է որոշակի էլեկտրոնային արժեք պարունակող քարտ և հնարավորություն է ստանում մանրածախ գնումներ կատարել։ Որոշ քարտային սխեմաներ թույլ են տալիս վճարումներ իրականացնել նաև ինտերնետի միջոցով:

 Համակարգչային    էլեկտրոնային    փողի      դեպքում       օպերացիոն  համակարգը և համապատասխան ծրագրային ապահովումը տեղադրվում են համակարգչի մեջ, և օգտագործողը հնարավորություն է ստանում գործարքները կատարել համակարգչային լոկալ ցանցի կամ միջազգային ցանցի միջոցով։ Այն հիմնականում նախատեսված է ինտերնետային գնումներ իրականացնելու համար։ Համակարգչային էլեկտրոնային փողերի առավելությունը քարտայինի նկատմամբ այն է, որ նրանց ծախսերն ավելի ցածր են, աշխարհագրական տարածքը չի սահմանափակվում, տարածման ուղիներն անվճար են։

Էլեկտրոնային փողերը կարող են նաև տարբերվել ըստ էլեկտրոնային արժեքի փոխանցման մեխանիզմի: Էլեկտրոնային փողերի որոշ սխեմաներ թույլ են տալիս էլեկտրոնային արժեքի փոխանցում մի հաճախորդից մյուսին` առանց երրորդ կողմի (օրինակ, թողարկողի) ներգրավման։ Սակայն ավելի հաճախ կիրառվում է էլեկտրոնային արժեքի փոխանցում հաճախորդից վաճառողին, իսկ վաճառողը պետք է մարի փոխանցված արժեքը (օրինակ, օրվա վերջում վաճառողները փոխանցում են ամբողջ արժեքը իրենց բանկ, որն այնուհետև կրեդիտագրում է սահմանված գումարը նրանց բանկային հաշվին)։ 

 
Էլեկտրոնային փողերի տարածման, խթանման համար անհրաժեշտ է, որ գործարքի բոլոր կողմերը` թողարկողները, գնորդները ու վաճառողները շահագրգռված լինեն այն օգտագործելու։ Թողարկողների շահագրգռվածությունը կայանում է նրանում, որ նրանք եկամուտներ են ստանում հաճախորդներից և վաճառողներից ստացված բոլոր միջնորդավճարներից, փողի շրջանառության ծախսատարության կրճատումից, բացասական մնացորդները ներդնելուց, մինչդեռ քարտերի  դեպքում բանկը ստիպված է լինում բացասական մնացորդը ծածկել իր միջոցների հաշվին։ Գնորդների կողմից էլեկտրոնային փողերի նկատմամբ պահանջարկը կախված է նրանց անվտանգությունից և գաղտնիությունից, օգտագործման հարմարավետությունից, վաճառողների կողմից դրանք որպես վճարամիջոց ընդունելուց նաև թողարկողների կողմից գանձվող միջնորդավճարներից: Վաճառողների շահագրգռվածությունը կախված է թողարկողների կողմից գանձվող միջնորդավճարներից, տերմինալների համար կատարվող ծախսերից, նոր հաճախորդներ ներգրավելու հավանականությունից և փողի շրջանառության ծախսատարության կրճատումից։

Միջազգային բանկային պրակտիկայում լայնորեն կիրառվում են ինտերնետով   (Internet banking), հեռախոսով  (telephone banking), շարժական (բջջային)  հեռախոսով (mobile banking) բանկային ծառայությունների մատուցումը` որպես  սպասարկման ժամանակակից ծառայություններ: 
  Internet Banking-ը ներառում  է բոլոր բանկային ծառայությունները, բացի կանխիկով գործառնություններից:  Ինտերնետ-բանկինգ ծառայությունը լայն հնարավորություններ է ընձեռում հաճախորդներին. առանց բանկ այցելելու հեռակառավարմամբ իրականացնել մի շարք գործարքներ՝  տեղեկանալ  հաշիվների մնացորդների և շարժի մասին, կատարել դրամական փոխանցումներ, կոմունալ վճարումներ,  փոխարկել արտարժույթ, մարել վարկեր, ստանալ տեղեկատվություն փոխարժեքների մասին և այլն:  Այն ըստ էության ներկայացնում է օնլայն-բանկինգ համակարգը:  Այն ապահովում է ժամանակի տնտեսում, աշխատանքի հարմարություն, վճարումների մասին  տեղեկատվության մշակման մեծ արագություն, փաստաթղթերի մոնիտորինգ, միջոցների շարժի մասին տեղեկատվության ցանկացած պահին ստացում:

  Հեռախոսով (Telephone banking-ը) բանկային ծառայությունների մատուցումն է հեռախոսի միջոցով` ցանկացած վայրից և ցանկացած ժամանակ: Տեղեկատվական տեխնոլոգիաների մենաշնորհային համակարգում կարևորվում է նաև բջջային հեռախոսների և հեռահաղորդակցության այլ սարքերի միջոցով ֆինանսական ծառայությունների տրամադրումը (mobile banking): Բջջային բանկային ծառայության նկատմամբ հետաքրքրությունը պայմանավորված է նաև հասանելիությամբ և մատչելիությամբ, որը հնարավորություն է տալիս օգտվել այն ծառայություններից, որոնք անհրաժեշտ են հաճախորդներին (բանկային հաշիվը կառավարել պարզեցված տարբերակով, տարբեր սակագնային քաղաքականությամբ): Կիրառվում են բջջային հեռախոսի միջոցով վճարումների իրականացման հետևյալ ձևերը՝ 
· տեղեկատվության փոխանակման արձանագրությունը անթել տեխնոլոգիաների հիման վրա (WAP –Wireless Application Protocol վճարումների համակարգ կամ WAP-banking) - այն ենթադրում է ցանկացած վայրից բանկային ծառայությունների տրամադրում անմիջականորեն բջջային հեռախոսի կամ առանց  ցանցային միացման համակարգչի միջոցով), 
· հաճախորդին նույնականացնող մոդուլ (SIM- Subscriber Idntity Module) վճարումների համակարգը կամ SIM-banking` SIM քարտերի միջոցով, որոնք ունեն վճարային հավելված և SMS-ի տեխնոլոգիա` որպես տեղեկատվության փոխանցման եղանակ): SIM քարտի վրա առկա է «բջջային կապի օպերատորի հավելված», ինչը հանդիսանում է նույնականացնող տվյալ։ Քարտի վրա չի պահվում դրամական միջոցների մասին տեղեկատվությունը, ինչպես օրինակ, սովորական բանկային քարտի վրա։ Տեղեկատվության փոխանցման այս եղանակն առավել հարմար է, պարզ  և խնայողական  վերջնական սպառողի համար, 
· կարճ հաղորդագրությունների ծառայության (SMS- Short Message Service) վճարումների համակարգը կամ SMS-banking, որը հնարավորություն է տալիս կարճ հաղորդագրությունների միջոցով ստանալ բանկային հաշիվների վերաբերյալ ամբողջ տեղեկատվությունը: Այն ամենատարածված ձևերից է՝ պայմանավորված էժանությամբ և տվյալների փոխանցման մեծ արագությամբ:
Բացի այս ձևերից գոյություն ունեն mobile banking-ի նաև այլ տարատեսակներ, ինչպիսին, օրինակ, բանկի կողմից թողարկված բջջային հեռախոսի և սմարթ քարտի համատեղ կիրառումն է։

 Mobile banking-ը  հնարավորություն է տալիս՝ գնել և վաճառել արտարժույթ, իրականացնել վճարումներ, ստանալ վարկեր, տեղեկատվություն ստանալ արժութային և ֆոնդային շուկաների, ֆինանսական գործիքների գնանշումների, ապրանքների և ծառայությունների մասին, տեղեկատվություն ստանալ հաշվի, բանկի ստորաբաժանումների մասին, գործարքների մասին տվյալներ, վարկային քարտերի համարներ պահել հեռախոսի հիշողության մեջ, SMS հաղորդագրությունների միջոցով հաճախորդներին տեղյակ պահել, որ ապրանքի գինն իջել է որոշակի սահմանից, և նա կարող է այն ձեռք բերել՝ սեղմելով հեռախոսի կոճակը, օգտվել մի  շարք ծառայություններից:

   Mobile banking-ի առավելություններն են՝ անհատականացումը (բջջային հեռախոսն ավելի անհատական միջոց է, քան համակարգիչը), հասանելիությունը (բջջային հեռախոսը հասանելի է, ի տարբերություն բանկի), հարմարավետությունը, կոմպակտությունը: Առավելություն է նաև այն, որ mobile banking-ի մասնավոր եղանակը հանդիսացող SIM-banking-ի օգտագործման դեպքում անհրաժեշտություն չկա պահել միանվագ գաղտնաբառերով քսակ:
Բջջային հեռախոսների միջոցով վճարումներն ունեն զարգացման մեծ հեռանկարներ։
Կիրառվում են նաև այլ գործիքներ, օրինակ, «Cash-in» (կանխիկ ընդունող) բանկոմատների տեղադրումը, դրամական հոսքերի կառավարում՝ Cash management ծառայությունը և այլն:

Բանկն   ապահովում  է տեղեկատվության պահպանման և մշակման էլեկտրոնային համակարգերի անվտանգությունը և դրանց աշխատանքի անընդհատությունը: Ցանկացած բանկ պետք է ձեռնարկի անվտանգությանն ուղղված միջոցներ՝ հաճախորդներին վտանգներից և ռիսկերից պաշպանելու համար:

ԹԵՄԱ 10.  ԲԱՆԿԱՅԻՆ ՄԱՐՔԵԹԻՆԳ ԵՎ ԲԱՆԿԱՅԻՆ ՄԵՆԵՋՄԵՆԹ

ԲԱՆԿԱՅԻՆ ՄԱՐՔԵԹԻՆԳԻ ԷՈՒԹՅՈՒՆԸ ԵՎ ԱՌԱՆՁՆԱՀԱՏԿՈՒԹՅՈՒՆՆԵՐԸ
           Մարքեթինգ բառն առաջացել է «market» բառից, որը նշանակում է շուկա, իսկ «մարքեթինգ» տերմինը նշանակում է գործել շուկայում: Ըստ Ֆ. Կոտլերի` «Մարքեթինգը մարդկային գործունության մի ձև է, որն ուղղված է մարդկային կարիքների և պահանջմունքների բավարարմանը՝ փոխանակման միջոցով»:

       Ըստ ԱՄԱ (Ամերիկյան Մարքեթինգային Ասոցիացիայի)` «Մարքեթինգը ապրանքների, ծառայությունների, կազմակերպությունների, մարդկանց, տարածքների և  գաղափարների պահանջարկի կանխատեսումն է, կառավարումը և բավարարումը փոխանակման միջոցով»:

      Բանկային մարքեթինգը բանկային գործունության կառավարման համակարգ է մարքեթինգի ընդհանուր գաղափարախոսության շրջանակներում: Բանկային համակարգում մարքեթինգը սկսվել է կիրառվել 70-ական թվականներից: Արևմտյան երկրներում բանկային մարքեթինգը ձևավորվել է արդյունաբերական և առևտրային ընկերությունների մարքեթինգային բազմամյա և հարուստ փորձի հիման վրա: Բանկային մարքեթինգը գործունություն է, որի միջոցով բացահայտվում են բանկային ծառայությունների նկամամբ հասարակության պահանջմունքները և բավարարում դրանք՝ շահույթ ստանալու ակնկալիքով:
      Բանակային մարքեթինգի առաջացման նախադրյալներն են՝

· բանկերի միջև մրցակցության սրումը,
· ոչ բանկային հաստատությունների կողմից մրցակցության սրումը և ուժեղացումը,
· բանկային ծառայությունների շրջանակի ընդլայնումը և դրամական միջոցների ներդրման ոչ բանկային մեթոդների զարգացումը,
· տեղեկատվական տեխնոլոգիաների և հաղորդակցման միջոցների զարգացման հետևանքով բանկերի գործունեության շրջանակների ընդլայնումը,
· հաճախորդների և բանկի փոխհարաբերությունների փոփոխությունը,
· պետական կարգավորման միջոցով բանկային ծառայությունների շուկայում գնային մրցակցության սահմանափակումը:

           Բանկային մարքեթինգի առարկա են հանդիսանում բանկի ներսում և դրանից դուրս՝ ֆինանսական շուկայի միկրոտնտեսական մակարդակում իրականացվող գործընթացները:

    Բանկային մարքեթինգի սուբյեկտներն են՝ առևտրային բանկերը և դրանց մարքեթինգային բաժինները, մարքեթինգային կազմակերպությունները, մարքեթոլոգները, ինչպես նաև հաճախորդները՝ իրավաբանական և ֆիզիկական անձինք:

     Ուսումնասիրման օբյեկտներն են՝ բանկային ծառայությունների խմբերը, մրցակիցները, բանկային ծառայությունների սպառողները, հաղորդակցման և իրացման համակարգերը, սպառողական պահանջարկի դինամիկան և միտումները, շուկայական ռիսկի մակարդակը:

     Մարքեթինգի հիմնական կատեգորիաներն են` կարիքը, պահանջմունքը, պահանջարկը, ապրանքը, փոխանակումը, գործարքը, շուկան: 

      Բանկային մարքեթինգի առանձնահատկությունները բխում են ծառայություններին բնորոշ առանձնահատկություններից՝ ծառայությունները շոշափելի չեն, չեն պահպանվում, ծառայությունների որակը կայուն չէ:
      Բանկային մարքեթինգի առանձնահատկությունները բխում են նաև բանկային ծառայություններին բնորոշ գծերից՝ աբստրակտ բնույթը, արտահայտման դրամական ձևերը, «գնորդների»  հետ հարաբերությունների պայմանագրային բնույթը, բանկային ծառայություններից օգտվելու ժամանակային տևողությունը:

       Նշված առանձնահատկությունները դժվարացնում են մարքեթինգային աշխատանքների ներդրումը առևտրային բանկերում: Գոյություն ունեն էական տարբերություններ՝ կապված բանկի կողմից առաջարկվող  «ապրանքի» առանձնահատկությունների հետ: Այստեղ որպես ապրանք հանդես են գալիս դրամական ռեսուրսներն ու բանկային ծառայությունները: Առևտրային բանկերի գործունեությունը կարգավորվում ԿԲ-ի կողմից, և առևտրային բանկերի   ղեկավարությունը հաճախ չի նկատում մարքեթինգի դրական ազդեցությունը: Հենց դրանով է պայմանավորված մարքեթինգի ուշ ներթափանցումը բանկային ոլորտ:

      Բանկային ոլորտում մարքեթինգի հիմնական գործառույթներն են.

· շրջակա միջավայրի վերլուծությունն ու շուկաների վերաբերյալ տեղեկատվության հավաքումը,

· ապրանքային տեսականու պլանավորումն ու կառավարումը,

· բանկային ծառայությունների նկատմամբ գների սահմանումն ու կարգավորումը,

· սպառողական պահանջարկի կառավարումը,
· ծառայությունների իրացման պլանավորումը, կազմակերպումը և խթանումը,
· սոցիալական պատասխանատվության ապահովումը:

Բանկային մարքեթինգի միջավայրը բանկի ներսում և դրա սահմաններից դուրս գտնվող ակտիվ սուբյեկտների և ուժերի համախումբն է, որոնք այս կամ այն կերպ ազդում են (ղեկավարության կողմից) որոշումների ընդունման գործընթացի վրա: Բանկի մարքեթինգային միջավայրը բաղկացած է մակրոմիջավայրից և միկրոմիջավայրից:
Բանկերի կողմից մարքեթինգի կիրառումը կարելի է ներկայացնել ըստ աստիճանների`

· առաջին աստիճան -  առանձին տարրերի կիրառում,
· երկրորդ աստիճան – մարքեթինգի տարբեր տարրերի միաժամանակյա կիրառում,
· երրորդ աստիճան - մարքեթինգի ամբողջական կիրառում:   

Մարքեթինգային գործունեության կազմակերպումը կարելի է ներկայացնել հետևյալ հաջորդականությամբ`
· առաջին փուլ` շուկայական հնարավորությունների վերլուծություն,
· երկրորդ փուլ` նպատակային շուկաների ընտրություն - պահանջարկի գնահատում, շուկայի սեգմենտավորում, ապրանքի դրիքավորում,
· երրորդ փուլ` մարքեթինգային ռազմավարության մշակում- գնային քաղաքականություն, իրացման քաղաքականություն, իրացման խթանման քաղաքականություն,
· չորրորդ փուլ` մարքեթինգային միջոցառումների իրագործում:
Բանկային մարքեթինգը միջոցառումների ամբողջություն է՝  նպատակաուղղված պրոդուկտի (բանկային արդյունք) առավել շահութաբեր շուկաների բացահայտմանը` հաշվի առնելով հաճախորդների պահաջարկը, որը ներառում է պրոդուկտի թողարկման հետ կապված.

· շուկայի ուսումնասիրությունը և վերլուծությունը (ներառյալ մրցակիցները), պահանջարկի գնահատումը, 

· թողարկման կոմունիկացիոն (տեխնիկական) և մասնագիտական (կադրային) ապահովումը, 

· ծախս/եկամուտ հաշվարկով գնի սահմանումը, 

· գովազդային արշավը,
· առաջարկը սպառողին, վաճառքը և սպասարկումը, 

· կյանքի տևողության գնահատումը և հետագա վերլուծությունը:

    Մարքեթինգային քաղաքականությունը
բանկի զարգացման ռազմավարության պահանջներին միտված գործընթացների, գործողությունների և միջոցառումների ամբողջություն է՝ կապված բանկի համբավի ամրապնդման, պրոդուկտի մատուցման, հաճախորդների հարաբերությունների արդյունավետ կառավարման հետ:

     
Մարքեթինգի  պլանը  մարքեթինգի  ռազմավարության  և  մարտավարության մշակումն է: Մարքեթինգի գործընթացը ներառում է՝

· նոր գաղափարի կամ առկա պրոդուկտի ձևափոխման առաջարկը՝ հավաքագրվում են և ընտրվում են առավել հեռանկարայինները,

· տեղեկատվության հավաքագրում (աղբյուր կարող են հանդիսանալ վիճակագրական հետազոտությունները, հաճախորդներից ստացված տեղեկությունները (հարցումներ), ԶԼՄ-ներից ստացված տեղեկատվությունը, մրցակիցների հաշվետվություններից և գովազդից հայտնի դարձած տեղեկությունները, մասնագիտացված կառույցների վերլուծությունները և կանխատեսումները),

· պլանավորում, գովազդ, պրոդուկտի իրացում:
 Մարքեթինգի հիմնական խնդիրն է՝

· բանկային       պրոդուկտի       նկատմամբ      հաճախորդի       պահանջարկի ուսումնասիրում, պահանջների կանխատեսում, պահանջների ձևավորում,

· հաճախորդի պահանջարկից ելնելով բանկային պրոդուկտի թողարկում,

· մրցակցության պայմանների գնահատմամբ բանկային պրոդուկտի գնի սահմանում,
· բանկի վարկի բարձրացում,

· բանկի կողմից ֆինանսական շուկայի մասնաբաժնի ավելացում:

 Բանկային պրոդուկտ թողարկողները բանկի գլխավոր գրասենյակի կառուցվածքային ստորաբաժանումներն են, որոնք իրականացնում են իրենց ոլորտի բանկային մարքեթինգը: Պրոդուկտ վաճառողները պրոդուկտ թողարկողներն են,  բանկի մասնաճյուղերը: Պրոդուկտի կյանքի տևողությունը  գործընթաց, որը ներառում է 4 փուլ`
· պրոդուկտի  ներդրման փուլ, որի հիմնական նպատակն է ձևավորել շուկա առաջարկվող պրոդուկտի համար: Կախված պրոդուկտի բնույթից՝ բանկը կարող է օգտվել գնագոյացման երկու սցենարից՝ սահմանել բարձր «պրեստիժային, հեղիանակավոր» գին (համապատասխան գովազդով) կամ ցածր «մուտքի» գին՝ զանգվածային հաճախորդների համար (համապատասխան գովազդով): Այս փուլում մրցակցությունը թույլ է և բանկն օգտվում է եզակիության առավելություններից: Այս փուլը բնորոշվում է ծավալային ցուցանիշների համամասնական աճով,
· աճի փուլ՝ մարքեթինգի նպատակն է սպառման ընդլայնում, նոր հաճախորդների խմբերի ներգրավմամբ` գովազդելով գնի և որակի առավելությունները: Մրցակցությունը դեռ թույլ է և սպառողը պատրաստ է վճարելու անհրաժեշտ գինը: Այս փուլը բնորոշվում է ծավալային ցուցանիշների կտրուկ աճով;

· հասունության փուլ՝ 
մարքեթինգի հիմնական խնդիրն է գովազդելով առավելությունները  այլոց         նկատմամբ,       մրցակցության        սրման պայմաններում, առաջարկել գնային և զեղչային ճկուն համակարգ, միևնույն ժամանակ կատարելագործելով և հնարավորինս ձևափոխելով պրոդուկտը: Այս փուլը բնորոշվում է ծավալային ցուցանիշների կայուն մակարդակով, աճի թույլ միտմամբ;

· անկման փուլ՝ այս փուլը ենթադրում է կամ առաջարկվող պրոդուկտի էական ձևափոխում, կամ նոր շուկաներ գրավելու միջոցառումներ, կամ պրոդուկտի առաջարկի  դադարեցում:   Այս փուլը    բնորոշվում է   ծավալային ցուցանիշների համամասնական նվազմամբ:

      Հաճախորդի պահանջարկը դասակարգվում է 2 պայմանական տեսակի՝
· կայուն պահանջարկ, որը նպատակաուղղված է ավանդական զանգվածային բանկային պրոդուկտներին (վարկ, ավանդ, վճարահաշվարկային սպասարկում և այլն), որը կառավարվում է հիմնականում առաջարկվող տեսականու բազմազանման, կատարելագործման, ճկուն գնային քաղաքականության, ծառայության որակի և հարմարավետության միջոցով; 

· նոր պահանջարկ, որը հիմնվում է նոր բանկային պրոդուկտների առաջարկի վրա, ձևավորելով սպառման նոր մշակույթ և կառավարվում է բանկի մասնագետների նորարարության, առաջավոր միջազգային փորձի, բանկային տեխնոլոգիաների ներդրման, հաճախորդների (հարցումներ), շուկայի պահանջարկի, մրցակիցների վերլուծության վրա:

     Շուկայի հատվածավորումը (սեգմենտացիան) ըստ բանկային պրոդուկտների և սպասարկվող հաճախորդների շուկայի ստորաբաժանումն է ու յուրաքանչյուր սեգմենտի վերաբերյալ տեղեկատվության հավաքագրումը և վերլուծությունը՝  գնահատելով` շուկայի չափերը, բնութագրիչները, շարժիչ ուժը, դինամիկան, սպասվող փոփոխությունները, բանկի դերը շուկայի որոշակի սեգմենտում, հեռանկարները, բանկի տվյալ սեգմենտի հաճախորդների գնահատականը:
   Հաճախորդների դասակարգումը տարբեր չափանիշներով հաճախորդների ստորաբաժանումն է  խմբերի: Բանկի հաճախորդները  դասակարգվում են  հետևյալ չափանիշներից ելնելով՝

· իրավական կարգավիճակ` տնտեսավարող սուբյեկտներ,  ֆիզիկական անձինք, ֆինասավարկային կազմակերպություններ,  պետական, տեղական կառավարման մարմիններ, 

· տնտեսական (շրջանառության ծավալ, գործունեության ժամկետ),

· ճյուղային, տարիքային,   աշխարհագրական:
      Յուրաքանչյուր թողարկող կազմում է իր պրոդուկտների կյանքի տևողությունը և դրա հետ կապված մշակում է անհրաժեշտ գործողությունները: Կապված պրոդուկտի կյանքի տևողության հետ ներկայացնում է առաջարկներ առկա պրոդուկտների  կատարելագործման, ձևափոխման,  խթանման, շուկայի սեգմենտի ընդլայնման, նոր շուկաներ գրավելու հետ:    

        Մարքեթինգային ռազմավարությունը հանդիսանում է պլանավորման կարևորագույն պայմանը ողջ մարքեթինգային գործունեության ընթանցքում, ուստի մեծ ուշադրություն է դարձվում մարքեթինգային ռազմավարության և ռազմավարական պլանավորման ընտրության հարցերին: 
        Շուկաների և նպատակային սեգմենտների որոշումը: Մինչ բանկի մարքեթինգային ռազմավարության կազմումը, առաջին հերթին ահրաժեշտ է որոշել բանկային ծառայությունների շուկայի այն սահմանները, որտեղ բանկն իրականացնում է իր գործունեությունը, ինչպես նաև յուրաքանչյուր ծառայության ու ապրանքի նպատակային շուկաները և դրանց նպատակային սեգմենտները, եթե բանկը որոշել է ծավալել իր գործունեությունն այդտեղ:  Առկա և հեռանկարային շուկաների գործունեության մոտեցումները նշակալիորեն տարբերվում են, ուստի անհրաժեշտ է հնարավորինս ճշտությամբ որոշել նպատակային շուկաները: Բանկը կարող է ունենալ մի քանի նպատակային շուկաներ: Սակայն տվյալ շուկայում բանկի եկամուտների ստացման և այլ նպատակների հասնելու ռազմավարական մեթոդները տարբերվում են ու բարդանում՝ կախված սպառողների ոչ միևնույն վարքից: Այս դեպքում բանկերը առանձին տարբեր շուկաների համար կիրառում են մուլտիսեգմենտավորման ռազմավարություն: Այս սեգմենտի բնութագրերն են` սպառողները, պահանջմունքները, 
այդ սեգմենտում մրցակիցների կողմից առաջարկվող համանման ծառայությունները:

       Բանկը հիմնվելով յուրօրինակ պահանջմունքների վրա կարող է ձևավորել առանձին ռազմավարություն և նպատակներ յուրաքանչյուր սեգմենտի համար: Սեգմենտավորումն իրականացվում է հենց բանկի կողմից՝ հիմնվելով պահանջարկի և  հնավորությունների վրա:

        Շուկայում բանկի երկարաժամկետ և կարճաժամկետ նպատակների որոշումը: Բանկի մարքեթինգային ռազմավարության մշակման հաջորդ սկուզբունքային քայլը հանդիսանում է երկարաժամկետ և կարճաժամկետ նպատակների ձևավորումը յուրաքանչյուր շուկայում ու յուրաքանչյուր սեգմենտում: 

         Բանկային մարքեթինգ-միքսի տարրերը: Մարքեթինգային ռազմավարության երրորդ տարրը համարվում է այսպես կոչված մարքեթինգ-միքսը: Այն յուրաքանչյուր շուկայի և սեգմենտի բանկային ծառայության հատուկ մշակված համակցությունն է, որը հաշվի է առնում դրանց եկամտաբերությունը, տարածման հաջորդականությունը և առաջխաղացումը դեպի սպառողները: Մարքեթինգային համալիրն անվանում են նաև մարքեթինգ-միքս կամ  4 «P» տարրերի համալիր: Այդ տարրերն ենª ապրանք, •ին, իրացում, ապրանքի առաջմղում: Յուրաքանչյուր շուկա և շուկայի յուրաքանչյուր սեգմենտ կազմված են սպառողներից, որոնք տարբերվում են սպառողական վարքով: Առավելագույն եկամուտներ ստանալու համար բանկը պետք է սպառողներին առաջարկի տարբեր տիպի ծառայություններ և բանկային ապրանքներ, որոնք մի կողմից կհամապատասխանեն պահանջմունքներին ու հաճախորդների սպասելիքներին, իսկ մյուս կողմից բանկին կարող են բերել ընդունելի շահույթ:


      Բանկում մարքեթինգային ռազմավարության մշակման ժամանակ   դիտարկվում են հետևյալ ռազմավարական որոշումները՝

· նորարարական (ինովացիոն) ռազմավարություն -այն կիրառվում է կամ նոր շուկա մտնող բանկի կողմից կամ այն բանկի կողմից, որոնք ձգտում են փոխել իրենց կորպորատիվ ոճը,

· նոր շուկաներում «ագրեսիվ ընդլայնման» ռազմավարություն- կիրառվում է այն ժամանակ, երբ բանկը որոշում է ընդունում դուրս գալ նոր տարածքային շուկաներ կամ այն ծառայությունների շուկա, որոնք մինչ այդ չէին մատուցվել տվյալ բանկի հաճախորդներին,

· տարբերակման ռազմավարություն - այն կիրառվում է առանձին տիպի գործընթացների և բանկային ծառայությունների մեջ մասնագիտացած երիտասարդ բանկերի կողմից: Որպեսզի բանկը պահպանի հաճախորդների բազան, լինի մրցունակ և հաճախորդներին առաջարկի բոլոր պահանջվող ծառայությունները, ապա դառնում է ունիվերսալ` իրականացնելով գործընթացներ բոլոր ֆինանսական շուկաներում:     
Մարքեթինգային գործունեությունը ծավալելու համար ստեղծվում է 4 համակարգ` մարքեթինգային տեղեկատվության, մարքեթինգային պլանավորման, մարքեթինգային ծառայության կազմակերպման և մարքեթինգային վերահսկողության:

   Բանկում մարքեթինգային գործառույթներն իրականացնում է մարքեթինգային ծառայությունը: Յուրաքանչյուր բանկ իր մարքեթինգային ծառայությունը կազմակերպում է այնպես, որպեսզի կարողանա լավագույնս ապահովել մարքեթինգային նպատակներին հասնելու իր գործընթացը: 

ԲԱՆԿԻ ԳՆԱՅԻՆ ՔԱՂԱՔԱԿԱՆՈՒԹՅՈՒՆԸ
Գինը մարքեթինգային համալիրի ամենաճկուն տարրերից է:  Գնագոյացման ժամանակ հաճախ հաշվի չեն առնում շուկայական փոփոխությունները, ծառայությունների, շուկայի սեգմենտների առանձնահատկությունները, գնման պայմանները և այլն:
Բանկի գնային ռազմավարությունը բանկային տարբեր ծառայությունների  համար գների սահմանումն ու փոփոխումն է իրավիճակին համապատասխան: Բանկի համար գնային քաղաքականության օբյեկտ են  տոկոսադրույքները, կոմիսիոն վճարները և այլն:
Գնագոյացման հիմնական նպատակներն են` գոյատևման ապահովումը, շահույթի մաքսիմալացումը, շուկայի մասնաբաժնի ավելացումը (ցածր գներ), «սերուցքի ստացում» (բարձր գին),ապրանքի որակով առաջատար դիրքի գրավում:
       Գնի սահմանման դեպքում գնահատվում է նաև պահանջարկը, կատարվում է ծախսերի վերլուծություն, ուսումնասիրվում են մրցակիցների գները: Բանկը սահմանելով ծառայության  գինն ավելի ցածր, քան իր գործառնական ծախսերն են, շահույթի փոխարեն կկրի վնաս։ Պատկերացում կազմելով շուկայի պահանջարկի և գնի վերաբերյալ՝  հնարավոր է հաշվարկել ծառայության այն գինը, որի դեպքում  բանկի աշխատանքը կլինի շահութաբեր։ Պահանջարկի բնույթը որոշվում է մարքեթինգային  ուսումնասիրությունների արդյունքում, թերևս հնարավոր  վաճառքի  ծավալները, կախված կլինեն ծառայության գնից։   Ծառայության գինը կարող է սահմանվել՝  հիմք  ընդունելով նաև մրցակիցների գները։ 

Բանկում  հաճախ կիրառվում են նաև զեղչեր որոշակի հատվածի համար։
Առևտրային բանկերի համար բացառապես կարևոր դեր ունի գնագոյացման ճիշտ մեթոդի ընտրությունը: Ելնելով պահանջարկի մեծությունից, բանկային ծախսերի կառուցվածքից և մրցակիցների կողմից սահմանված գներից` բանկը կարող է սահմանել իր ծառայությունների նկատմամբ գների վերին և ստորին սանդղակները:  Այսինքն` բանկի գնի մակարդակի վրա  ազդում են  հետևյալ գոծոնները` ծախսերը, որի հիման վրա որոշվում է հնարավոր ամենացածր գինը, մրցակիցների գները, սպառողների կարծիքը, որով պայմանավորված է գնի վերին սահմանը: 

Առավել հաճախ բանկերն օգտագործում են գնագոյացման «միջին ծախսեր+շահույթ» մեթոդը: Այս մեթոդով գինը սահմանելիս ծառայության վրա կատարված ծախսերին գումարվում է որոշակի շահույթ: Այս մեթոդը հաշվի չի առնում հետևյալ գործոնները`  պահանջարկը, հաճախորդի զգայունությունը գնի նկատմամբ, մրցակիցների գների մակարդակը: 

 Բանկերը նախընտրում են  նաև  «անվնասաբերության վերլուծության  և նպատակային շահույթի ապահովման»  մեթոդը: Այն ևս հիմնված է ծախսերի վրա, և որը ձևավորվում է «անվնասաբերության  մակարդակին ավելացրած նպատակային շահույթ» եղանակով: Մեթոդը պահանջում է ճշգրիտ հաշվարկ, և մշակված գնային քաղաքականությունը զգայուն է  մցակցների գնային քաղաքականության նկատմամբ:
 
Գնագոյացման մեթոդներից է  նաև «գնի սահմանումը ընթացիկ գների մակարդակին համապատասխան»:  Այն ենթադրում է բանկի կողմից  ծառայության գնի սահմանում շուկայում առկա գների հիման վրա, այսինքն` հիմնվում է մրցակիցների գների վրա:  


Գնի սահմանման վրա ազդող գործոններն են` բանկի իմիջը, աշխարհագրությունը, ուկայի այլ սուբյեկտների ազդեցությունը, գնային զեղչերը, գնային խտրականությունը (դիսկրիմինացիան), հոգեբանական  գործոնները, մարքեթինգային համալիրի այլ տարրերը:

Բանկն   առանձին հաճախորդների համար առանձին գործարքները կամ ծառայությունները,   բանկային սպասարկումն ընդհանրապես,  կարող են իրականացվել զեղչով, անվճար կամ այլ սակագներով ու  դրույքաչափով (օրինակ, արտարժույթի անկանխիկ փոխարկում, խոշոր հաշվետերերին անվճար քարտի տրամադրում, ինտերնետ-բանկինգին միացում և այլն): 
       Գնային քաղաքականության ընտրությունը չպետք է բխի տվյալ պահին բանկի շահերից, այլ նրա ռազմավարական նպատակներից։
ԲԱՆԿԱՅԻՆ ՄԵՆԵՋՄԵՆԹԻ ԲՈՎԱՆԴԱԿՈՒԹՅՈՒՆԸ, ՆՊԱՏԱԿԸ ԵՎ ԽՆԴԻՐՆԵՐԸ

Բանկերի գործունեության արդյունավետությունը պայմանավորված է բանկային մենեջմենթով: Մենեջմենթը տնտեսության կառավարման շուկայական մոդելն է` ուղղված առավելագույն շահույթի ապահովմանը` սպառողական պահանջարկի լրիվ բավարարման դեպքում: Բանկային մենեջմենթն իրենից ներկայացնում է հարաբերությունների կառավարում, որը կապված է բանկի գործունեության ռազմավարական և մարտավարական (տակտիկական) պլանավորման, վերլուծության, կարգավորման, վերահսկողության, ֆինանսների կառավարման, մարքեթինգային գործունեության, բանկային գործառնություններ իրականացնող անձնակազմի հետ:  Այսինքն` բանկային մենեջմենթը հարաբերությունների կառավարումն է, որը վերաբերում է դրամական ռեսուրսների ձևավորմանը և օգտագործմանը (ֆինանսական մենեջմենթի և բանկային ոլորտում զբաղված անձնակազմի կառավարման փոխկապված հանրագումարն է): Առևտրային բանկում բանկային մենեջմենթի տարանջատումը ֆինանսական մենեջմենթի և անձնակազմի կառավարման պայմանավորված է այն օբյեկտի կառուցվածքով, որին ուղղված են բանկային մենեջմենթի կառավարման գոծողությունները: Ուստի այն կարելի դիտարկել որպես ներքին բանկային կարգավորման գործունեություն, որն ուղղված է պետական վերահսկողության մարմինների կողմից սահմանված պահանջների և նորմատիվների պահպանմանը:

Բանկային մենեջմենթը բանկերի կառավարման համակարգ է` հիմնված շուկայական տնտեսության պայմաններում բանկային գործունեության կառավարման ժամանակակից արդյունավետ ձևերի, միջոցների և մեթոդների կիրառման վրա: Բանկային մենեջմենթը պրակտիկ գործունեություն է` կապված ԱԲ-ի կողմից իր գործառույթների իրականացման  գործընթացների անմիջական կառավարման հետ: Այս տեսանկյունից բանկային մենեջմենթը հանդես է գալիս որպես կառավարման օբյեկտի վրա գործողությունների մշակման համակարգ. ակտիվային և պասիվային, հաշվարկադրամարկղային գործառնություններ, նորմատիվային ֆինանսատնտեսական ցուցանիշների կատարում, ներբանկային աուդիտ և վերահսկողություն և այլն:

Բանկի  յուրահատուկ գործունեությունն էլ բնորոշում է բանկի կառավարման առանձնահատկությունները: Վերջիններս են` ֆինանսական պահուստների շարժի ապահովումը, ներգրավված կապիտալի օտագործման հաշվին շահույթի ստացումը, ֆինանսական շուկաներում մրցակցության բարձր մակարդակը, բանկային ապրանքի առանձնահատկությունը, բանկային գործառնությունների բարձր ռիսկերը, ԿԲ-ի կողմից ընթացիկ գործունեության վերահսկողությունը, առաջավոր տեղեկատվական համակարգերի կիրառման անհրաժեշտությունը:

Բանկերը պետք է մշտապես արձագանքեն շուկայի, ոչ բանկային ֆինանսական կազմակերպությունների,  փոփոխվող պահանջներին, ոչ գնային մրցակցության սրմանը:  Բանկային գործունեության նոր ուղղությունների ձևավորումը և բանկային ապրանքների ու ծառայությունների իրացումը բախվում են դժվարությունների, որը պայմանավորված է բանկի ստորաբաժանումների ֆունկցիոնալ  փոխգործողության, տեղեկատվության փոխանակման և նրանց ուժերի կոորդինացման  բացակայությամբ: Ուստի բանկային մենեջմենթի  հիմնական խնդիրը հարաբերությունների համակարգի կառուցումն է` կապված բարդ դինամիկ համակարգի բազմաթիվ տարրերի փոխգործողությունների օպտիմալ կազմակերպման հետ, որն իրենից ներկայացնում է ժամանակակից առևտրային բանկ, ինչպես նաև նրա գործունեության օպտիմալ ռեժիմների որոշումը: Այս տեսանկյունից բանկային մենեջմենթը, որպես  հարաբերությունների համակարգ, իրենից ներկայացնում է ֆինանսատնտեսական, կառուցվածքային-ֆունկցիոնալ և ֆունկցիոնալ-տեխնոլոգիական ցուցանիշների փոխհարաբերություն: 

Բանկերի գործունեության հիմնական նպատակը շահույթի ստացումն է: Բայց խնդիրներն առավել ընդգրկուն են, քան շահույթի մաքսիմալացումը: 

Բանկային մենեջմենթի նպատակը բանկի  գործունեությունից շահույթի ստացման կազմակերպչական ապահովումն է:

Բանկային մենեջմենթի խնդիրներն են` շահութաբեր գործունեության ապահովումը, հաճախորդների պահանջմունքների բավարարումը առաջարկվող ծառայությունների կառուցվածքի և որակի  շրջանակներում, բանկային ռիսկերի մակարդակի նկատմամբ վերահսկողության համապատասխան համակարգի առկայությունը, բանկի արդյունավետ կազմակերպչական կառուցածքի ստեղծումը,  բանկի կենագործունեությունն ապահովող վերահսկողության, աուդիտի, անվտանգության, տեղեկատվական և այլ համակարգերի աշխատանքի կազմակեպումը, որակավորված անձնակազմի համալրման համար պայմանների ստեղծումը և նրանց պոտենցիալ հնարավորությունների լիրաժեք իրացումը, կադրերի նախապատրաստման, վերապատրաստման և վերադասավորման համակարգի ստեղծումը, բանկի որակական և հետևողական կառավարման իրականացման համար պայմանների ապահովումը, ընդհանուր արժեքների առկայությունը, կոլեկտիվում բարոյական մթնոլորտի ապահովումը:

Բանկային մենեջմենթի գործառույթներն են` բանկային գործունեության երկարաժամկետ ռազմավարության ընտրությունը, նպատակների կոորդինացիան (համակարգումը), բանկային գործունեության տեխնոլոգիական ցիկլի կազմակերպումը (կապիտալի ձևավորում, ակտիվների և պասիվների կառավարում և այլն):

Յուրաքանչյուր բանկ իրենից ներկայացնում է ինքնակառավարվող համակարգ, որն ունի իր առանձնահատկությունները:

Բանկերի կառավարման գործընթացը ներառում է` նպատակների առաջադրումը, կառավարչական գործունեության վերլուծությունը, պլանավորումը, կանխատեսումը, բանկի բոլոր ստորաբաժանումների գործունեության կազմակերպումը և կարգավորումը, անձնակազմի գործունեության մոտիվացիան,  մոնիտորինգը, վերահսկողությունը և հաշվառումը:

Բանկային մենեջմենթի բաղադրիչներն են` պլանավորումը, վերլուծությունը, կարգավորումը և վերահսկողությունը: 
Պլանավորումը թույլ է տալիս մոդելավորել ապագա բանկը, կանխատեսել նպատակները, մասշտաբները և նրա գործունեության արդյունքները: Պլանավորման գործընթացը ներառում է հեռանկարային և ընթացիկ պլանների կազմումը: Վերլուծությունն ուղղված է բանկի գործունեության գնահատմանը` համեմատելով փաստացի արդյունքերը  կանխատեսված արդյունքների,  ընթացիկ ժամականաշրջանի արդյունքների և լավագույն բանկերի արդյունքների հետ: Բանկային մենեջմենթի համակարգում կարգավորումն ունի որոշակի առանձնահատկություններ` պայմանավորված ԱԲ-երի գործունեության նկատմամբ պետական վերահսկողությամբ: Ներբանկային կարգավորման համակարգը  ուղղված է նորմատիվների և պահանջների պահպանմանը: Բանկային գործունեության վերահսկողությունը լինում է ներքին և արտաքին: Արտաքին վերահսկողություն իրականացնում է ԿԲ-ը: Ներքին վերահսկողությունը կազմերպվում է բանկի կողմից: Ներբանկային վերահսկողությունը հանդիսանում է բանկային մենեջմենթի մի մասը:

Բանկային մենեջմենթի տեսակներն են` ռազմավարական, ֆինանսական և անձնակազմի կառավարումը  (մենեջմենթը):

Ռազմավարական մենեջմենթը ներառում է բանկի զարգացման ընդհանուր հայեցակարգի որոշումը, գործունեության նպատակների  և կոնկրետ խնդիրների առաջադրումը, բանկի օպտիմալ կազմակերպչական կառուցվածքի ձևավորումը` որպես բանկի արդյունավետ գործունեության կազմակերպման գործոն: Ֆինանսական մենեջմենթը բանկի ֆինանսատնտեսական գործունեության կառավարումն է: Ֆինանսական մենեջմենթը ներառում է` կապիտալի կառավարումը, ակտիվների և պասիվների կառավարումը, իրացվելիության, եկամտաբերության, բանկային ռիսկերի կառավարումը, ֆինանսական պլանավորումը և բյուջետավորումը, հաշվառման և տեղեկատվության համակարգը: Անձնակազմի մենեջմենթը (կառավարումը)  աշխատանքային ռեսուրսների կառավարումն է` բանկի կադրային քաղաքականության բազայի վրա: Աշխատակիցների մասնագիտացվածության աստիճանն ունի առաջնային նշանակություն:  Անձնակազմի կառավարումը ներառում է` անձնակազմի ընտրությունը և աշխատակիցների կոլեկտիվի ձևավորումը, աշխատանքի որակի վերլուծությունը և վերահսկողությունը, պրոֆեսիոնալ պատրաստվածության և որակավորման բարձրացման ծրագրերի մշակումը, աշխատակիցների ատեստացիան, մոտիվացիան: Անձնակազմի զարգացման նպատակներն են` որակավորման, աշխատանքի արդյունավետության բարձրացումը, անհրաժեշտ ղեկավար կադրերի նախապատրաստումը,  նոր տեխնոլոգիաների նկատմամբ ադապտացիան և այլն: Անձնակազմի զարգացման փուլերն են` որակավորման բարձրացումը, կարիերայի պլանավորումը, աշխատանքի կառուցվածքը: Արդյունավետ մենեջմենթի գործոններն են` պրոֆեսիոնալ աճը, մոտիվացիան (նյութական), ղեկավարման ոճը: Բանկային մենեջմենթի ժամանակակից մակարդակը ենթադրում է անձնակազմի կառավարման համակարգի ստեղծում` հիմնված կադրային ռազմավարության վրա:

Բանկի անվտանգության կառավարումն իրենից ներկայացնում է միջոցառումների համալիր` ուղղված բանկի արդյունավետ աշխատանքի պայմանների ապահովմանը: Բանկի անվտանգության համակարգը ներառում է` տնտեսական, տեղեկատվական, բանկային սեփականության օբյեկտների, անձնակազմի անվտանգությունը: Տնտեսական անվտանգությունը ենթադրում է բանկի այնպիսի գործունեության կազմակերպում, որն ապահովում է նրա կայունությունը, բանկային օրենսդրության պահանջների կատարումը, հաճախորդների շահերի պաշտպանությունը և ֆինանսական կայունությունը: Տեղեկատվական անվտանգությունը կոչված է պաշպանելու տեղեկատվական ռեսուրսները: Սեփականության օբյեկտների անվտանգությունն ընդգրկում է արժեքների, տարածքների, սարքավորումների և այլնի պաշտպանությունը: Անձնակազմի անվտանգությունն ապահովվում է կազմակերպության կողմից գործունեության հատուկ ռեժիմի, անձնակազմի ընտրության և վերահսկողության ներքին համակարգի միջոցով:

Ըստ գործունեության ուղղությունների` տարբերում են ֆինանսական և կազմակերպչական մենեջմենթ: Ֆինանսական մենեջմենթն ընդգրկում է ֆինանսական գործընթացների կառավարման հետ կապված հարցեր, որոնք գտնվում են բանկի իրավասությունում: Կազմակերպչական մենեջմենթը վերաբերում է կոլեկտիվի խնդիրներին և կառավարմանը, կազմակերպչական կառույցների և բանկի գործունեության համակարգի ստեղծմանը:

Ֆինանսական մենեջմենթը բանկում: Կապիտալի կառավարումը ներառում է` նրա համարժեքության հիմնավորումը բանկի ակտիվային գործառնությունների ծավալին, կառուցվածքին և բովանդակությանը համապատասխան, կապիտալի մեծացման օպտիմալ եղանակների ընտրությունը, միջոցների ներգրավման ռիսկերի և արժեքի հաշվառումը:

Ակտիվների և պասիվների կառավարումը նախատեսում է ռեսուրսների ձևավորման և տեղաբաշխաման այնպիսի մեթոդների կիրառում, որոնք ապահովում են բանկի համար իրացվելիության, եկամտաբերության և ռիսկի օպտիմալ հարաբերակցություն: Ակտիվների կառավարումը ներառում է` ակտիվային գործառնությունների դիվերսիֆիկացիան ըստ իրենց իրացվելիության աստիճանի, ռիսկերին հետևելը և դրանց նվազեցումը, ակտիվային գործառնություններից հնարավոր կորուստների գծով պահուստների ձևավորումը, ակտիվների եկամտաբերության ապահովումը: 

«Ոսկե բանկային կանոններն» են`  կարճաժամկետ պասիվները տեղաբաշխվում են կարճաժամկետ ակտիվներում, երկարաժամկետ պասիվները` երկարաժամկետ ակտիվներում, կարճաժամկետ և միջնաժամկետ միջոցների գումարը  չպետք է գերազանցի կարճաժամկետ և միջնաժամկետ պարտավորությունները, երկարաժամկետ միջոցների գումարը կարող է գերազանցել բանկի երկարաժամկետ պարտավորությունները և նրա սեփական կապիտալը, տեղաբաշխման ժամկետը չպետք է գերազանցի ներգրավման ժամկետը:
Բանկի եկամտաբերության կառավարումը նախատեսում է ակտիվային գործառնություններից եկամտի ստացում` բավարար ներգրավված միջոցների գծով ծախսերի, գործառնական ծախսերի, ինֆլյացիայի ծախսերի, եկամտային գործառնությունների ռիսկերի ծածկման համար:

ՄԻՋԱԶԳԱՅԻՆ ԲԱՆԿԱՅԻՆ ԲԻԶՆԵՍԻ ՀԻՄՆԱԿԱՆ ԿԱԶՄԱԿԵՐՊՉԱԿԱՆ ՁԵՎԵՐԸ

Ընդհանուր հասկացությունը: Ժամանակակից աշխարհում բանկային գործունեության զարգացման բնութագրերն են միջազգայնացման միտումները, որոնց հիմքում ընկած են համաշխարհային տնտեսության մեջ խորացող ինտեգրման գործընթացները,  և որի դրսևորումներից է նաև միջազգային ֆինանսաբանկային համակարգի ձևավորումը` ազդելով համաշխարհային ինտեգրման գործընթացների վրա: Սակայն մյուս կողմից, փողի ազատ շարժը կարող է հանգեցնել առանձին երկրներում տնտեսական և ֆինանսաբանկային համակարգի ճգնաժամերի, որոնք հաճախ տարածվում են ազգային սահմաններից դուրս:  

Միջազգայնացումը տնտեսավարման ընթացքում տնտեսական գործունեության ծավալումն է ազգային սահմաններից դուրս, և օտարերկրյա  տնտեսավարող սուբյեկտի ներգրավումը տվյալ տնտեսավարող սուբյեկտի` ազգային սահմաններում իրականացվող տնտեսական գործունեությանը: Միջազգային ինտեգրումը դրսևորվում է  մի քանի եղանակով: Եղանակներից ամենատարածվածը և հինը ապրանքների միջազգային առևտուրն է, որը թույլ է տալիս բարձրացնել տնտեսավարաման արդյունավետությունը միջազգային մասնագիտացման միջոցով, ընդ որում, ներկայումս առավել կարևորվում է ծառայությունների առևտուրը: Միջազգային ինտեգրման մյուս  եղանակներն են` ալյանսների, համատեղ ձեռնարկությունների և մասնաճյուղերի միջոցով գործունեության ծավալումը: Ինտեգրման վերին աստիճան կարելի է համարել վերազգային  (անդրազգային) ընկերությունների զարգացումը, որոնք թեև ստեղծվել են  որոշակի երկրում, բայց գործում են աշխարհով մեկ: Այս ընկերությունների գործունեությունը սկիզբ դրեց գլոբալացման ժամանակակից միտումներին, որոնք հիմնականում պայմանավորված են  առկա տնտեսական և քաղաքական միջավայրով:

Էական տարբերություններ կան վերազգային կորպորացիաների և վերազգային բանկերի միջև: Վերազգային կորպորացիաների գործունեությունն ենթադրում է տեխնոլոգիական գործընթացի աստիճանականություն. մի երկրում ՎԿ մասնաճյուղերն իրականացնում են արտադրանքի նախնական մշակում, մեկ ուրիշ երկրում` մշակման հաջորդ փուլը, երրորդ երկրու` արտադրանքի վերջնական հավաքումը, չորրորդ երկրում` դրանց իրացումը: Իսկ վերազգային բանկերը բանկային ծառայությունները մատուցում են ամբողջական տեսքով, աստիճանականություն տեղի չի ունենում, քանի որ նմանօրինակ ծառայությունները  պահանջում են գործողությունների միաժամանակյա կատարում և հաճախորդի ու ծառայություն մատուցողի անմիջական շփում (հաղորդակցություն): Այնուամենայնիվ, ՎԲ կարող են ընդգրկել միջազգայնացման տարրեր, քանզի կարող են վարկավորել այլ երկրների հաճախորդներին` օգտագործելով (տրամադրելով) մեկ այլ երկրից ներգրավված միջոցները:

Գլոբալացումը տնտեսական ինտեգրման և միջազգայնացման այնպիսի մակարդակ է, երբ ազգային տնտեսությունների միջև փոխկապվածությունը հասնում է այն աստիճանի, որ ձևավորվում է միասնական տնտեսական միջավայր, համաշխարհային մակարդակով մրցակցող և համագործակցող տնտեսավարող սուբյեկտներ ու միասնական շուկա` համապատասխան տնտեսական և քաղաքական նախադրյալների առկայության դեպքում: 

Ֆինանսական միջնորդությունն ընդհանրապես և բանկային գործունեությունը մասնավորապես ունեն զարգացման ներքին տրամաբանություն: Ֆինանսական միջոցներ (կապիտալ) կուտակելու և դրանք արդյունավետ տեղաբաշխելու գործառույթն իր էությամբ չի ընդունում տարածքային, ազգային կամ քաղաքական սահմաններ: Բանկերը, սպասարկելով հաճախորդներին, արդեն իսկ ծավալում են միջազգային գործունեություն: Միջազգային բանկային ծառայությունների առկայությունը նվազեցնում է այլ ոլորտների միջազգային գործունեության համար անհրաժեշտ ծախսերը, խրախուսում է միջազգային բազմատարբերակումը և նպաստում միջազգային ներդրումներին: 
20-րդ դ. ընթացքում համաշխահային տնտեսությունը կրեց մի շարք զգալի փոփոխություններ` կապված ռազմաքաղաքական դաշտի զարգացումների հետ, որոնք ազդեցին նաև բանկային գործունեության վրա: Երկու համաշխարհային պատերազմները, բազմաթիվ հեղափոխությունները և գաղութատիրական համակարգի փլուզումը մշտապես ձևափոխել են խաղի կանոնները, ինչի հետևանքով բանկերն «սկսեցին վերադառնալ» միջազգային ոլորտ միայն երկրորդ համաշխարհային պատերազմից հետո, երբ հստակեցվեցին խաղի կանոնները և սկսեցին գործել միջազգային ֆինանսական կազմակերպությունները: Բանկային գործունեության միջազգայնացումը  նոր որակ ստացավ, երբ առանձին բանկային ընկերություններ, համատարած գլոբալացման միտումների ներքո, սկսեցին վերափոխվել վերազգային կառույցների: Բանկային գործունեության միջազգայնացմանը նպաստող գործոնների ազդեցության ներքո փոխվեցին միջազգային բանկային համակարգի կառուցվածքը, մասնակիցները, գործելակերպը: Քաղաքական գործոնների ազդեցությունը զգալի էր բանկային ոլորտում, քանի որ տնտեսական քաղաքականության գործիքների զարգացման արդյունքում բանկային համակարգերը դարձան տնտեսության  զարգացման կարևոր օղակ:  Զարգացող տեխնոլոգիաները, տեղեկատվության հոսքերի արագությունը և ցածր գինը մեծապես ազդեցին միջազգային բանկային համակարգի կառուցվածքի վրա: Զարգացած երկրների բանկերն սկսեցին ողջ աշխարհի բանկային համակարգերը դիտարկել  որպես գործունեության միասնական շուկա: Ձևավորվեցին խոշորագույն բանկեր. առաջ քաշվեց ֆինանսական ունիվերսալ կառույցի գաղափարը: 

Բանկային համակարգը, որպես ֆինանսական հոսքերն ապահովող միջնորդ,  գտնվում է գլոբալացման պայմաններում կատարվող փոփոխությունների կենտրոնում: Բանկային բիզնեսի տրանսֆորմացիայի վրա ազդում են հետևյալ գործոնները.
· միջազգային առևտրի ընդլայնումը, որը նպաստում է բանկերի գործառնությունների ընդլայնմանը, 
· վերազգային ընկերությունների գործունեության մասշտաբի ընդլայնումը, որը նպաստում է ինովացիոն բանկային ծառայությունների առաջացմանը,
· տնտեսական սուբյեկտների գործունեության ունիֆիկացիան (միասնականացումը) համաշխարհային և ազգային ֆինանսական շուկաներում,
· ազգային բանկային համակարգի աճող կախվածությունը կապիտալի միջազգային շուկայից,
· համաշխարհային ֆինանսական շուկայում մրցակցության ուժեղացումը ինչպես բանկերի միջև, այնպես էլ բանկերի և այլ ֆինանսական ինստիտուտների միջև,
· ազգային տնտեսության ազատականացման աստիճանը,
· բանկային վերահսկողության ստանդարտացումը,
· տեղեկատվական տեխնոլոգիաների զարգացումը:

Միջազգային բանկային բիզնեսն իրենից ներկայացնում է բանկերի միջազգային ֆինանասական գործունեությունը, որը դրսևորվում է օտարերկրյա կոնտրագենտների և համաշխարհային ֆինանսական շուկաներում բանկերի գործառնությունների իրականացմամբ: 
Ընդհանուր առմամբ միջազգային բիզնեսն անցել է զարգացման 5 փուլ` առևտրային դարաշրջան, էքսպանսիայի դարաշրջան, կոնցեսսիայի դարաշրջան, ազգային պետությունների դարաշրջան, գլոբալացման դարաշրջան: Միջազգային բանկային բիզնեսի տրանսֆորմացիան գլոբալացման պայմաններում հետևյալն է`
· բանկային բիզնեսի վերակողմնորոշում ավանդականից նորարարականի (ինովացիոնի),
· բանկերի`  որպես ֆինանսական միջնորդի դերի ուժեղացում,
· միավորումների և միաձուլումների գործընթացի ակտիվացում բանկային շուկայում,
· բանկերի կենտրոնացումը համաշխարհային խոշոր ֆինանսական կենտրոններում,
· բանկային բիզնեսի ունիվերսալացում (բազմակողմանիություն), այսինքն` գլոբալ ունիվերսալ ֆինանսական հաստատությունների հիմնում (ֆինանսական հանրախանութներ, որոնք կտրամադրեն ծառայությունների լայն սպեկտր):

Միջազգային բանկային բիզնես իրականացնող բանկերին առաջադրվում են մի շարք պահանջներ` ֆինանսական ծառայությունների որակի միջազգային ստանդարտների պահպանում, բանկային ինովացիոն գործառնությունների զարգացում, միջազգային և ազգային ֆինանսական շուկաների մրցակցային դիրքի պահպանում, բանկային մենեջմենթի բաձր որակ: 

Քանի որ յուրաքանչյուր տնտեսական գործունեություն ուղեկցվում է դրամական հոսքերով, անհրաժեշտ է այնպիսի միջազգային համակարգի առկայություն, որը թույլ կտա ապահովել դրամի հոսքը երկրների միջև ընդունելի ժամկետներում և ընդունելի գներով:  Ըստ այդմ` ազգային բանկային համակարգերը ներդրեցին միջազգային էլեկտրոնային փոխանցումների համակարգը: 

Միջազգային բանկային համակարգը այն բոլոր ազգային բանկային հաստատությունների ամբողջությունն է, որոնք գործունեություն են ծավալում ազգային սահմանների ներքո և ազգային սահմաններից դուրս ազգային ու այլ երկրների արժույթներով, միասնական կազմակերպական աստիճանակարգության ներքո:

Անհրաժեշտ է տարբերել «բանկերի միջազգային գործարքներ» և «միջազգային բանկային գործունեություն» հասկացությունները: Ազգային սահմաններում գործող բանկերի միջազգային գործարքների հատկանիշներն են` թղթակցային հաշիվների լայն ցանցը, միջազգայնորեն ընդունված վճարային գործիքների օգտագործումը, օտարերկրյա հաճախորդների սպասարկումը: 

Բանկերի միջազգային գործարքների նպատակը ներքին հաճախորդների միջազգային գործունեության  և օտարերկրյա հաճախորդների ներքին ֆինանսական գործարքների սպասարկումն է:
Վերջին տարիներին միջազգային բանկային համակարգի զարգացման ընթացքը բնութագրվում է հետևյալ առանձնահատկություններով` բանկերի եկամուտների աղբյուրների տեսակարար կշռի շարժ դեպի ոչ տոկոսային եկամուտներ, տարատեսակ ֆինանսական միջնորդների կենտրոնացում, մեկ կազմակերպական կառուցվածքի ներքո ֆինանսական խմբերի ստեղծում, բանկային հաստատությունների խոշորացում, միջազգային մրցակցության ուժեղացում, կարգավորման դաշտերի և տեխնոլոգիաների մերձեցում:

Սկզբնապես բանկերի եկամուտների մեծ մասը բաժին էր ընկնում տոկոսային գործառնությունների արդյունքում ձևավորված եկամուտներին: Որքան բարձր էին տնտեսությունում իրական տոկոսադրույքները, այնքան բարձր էր բանկերի տոկոսային եկամուտը: Սակայն 20-րդ դ. 80-ական թթ. սկզբին զարգացած ազգային բանկերը հայտնվեցին ծանր կացության մեջ. առկա էր ցածր տնտեսական աճ, բարձր գնաճ, աճող գործազրկություն, հետևաբար չաշխատող վարկեր: Այլընտրանքային ֆինանսավորման և ներդրման հնարավորությունների ձևավորումը նվազեցրեց հաճախորդների ընդհանուր ծավալը, որն էլ հանգեցրեց բանկերի տոկոսային եկամուտների նվազմանը: Ուստի բանկերն սկսեցին փնտրել եկամուտների այլ աղբյուրներ` փորձելով բարձրացնել ոչ տոկոսային հասույթի մակարդակը: Տարիների ընթացքում ոչ տոկոսային եկամուտների տեսակարար կշիռն աճեց: Նույն ժամանակահատվածում ակտիվացավ տարբեր բնույթի ֆինանսական միջնորդություն իրականացնող ընկերությունների միաձուլումների գործընթացը, որը պետք է բարձրացներ գործունեության արդյունավետությունը` կենտրոնացնելով գործառնությունները: Առաջ քաշվեց ֆինանսական հանրախանութի գաղափարը, ըստ որի` հաճախորդը, այցելելով ընկերության մասնաճյուղ, կարող էր ստանալ ծառայություններ ֆինանսական ոլորտի ցանկացած հատվածից: Ստեղծվել են խմբեր, որոնք ներառում են ապահովագրական, անշարժ գույքի, կենսաթոշակային, հավատարմագրային կառավարման, բանկային և ներդրումային ընկերություններ: Բանկերը սկսեցին «ներթափանցել» այլ ֆինանսական միջնորդների  գործունեության ոլորտ` առաջարկելով ոչ ավանդական ֆինանսական ծառայություններ, որն էլ հանգեցրեց միասնական ֆինանսական միջնորդության դաշտի ձևավորմանը, որտեղ ֆինանսական միջնորդները մրցակցում են  հաճախորդների համար: Միջպրոֆիլային միաձուլումներից բացի ակտիվացան առևտրային բանկերի միաձուլումները: Ձևավորվեցին  խոշոր բանկեր լայն աշխարհագրական ցանցով և հաճախորդների մեծ քանակով` պայմանավորված մրցակցային պայմանների խստացմամբ, ծախսերի կրճատման և եկամուտների բարձրացման անհրաժեշտությամբ: Միաձուլումների հիմնական նպատակը առավել եկամտաբեր շուկաներ մուտք գործելն է, որի արդյունքում խոշորագույն բանկերը դառնում են միջազգային բանկային ընկերություններ և մրցակցում համաշխարհային մակարդակով: Միջազգային բանկային համակարգը գործում է մրցակցային խիստ պայմաններւմ, հիմնական մասնակիցները գտնվում են գերիշխող դիրքերում: 

Կազմակերպչական ձևերը: Գոյություն ունի միջազգային բանկային բիզնեսի կազմակերպման 2 ուղղություն` այլ երկրներում առանց բանկային ստորաբաժանումների հիմնադրման և բանկային ստորաբաժանումների (գրասենյակների) միջոցով: 

Միջազգային բանկային բիզնեսի իրականացումն այլ երկրներում առանց բանկային ստորաբաժանումների հիմնադրման վկայում է միջազգային բիզնեսում բանկերի ցածր աստիճանով ներգրավվածության մասին: Այս դեպքում միջազգային բանկային գործառնություններն իրականացվում են պարբերականությամբ, որը չի պահանջում օտարերկրյա ինստիտուցիոնալ միավորի բացում: Հաճախ միջազգային բանկային բիզնեսի վարման այս ձևն իրականացվում է բանկի կազմակերպչական կառուցվածքում միջազգային կազմակերպական ստորաբաժանումների ներդրման միջոցով (օրինակ, բանկի արժութային դեպարտամենտը, օտարերկրյա բանկերի հետ թղթակցային հարաբերությունները, միջազգային գործառնությունների կատարումը թղթակցային միջբանկային ուղիների միջոցով, գործառնությունների իրականացումը համաշխարհային և ազգային արժութային շուկաներում և այլն): Թղթակցային հարաբերությունների հաստատումը օտարերկրյա բանկերի հետ այլ երկրներում բիզնեսի ընդլայնման ամենապարզ ձևն է: Բանկի այդպիսի ռազմավարությունը թույլ է տալիս ֆինանսական ծառայություններ տրամադրել այն երկրներում, որտեղ նրանք չունեն իրենց գրասենյակները կամ նրանց թույլատրված է գործունեություն իրականացնել միայն տեղի բանկերի միջոցով:
Միջազգային բանկային բիզնեսի կազմակերպումն այլ երկրներում բանկային ստորաբաժանումների (գրասենյակների) միջոցով իրականացվում  է այլ երկրներում բանկի ոչ գործառնական ստորաբաժանումների (օտարերկրյա ներկայացուցչություն) և բանկի գործառնական ստորաբաժանումների (մասնաճյուղեր, դուստր, համատեղ բանկեր) բացման միջոցով: Բանկի միջազգային կազմակերպչաինստիտուցիոնալ միավորի ստեղծման նպատակահարմարությունը պայմանավորված է գործունեության ընդհանուր նպատակներին հասնելու ներդրմամբ, որը շահույթի մաքսիմալացումն է: 

Բանկի ներկայացուցչությունը բանկի` իրավաբանական անձի կարգավիճակ չունեցող և բանկի գտնվելու վայրից դուրս գտնվող ստորաբաժանումն է, որը ներկայացնում է բանկը (ներկայացնում է բանկի շահերը և իրականացնում նրանց պաշտպանությունը), ուսումնասիրում է ֆինանսական շուկան, բանկի անունից կնքում է պայմանագրեր, իրականացնում է համանման այլ գործառույթներ: Ներկայացուցչությունը բանկային գործունեություն և օրենքով սահմանված ֆինանսական գործառնություններ իրականացնելու իրավունք չունի:  Բանկերը կիրառում են այս ռազմավարությունը նոր ֆինանսկան շուկաներ մուտք գործելու համար, հաճախ ռիսկային, կամ էլ իրականացնում են այն երկրներում, որտեղ օտարերկրյա բանկերին արգելված է բացել մասնաճյուղեր կամ դուստր ընկերություններ:

Հիմնականում ներկայացուցչությունները հավաքագրում են ֆինանսատնտեսական տեղեկատվություն երկրների վերաբերյալ, նպաստում դրական իմիջի ձևավորմանը, գործնական շփումներ հաստատում պոտենցիալ հաճախորդների հետ: Հաճախ ներկայացուցչությունների բացումը նախորդում է բանկերի մասնաճյուղերի կամ այլ առանձնացված գործառնական ինստիտուցիոնալ միավորի բացմանը:

Բանկի մասնաճյուղը բանկի` իրավաբանական անձի կարգավիճակ չունեցող և բանկի գտնվելու վայրից դուրս գտնվող առանձնացված ստորաբաժանում է, որը գործում է բանկի կողմից տրված լիազորությունների սահմաններում և նրա անունից բանկային գործունեություն և /կամ օրենքով նախատեսված ֆինանսական գործառնություններ է իրականացնում: Օտարերկրյա բանկի մասնաճյուղը բանկային գործունեություն և ֆինանսական գործառնություններ է իրականացնում լիցենզիայի հիման վրա (մասնաճյուղ բացելու համար անհրաժեշտ է տվյալ երկրի պետական մարմինների և ԿԲ թույլտվությունը): Մասնաճյուղերի լայն ցանցը հնարավորություն է տալիս զարգացած միջազգային գործունեությանը համապատասխան ապահովել բանկային ծառայությունները (մասնաճյուղերի բացում համաշխարհային ֆինանսական կենտրոններում, օֆշորային տարածքներում): Օտարերկրյա բանկերի մասնաճյուղերը ակտիվորեն մրցակցում են այլ վարկային կազմակերպությունների հետ, միաժամանակ իրականացնում է միջազգային ֆինանսական գործառնություններ:

Միջազգային բանկային բիզնեսի վարման ձևերից է նաև դուստր բանկերի բացումը: Դուստր է համարվում այն բանկը, որի կանոնադրական կապիտալում բաժնետոմսերի և փայերի վերահսկիչ փաթեթը պատկանում է գլխամասային բանկին, կամ էլ վեջինս հնարավորություն ունի կանխորոշել որոշումները, ընդունված դուստր բանկի կողմից` համաձայն նրանց միջև կնքված պայմանագրի: Դուստր բանկերի բացման նպատակահարմարությունը հիմնավորվում է միջազգային մրցակցային դիրքի բարելավման, այլ առավելությունների ստացման անհրաժեշտությամբ: Դուստր բանկերը բացվում են այն երկրներում, որտեղ արգելված է օտարերկրյա բանկի մասնաճյուղի բացումը: Դուստր բանկը ստեղծվում  է տվյալ երկրի նորմատիվ ակտերով, այն նաև հանդիսանում է իրավաբանորեն ինքնուրույն միավոր: Բանկի գլխամասը պետք է ունենա նախնական կապիտալ նրա հիմնադրման համար: Դուստր բանկը գործում կապիտալի և ներգրավված միջոցների հիման վրա:

Միջազգային բանկային բիզնեսի իրականացման ձևերից է նաև համատեղ բանկերի հիմնադրումը: Ի տարբերություն դուստր բանկի` համատեղ բանկ հիմնադրող բանկը չի տնօրինում բաժնետոմսերի վերահսկիչ փաթեթը: Համատեղ բանկը հաճախ հիմնվում է մի քանի վարկային կազմակերպությունների կողմից, որոնք կիսում են սեփականությունը և սահմանազատում բանկի կառավարումը: Այս ձևը գերադասելի է այն երկրներում, որտեղ արգելված է մասնաճյուղերի բացումը կամ սահմանափակված է օտարերկրյա կապիտալի մասնակցությունը: Համատեղ բանկի ստեղծումը հնարավորություն է տալիս ոչ մեծ վարկային կազմակերպություններին կազմակերպել իրենց մասնակցությունը առանձին շուկաներում:

Մշակելով բանկային գործունեության տարածքային դիվերսիֆիկացիայի ռազմավարություն` բանկերը պետք է ուսումնասիրեն բանկային շուկան, որտեղ ուզում են ներկայացված լինել:

Միջազգային բանկային բիզնեսի կազմակերպման բարձրագույն աստիճանը հանդիսանում են վերազգային բանկերը: Համաշխարհային տնտեսության գլոբալացումը, կապիտալի կենտրոնացման գործընթացների ուժեղացումը, բանկային ոլորտում ապակարգավորման աճող միտումները նպաստեցին նոր տիպի միջազգային բանկի` վերազգային բանկի ստեղծմանը: Միջազգային կամ վերազգային բանկն իրենից ներկայացնում է տարբեր երկրների իրավասության սահմաններում գտնվող տարբեր կազմակերպաիրավական ձևերով բազմաթիվ բանկային հաստատությունների մի ամբողջություն, որոնք շաղկապված են սեփականության միասնական համակարգով ու կառավարվում են կենտրոնացված կարգով, և որը համաշխարհային մակարդակով ներկայացնում է միջազգային բանկային համակարգը:
ՎԲ-երն իրենցից ներկայացնում են մասշտաբային ֆինանսավարկային կոմպլեքսներ, որոնք տարբերվում են իրենց գործունեության գլոբալ տարածքային դիվերսիֆիկացիայով, տրամադրում են ծառայությունների լայն սպեկտր հաճախորդներին` հանդիսանալով տարբեր երկրների ռեզիդենտներ: ՎԲ-երն ազդեցություն են ունենում գլոբալացման գործընթացի արագացման վրա` ձևավորելով գլոբալ ռազմավարություններ: ՎԲ-երի գլոբալ ռազմավարությունների բնութագրական կողմերն են` կապիտալի միավորումը, գլոբալ մարքեթինգային մրցակցային ռազմավարությունների ստեղծումը, գլոբալ թղթակցային հարաբերությունների ու հաշիվների համակարգի ստեղծումը: 

ՎԲ-երի  միջազգային գործունեությունը ձեռք է բերել մի շարք առանձնահատկություններ`

· ՎԲ-երը` որպես մենաշնորհներ բանկային ծառայությունների ներքին և համաշխարհային շուկաներում,
· ՎԲ-երի գործունեության վառ արտահայտված միջազգային ուղղվածությունը` շնորհիվ այլ երկրներում տրամադրվող բանկային ծառայությունների և իրականացվող գործառնությունների բարձր տեսակարար կշռի,
· որպես ամբողջական մեխանիզմ` կազմակերպաինստիտուցիոնալ ստորաբաժանումների լայն ցանցի առկայությունը, 
· բանկի միջնորդական գործառույթի գլոբալ բնույթը, 
· ՎԲ-երի ռեսուրսների ներգրավման աղբյուրների և տեղաբաշխման ուղղությունների աճող աշխարհագրական դիվերսիֆիկացիան,
· բանկային գործունեության վերակազմակերպումը,
· ՎԲ-երի մասնակցությունը աշխարհի հիմնական ֆինանսական կենտրոններում:

ՎԲ-երը հասել են կապիտալի կենտրոնացման բարձր մակարդակի, ունեն ներկայացուցչությունների, մասնաճյուղերի և այլ կառույցների գլոբալ ցանց, հանդես են գալիս որպես կապիտալի շարժի հիմնական միջնորդներ: Ավելացնելով մասշտաբները, ընդլայնելով ծառայությունների շրջանակը` ՎԲ-երը «ճնշում» են ազգային բանկերին բանկային ծառայությունների համաշխարհային և ազգային շուկաներում` իրականացնելով տարածքային էքսպանսիա: ՎԲ-երի գործունեությունը բազմատեսակ է` տարբեր արժույթներով մեծածավալ դրամական միջոցների մոբիլիզացիա, մուլտիարժութային վարկերի տրամադրում, գործառնություններ արժեթղթերի, արժութային շուկաներում, խորհրդատվական, տրաստային, տեղեկատվական գործառնություններ: Խոշոր ՎԲ-երը հանդիսանում են լիդերներ բանկային ծառայությունների շուկայում:

ՕՖՇՈՐԱՅԻՆ ԲԱՆԿԱՅԻՆ ԳՈՐԾՈՒՆԵՈՒԹՅՈՒՆԸ
Օֆշորային բանկային բիզնեսը հանդիսանում է միջազգային բանկային բիզնեսի գրավիչ ուղղությունը:  Օֆշորային բանկային բիզնեսի զարգացման սկիզբ կարելի է համարել 1965թ.: Այդ տարիներին Բահամյան կղզիներում ազգային և օֆշորային բանկերի միջև կար իրավասությունների սահմանազատում` առաջինները սպասարկում էին ռեզիդենտներին, երկրորդները` ոչ ռեզիդենտներին: Բահամյան կղզիների ֆինանսական զարգացումը նպաստեց այլ երկրներում օֆշորային գոտիների զարգացմանը, որոնք սկսեցին կիրառել օտարերկրյա կապիտալի ներդրման այդ փորձը:

Օֆշորային բանկային բիզնեսն իրենից ներկայացնում է արտոնյալ ռեժիմներով (հարկային, արժութային, բանկային, վարչական) միջազգային բանկային բիզնեսը: Օֆշորային է համարվում այն բանկը, որը գրանցված է օֆշորային գոտում: Օֆշորային  բանկերին արգելված են բանկի գրանցման երկրի ռեզիդենտների սպասարկումը և բանկային հաշվարկներում բանկի գրանցման երկրի ազգային արժույթի օգտագործումը:  Սակայն այս սահմանափակումները հարաբերական բնույթ են կրում: 
Օֆշորային բանկի առավելություններն են`
1. Կանոնադրական կապիտալի մեծության և լիցենզիայի ստացման ոչ բարձր պահանջները (օֆշորային գոտում առևտրային բանկերի գրանցման համար կանոնադրական կապիտալի նվազագույն մեծությունը զգալիորեն ցածր է): Լիցենզիայի ստացման նկատմամբ լիբերալ պահանջներ են գործում, ինչն ընդլայնում է բիզնեսի դիվերսիֆիկացման հնարավորությունները: Միևնույն ժամանակ, գոյություն ունեն օֆշորային գոտիներ, որտեղ լիցենզիան  տրամադրվում է նախ և առաջ համաշխարհային դասի բանկերին, որոնց բաժնետոմսերը գնանշվում խոշորագույն բորսաներում:

2. Լայնածավալ հարկային արտոնություններ գրանցման երկրներում- սա հնարավորություն է տալիս օֆշորային բանկերին ստանալ բավականին մեծ զուտ շահույթ, ապահովել իրենց կայունությունը:

3. Մուտքը (ներթափանցումը) միջազգային միջբանկային շուկա և միջազգային վարկային շուկա: Օֆշորային բանկը հնարավորություն է տալիս միանալ միջբանկային թղթակցային հարաբերությունների համակարգին, ինչպես նաև միջազգային բանկային ընկերակցությանը: Օֆշորային բանկը հնարավորություն է ստանում փոխառություններ վերցնել կապիտալի միջազգային շուկայից բարենպաստ պայմաններով: Օֆշորային բանկի եկամուտները արժութային գործառնություններից, սինդիկացված (մի քանի հոգի) փոխառությունների տրամադրումից և դրամական շուկայում մասնակցությունից, ավանդներից, արժեթղթերով գործառնություններից պաշտպանված են բարձր հարկադրույքներից: Օֆշորային բանկերի դեպքում շահութահարկ, բանկային տոկոսների, շահաբաժինների նկատմամբ հարկեր և նմանատիպ այլ վճարներ չեն գանձվում:

4. Օֆշորային բանկերի գործառնությունների և հաճախորդների գաղտնիության բարձր մակարդակ: Գործնականում բոլոր միջազգային օֆշորային ֆինանսական կենտրոններում ապահովված է բանկային հաշիվների գաղտնիությունը: Տրամադրվում են նաև օֆշորային բանկային ծառայություններ անանուն հաշիվների բացման գծով:

5. Ավանդների մուլտիարժութային (բազմաարժութային) դիվերսիֆիկացիա: Օֆշորային բանկային բիզնեսի գլոբալ բնույթը հնարավորություն է տալիս  բաշխել ավանդատուների ակտիվները այլ երկրներում և պաշտպանել վերջիններս արժութային ռիսկերից, արժեզրկումից:

6. Մրցունակ տոկսադրույքներ – հարկային արտոնությունները նպաստում են բարձր տոկոսադրույքով ավանդենրի ներգրավմանը:

7. Հաճախ որպես առավելություն է նաև բանկային կարգավորման խիստ նորմերի բացակայությունը: Կապիտալի, պահուստների, իրացվելիության, ավանդների ապահովագրման նկատմամբ նվազագույն պահանջներ են ներկայացված կամ ընդհանրապես բացակայում են: Բայց միևնույն ժամանակ օֆշորային բանկերի հաճախորդների առջև պատասխանատվության բարձրացման նպատակով, պայմանավորված հանցավոր ճանապարհով ստացված եկամուտների լվացմամբ, կասկածելի գործարքներին մի շարք օֆշորային բանկերի մասնակցությամբ օֆշորային բանկային բիզնեսը խստանում է: Օֆշորային բանկային բիզնեսը ենթադրում է հաշվետվության խստացում, կանոնավոր աուդիտորական ստուգումներ և այլն:

Ընդհանուր առմամբ, վերահսկողության աստիճանը, բնույթը և լիցենզիայի տրամադրման պայմանները տարբեր օֆշորային իրավասություններում տարբեր են: Խոշոր օֆշորային բանկային կենտրոններում գործում է  բանկային վերահսկողության խիստ ռեժիմ` մոտ համաշխարհային ստանդարտներին, որը պայմանավորված է  տվյալ օֆշորային բանկային գոտիների բարձր համբավի պահպանմամբ: Միևնույն ժամանակ գոյություն ունեն մի շարք «երիտասարդ»  բանկային իրավասություններ, որտեղ միջազգային  բանկային գործունեության նկատմամբ վերահսկողության պայմանները նվազագույնն են: Ներկայումս օֆշորային իրավասությունների մեծամասնությունը բանկերից պահանջում է  անցում լիցենզիայի ընթացակարգին: Օֆշորային բանկերին տրամադրվող տարատեսակ լիցենզիաները կարելի է խմբավորել 3 կատեգորիաներում.

A տիպի լիցենզիա - հիմնականում նախատեսված է կայուն գործնական համբավ ունեցող բանկերի համար, նախ և առաջ  խոշոր համաշխարհային բանկերի, որոնց բաժնետոմսերը գնանշվում են համաշխարհային ֆոնդային բորսաներում:  Օֆշորային բանկերին իրավունք են տալիս իրականացնել ցանկացած բանկային գործառնություն ռեզիդենտների և ոչ ռեզիդենտների հետ ցանկացած արտարժույթով, բացի գրանցման երկրի ազգային արժույթից: Այս տիպի լիցենզիան տրամադրվում է 1-5 տարի ժամկետով: Լիցենզիայի երկարաձգումը կատարվում է ավտոմատ կերպով, եթե լիցենզավորված անձը չի խախտել գործող նորմերը տվյալ իրավասությունում: Նման լիցենզիայի համար սահմանված են բարձր պահանջներ կանոնադրական կապիտալի մեծության, գրանցման ու լիցենզիայի տրամադրման տուրքերի (վճարների) նկատմամբ:

B տիպի լիցենզիա - թույլ է տալիս  բանկերին իրականացնել բոլոր կամ համարյա բոլոր գործառնությունները ոչ ռեզիդենտների հետ ցանկացած արտարժույթով, բայց  միաժամանակ արգելում է գրանցման երկրի ռեզիդենտների բանկային սպասարկումը: Այս տիպի լիցենզիան տրամադրվում է 1 տարի ժամկետով և ավտոմատ կերպով երկարաձգվում է,  եթե չեն արձանագրվել տեղի օրենսդրության խախտումներ: Կանոնադրական կապիտալի մեծության, գրանցման տուրքի (վճարի) նկատմամբ պահանջները այդքան էլ խիստ չեն: Օֆշորային բանկերի մեծամասնությունը աշխատում է այս տիպի լիցենզիայով:

C տիպի լիցենզիա - թույլ է տալիս  բանկերին իրականացնել սահմանափակ թվով գործառնություններ որոշ երկրների արժույթով  և որոշակի թվով ոչ ռեզիդենտների հետ`  միաժամանակ արգելելով գործառնությունների իրականացումը բանկի գրանցման երկրի տեղական շուկայում: Նման լիցենզիայի համար սահմանված են կանոնադրական կապիտալի, գրանցման ու լիցենզիայի տրամադրման տուրքերի (վճարների) նվազագույն մեծություններ: Այս տիպի լիցենզիայի գործունեության ժամկետը սովորաբար  1 տարի է` հնարավոր երկարաձգմամբ: C տիպի լիցենզիայով օֆշորային բանկերը սպասարկում են փոխկապակցված ոչ ռեզիդենտ ընկերություններին, որոնց կազմի մեջ է մտնում նաև օֆշորային բանկը:

Հիմնականում օֆշորային բանկն իրականացնում է նույն գործառնությունները, ինչ սովորական բանկը, բայց միևնույն ժամանակ կան բացառություններ: Օրինակ, սահմանափակ լիցենզիայով օֆշորային բանկերը, որոնք կարող են դեպոզիտներ ընդունել և սպասարկել միայն բանկային լիցենզիայում կամ կանոնակարգում նշված իրավաբանական և ֆիզիկական անձանց: Օֆշորային բանկի ակտիվները մշտապես գտնվում են շարժման մեջ` բարձր եկամուտներ բերելով նրանց սեփականատերերին:

Կախված ստեղծման նպատակից` բոլոր բանկերը, որոնք գրանցվում են օֆշորային գոտիներում, ստորաբաժանվում են  հետևյալ կատեգորիաների`
· Ապրանքադիվերսիֆիկացված բանկային հաստատություններ (ստեղծվում են հաճախորդների լայն շրջանակներին ծառայությունների ողջ փաթեթի տրամադրման համար):

· «Գերի, կապված» (կեպտիվ)  բանկային հաստատություններ (ստեղծվում են ֆինանսաարդյունաբերական խմբերի ներսում գործառնությունների իրականացման  համար):

· Բանկային հաստատություններ առանձին տեսակի գործառնությունների իրականացման կամ հիմնադիրների ակտիվների կառավարման համար: 

Առանձնացնում են օֆշորային բանկերի հետևյալ տեսակները.

· Ռեզիդենտ բանկ – այսինքն` ունի ռեալ գործող գրանցված գրասենյակ: Օֆշորային բանկը պետք է ունենա գրանցված գրասենյակ, տնօրեններ և սեփականատերեր: Օֆշորային բանկի  կառավարման ապարատը, ներառյալ գրասենյակները և հաշվապահությունը, գտնվում են բանկի սեփականատերերի գրանցման երկրում:

· Կառավարվող բանկ կամ «բանկ առանց անձնակազմի» - այդպիսի բանկը գործում է ընդհանուր լիցենզիայով ռեզիդենտ բանկի բազայի վրա` հատուկ համաձայնագրերի հիմքով: Ռեզիդենտ բանկն իրականացնում է հովանավորյալ բանկի  աշխատանքի կազմակերպման վարչական գործառույթները (տեխնիկական գործառույթներ, հաշվապահություն, գործառնությունների ձևակերպում): Բանկի սեփականատերերն ընդունում են կարևոր (վճռական) որոշումները: Որոշ իրավասություններում  «առանց անձնակազմի» օֆշորային բանկն իրավունք  ունի ծառայություններ մատուցել անսահմանափակ թվով հաճախորդների (բացառությամբ տվյալ իրավասության ռեզիդենտների):

· Սահմանափակ բանկային լիցենզիայով «առանց անձնակազմի» բանկեր - այդպիսի բանկերը չունեն ռեալ գործող գրասենյակ իրավասությունում, որտեղ նրանք պաշտոնապես գրանցված են: Հաճախորդների շրջանակը սահմանափակված է (բաժնետերեր, լիցենզիայում նշված անձիք): Այս տիպի օֆշորային բանկերը պատկանում են ներֆիրմային բանկերի կատեգորիային, սակայն վերջիններս, ելնելով իրենց սեփականատերերի շահերից, կարող են իրականացնել մի շարք այլ գործառույթներ, այդ թվում` թղթակցային հարաբերություններ հաստատել այլ բանկերի հետ:

Օֆշորային բանկային իրավասություն կամ օֆշորային բանկային գոտի ասելով հասկանում են ցանկացած երկիր` առկա ցածր հարկադրույքներով կամ դրա բացակայությամբ, բանկային գաղտնիության  որոշակի մակարդակով, նվազագույն պահուստային պահանջներով կամ լրիվ բացակայությամբ, արտարժույթի փոխանակման սահմանափակումներով: Օֆշորային գոտիների բանկային օրենսդրությունը ոչ ռեզիդենտ բանկերի նկատմամբ գործում է լիբերալ սկզբունքով: Օֆշորային բանկերի իրավասությունները տարբերվում են միմյանցից ըստ օֆշորային բանկային բիզնեսի իրականացման պայմանների: Գոյություն ունեն դժվարամատչելի և հեղինակավոր օֆշորային բանկային իրավասություններ (օրինակ, Բահամյան, Կայմանյան կղզիներ և այլն), ինչպես նաև լիբերալ օֆշորային գոտիներ: Օրինակ, Բահամյան, Կայմանյան կղզիներում օֆշորային գոտիները գրավիչ են միջազգային բանկային բիզնեսի իրականացման համար, քանի որ բացակայում են ոչ ռեզիդենտների ուղղակի հարկերը և արժութային վերահսկողությունը: Բահամյան կղզիները առաջին միջազգային բանկային կենտրոնն են եղել: Բահամյան կղզիների օֆշորային իրավասությունը ամենահեղինակավորներից է, իսկ բանկի գրանցումը` բավականին  թանկ և բարդ: Լիցենզիան տրամադրվում է միջազգային համբավ ունեցող ֆինանսական հաստատություններին:

ՖԻՆԱՆՍԱԿԱՆ  ՀԱՆՐԱԽԱՆՈՒԹՆԵՐԸ (ՍՈՒՊԵՐՄԱՐԿԵՏՆԵՐԸ) ԵՎ ԲԱՆԿԱՅԻՆ ՍԻՆԴԻԿԱՏԸ (ԿՈՆՍՈՐՑԻՈՒՄՆԵՐԸ)
Ինտեգրված ֆինանսական միջնորդներ: Կարևորում է ֆինանսական ինստիտուտների դերը ներդրումային միջավայրի բարելավման, երկրում արժութաֆինանսական անվտանգության բարձրացման, ազգային ու միջազգային տնտեսության զարգացման գործում: Ֆինանսական միջնորդների զարգացման գործընթացում աստիճանաբար փոխվում է նրանց կառուցվածքը` բանկից մինչև ինտեգրված ֆինանսական միջնորդներ: Ֆինանսական միջնորդները ֆինանսական կազմակերպություններ են, որոնք ծառայություններ են մատուցում ֆինանսական շուկայի բոլոր հատվածներում (բանկային, ֆոնդային, ժամկետային, պարտատոմսերի շուկաներում և այն): Այդ կազմակերպությունները վերաբաշխում են կապիտալը տնտեսության իրական հատվածում: Ֆինանսական միջնորդները գործում են վերահսկող և կարգավորող մարմինների կողմից տրված լիցենզիայի հիման վրա:
 Ֆինանսական միջնորդներն են` բանկերը, ներդրումային, բրոքերային, ապահովագրական, կառավարող ընկերությունները, բորսաները, դեպոզիտարիատները և այլն:  
Ֆինանսական միջնորդները բաժանվում են 2 կատեգորիաների` մասնագիտացված և ինտեգրված ֆինանսական միջնորդներ: Մասնագիտացված ֆինանսական միջնորդներն են` բանկերը, ոչ բանկային ֆինանսական միջնորդները (ներդրումային, ապահովագրական, լիզինգային, ֆակտորինգային, կառավարող, խորհրդատվական ընկերությունները, ֆինանսական բրոքերները, ինտերնետ-բրոքերները, հեջավորման, ոչ պետական կենսաթոշակային ֆոնդերը, Forex-ակումբները և այլն): 
20-րդ դարի վերջին ի հայտ եկավ ֆինանսական միջնորդի նոր տեսակ` ինտեգրված ֆինանսական միջնորդը, որը բանկի և ֆինանսական շուկայի այլ մասնագիտական մասնակիցների (ապահովագրական, ներդրումային, բրոքերային, կառավարող, լիզինգային, խորհրդատվական ընկերություններ և այլն) միավորումն է (իրավական, մարքեթինգային կամ տարածքային): Ինտեգրված ֆինանսական միջնորդների հիմնական խնդիրը հաճախորդի «բարեհաճ դիրքի նվաճումն է»` բանկային գործառնությունների և ոչ բանկային ֆինանսական ծառայությունների կոմպլեքս տրամադրման ճանապարհով (ավանդների ներգրավում, արժույթի փոխանակում, վարկավորում, պլաստիկ քարտերի սպասարկում, դրամական միջոցների փոխանցում, ֆոնդային շուկայում միջոցների տեղաբաշխում, ապահովագրական գործարքներ և այլն): Վերջին տարիներին ինտեգրված ֆինանսական միջնորդների ստեղծումը մի կողմից  համաշխարհային միտում է, մյուս կողմից` առավել մրցունակ և հաճախորդամետ ռազմավարություն:

Միասնական ֆինանսական ծառայության հիմնական համաշխարհային մոդելներն են`
1.  Դիստրիբյուտորական պայմանագիրը կամ ռազմավարական միությունը (ալյանսը) (բանկը կատարում է գործակալի գործառույթ, հանդես է  գալիս  որպես ստանդարտացված ապահովագրական և/կամ ներդրումային ապրանքների վաճառքի ուղի):

2.  Համատեղ ձեռնարկությունը, որն իրենից ներկայացնում է բանկի և ապահովագրական կամ  ներդրումային ընկերության միավորում  (բանկին փոխկապակցված ապահովագրական կամ ներդրումային ընկերության ստեղծում (ընդհանուր բաժնետերեր),  բանկի համար հատուկ ապահովագրական կամ ներդրումային ապրանքների մշակում):

3.  Միաձուլումների և կլանումների մոդելը (մոդել M&A) (բանկը ապահովագրական  կամ ներդրումային ընկերությունների լրիվ կամ մասնակի սեփականատերն է):

4.  Բանկերի կողմից նոր ապահովագրական ընկերության ձևավոումը:

5.  Ֆինանսական սուպերմարկետների ստեղծումը (առաջարկելով միաժամանակ տարբեր ֆինանսական ծառայություններ միևնույն ապրանքանիշով):

Ժամանակակից պայմաններում բանկային համակարգում տեղի ունեցող գործընթացները` սուր մրցակցային պայքարը, բացասական երևույթները տնտեսությունում հանգեցնում են  միջին և մանր վարկային հաստատությունների «ճնշմանը, դուրս մղմանը», և տեղի է ունենում բանկային կապիտալի կենտրոնացում ու բանկային միավորումների (մենաշնորհների) ստեղծում:  Բանկային միավորումների ստեղծումը նվազեցնում է բանկի ռիսկը, ամրապնդում է դիրքը շուկայում: Միջբանկային միավորումները, կախված մասնակիցների կազմից, լինում են զուտ բանկային միավորումներ և խառը տիպի միավորումներ` ձեռնարկությունների, կազմակերպությունների, այլ ֆինանսական ինստիտուտների մասնակցությամբ:

 Կախված նպատակներից` բանկային միավորումները լինում են առևտրային (շահույթի մաքսիմալացմանն ուղղված գործունեություն) և ոչ առևտրային բնույթի (հիմնական նպատակը իր մասնակիցներին տարբեր ծառայությունների տրամադրումն  է): Երկրորդ տեսակին են վերաբերում միությունները, ասոցիացիաները, լիգաները: 
Բանկային միությունների (ասոցիացիաների) հիմնական խնդիրներն են` իր անդամների իրավունքների պաշտպանությունը և շահերի ներկայացումը, բանկային գործի զարգացմանը մասնակցությունը, բանկերի համար կադրերի պատրաստումը և վերապարաստումը, բանկերի միջև գործարար համագործակցության հուսալիության ապահովումը, բանկերի տեղեկատվական ապահովումը և այլն: 
Բանկային մենաշնորհները բանկերի կամ բանկ-հսկաների միավորումն է, որոնց   դերը մեծ է  բանկային գործում և տնտեսությունում ընդհանրապես: Բանկային մենաշնորհները կարող են հանդես գալ հետևյալ ձևերով` կարտելներ, տրեստներ, կոնսորցիումների (սինդիկատներ),  կոնցեռներ, հոլդինգներ:

Բանկային կարտելը բանկերի միջև համաձայնությունն է (որպես օրենք, գաղտնի)` գործունեության ոլորտների բաժանման, տոկոսային քաղաքականության, շահաբաժինների վճարման, վարկի պայմանների  և այլնի  վերաբերյալ: Բանկային տրեստները ստեղծվում են 2 կամ մի քանի բանկերի ամբողջական  միաձուլման ճանապարհով: Բանկային կոնցեռնը մի շարք ֆորմալ անկախ բանկերի միավորումն է` մեկ բանկի կամ այլ հաստատությունների վերահսկողության տակ:  Բանկային հոլդինգներն իրենցից ներկայացնում են բանկեր կամ ինքնուրույն ընկերություններ, որոնք տիրապետում են մեկ կամ մի քանի բանկերի և ֆինանսական ինստիտուտների բաժնետիրական կապիտալի մի մասին, և որը բավարար է նրանց նկատմամբ լիարժեք վերահսկողություն իրականացնելու համար:
Բանկային կոնսորցիում (սինդիկատ, խոշոր բանկերի միավորում): Բանկային կոնսորցիումը բանկերի խումբ է, ժամանակավորապես կազմակերպված խոշոր բանկերից մեկի կողմից (կոնսորցիումի ղեկավար)` խոշոր վարկային, հիպոթեքային և այլ  գործառնությունների համատեղ իրականացման (երբ մեկ բանկի պոտենցիալը այս կամ այն պատճառով թույլ չի տալիս այդ գործառնություններն իրականացնել ինքնուրույն) և փոխառուի անվճարունակության դեպքում յուրաքանչյուր մասնակցի հնարավոր կորուստների նվազեցման, սահմանափակման նպատակով: Բանկային կոնսորցիումի անդամները պահպանում են լրիվ ինքնուրույնությունը և կարող են լինել այլ բանկային միավորումների մասնակիցներ: Բանկային կոնսորցիումը ստեղծում է միասնական ֆոնդեր մասնակիցների վճարների (անդամավճարների) հաշվին, ինչպես նաև օգտվում են միջբանկային վարկերից: Բանկային կոնսորցիումի կառավարումը իրականացվում է հատուկ ստեղծված գործադիր մարմնի կամ  բանկային կոնսորցիումի անդամներից որևէ մեկի կողմից: Յուրաքանչյուր կոնսորցիումի գործունեություն ղեկավարվում է մեկ կամ մի քանի բանկերի կողմից: Համատեղ ղեկավարման դեպքում առանձնանում է առաջատար  խոշոր բանկը (կամ բանկերը), որը ձևավորում է մասնակիցների խմբերը, մշակում ֆինանսավորման պայմանները, բանակցություններ վարում հաճախորդների հետ, ուսումնասիրում վարկավորման ներկայացված նախագծերը և դրանց հետ կապված ռիսկերը, ապահովում գործառնությունների իրականացման համար անհրաժեշտ գումարի մոբիլիզացիան և լուծում համապատասխան բաժնետիրական ընկերության կազմակերպչական հարցերը:

Բանկ-կազմակերպչի դերում հանդես է գալիս մեծածավալ պասիվներով (պարտավորություններով) բանկը, որն ունի խոշորամասշտաբ գործարքների իրականացման փորձ, որակավորված կադրեր, լայն կապեր ֆինանսավարկային հաստատությունների հետ և բարձր հեղինակություն բանկային համակարգում: Բանկային կոնսորցիումները չեն հանդիսանում բաժնետիրական ընկերություններ:

Բանկային կոնսորցիումները կամ մասնավոր բանկերի միջև համաձայնությունները կազմակերպվում են խոշորամասշտաբ երկարաժամկետ նախագծերի ֆինանսավորման և վարկային ռիսկերի նվազեցման համար` վարկային ռեսուրսների կուտակման նպատակով, ինչպես ազգային արժույթով, այնպես էլ արտարժույթով: Ընդհանուր առմամբ բանկային կոնսորցիումների դերն աճում է նախագծային ֆինանսավորման դեպքում: Շատ հաճախ միջազգային նավթագազային նախագծերի ֆինանսավորման ապահովման համար հատուկ ստեղծվում են  բանկային կոնսորցիումներ (սինդիկատներ), որոնք փոխգործակցում են արդյունաբերական կոնսորցիումների հետ: Խոշորամասշտաբ նախագծերի ֆինանսավորման և վարկավորման համար բանկային կոնսորցիումները մասնագիտանում են ըստ տարածքային կամ ճյուղային հատկանիշի: 

Կոնսորցիումում բանկերի ներգրավման պայմանը նվազագույն մասնակցության համաձայնությունն է, որը կախված է տրամադրվող վարկի ծավալից և ռիսկի աստիճանից: Որքան նշանակալի է վարկավորման ներկայացված նախագծի ռիսկը, այնքան ավելի շատ բանկեր են որպես մասնակիցներ ներգրավվում կոնսորցիումում` դրանով իսկ նվազեցնելով ռիսկը յուրաքանչյուր բանկի համար: 

Բանկային կոնսորցիումները սովորաբար բաղկացած են ներդրումային բանկերից, որոնք իրականացնում են արժեթղթերի էմիսիա, առևտրային բանկերից և դիլերային ընկերություններից: Բանկային կոնսորցիումները թույլ են տալիս նվազեցնել երկարաժամկետ ֆիանանսավորման ռիսկը, նրանք կազմակերպվում են ինչպես ազգային, այնպես էլ միջազգային մակարդակով: Բանկային կոնսորցիումի ստեղծումը գործառնությունների մասշտաբի մեծացման նպատակ է հետապնդում` լրացուցիչ ռեսուրսների ներգրավման, ռիսկի բաշխման, գործառնությունների իրացվելիության մակարդակի պահպանման ճանապարհով: Կոնսորցիում-երաշխավորը բանկային կոնսորցիում է, որը տրամադրում է ստացված վարկի վերադարձի երաշխիք: Փոխառուի հետ բանկային կոնսորցիումների հետ  համագործակցությունը պարզեցնում է վարկերի երկարաձգումը:

Զարգացած երկրներում պարտատոմսերը բաշխվում են խոշոր բանկերի կամ բանկային կոնսորցիումների կողմից, որոնք գնում են մեծ քանակությամբ պարտատոմսեր թողարկողից և աստիճանաբար իրացնում դրամական շուկայում: Թողարկողը վաճառում է պարտատոմսերը բանկին անվանական արժեքից ցածր, և բանկերի եկամուտը ձևավորվում է թողարկման և շուկայական արժեքի (կուրսի) տարբերությունից: Բանկային կոնսորցիումը ներառում է` առաջատար բանկ-մենեջերը, որը ձևավորում է բանկ-երաշխավորների խմբերը, և անմիջականորեն պարտատոմսեր վաճառող բանկերը:

Զարգացած երկրների բազմաթիվ առաջատար բանկեր միաժամանակ հանդես են գալիս և նախագծի ֆինանսավորման կազմակերպչի և մեկ այլ բանկային կոնսորցիումի շարքային մասնակցի դերում: Բանկային կոնսորցիումների ներսում մրցակցային պայքար է  ավելի շատ շահույթ ստանալու համար:

Առանձնացնում են ժամանակավոր բանկային կոնսորցիումներ, որոնք ստեղծվում են մեկ խոշոր գործարքի ֆինանսավորման համար, և մշտական (մշտապես գործող) բանկային կոնսորցիումներ` հիմնադրված բանկերի կողմից հավասարության հիմքով: Վերջիններս հիմնականում ձևավորվում են արժութային և վարկային կապիտալի շուկայում գործառնությունների իրականացման համար: 
Չնայած կոնսորցիումը և սինդիկացված (համախմբված) գործարքները սահմանափակված են ըստ ժամանակի, բայց բանկերի միջև  կապերը կարող են վերականգնվել նմանօրինակ հետագա գործարքների համար, և գործնականում նկատվում է բանկային համագործակցության շարունակություն: Շուկայական հարաբերությունների զարգացմանը զուգընթաց բանկային կոնսորցիումներն իրենցից ներկայացնում են բանկերի ստաբիլ միավորումներ` ոչ միայն  վարկային, այլև երաշխիքային, դրամական շուկայում արժեթղթերով գործառնությունների համատեղ իրականացման համար: Կոնսորցիումի ստեղծման դեպքում բանկերը ղեկավարվում են գործող օրենսդրությամբ, իսկ վարկային հարաբերությունների ձևավորման դեպքում առաջնորդվում են առևտրային նպատակահարմարությամբ:
Ֆինանսական սուպերմարկետներ: Ֆինանսական սուպերմարկետները հանդես են գալիս որպես ինտեգրված ֆինանսական միջնորդներ: Հաճախորդն այսօր գլխավոր արժեքն է, ուստի ընկերությունները դիմում են ցանկացած քայլի հաճախորդներ ներգրավելու համար` ստեղծելով առավելագույնս շահավետ ու հարմարավետ պայմաններ: Նմանօրինակ մոդել է ֆինանսական սուպերմարկետը (հանրախանութը), որի դեպքում բոլոր հնարավոր ֆինանսական ծառայությունները գործում են «մեկ տանիքի տակ»: Մեկ վայրում, օրինակ,  կարելի համալրել բանկային հաշիվը, կատարել գործառնություններ արժեթղթերով, ապահովագրել կյանքը, վարկ ձևակերպել, սեփական միջոցների կառավարումը վստահել մասնագետներին  և այլն:  Ֆինանսական ձևաչափը կարող է ընդգրկել տարբեր միջնորդական կազմակերպություններ (հիփոթեքային, ապահովագրական, բրոքերային և այլն): Սակայն, ըստ փորձագետների, առավել արդյունավետ տարբերակ է ֆինանսական սուպերմարկետների ստեղծումը բանկի բազայի վրա, որը կարող է համատեղել ավանդական բանկային բիզնեսը և ոչ բանկային գործառնությունները:

Ներկայումս ֆինանսական սուպերմարկետների աշխատանքի պրակտիկան ներառում է բիզնեսի այնպիսի հիմնական ուղղություններ, ինչպիսիք են մանրածախ բանկային ծառայությունները, ապահովագրությունը, ներդրումային ապրանքները:  Ֆինանսական սուպերմարկետների ուղղվածությունը բանկերի, ապահովագրական ընկերությունների, ներդրումային ֆոնդերի և այլ ֆինանսական ինստիտուտների մանրածախ ծառայությունների վաճառքի հիմնական եղանակներից մեկն է հանդիսանում: 

Այսպիսով, ֆինանսական սուպերմարկետը մանրածախ բանկի բիզնես մոդելն է` ուղղված մեկ վայրում բանկային և ոչ բանկային ֆինանսական ծառայությունների (արժեթղթերով գործառնություններ, ապահովագրություն և այլն) տրամադրմանը:

Առաջին ֆինանսական սուպերմարկետներն ի հայտ են եկել ԱՄՆ-ում, 20-րդ դարի 20-ական թթ. սկզբին, բայց չեն զարգացել` պայմանավորված օրենսդրական սահմանափակումներով: Արևմտյան Եվրոպայում ֆինանսական սուպերմարկետները երևան են եկել 20-րդ դարի 70-80-ական թթ.` բանկերի և ապահովագրական ընկերությունների միաձուլման արդյունքում: Այդ գործընթացը ստացել է «Bancassurance - բանկային ապահովագրություն» անվանումը, այսինքն` բանկերի միջոցով ապահովագրական ապրանքների ներկայացումը: ԱՄՆ-ում և Ճապոնիայում 90-ական թթ. ֆինանսական սուպերմարկետները նոր զարգացում ապրեցին` պայմանավորված  ԱՄՆ-ում բանկային և ապահովագրական գործունեության համատեղումը արգելող, 1933թ. ընդունված Գլասս-Ստիգալի օրենքի ուժը կորցրած ճանաչումով (վերացմամբ- այն բանկային օրենք էր, որն արգելում էր առևտրային բանկերին զբաղվել ներդրումային գործունեությամբ` էականորեն սահմանափակելով բանկերի` արժեթղթերով գործառնությունների իրավունքը, և ներդնելով բանկային ավանդի պարտադիր ապահովագրման համակարգը): Այդ սահմանափակումները վերացվեցին 1999թ. ընդունված  Գրեմմ-Լիչ-Բլայլի օրենքով, որը արմատապես փոխեց բանկային բիզնեսի կանոնները` ընդլայնելով  ֆինանսական, բանկային հոլդինգների, կոնգլոմերատների, սահմանափակ ունիվերսալ բանկերի ստեղծման և գործունեության հնարավորությունները (այսինքն`  ֆինանսական հոլդինգները կարող են ունենալ սեփական առևտրային, ներդրումային բանկերը, ապահովագրական ընկերությունները, ունիվերսալ բանկերը հնարավորություն ստացան իրականացնելու առևտրային, ներդրումային, ապահովագրական, այլ ոչ ֆինանսական գործառնություններ): Ֆինանսական սուպերմարկետներն առավել զարգացած են ԱՄՆ-ում, Ճապոնիայում Եվրոպայում:  
Ֆինանսական սուպերմարկետների ստեղծման մոդելները (միասնական ֆինանսական ծառայության ներկայացումը) տարբերվում են ինտեգրման աստիճանով (օրինակ, բանկը կարող է իր մանրածախ ցանցի միջոցով ապահովագրական և ներդրումային ապրանքների վաճառքի վերաբերյալ գործակալի պայմանագիր կնքել): Հնարավոր մոդելներ են, երբ միևնույն բաժնետերերը բանկի, ներդրումային, ապահովագրական և կառավարող ընկերությունների սեփականատերերն են, տեղի ունեցող միաձուլումները և կլանումները, բանկերի կողմից նոր ապահովագրական, ներդրումային ընկերությունների հիմնումը: Ինտեգրման ամենաբարձր մակարդակում ստեղծվում են այն ֆինանսական սուպերմարկետները, որոնք առաջարկում են միաժամանակ տարբեր ֆինանսական ծառայություններ միասնական բրենդով (ապրանքանիշով): Անցնելով միասնական ապրանքանիշի` ֆինանսական հաստատությունները շատ հաճախ բացառում են «բանկ» բառի օգտագործումը:

Ֆինանսական սուպերմարկետը հաճախորդներին կողմնորոշված բիզնեսի մոդել է:  Ֆինանսական սուպերմարկետների ստեղծման շարժառիթը (մոտիվցիան) բիզնեսի տարբեր բաղկացուցիչների միավորումից սիներգետիկ  արդյունքի (էֆֆեկտի) ստացումն է, ընդ որում, տեղի են ունենում հաճախորդների բազայի փոխանակում, սպասարկման որակի բարձրացում, ֆինանսական տնտեսում` պայմանավորված գործունեության մասշտաբներով, մարքեթինգային ու գովազդի ծախսերի նվազեցում և այլն:  Ֆինանսական սուպերմարկետի առանձնահատկություններն են` ծառայությունների տրամադրումը հաճախորդների լայն զանգվածին,  բանկային ծառայությունների հասանելիությունը, փոխառուների գնահատման էքսպրես համակարգը, ռիսկերի վրա հիմնված գնագոյացումը (Risk-based pricing, այսինքն`  վարկի տոկոսադրույքները սահմանվում են` կախված վարկառուի հուսալիությունից):

Ֆինանսական սուպերմարկետների ստեղծման առավելություններն են` մեկ տեղում բոլոր ֆինանսական ծառայություններից օգտվելը,  ֆինանսական ծառայությունների լայն շրջանակը, միջոցների և ժամանակի տնտեսումը, ծառայությունների որակի միասնական ստանդարտները, միջնորդավճարից եկամուտների աճը, ռիսկերի նվազեցումը, հաճախորդների բազայի ավելացումը,  ֆինանսական ծառայությունների քանակական աճը զարգացած մանրածախ ցանցերի միջոցով, ընդհանուր ծախսերի տնտեսումը և շահութաբերության աճը, նոր ֆինանսական ապրանքների զարգացումը, տարածքային հասանելիությունը (խանութներում, առևտրային կենտրոններում), հաղորդակցման պարզությունը: 

Ֆինանսական սուպերմարկետների և  ավանդական բանկերի տարբերությունները տատանվում են  կառավարման ոճից  մինչև  շինության ձևը (տարածք, տեղակայում -պարզություն, չկան հաճախորդներին աշխատակիցներից առանձնացնող զրահապատ պատուհաններ, առկա է բարեհաճ վերաբերմունք, գործում են սրճարան, մանկական սենյակներ և այլն,  հաճախորդի ցանկացած խնդիր լուծում է ստանում): Ֆիանասական սուպերմարկետներն աշխատում են «շաբաթը 7 օր, օրը 24 ժամ» սկզբունքով: Ֆինանսական սուպերմարկետի աշխատակիցները պետք է տիրապետեն մարքեթինգի վերաբերյալ գիտելիքներին, հոգեբանական  ձիրքերին, քանզի նրանք ոչ թե պարզապես ծառայություն են վաճառում հաճախորդներին, այլ լուծում են նրանց խնդիրները: Հաճախ ֆինանսական սուպերմարկետները  ստորաբաժանումներ են բացում պարենային խանութներում, առևտրային կենտրոններում:

Ֆինանսական սուպերմարկետների ստեղծման դեպքում միավորվում են շուկայի լիդերները: Եվ աստիճանաբար «ջնջվում է, վերանում»  «ֆինանսական միջնորդ» հասկացությունը, քանի որ «ֆինանսական հրեշները» դառնում են գլոբալ խաղացողներ, շուկա ստեղծողներ, սահմանում են խաղի կանոնները, գնագոյացումը շուկայում, ինչպես նաև ազդում են օրենսդրական բազայի և մակրոտնտեսական իրավիճակի վրա կամ ֆինանսական շուկայի վրա ընդհանրապես:

ԹԵՄԱ 11.  ԱՌԵՎՏՐԱՅԻՆ ԲԱՆԿԻ ՖԻՆԱՆՍԱԿԱՆ ԳՈՐԾՈՒՆԵՈՒԹՅԱՆ ԵՎ ՌԻՍԿԻ ԿԱՌԱՎԱՐՈՒՄԸ

ԲԱՆԿԵՐԻ ԱԿՏԻՎՆԵՐԻ ԵՎ ՊԱՍԻՎՆԵՐԻ ԿԱՌԱՎԱՐՄԱՆ  ՌԱԶՄԱՎԱՐՈՒԹՅՈՒՆԸ
Առևտրային բանկերն (ԱԲ) առավալագույն եկամուտ կարող են ապահովել մոբիլիզացված դրամական ռեսուրսների արդյունավետ օգտագործման հաշվին: Քանի որ բանկի գործունեությունն ուղղված է շահույթի ստացմանը, ապա գլխավոր խնդիրը լրացուցիչ եկամտի ստացման հնարավորությունն է` նվազագույն ռիսկի պայմաններում: Միևնույն ժամանակ բանկերը պետք է բավարարեն ավանդատուների պահանջները, այսինքն` ապահովեն իրացվելիություն: Իրացվելիության և շահութաբեության միջև ՙկոնֆլիկտը՚, որը բանկի հիմնական խնդիրն է, լուծվում է միջոցների տեղբաշխման դեպքում: Հաշվի առնելով ԱԲ-երի կառավարման մեթոդների պատմական զարգացումը` տարբերում են հետևյալ 3 մոտեցումը`
1. իրացվելիության ապահովումը ակտիվների հաշվին` ակտիվների կառավարման ռազմավարություն,
2. փոխառու իրացվելի միջոցների օգտագործում դրամական միջոցների նկատմամբ պահանջարկի բավարարման համար` պասիվների կառավարման ռազմավարություն; 

3. իրացվելիության հավասարակշռված կառավարում` ակտիվների և պասիվների հավասարակշռված կառավարման ռազմավարություն:

1. Ակտիվների կառավարում ասելով հասկանում են սեփական և ներգրավված միջոցների տեղաբաշխման ուղիները և կարգը` եկամտի ստացման ու իրացվելիութայն ապահովման նպատակով: Առաջին մոտեցումը ենթադրում է  իրացվելի ակտիվների կուտակում, իսկ պահանջի դեպքում` վաճառք: Այն բավականաչափ թանկ եղանակ է, քանզի բանկը կորցնում է իր ապագա եկամուտները: Ակտիվների կառավարման ռազմավարությունը միջազգային բանկային պրակտիկայում գերակա էր մինչև 60-ական թվականները: Այդ մոտեցման դեպքում բանկիրները գտնում էին, որ ռեսուրսների ձևավորման աղբյուրները` պարտավորությունները և կապիտալը, կախված չեն բանկային գործունեությունից, այլ որոշվում են հիմնականում հաճախորդների և բանկի բաժնետերերի հնարավորություններով ու պահանջմունքներով: Բանկի կողմից  ընդունված որոշումները կապված էին ակտիվների տեղաբաշխման հետ: Իրացվելիության պահանջը բավարարվում էր բարձրիրացվելի ակտիվների պահպանման, պետական արժեթղթերի ձեռքբերման, վարկերի խելամիտ կառավարման միջոցով: Ակտիվների կառավարման ռազմավարության առավելությունը նրա կիրառման պարզությունն է, քանզի որոշումներն ընդունվոմ են միայն ակտիվների տեղբաշխման ուղղությամբ, իսկ իրացվելիության կառավարման համար կիրառվում են պարզագույն մեթոդներ, որոնք չեն պահանջում նշանակալի ծախսեր:

2. Պասիվային գործառնությունների կառավարումը կապված է ֆինանսական միջոցների ներգրավման և միջոցների աղբյուրների համապատասխան համադրության որոշման հետ` անհրաժեշտ  իրացվելիության ապահովման համար: Այս մոտեցումը համարվում է առավել ռիսկային` պայմանավորված վարկի հասանելիությամբ և տոկոսադրույքների զգայունությամբ: Պասիվների կառավարման ռազմավարությունը զարգացում է ապրել 60-70-ական թթ.: Տոկոսադրույքների աճի և մրցակցության սրման պայմաններում բանկիրները որոնում  էին ֆինանսավորման նոր աղբյուրներ, ուշադրություն էին դարձնում դեպոզիտային և ոչ դեպոզիտային պարտավորությունների կառուցվածքին ու արժեքին, որն էլ սկիզբ դրեց պասիվների կառավարման ռազմավարության ձևավորմանը: Բանկերը սկսեցին վերակազմավորել պասիվները ծախսերի նվազեցման ուղղությամբ, որը թույլ կտար մեծացնել շահույթը և կապիտալը: Այս ռազմավարության հիմնական թերությունն այն է, որ կիրառվում է «որքան շատ, այնքան լավ» սկզբունքով` առանց հաշվի առնելու ներգրավված միջոցների տեղաբաշխման արդյունավետ ուղիները, իսկ առավելությունը եկամուտների ավելացման հնարավորությունն է` ծախսերի վերահսկման և իրացվելի միջոցների պահանջների ճշգրիտ կանխատեսման հաշվին:

3. Ժամանակակից բանկային պրակտիկայում ակտիվների և պասիվների կառավարման տակ հասկանում են բանկի հաշվեկշռի կառավարման ինտեգրված մոտեցում, որը դիտվում է մեկ ամբողջություն և ուղղված է ընդհանուր նպատակին` ընդունելի ռիսկի մակարդակում եկամտի բարձրացմանը: Բանկային ոլորտում տոկոսադրույքի ռիսկի բարձրացումը, սկսած 80-ական թթ., պայմանավորեց  ակտիվների և պասիվների հավասարակշռված կառավարման ռազմավարության կիրառումը, որը ներկայումս էլ գերակա է միջազգային բանկային պրակտիկայում: Այս ռազմավարության էությունն այն է, որ բանկերն իրենց ակտիվների և պասիվների պորտֆելները դիտում են որպես մեկ ամբողջություն: Ակտիվների և պասիվների կառավարման ռազմավարության էությունը այնպիսի ռազմավարությունների ձևավորումը և գործառնությունների իրականացումն է, որոնք կբերեն  բանկի հաշվեկշռի կառուցվածքի ու ընտրված քաղաքականության համապատասխանության: Այս դեպքում բանկերն իրենց ակտիվների, պարտավորությունների և կապիտալի պորտֆելները դիտում են որպես համախառն պորտֆել: Ակտիվների և պասիվների համատեղ կառավարումը բանկին տալիս է հաշվեկշռի օպտիմալ կառուցվածքի ձևավորման  և ռիսկերից ապահովագրման լայն գործիքակազմ: Այս ռազմավարության առավելությունը ընդունելի տոկոսադրույքի ռիկի մակարդակի պայմաններում շահույթի մաքսիմալացումն է և իրացվելության հավասարակշռված կառավարումը: Այս ռազմավարության արդյունավետ կիրառման պայմանը տոկսադրույքների փոփոխությունների ճշգրիտ կանխատեսումն է: Ակտիվների և պասիվների կառավարման մեթոդի ներդրումը սկսվում է բանկում Ակտիվների և պասիվների  գծով կառավարման  կոմիտեի ստեղծումով` կից  Տնօրենների խորհրդին:

Բանկի ակտիվների և պասիվների կառավարումը ենթադրում է պորտֆելների կազմի և կառուցվածքի վերակառուցում` ելակետ ընդունելով կատարված վերլուծությունների և գնահատումների արդյունքները: ԱԲ-երի ակտիվների և պասիվների կառավարման տեսանկյունից առանձնացնում են  հետևյալ 2 հիմնական մոտեցումը`
· Բանկի ակտիվների պորտֆելի կառուցվածքը ըստ ժամկետների պետք է համապատասխանի նրա պասիվների պորտֆելի կառուցվածքին, որը գործնականում բացառում է ԱԲ իրացվելիության  և եկամտաբերության վերահսկման ակտիվ քաղաքականություն վարելու հնարավորությունը: Այս տեսական հիմքի վրա մշակվել է «բանկային ոսկե օրենքը», այն  է` «բանկի ֆինանսական պահանջների մեծությունն ու ժամկետները պետք է համապատասխանեն նրա պարտավորությունների մեծություններին և ժամկետներին»: 
·  Բանկի ակտիվների և պասիվների պորտֆելների ժամկետայնության իրական անհամապատասխանություն: Ըստ որի` տարանջատվում են հետևյալ ուղղությունները` ակտիվների պորտֆելի կառավարման տեսություն և պասիվների պորտֆելի կառավարման տեսություն: 

Բանկային գործի զարգացմանը զուգընթաց` առաջնությունը վերապահվում է ակտիվների և պասիվների միասնական պորտֆելային կառավարման մոտեցմանը, որի հիման վրա կիրառում ստացան մի շարք մեթոդներ` նպատակաուղղված ոչ միայն որակյալ պորտֆելների կազմավորմանը, այլև իրացվելիության ցանկալի մակարդակի պահպանմանը:  
Մասնավորապես կիրառում գտավ միջոցների ընդհանուր ֆոնդի մեթոդը: Վերջինիս էությունն այն է, որ ակտիվների վերահսկման գործընթացում ռեսուրսների բոլոր աղբյուրներից (պահուստներ, ավանդներ, հաշիվների մնացորդներ, վարկեր բանկերից) ստացված վարկային միջոցները միավորովում են ԱԲ-ի միագումար ֆոնդում: Միագումար ֆոնդից  իրականացվում է միջոցների բաշխում ակտիվների այն ձևերի միջև, որոնք իրենց եկամտաբերության հատկանիշով, բանկի ռազմավարության տեսանկյունից համարվում են առավել ընդունելի: Այդ դեպքում պարտադիր պայման է իրացվելի միջոցների հսկումը և եկամտաբերության ու իրացվելիության միջև օպտիմալ հարաբերակցության հաստատումը: 

ԱԲ-երի կողմից ակտիվների և պասիվների միասնական կառավարման ժամանակ գործնականում կարող է կիրառվել ակտիվների պորտֆելի վերաբաշխման մեթոդը: Այս մեթոդի դեպքում հաշվի է առնվում իրացվելի միջոցների կախվածությունը բանկի կողմից ներգրավված միջոցների աղբյուրներից և հաստատվում որոշակի հարաբերություն ակտիվների և պասիվների համապատասխան ենթապորտֆելների միջև:  Մեթոդի կիրառման դեպքում անհրաժեշտ է պասիվների պորտֆելում  տարանջատել միջոցների մի քանի խմբեր, որոնք կառավարվում են բանկի կառուցվածքային օղակների կողմից, այլ կերպ անվանում են «բանկեր բանկերի ներսում»: Այդպիսի կենտրոններ կարող են դիտարկվել ցպահանջ ավանդների և բանկերի թղթակցային հաշիվների կենտրոնը, ժամկետային ավանդների և դեպոզիտների կենտրոնը, միջբանկային վարկերի և այլ պարտավորությունների կենտրոնը: Վերոնշյալ կենտրոնների միջոցները կարող են տեղաբաշխվել միայն ակտիվների որոշակի ենթապորտֆելներում, որոնք կապահովեն բանկի համար ցանկալի իրացվելիություն ու եկամտաբերություն:

Հաջորդ մեթոդը բանկի վարկային ենթապորտֆելների և վճարման ենթակա պարտավորությունների ենթապորտֆելների միջև համապատասխանության հաստատումն է: Այս մեթոդի կիրառման միջոցով հնարավոր է բարելավել միջոցների օգտագործման արդյունավետությունը: Մեթոդի դեպքում բանկերի համար կարևոր վերլուծական փուլ է դիտարկվում հաճախորդների վարկային հայտերի վարկանիշային գնահատումը, և ուղղակիորեն վերահսկվում  է վարկերի նպատակային օգտագործման գործընթացը: Տվյալ մեթոդի օգնությամբ ԱԲ-ը լուծում է միայն ակնթարթային իրացվելիության խնդիրը:
Ակտիվների և պասիվների կառավարման մեթոդ է արժեթղթավորումը (սեկյուրիտիզացիան), որը հիմնված է ավանդական, առևտրային և ներդրումային բանկային բիզնեսի համատեղման վրա: Արժեթղթավորումը նախատեսում է ազատ շրջանառվող ակտիվների տրանսֆորմացիան արժեթղթերի և բանկային ռիսկերի հեջավորումը ածանցյալ գործիքների միջոցով:

Ժամանակակից պայմաններում ակտիվների և պասիվների հավասարակշռված կառավարումը բանկի կառավարման առավել ադյունավետ մոտեցումն է:

Ակտիվների և պասիվների հաշվեկշռված կառավարման ռազմավարությունն արտահայտում է մի կողմից, բանկի սեփական ու ներգրավված միջոցների ձևավորման, մյուս կողմից, դրանց նպատակային տեղաբաշխման և օգտագործման փոխհամաձայնեցված կառավարման բարդ հարաբերությունների համակարգը: 
Ակտիվների և պասիվների կառավարման ռազմավարությունն իր մեջ ներառում է հետևյալ տարրերը` բանկի պասիվների (ռեսուրսային բազայի) ձևավորման և կառավարման ռազմավարությունը, ակտիվների կառավարման ռազմավարությունը, բանկի ռեսուրսների և ակտիվների կառավարման ռազմավարությունների անմիջական զուգակցումը մարքեթինգային ու բազմատեսակայնացման ռազմավարությունների հետ, ակտիվների և պարտավորությունների փոխհամաձայնեցված կառավարման ռազմավարությունը, ակտիվների ու պասիվների հավասարակշռման ռազմավարությունը: Այս բաժանումն ունի որոշակի պայմանականություն, քանի որ ինչպես ժամանակի, այնպես էլ տարածության մեջ ակտիվների և պասիվների կառավարման ռազմավարությունը մշտապես պետք է լինի հաշվեկշռված, սակայն նախքան հաշվեկշռման հիմնարար սկզբունքների ձևավորումը նախապես բանկը պետք է ունենա ռեսուրսային բազայի ձևավորման ռազմավարական քաղաքականություն: Բանկի ռեսուրսային բազայի և ակտիվների կառավարման ռազմավարության մշակումը կապված է հետևյալ առաջնահերթ հիմնախնդիրների հետ:

1.  Բանկի մարքեթինգային ռազմավարության մշակումը, որն ընդգրկում է բանկային գործառնությունների մարքեթինգը և «բանկ-հաճախորդ» հարաբերությունների մարքեթինգը: Հաշվի առնելով ժամանակակից տեխնոլոգիաների հնարավորությունները` բանկերի ռազմավարական ծրագրերում անհրաժեշտ է նախատեսել հաճախորդների (մասնավորապես իրավաբանական անձ հաճախորդների) փաթեթային սպասարկման համար նոր տեխնոլոգիաների ներդրման նպատակային ծրագիր` ըստ հաճախորդների դասակարգման հատվածների` հիմնավորված անհրաժեշտ ծախսերով: Բանկային գործառնությունների մարքեթինգի հարցը ուղղակիորեն կապված է եկամուտների և ծախսերի ռազմավարության հետ: «Բանկ-հաճախորդ» հարաբերությունները բազմաշերտ են և ներառում են հետևյալ տարրերը` հիմնարար (տիպային ոչ բարդ բանկային գործառնությունների մշակում), կարգավորիչ (երբ հաճախորդները այս կամ այն բանկային ծառայության համար ստանում են խորհրդատվություն), պատասխանատու (երբ հաճախորդների բողոքների և առաջարկությունների հիման վրա կատարելագործվում են բանկային արտադրանքները), ակտիվ (երբ պարբերական տեղեկատվություն է տրվում հաճախորդներին նոր արտադրանքների կամ այլ  փոփոխությունների վերաբերյալ), գործընկերային (երբ բանկը մշտապես աշխատում է հաճախորդի հետ և առաջարկում առավել ժամանակակից ու արդյունավետ ծառայություններ):
2.  Բանկի ռեսուրսների ձեռքբերման և ակտիվների տեղաբաշխման բազմատեսակայնության (ըստ տարածքային ու ճյուղային տեղաբաշխման, արտադրանքի տեսակի, գնի, ժամկետայնության, հաճախորդների դասակարգման, արժույթի տեսակի և այլն) ռազմավարության ձևավորում: 

Հաշվի առնելով ժամանակակից տեխնոլոգիաների հնարավորությունները` բանկերի ռազմավարական ծրագրերում անհրաժեշտ է նախատեսել հաճախորդների (մասնավորապես իրավաբանական անձ հաճախորդների) փաթեթային սպասարկման համար նոր տեխնոլոգիաների ներդրման նպատակային ծրագիր` ըստ հաճախորդների դասակարգման հատվածների` հիմնավորված անհրաժեշտ ծախսերով:

Ակտիվների և պասիվների ռազմավարության մշակման համար ճշտվում են` մարքեթինգային ռազմավարության նպատակները, բաղադրիչները, պարտավորությունների ձևավորման ու ակտիվների տեղաբաշխման սակագնային քաղաքականությունը, ակտիվների և պասիվների պորտֆելների տարրերի փոխհարաբերությունները, բազմատեսակայնության ռազմավարության ոլորտները, բաղադրիչները, պասիվների ձևավորման ու ակտիվների կառուցվածքի սահմանային ծրագրային ցուցանիշների քանակական և որակական չափորոշիչները:

Պասիվների կառավարման ռազմավարության մեջ հարկ է տարանջատել սեփական միջոցների (կապիտալ) և պարտավորությունների (ներգրավված միջոցների) կառավարման ռազմավարությունները, քանի որ դրանք ունեն նպատակի, աղբյուրների ու կառուցվածքային տարրերի ձևավորման, զարգացման և կառավարման գործառույթների խիստ տարբեր յուրահատկություններ: 

Բանկային կապիտալի կառավարման ռազմավարության հիմքում դրված է դրա նպատակը, գործառույթների դասակարգումը, այդ ռազմավարության ձևավորման հիմնարար պայմանները և կառուցվածքային փոփոխությունների դաշտը: Բանկի ստեղծման հիմքը կապիտալն է և վերջինիս կառավարման նպատակը բանկի ստեղծման ու զարգացման համար անհրաժեշտ պայմանների ապահովումն է: Կապիտալի կառավարման ռազմավարության մշակման ժամանակ անհարժեշտ է հաշվի առնել` ֆինանսական տարվա ընթացքում կապիտալի հնարավոր փոփոխությունները` կապված ակտիվների և պարտավորությունների շարժի, շահույթի աճի հետ, միջանկյալ (եռամսյակային, կիսամյակային) շահութաբաժինների վճարման ազդեցությունը կապիտալի չափերի վրա, լրացուցիչ տեղաբաշխման համար անհրաժեշտ բաժնետոմսերի քանակն ըստ տեսակների, անվանական արժեքի և շուկայական գնի, բանկի վիճակի բարելավման և շուկայում կատարվող տեղաշարժերի պայմաններում բաժնետոմսերի շուկայական գնի փոփոխությունները, լրացուցիչ կապիտալի կազմում սպասվելիք փոփոխությունները` կապված ակտիվների և պարտավորությունների փոխկապակցված ռազմավարության հետ, սեփականատերերի կողմից իրենց բաժնետոմսերի կամ դրանց մի մասի օտարման հնարավորությունները, բանկի կողմից իր բաժնետոմսերի գնման հնարավորությունները:

Պասիվների ռազմավարական կառավարման համակարգում առավել բարդ խնդիր է պարտավորությունների կառավարումը, քանի որ բանկի ռեսուրսային բազայի ձևավորման համար խիստ կարևոր է հաճախորդների հետ ֆինանսական հարաբերությունների հարաբերական կայունության ու կառավարելիության ապահովումը: Պասիվների կառավարման ռազմավարությունը ուղղակիորեն փոխկապակցված է մարքեթինգային և բազմատեսակայնության ռազմավարությունների հետ, ու ներառում է հետևյալ ուղղությունները` ռեսուրսների ներգրավման քաղաքականության զարգացում և անհրաժեշտության դեպքում դրա վերակառուցում, ռեսուրսների ներգրավման նոր ոլորտների յուրացում, ռեսուրսների նոր տեսակների շուկաներում գործունեության ծավալում, ռեսուրսների ներգրավման նոր շուկաների ներթափանցում, բանկի ակտիվների պորտֆելի վերակառուցման ու անարդյունավետ ակտիվների իրացման հիմնավորում, բանկի ռեսուրսային բազայի ընդլայնում: Պարտավորությունների ռազմավարական կառավարման առաջնահերթ խնդիրը ռեսուրսների քանակական և կառուցվածքային կայունության վրա ազդող գործոնների վերլուծությունն է (տեսակ, ժամկետայնություն, գնագոյացում), որոնք կապված են երկրի մակրոտնտեսական վիճակի, տնտեսության սուբյեկտների գործունեության պայմանների, գործող օրենսդրական դաշտի, բանկային համակարգի կայացման աստիճանի, «բանկ-հասարակություն» փոխհարաբերությունների որակական բովանդակության ու այլ պայմանների հետ:  Պարտավորությունների ժամկետայնությունը կապակցվում է տոկոսադրույքի մեծության, արժույթի տեսակների հետ, վերջիններս էլ` բանկի իրացվելիության պոտենցիալ վիճակի հետ: Պարտավորությունների կառավարելիության բարձրացման կարևոր գործիք է ավանդների պարտադիր երաշխավորման օրենսդրական լուծումը: Պարտավորությունների կառավարման ընթացքում կարևոր է վերահսկողություն սահմանել ներգրավված միջոցների վրա կատարվելիք ծախսերի և ռիսկերի, տնտեսական ու իրավական նորմատիվների պահանջների ապահովման վրա:

Բանկերն իրենց ռազմավարությունը պետք է կառուցեն ոչ թե իրավիճակային մոտեցման սկզբունքով, այլ ունենան իրենց պորտֆելային ռազմավարությունը: Բանկերի ռազմավարական կառավարման առումով կարևոր  է պատկերացնել ակտիվային պորտֆելի հնարավոր կառուցվածքային (ժամկետայնություն, ապահովվածություն, եկամտաբերություն և այլն) փոփոխությունները, որոնք կապահովեն ավելի բարձր արդյունավետություն: Ակտիվների կառավարման ռազմավարության հիմնական բաղադրիչներն են` ակտիվային այս կամ այն գործիքի ընտրությունը, դրա արդյունավետության հիմնավորումը, ակտիվային գործառնությունների իրականացման ռիսկերի սահմանափակումը, լիարժեք երաշխիքների ապահովումը, առկա երաշխիքային գործիքների ու դրանց կիրառման մեթոդների զարգացումը, ակտիվային գործառնությունների շուկայի վերլուծությունը, ռիսկերի բացահայտումը, գնահատումը, եկամտաբերության և օպտիմալ օգտագործման գնահատումը: 
Ակտիվների և պարտավորությունների  փոխհամաձայնեցված կառավարումն իրենից ներկայացվում է այլ սուբյեկտների նկատմամբ բանկի պահանջների ու պարտավորությունների փոխահամաձայնեցման համալիր գործընթաց, որը հնարավորություն է տալիս ապահովել շահութաբերության որոշակի մակարդակ, նվազագույնի հասցնել բանկային ռիսկերը:

Ակտիվների և պարատավորությունների կառավարումը բնութագրող ցուցանիշները պայմանականորեն կարելի բաժանել 2 խմբի` շահութաբերության ցուցանիշներ և նորմատիվների կառավարման ցուցանիշներ: Շահութաբերության ցուցանիշները ածանցյալ են նորմատիվների կառավարման ցուցանիշներից: Ակտիվների և պարատվորությունների փոխհամաձայնեցված կառավարումը կարելի է ասել` իրենից ներկայացնում է ֆինանսական ռիսկերի կառավարում:
ԲԱՆԿԻ ԻՐԱՑՎԵԼԻՈՒԹՅՈՒՆԸ ԵՎ ՎՃԱՐՈՒՆԱԿՈՒԹՅՈՒՆԸ
Առևտրային բանկի գործունեության գլխավոր նպատակը առավելագույն շահույթի ստացումն է, որի ածանցյալը` եկամտաբերությունը, հակադարձ համեմատական է իրացվելիության ապահովմանը: Առևտրային բանկի իրացվելիությունը և վճարունակությունը տարբեր հասկացություններ են: 

   Բանկի իրացվելիությունը նրա ամենօրյա ընդունակությունն է` ժամանակին և առանց կորուստների կատարելու իր պարտավորությունները ավանդատուների ու պարտատերերի հանդեպ: Բանկն իրացվելի է, եթե նրա իրացվելի ակտիվների գումարը և այն իրացվելի միջոցները, որոնք նա կարող է արագ հավաքագրել այլ աղբյուրներից, բավարար են նրա ընթացիկ պարտավորությունները ժամանակին մարելու համար: Իրացվելի բանկի համար մատչելի են այն միջոցները, որոնք նա կարող է ներգրավել խելամիտ գնով և հենց այն պահին, երբ դրանք անհրաժեշտ են: Դա նշանակում է, որ այդպիսի բանկը կամ տնօրինում է իրացվելի միջոցների անհրաժեշտ գումարը, կամ դրանք կարող է ստանալ փոխառությունների կամ ակտիվների վաճառքի միջոցով: Եվ ընդհակառակը, իրացվելիության անբավարար մակարդակի դեպքում առևտրային բանկերը սովորաբար ունենում են  ֆինանսական դժվարություններ, սկսում են կորցնել ավանդներ, որը փոքրացնում է նրանց կանխիկ միջոցները և ստիպում հրաժարվել առավել բարձր իրացվելի արժեթղթերից:

  
Բանկի իրացվելիությունը կախված է տվյալ բանկի ակտիվների և պասիվների ընթացիկ հավասարակշռության աստիճանից: Անհրաժեշտ իրացվելիություն ապահովելու համար առևտրային բանկի ակտիվների կառուցվածքը պետք է համապատասխանի իրացվելիության որակական պահանջներին: Գործնականում բանկի իրացվելիությունը որոշվում է նրա հաշվեկշռի իրացվելիության գնահատման հիման վրա: Բանկի հաշվեկշիռը համարվում է իրացվելի, եթե ակտիվում արտացոլված միջոցները դրանց արագ իրացման հաշվին թույլ են տալիս կատարել ժամկետային պարտավորություններն ըստ պասիվի: Հետևաբար, բանկի իրացվելիության մակարդակի վրա ազդում են հաշվեկշռի ակտիվների կառուցվածքը, ակտիվային գործառնությունների կազմն ու տեսակները: Որքան բանկի հաշվեկշռում բարձր է որևէ ակտիվի իրացվելիությունը, այնքան ցածր է նրա եկամտաբերությունը, և ընդհակառակը: 

  Բանկի իրացվելիությունը ենթադրում է ստանձնած բոլոր պարտավորությունների` իրական և պոտենցիալ (հավանական կամ արտահաշվեկշռային), ժամանակին կատարում: Իրական պարտավորություններն արտացոլված են բանկի հաշվեկռում` ցպահանջ, ժամկետային ավանդների, ներգրավված միջբանկային ռեսուրսների, վարկատուների միջոցների տեսքով: Պոտենցիալ (հավանական) կամ արտահաշվեկշռային պարտավորություններն արտացոլված են բանկի կողմից տրամադրված երաշխիքներում, հաճախորդների համար բացված վարկային գծերում և այլն: 

  Բանկի իրացվելիության երկու հատկանիշների (պարտավորությունները ժամանակին և անկորուստ կատարելը) առկայությունը և հաշվեկշռի իրացվելիությունը պայմանավորված են մի շարք ներքին  և արտաքին գործոններով, որոնք որոշում են բանկի գործունեության որակը: Ներքին գործոններից առանձնացնում  են հետևյալները` ակտիվների և պարտավորությունների համապատասխանությունն ըստ ծավալների ու ժամկետների, բանկի ամուր կապիտալային հիմքը, ակտիվների կառուցվածքը, ակտիվային գործառնությունների ռիսկայնության աստիճանը, պասիվների կառուցվածքը, կառավարման որակը, բանկի գործարար համբավը:

  Ակտիվների և պարտավորությունների համապատասխանությունն ըստ ծավալների ու ժամկետների: Բանկի իրացվելիության վրա զգալի ազդեցություն ունի ըստ գումարների և ժամկետների ակտիվների ու պասիվների համապատասխանության ապահովումը: Հավասարակշռությունն ապահովելու համար տնտեսագետների կողմից առաջարկվում է կիրառել երկու մոդել` «բանկ բանկում» և «ընդհանուր կաթսայի» մոդելները: Առաջին մոդելը ենթադրում է ըստ ծավալների և ժամկետների ներգրավված ու տեղաբաշխված ռեսուրսների միջև խիստ համապատասխանություն: Այն ապահովում է բանկի հաշվեկշռի լավագույն իրացվելիություն, սակայն չի գտնում լայն կիրառում, քանի որ ավելի շատ հարմար է փոքր բանկերին և ենթադրում է վարկերի ժամանակին վերադարձ: Այս պայմանի խախտման դեպքում հավասարակշռության պահպանումը դառնում է խնդրահարույց, և բանկերը ստիպված են լինում անցնել «ընդհանուր կաթսայի» մոդելին, այսինքն` իրենց պարտավորությունները կատարել ոչ թե այն վարկերի հաշվին, որոնք տրամադրվել են տվյալ աղբյուրից, այլ մյուս աղբյուրներից: 
Բանկերի իրացվելիությունը վերլուծելու և գնահատելու համար կենտրոնական բանկը, նրանց կողմից ներկայացվող հաշվետվությունների կազմում սահմանել է նաև ներգրավված ու տեղաբաշխված միջոցների ժամկետային կառուցվածքի ու ժամկետայնության վերաբերյալ հաշվետվությունների ձևերը:

  Բանկի ամուր կապիտալային հիմքը:  Սա նշանակում է սեփական կապիտալի զգալի բացարձակ մեծության առկայություն` որպես ակտիվների ռիսկի կլանման և ավանդատուների ու պարտատերերի միջոցների երաշխավորման պաշտպանական աղբյուր: Որքան մեծ է բանկի սեփական կապիտալը, այնքան բարձր է նրա իրացվելիությունը:

  Ակտիվների կառուցվածքը և որակը:  Բանկի իրացվելիության վրա ազդող մեկ այլ կարևոր գործոն է նրա ակտիվների կառուցվածքը, բարձր իրացվելի ակտիվների տեսակարար կշիռը բանկի ակտիվների ընդհանուր ծավալի մեջ և որակը: Որքան մեծ է տվյալ ցուցանիշը, այնքան բարձր է բանկի իրացվելիությունը: Ակտիվների իրացվելիության աստիճանը կախված է դրանց նշանակությունից: 

Ակտիվների որակը որոշվում է հետևյալ 4 չափանիշի հիման վրա`  իրացվելիություն, ռիսկայնություն, եկամտաբերություն և դիվերսիֆիկացվածություն: Ակտիվների իրացվելիությունը ակտիվների` կանխիկ դրամական միջոցների վերածվելու (վերափոխվելու) ունակությունն է` նրանց իրացման կամ պարտատուի կողմից պարտավորությունների մարման միջոցով: 
Ըստ իրացվելիության աստիճանի` բանկի ակտիվները բաժանվում են մի քանի խմբերի: Առաջին խումբը կազմում են բարձր իրացվելի ակտիվները` բանկի դրամարկղում կամ թղթակցային հաշիվներում գտնվող դրամական միջոցները, բանկի պորտֆելում առկա պետական արժեթղթերը: Երկրորդ խմբի կազմի մեջ են մտնում իրավաբանական և ֆիզիկական անձանց կարճաժամկետ վարկերը, միջբանկային վարկերը, ֆակտորինգային գործառնությունները, բաժնետիրական ընկերությունների առևտրային արժեթղթերը: Ակտիվների երրորդ խմբում ընդգրկված են բանկի երկարաժամկետ ներդրումները, այդ թվում` երկարաժամկետ վարկերը, լիզինգային գործառնությունները, ներդրումային արժեթղթերը: Բանկի ակտիվների չորրորդ խումբը կազմում են ոչ իրացվելի ակտիվները` ժամկետանց վարկերը, արժեթղթերի որոշ տեսակներ, շերնքերը, շինությունները: 
Ակտիվների ռիսկայնություն ասելով հասկանում ենք կորուստների պոտենցիալ հնարավորությունը դրամական միջոցների վերածվելու դեպքում: Ակտիվների եկամտաբերությունը արտացոլում է ակտիվների աշխատունակությունը, էֆֆեկտիվությունը, այսինքն` աշխատող և եկամուտ բերող ակտիվները: Ակտիվների դիվերսիֆիկացիան ցույց է տալիս բանկի ռեսուրսների բաշխման աստիճանը` ըստ տեղաբաշխման տարբեր ոլորտների: Որքան շատ են դիվերսիֆիկացված ակտիվները, այնքան բարձր է բանկի իրացվելիությունը:

  Ակտիվային գործառնությունների ռիսկայնության աստիճանը:  Բանկի իրացվելիության իրական մակարդակը գնահատելիս պետք է ուշադրություն դարձնել ոչ միայն որևէ ակտիվի եկամտաբերությանը, այլ նաև հաշվի առնել դրա ռիսկի աստիճանը: Հաշվի առնելով առևտրային բանկի հաշվեկշռի իրացվելիության գնահատման մեջ ակտիվային գործառնությունների ռիսկի գործոնը, կարելի է դուրս բերել նրա ակտիվների հիմնական բնութագրիչների միջև հետևյալ  կախվածությունը: Որքան բարձր է բանկի ակտիվների եկամտաբերությունը, այնքան մեծ է ռիսկը, սակայն ցածր է բանկի հաշվեկշռի իրացվելիության մակարդակը և ընդհակառակը:

Պասիվների կառուցվածքը: Որքան մեծ է ժամկետային հիմունքներով ներգրավված միջոցների բաժինը փոխառու միջոցների  ընդհանուր գումարի մեջ, այնքան բանկի համար հեշտ կլինի ապահովել ակտիվների և պասիվների միջև հավասարակշռությունն ըստ ժամկետների ու գումարների: Այս առումով բանկի համար կարևոր է մշտապես վերլուծել իր պասիվները` հաշվի առնելով դրամական շուկայի փոփոխվող իրավիճակը:

  Կառավարման որակը: Իրացվելիության մակարդակը կախված է բանկի ամբողջ գործունեության և մասնավորապես իրացվելիության կառավարման համակարգից: Բանկի կառավարման որակն արտահայտվում է բանկի քաղաքականության  առկայության և պահպանման, արդյունավետ կազմակերպական կառուցվածքի մեջ, որը հնարավորություն  է տալիս բարձր մակարդակով լուծել ռազմավարական ու ընթացիկ խնդիրները, բանկի ակտիվների և պասիվների կառավարման համապատասխան մեխանիզմի մշակման մեջ: Բանկի ղեկավարությունը կարող է որոշել ռազմավարությունը և ընտրել իրացվելիության նախընտրելի մակարդակը: Ուստի յուրաքանչյուր բանկի իրացվելիությունը զգալիորեն կախված է կառավարման վերին օղակների որակավորումից, կադրերի պատրաստվածության մակարդակից:

  Բանկի գործարար համբավը: Բանկի դրական համբավը նրան տալիս է մյուս բանկերի նկատմամբ առավելություններ` ռեսուրսներ ներգրավելու առումով և դրանով իսկ արագ վերացնել իրացվելի միջոցների անբավարարությունը: Բացի դրանից, այդպիսի բանկին հեշտ է ապահովել իր ավանդային հիմքի կայունությունը: Բանկի առաջնակարգ համբավը նրան թույլ է տալիս զարգացնել գործարար կապերը արտասահմանյան գործընկերների հետ, որը նույնպես նպաստում է նրա ֆինանսական վիճակի  և իրացվելիության  ամրապնդմանը:

   Բանկի իրացվելիությունը պայմանավորող վերոնշյալ գործոնները ձեռք են բերում շատ թե քիչ նշանակություն` կախված բանկի անհատական առանձնահատկություններից, մասնավորապես մասնակիցների ֆինանսական վիճակից, հաճախորդների շրջանակից, մասնագիտացումից, բանկի գործունեության տևողությունից, ղեկավարների թիմից:

   
Բանկերի իրացվելիության վրա ազդող արտաքին գործոններից են` պատահական և/կամ արտակարգ իրավիճակները (կապված բանկի հաճախորդների գործունեության առանձնահատկությունների հետ), սեզոնային, ցիկլային (որոնք արտացոլում են գործարար ակտիվության տատանումները), երկարաժամկետ (որոնք պայմանավորված են սպառման, ներդրումային գործընթացում), միջբանկային վարկերից օգտվելու հնարավորությունը,  քաղաքական և տնտեսական իրավիճակը:

  Բանկի իրացվելիության վրա արտաքին գործոնների ազդեցությունը սովորաբար դրսևորվում է նրա ակտիվների ու պասիվների կառուցվածքի փոփոխության միջոցով: Առևտրային բանկի հաշվեկշռի իրացվելիության անհրաժեշտ մակարդակին հասնելը, առավել ևս այն պահպանելը բարդ խնդիր է, որի լուծումը բանկի աշխատակիցներից պահանջում է մասնագիտական գիտելիքներ և հմտություններ, համապատասխան գործիքների, ինստիտուտների, նորմատիվային ակտերի առկայություն: 
Բանկի իրացվելիությունը նրա գործունեության որակական բնութագիրն է, որը գտնվում է մշտական փոփոխության մեջ: Բանկի հաշվեկշռի իրացվելիությունն ընկած է նաև նրա վճարունակության հիմքում: Բանկերի իրացվելիության ապահովման անհրաժեշտությունը հանգեցրել է ԿԲ կողմից տնտեսական նորմատիվների սահմանմանը, մասնավորապես,  բարձր իրացվելի ակտիվների և ընդհանուր ակտիվների գումարների միջև նվազագույն հարաբերակցության (ընդհանուր իրացվելիության Ն21 նորմատիվ -սահմանվում է 15 տոկոս), և բարձր իրացվելի ակտիվների և ցպահանջ պարտավորությունների միջև նվազագույն հարաμերակցության (ընթացիկ իրացվելիության Ն22 նորմատիվ- սահմանվում է 60 տոկոս):

  Վճարունակությունը պետության, իրավաբանական  կամ ֆիզիկական անձի` պարտատերերի պահանջները կատարելու, պարտավորությունները ժամանակին վճարելու ունակությունն է, պարտքերը վճարելու համար բավարար կապիտալի առկայությունը: Բանկը համարվում է վճարունակ, քանի դեռ նրա կապիտալը մնում է ամբողջական, այսինքն` քանի դեռ նրա գումարային պարտավորությունները փոքր են գումարային ակտիվներից: Բանկի վճարունակությունը նշանակում է նրա ակտիվների և պարտավորությունների միջև դրական տարբերությունը` սեփական կապիտալի դրական մեծությունը: Վճարունակության այդպիսի բնորոշում է տրված նաև Համաշխարհային բանկի նյութերում: «Մինուս» նշանով կապիտալը նշանակում է բանկի անվճարունակություն: Բանկի կենսագործունեության հիմքում ընկած է նախ և առաջ իրացվելիությունը: Բանկի կողմից իրացվելիության կորուստն հանգեցնում է նրա անվճարունակությանը, ապա որպես հետևանք` սնանկացմանը: 
Բանկի իրացվելիության կորստից բխող անվճարունկությունը նշանակում է` 1. բանկի ստանձնած պարտավորությունները մարելու համար ներքին աղբյուրներ որոնելու անընդունակություն, 2. այդ նպատակի համար արտաքին աղբյուրներ գրավելու անհնարինություն: 
Բանկի վճարունակության մակարդակի վրա ազդող գործոնները կարելի է խմբավորել հետևյալ կերպ`
Ներքին գործոններ - բանկի սեփական կապիտալի համարժեքությունը, բանկի և բանկ-գործընկերների ֆինանսական կայունությունը, բանկի մասնագիտացումը, բանկի ծառայությունների դիվերսիֆիկացիան, բանկի աշխատակիցների որակավորման մակարդակը, բանկի կառավարման մակարդակը:

Այս գործոններից որոշիչ նշանակություն ունի բանկի սեփական կապիտալի համարժեքությունը: Այն բանկերը, որոնք ունեն բավականաչափ կապիտալ վնասները հատուցելու համար (եթե ընթացիկ եկամուտները բավարար չեն), ի վիճակի են անբարենպաստ հանգամանքների դեպքում կատարել իրենց պարտավորությունները ավանդատուների և պարտատերերի հանդեպ:

Արտաքին գործոններ - երկրում ընդհանուր քաղաքական և տնտեսական իրավիճակը, դրամական և արժեթղթերի շուկաների զարգացումը, բանկային օրենսդրության կատարելության աստիճանը (ԿԲ վերահսկողական գործառույթների արդյունավետությունը), ԿԲ-ից վարկեր ստանալու հնարավորությունը:
 Երկրում ընդհանուր քաղաքական և տնտեսական իրավիճակը ստեղծում է բանկային գործառնությունների զարգացման և բանկային համակարգի հաջող գործունեության նախադրյալներ, ապահովում բանկերի գործունեության տնտեսական կայունությունը, ամրապնդում ներդրողների վստահությունը բանկերի նկատմամբ: 

   Բանկերի վճարունակության գնահատման և անվճարունակության ռիսկը սահմանափակելու համար կարգավորող ու վերահսկող պետական մարմինների կողմից սահմանվում են ոչ միայն բանկերի ընդհանուր կապիտալի նվազագույն չափի, այլ նաև կապիտալի համարժեքության տնտեսական նորմատիվները, այսինքն` կապիտալի բավարարությունը ակտիվների համեմատ` կշռված ռիսկի աստիճաններով:

CAMELS   ԵՎ UBPR ԳՆԱՀԱՏՄԱՆ ՀԱՄԱԿԱՐԳԵՐԻ ՀԻՄՆԱԿԱՆ ԱՌԱՆՁՆԱՀԱՏԿՈՒԹՅՈՒՆՆԵՐԸ
Ռեյտինգները, հանդիսանալով բանկերի գործունեության համալիր գնահատման գործիք, լայն տարածում ունեն ողջ աշխարհում: Տարբեր երկրներում բանկերի գործունեության գնահատման համակարգերն էապես տարբերվում են միմյանցից, քանի որ տարբեր են ֆինանսական համակարգերի զարգացման աստիճանները, վարկային կազմակերպությունների առանձնահատկությունները, տեխնոլոգիական և կադրային ռեսուրսների որակն ու ծավալը, տնտեսության առանձնահատկություններն  ու զարգացման մակարդակը: Դիտարկենք միջազգային պրակտիկայում առավել հայտնի և լայն տարածում ունեցող ռեյտինգավորման համակարգերից մի քանիսը:

CAMELS (ՔԱՄԵԼՍ)- 1980-ական թթ. մասնագետների կողմից մշակվեց բանկերի գործունեության գնահատման մի համակարգ, որը լայն ճանաչման է արժանացել աշխարհի գրեթե բոլոր բանկերի ղեկավարների կողմից: Քանի որ բանկային գործունեությունը համարվում է բարձր ռիսկային, այդ համակարգը նպատակաուղղված էր գնահատել ոչ միայն առևտրային բանկի գործունեության արդյունավետությունը, այլև ռիսկայնությունը: Այն իրենից ներկայացնում է    CAMELS վերլուծական համակարգը, որի անվանումն առաջացել է նրանում ներառված ամփոփիչ տարրերի անգլերեն տերմինների սկզբնատառերից (տառային հապավումներից)` կապիտալի համարժեքություն (Capital adequacy), ակտիվների որակ  (Asset quality), կառավարում (Management), եկամուտ, շահույթ (Earnings), իրացվելիություն (Liquidity) և շուկայական ռիսկերի նկատմամբ  զգայունությունը (Sensitivity to risk): 
Այս  մեթոդի էությունը կայանում է նշված 6 գործոնների վերլուծության արդյունքում բանկի հուսալիության գնահատման մեջ, իսկ պրակտիկ կիրառելիության առավելությունը` բանկի ամփոփ գնահատման մեջ: CAMELS վերլուծական համակարգը իր մեջ տրամաբանորեն ներառում է նաև գնահատման սուբյեկտիվ ցուցանիշներ, որոնք հիմնվում են որոշակի օբյեկտիվ չափորոշիչների վրա: Օրինակ, մենեջմենթի գնահատման համար հիմք կարող են հանդիսանալ բանկի բարձր, միջին, ստորին անձնակազմի որակավորման աստիճանը, կիրառվող ծառայությունների տխնոլոգիական կառուցակարգերի ու գործելակարգերի կանոնակարգվածությունը և այլն: Այս մեթոդիկան անընդհատ կատարելագործվում է` ներառելով համաշխարհային ֆինանասական շուկաներում  առաջացող նոր ռիսկերը:

ՔԱՄԵԼՍ (CAMELS) գնահատականը հաշվարկվում է որպես բանկի կապիտալի համարժեքության (Ք), ակտիվների որակի (Ա), կառավարման (Մ), եկամտաբերության (Ե), իրացվելիության (Լ) և շուկայական ռիսկի նկատմամբ զգայունության (Ս), հաշվարկված գնահատականների միջին թվաբանական:

ՔԱՄԵԼՍ-ի յուրաքանչյուր տարրի (բացառությամբ` «Մ» տարրի) գնահատման համար հաշվարկվում են բաղադրիչ հարաբերակցություններ ՀՀ տարածքում գործող բանկերի կողմից, հաստատված «Բանկերի հաշվետվությունները, դրանց ներկայացումը և հրապարակումը» Կանոնակարգ 3-ով սահմանված, ՀՀ ԿԲ ներկայացվող հաշվետվությունների հիման վրա: 

Բանկերի ՔԱՄԵԼՍ գնահատականները հաշվարկվում են յուրաքանչյուր ամիս` հեռակա վերահսկողության արդյունքում: Բանկերի ՔԱՄԵԼՍ գնահատականը կարող է հաշվարկվել (ճշգրտվել) նաև բանկերում ստուգումների արդյունքներով: Ճշգրտված ցուցանիշների հիման վրա հաշվարկված հարաբերակցությունների, ինչպես նաև «Մ» տարրի գնահատումն իրականացվում է 1-5 բալային համակարգով, որտեղ լավագույն գնահատականը (դասիչը) 5-ն է, իսկ վատագույնը` 1-ը: Յուրաքանչյուր տարրի ճշգրտված բաղադրիչ հարաբերակցությունների գնահատականների միջին թվաբանականը հանդիսանում է տվյալ տարրի գնահատականը: Օրինակ, եթե բանկի ընդհանուր կապիտալի միջին ամսական մեծությունը փոքր է ՀՀ ԿԲ-ի կողմից սահմանված նվազագույն ընդհանուր կապիտալի չափից, ապա «Ք»  տարրի գնահատականը հավասար է 1-ի: Եթե բանկի ընթացիկ ժամանակաշրջանի չբաշխված շահույթը բացասական մեծություն է, ապա «Ե» տարրի գնահատականը հավասար է 1-ի: Եթե բանկի ընդհանուր կապիտալի միջին ամսական մեծությունը բացասական է, ապա «Ք», «Ա», «Ե», «Լ»,  «Ս» տարրերի այն բաղադրիչ հարաբերակցությունները, որոնց հաշվարկին մասնակցում է ընդհանուր կապիտալը, գնահատվում են 1 (մեկ): 
Բանկերի ՔԱՄԵԼՍ գնահատականները հաստատվում են ՀՀ ԿԲ-ի լիցենզավորման և վերահսկողության հանձնաժողովի կողմից: ՀՀ ԿԲ-ը բանկերի ՔԱՄԵԼՍ ամսական գնահատականները հաստատելուց հետո եռօրյա ժամկետում դրանք տրամադրում է բանկերին, ընդ որում յուրաքանչյուր բանկին իր անհատական ՔԱՄԵԼՍ գնահատականը: 

«Մ»  Կառավարման գնահատականն արտացոլում է բանկի կառավարման մարմինների ունակությունը կառավարել բանկի ռիսկերը, բանկի ներքին ակտերի համարժեքությունն է և ներքին հսկողության համակարգերի արդյունավետությունը` բանկի գործունեության անընդհատությունն ապահովելու նպատակով: «Մ» տարրի գնահատականը հաշվարկվում է սահմանվող հարցերին տրվող բալերի հանրագումարի միջոցով: Յուրաքանչյուր հարցին տրվում է «0», «1», «2»   կամ «3»  բալ: Ամենաբարձր գնահատականը «3»-ն է, իսկ ամենացածրը` «0»-ն: Բալային համակարգով գնահատելու ժամանակ վերահսկողը պետք է հաշվի առնի նաև այս կամ այն հարցի կարևորությունը: Կախված բալերի հանրագումարի մեծությունից, օրինակ, «Մ» տարրին տրվում է «5» ՚գնահատական, եթե հարցերին տրվել են «2»  կամ  «3» գնահատականներ («5» գնահատական տրվում է, եթե բալերի հանրագումարը մեծ կամ հավասար է 81-ի, իսկ «1»` 36 բալից փոքրի դեպքում):

CAMELS –ի առավելագույն (ուժեղ) (strong)  «5» գնահատականը (դասիչը) ցույց է տալիս, որ բանկն արդյունավետ է կառավարում բոլոր տիպի հիմնական ռիսկերը, ներառյալ նոր ծառայություններով և շուկայում տեղի ունեցող փոփոխություններով պայմանավորված ռիսկերը, բնութագրում է բանկի կողմից ռիսկերի համարժեք նույնականացման, գնահատման, վերահսկման, մոնիտորինգի, ռիսկերի բացասական հետևանքների ներգործության սահմանափակման, հակազդեցության, մեղմացման ու չեզոքացման գործուն մեխանիզմների մասին, որը հնարավորություն է տալիս զերծ մնալ նյութական կորուստներից: Այն վկայում է ռազմավարական, միջնաժամկետ և օպերատիվ խնդիրների իրականացման հավասարակշռված ու արդյունավետ քաղաքականության մասին: Ռիսկերի կառավարումը տվյալ դեպքում արդյունավետ է և կայուն:

Լավ  (satisfactory)  «4» գնահատականը (դասիչը) բնութագրում է բանկի կողմից ռիսկերի բավարար կառավարումը, երբ բանկում առաջացած բարդությունները ժամանակին ստանում են համարժեք լուծումներ և չեն բերում շոշափելի նյութական կորուստների: Բանկի կառավարման համակարգը հիմնականում կարող է և ունակ է հակազդել առաջացած ռիսկերին ու զերծ մնալ դրանց բացասական հետևանքներից, այդ թվում` նյութական կորուստներից: Ի տարբերություն առավելագույն աստիճանի` համեմատաբար թերի են ռիսկերի  վաղ կանխարգելման համակարգերն ու մեխանիզմները, որը որպես արդյունք թուլացնում է ռիսկերին դիմակայելու ներուժը և դրանց հետևանքների իսպառ չեզոքացման հնարավորությունները:

Բավարար  (fair) «3» գնահատականը (դասիչը) տրվում է այն բանկերին, որոնց ռիսկերի վերահսկման ընթացակարգերը բարելավման կարիք ունեն, չունեն ռիսկերի կառավարման համարժեք կարողություն, դրանց վաղ կանխարգելման, ի հայտ եկած ռիսկերի ներգործության սահմանափակման, հակազդեցության ու չեզոքացման գործուն մեխանիզմներ, որը առաջացնում է նյութական կորուստներ:

Սահմանային (marginal) «2» գնահատականը (դասիչը)  ցույց է տալիս, որ բանկերին չի հաջողվում բացահայտել, հսկել և կառավարել կարևորագույն ռիսկերը, որի պատճառով նրանք  կարող են կրել զգալի նյութական վնասներ: Այդպիսի իրավիճակներն արտացոլում են նաև ղեկավարման օղակի համարժեք և նպատակաուղղված հսկողության բացակայությունը: Ուստի պահանջվում են շտապ շտկման գորոծողություններ ղեկավարության կողմից, ռիսկերի կառավարման առանձին օղակների վերակառուցում:

Անբավարար (unsatisfactory) «1» գնահատականը (դասիչը) բնութագրում է բանկի ռիսկերի կառավարման համակարգի անգործունակությունն ու դրա հիմնական տարրերի կամ ամբողջականության բացակայութունը, որը առաջացրել է կամ կարող է առաջացնել ճգնաժամ: Երբ ցուցանիշի մեծությունը ցածր է նորմատիվային սահմանաչափից, տվյալ գործոնի ընդհանուր գնահատականը, անկախ այլ ցուցանիշների արդյունքներից, կարող է տրվել նվազագույն 1 դասիչը: Նման իրավիճակը պահանջում է անմիջապես իրականացնել համակարգված միջամտություն արտաքին ռեսուրսների ու կարողությունների ներգրավմամբ ու մասնակցությամբ:

CAMELS–ի գործոնների գնահատման ընթացքում նկատի է առնվում ամփոփ գործոնների փոխկապակցվածության օրինաչափությունը, օրինակ, եթե բանկի շահութաբերության գործոնը գնահատվել է «3», ապա կապիտալի համարժեքության գործոնը չի կարող լինել «5»: Որպես կանոն,  փոխկապված գործոնների գնահատման տատանումը մեկ միավորից ավել չի կարող լինել:

Բանկերի գործունեության համեմատական վերլուծական համակարգը (ԲԳՀՎ) (UBPR-Uniform banking performance report): Այն իրենից ներկայացնում է գնահատման վերլուծական համեմատական համակարգ, որը նպատակաուղղված չէ բանկերի ամփոփ գնահատման ձևավորմանը, սակայն տալիս է գնահատման համար չափազանց կարևոր ու օգտակար համեմատական վերլուծական տեղեկատվություն: Դրա կիրառումը հատկապես դյուրին է տեսչական հաշվետվությունների միասնական ձևի ներդրման դեպքում, որում բանկերից ստացվող տեղեկատվությունը ներկայացված է ամփոփ բաժինների տեսքով: ԲԳՀՎ-ն նախատեսված է բանկի գործունեությունը վերահսկող և բանկերի կառավարման մարմինների համար: Այն նպատակ ունի ներկայացնել բազմաթիվ ցուցանիշների միջոցով օգնել և կողմնորոշել բանկի ֆինանսական վիճակի գնահատման գործում: ԲԳՀՎ-ն ցույց է տալիս կառավարչական որոշումների և տնտեսական պայմանների ազդեցությունը բանկի գործունեության ու նրա հաշվեկշռի վրա: Ռեյտինգային համակարգը հնարավորություն է տալիս գնահատել բանկի ընթացիկ իրավիճակը, բանկի ֆինանսական գործունեության միտումները, համեմատել մի բանկի գործունեությունը մեկ այլ բանկի հետ, ստանալ առևտրային բանկի ֆինանսական վիճակի ամբողջական պատկերը, կատարել կանխատեսումներ: 
ԲԳՀՎ-ի համակարգի արժեքավորությունը կայանում է նրանում, որ վերլուծության ընթացքում բանկը իր ցուցանիշներով համեմատվում է իր խմբի բանկերի հետ; վեր են հանվում բանկի ցուցանիշների միտումներն ու վարքագիծը որոշակի ժամանակահատվածում; որոշվում է բանկի դասը (տեղը) նույնատիպ բանկերի խմբում` ըստ առանձին ցուցանիշների: Բանկերը բաժանվում են խմբերի, որպեսզի հնարավորություն տրվի հաշվարկել խմբի միջին ցուցանիշները: ԲԳՀՎ-ում խմբի միջին ցուցանիշները բնութագրում են նմանատիպ բանկերի գործունեությունը: Այս ցուցանիշները կարող են չափանիշ հանիսանալ առանձին բանկերի ցուցանիշները գնահատելու համար:

UBPR-ը ՀՀ-ում կիրառվում է որպես «Բանկի գործունեության միասնական հաշվետվություն» (ԲԳՄՀ), որը վերլուծական գործիք է` հասցեագրված  ինչպես բանկի վերահսկող, այնպես էլ կառավարման մարմիններին: Ընդհանուր առմամբ այն արտահայտում է բանկի ղեկավարների կայացրած որոշումների և ընդհանուր տնտեսական պայմանների ազդեցությունը բանկի ֆինանսական վիճակի և հաշվեկշռային հոդվածների վրա: ԲԳՄՀ-ի նպատակը հիմնական ֆինանսատնտեսական ցուցանիշների միջոցով բանկի ֆինանսական վիճակի արդյունավետ գնահատումն է: ԲԳՄՀ-ում ներառած ցուցանիշների հիման վրա կարելի է իրականացնել բանկի կապիտալի համարժեքության, ակտիվների որակի, իրացվելիության, եկամտաբերության, աճի տեմպերի և հնարավորությունների, ակտիվների ու պասիվների արդյունավետ կառավարման գնահատում: Վերլուծության մեջ ներկայացվում է նաև նախորդ ժամանակահատվածների տվյալները, ինչը հնարավորություն է ընձեռնում գնահատել բանկի գործունեությունը դինամիկայի մեջ:
ԲԳՄՀ – ում ներկայացված տվյալները բաժանվում են հետևյալ տարատեսակների`

· բանկի անհատական ցուցանիշներ

· խմբի միջին ցուցանիշներ

· խմբում ընդգրկված բանկերի` տվյալ ցուցանիշի գծով մաքսիմալ և մինիմալ արժեքներ

· բանկի «տեղը»  խմբի մեջ տվյալ ցուցանիշի գծով:

Խմբում ընդգրկվում են նորմատիվային դաշտում գործող բոլոր բանկերը: Բանկի «տեղը խմբում» ցուցանիշը բնութագրում է բանկի տեղը համապատասխան ֆինանսական միջավայրում, համեմատած խմբում ընդգրկված այլ բանկերի, հաշվի առնելով կոնկրետ ցուցանիշները: Ընդ որում, բանկի բարձր կամ ցածր դիրքը կոնկրետ ցուցանիշի գծով համեմատած խմբի միջինի հետ չի կարող բնութագրել բանկի լավ կամ վատ վիճակը: Միայն վերլուծելով ԲԳՄՀ-ում ներառված ամբողջ տեղեկատվությունը` կարելի է եզրակացություն կազմել բանկի գրավված տեղի և իր ֆինանսական վիճակի միջև կապի առկայության վերաբերյալ: Այսպիսով, տվյալների համախումբը  հնարավորություն է ընձեռնում ոչ միայն գնահատել բանկի անհատական ցուցանիշները և դինամիկան, այլ դրանք համեմատել խմբի բանկերի միջին ցուցանիշների հետ ու որոշակի հետևություններ անել իր գործունեության այս կամ այն բնագավառի վերաբերյալ: ԲԳՄՀ ներկայացվում է եռամսյակը մեկ անգամ և բաղկացած է 17 գլուխներից: ԲԳՄՀ-ում պարունակվող տեղեկություններն իրենցից ներկայացնում են կամ ՀՀ տարածքում գործող բանկերի կողմից ՀՀ ԿԲ ներկայացվող հաշվետվությունների մեջ ընդգրկված ցուցանիշներ կամ այդ հաշվետվություններում ընդգրկված ցուցանիշների հիման վրա հաշվառված այլ ցուցանիշներ: 1-16 գլուխներում ներառված տվյալները ներկայացվում են չորս ժամանակահատվածների համար:  17-րդ գլխում ներառված տվյալները ներկայացվում են հաշվետվությունը ներկայացվող եռամսյակի և դրան նախորդող չորս եռամսյակների համար: 
SCOR, SEER: Ներկայումս բանկերի դիստանցիոն վերլուծության կազմակերպումը դարձել է առավել ճշգրիտ` շնորհիվ զարգացած մաթեմատիկական ապարատի: Սկսած 2000 թ-ից լայն տարածում է ստացել SCOR (Statistical CAMELS OFF–site Rating) վիճակագրական համակարգը: Որպես նախնական տվյալներ` այստեղ օգտագործվում են բանկային հաշվետվությունները: SCOR համակարգը թույլ է տալիս 4–6 ամիսների ընթացքում բավականին ճշգրիտ գնահատել բանկի գործունեության վատթարացման հավանականությունը: Իսկ առավել երկար ժամանակահատվածի` երկու տարվա կտրվածքով կանխատեսումներ անելու համար 1993 թ. ԱՄՆ–ի Ֆեդերալ ռեզերվային համակարգը մշակել է SEER (System for Estimating Examination Ratings) մեթոդիկան: Ռուսաստանում այն առավել հայտնի է իր նախկին անվանումով` FIMS (Financial Institutions Monitoring System): Սկզբունքային տարբերությունը SCOR–ից այն է, որ այստեղ, բացի բանկային հաշվետվություններից, օգտագործվում են նաև տարբեր ռեյտինգների և դրանց բաղկացուցիչների արժեքները: SEER–ի շրջանակներում հաշվարկվում է երկու վերջնական ցուցանիշ` սպասվող ռեյտինգը և ռիսկայնության մակարդակը: Այս համակարգը հանդիսանում է նաև սնանկության կանխատեսման մոդել:
ԲԱՆԿԱՅԻՆ ՌԻՍԿԵՐԻ ԿԱՌԱՎԱՐՈՒՄԸ
         Ռիսկերի էությունը և դասակարգոմը: Ռիսկը հնարավոր կորուստներ կրելու կամ հավելյալ օգուտներ ստանալու հավանականության առկայությունն է, որն ուղեկցում է յուրաքանչյուր գործունեությանը: Ռիսկը որոշումների կայացման ընթացքում առկա այնպիսի զարգացումների հավանականությունն է, որոնք կարող են բացասաբար անդրադառնալ տնտեսավարող սուբյեկտի շահույթի, կապիտալի, հետևաբար ամբողջ գործունեության վրա և հանգեցնել կուրուստների: Ռիսկը ինչ–որ բան չստանալու վտանգն է կամ այդ վտանգն առաջացնող պայմանների ձևավորման հավանականությունը: Օրինակ, հաճախորդի կողմից իրեն տրամադրված վարկի  երկարաձգումը, դեպոզիտների ծավալի աննախադեպ արտահոսքը, բանկի բաժնետոմսերի գնի կամ շահույթի նվազման հավանականությունը, տոկոսադրույքների փոփոխությունը մոտ ապագայում և այլն: «Ռիսկ» հասկացության մեջ առանձնացնենք հետևյալ հիմնական տարրերը, որոնց փոխկապակցվածությունն էլ հանդիսանում է նրա էությունը՝ ենթադրվող նպատակից շեղման հնարավորություն, որի համար էլ կատարվում է այլընտրանքների ընտրությունը; ցանկալի արդյունքին հասնելու հավանականություն; դրված նպատակին հասնելու վստահության բացակայություն; հնարավոր նյութական, բարոյական և այլ կորուստներ՝ կապված անորոշության պայմաններում ընտրված տարբերակի իրականացման հետ: Ռիսկին բնորոշ են մի շարք այլ բնորոշումներ, որոնք օգնում    են    հասկանալ  դրա    բովանակությունը՝   հակասական     լինելը,  այլընտրանքայնությունը, անորոշությունը:
 Յուրաքանչյուր տնտեսավարող սուբյեկտ՝ լինի ֆիզիկական կամ իրավաբանական անձ, իր գործունեության ընթացքում դիմում է որոշակի ռիսկի: Սակայն ռիսկը արտադրական և ֆինանսական գործունեության բնագավառներում միանգամայն տարբեր են: Այդ տեսանկյունից էլ տարբերում են ֆինանսական և ոչ ֆինանսական ռիսկեր:
Բանկը՝ որպես ֆինանսական շուկայի սուբյեկտ, իր մեջ կենտրոնացնում է ֆինանսական ռիսկերի մի ողջ համակարգ: Հենց այդ ռիսկերի օպտիմալ կառավարումն էլ հանդիսանում է բանկային գործունեության կարևորագույն խնդիրներից  մեկը և բանկային շահույթի ստացման առաջնային գրավականը: Այսինքն` բանկն իր եկամուտների մեծ մասը ստանում է այն ռիսկերի ստանձնման հաշվին, որը բանկի հաճախորդները չեն կարող կամ չեն ուզում ստանձնել: Տնտեսական անկայունությունը մի կողմից, բանկային վարկերի վատ որակը մյուս կողմից, ստիպում են բանկիրներին առանձնահատուկ ուշադրություն կենտրոնացնել բանկային ռիսկերի հնարավոր գնահատման, վերահսկման և կառավարման վրա: Բանկային ռիսկը՝ բանկային գործառնությունների իրականացման ընթացքում այն անկանխատեսելի իրադարձությունների հանդես գալու հավանականությունն է, որի հետևանքով բանկը կարող է կորուստներ կրել:
Բանկի հաջողության գրավականներից ամենակարևորը ռիսկերի գնահատման և կառավարման արդյունավետ ռազմավարության ընտրությունն է: Բանկի ղեկավարության  հիմնական պարտականություններից է գործունեության այնպիսի ընթացակարգերի սահմանումն է, որոնք հնարավորություն կտան ստանալ  բավարար տեղեկատվություն և կանխատեսել, գնահատել ու կառավարել բանկային գործունեությանը բնորոշ ռիսկերի ամբողջ սպեկտրը, հետևաբար և չեզոքացնել կամ նվազեցնել դրանց ազդեցությանը բանկի գործունեության վրա: Ռիսկը հաստատուն չէ, և յուրաքանչյուր բանկի տարբեր ռիսկերին հակվածության աստիճանը անընդհատ փոփոխվում է՝ պայմանավորված տնտեսական և քաղաքական իրավիճակով, օրենսդրական փոփոխություններով, միջազգային ֆինանսական շուկաների տատանումներով և այլն:

        Ռիսկերի կառավարումն իր մեջ ընդգրկում է հետևյալ փուլերը.

· ռիսկերի ճիշտ ըմբռնում,

· ռիսկերի վերաբերյալ տվյալների հավաքագրում,

· ռիսկերի քանակական և որակական գնահատում,

· ընդունելի սահմաններում ռիսկերի կառավարում:

       
Ռիսկերի արդյունավետ կառավարումը տարբեր ռիսկերի կիրառման կոորդինացման նկատմամբ գլոբալ ռազմավարական մոտեցում է` ցանկալի արդյունքների ձեռքբերման նպատակով: Ռիսկերի կառավարման գործընթացում անհրաժեշտ է հստակ պատկերացնել, թե տվյալ կազմակերպության համար որն է առաջնային՝ առավելագույն շահույթի ստացումը, թե ռիսկն ընդունելի մակարդակի վրա պահելը: Օրինակ, առևտրային բանկերը ձգտում են առավելագույնի հասցնել շահույթը` ռիսկն ընդունելի մակարդակի վրա պահելով, իսկ ՀՀ ԿԲ–ը ձգտում է նվազագույնի հասցնել ռիսկը` շահույթն ընդունելի մակարդակի վրա պահելով:

 Տեսության մեջ գոյություն ունեն ռիսկերի դասակարգման և խմբավորման տարբեր մեթոդներ: Դրանցից մեկն առաջարկում է ռիսկերը դասակարգել ըստ նրանց ծագման պատճառների՝ միևնույն ժամանակ պահպանելով դրանց գործառնական խմբավորումը: Համաձայն տվյալ մեթոդի՝ ռիսկերը կարելի է տարանջատել հետևյալ չորս հիմնական կատեգորիաների`
· արտաքին միջավայրի ռիսկեր  - քաղաքական ռիսկը, իրավական ռիսկը, տնտեսական ռիսկը, մրցակցային պայմանների ռիսկը,

· կառավարման ռիսկեր - գործառնական ռիսկը, կազմակերպակառուցվածքային ռիսկը, ղեկավարության  ունակությունների ռիսկը, խրախուսման ռիսկը,

· մատուցման ռիսկեր - ծառայության ներդրման ռիսկը, ռազմավարական ծրագրի ընտրության ռիսկը, տեխնոլոգիաների ընտրության ռիսկը,

· ֆինանսական ռիսկեր- վարկային ռիսկը, իրացվելիության ռիսկը, արտարժութային ռիսկը, տոկոսային ռիսկը, լևերիջի (կապիտալի) ռիսկը:

      
Համաձայն մեկ այլ մեթոդի՝ ըստ ռիսկի գործունեության միջավայրի և ազդեցության ոլորտի՝ բանկային ռիսկերը կարելի է ստորաբաժանել երկու խմբի` արտաքին և ներքին:
Արտաքին ռիսկերի խմբում ներառվում են բանկի գործունեության ընթացքում առաջացող այն ռիսկերը, որոնք կապված չեն բանկի ներքին աշխատանքների, գործունեության կազմակերպման հետ, սակայն կարող են էապես անդրադառնալ բանկի ֆինանսական գործունեության արդյունքների վրա: Այս խմբում ընդգրկվում են հետևյալ ռիսկերը՝  երկրի, քաղաքական, սոցիալական, շուկայական, տարերային աղետների, տնտեսական, մակրոտնտեսական, ֆինանսական, օրենսդրական, փոխանցման, ճյուղային և այլն: Արտաքին միջավայրի ռիսկերն այն ռիսկերն են, որոնց առաջացման պայմանների վրա բանկը չունի կամ գրեթե չունի ազդելու հնարավորություն, ուստի ռիսկերի կառավարման տեսանկյունից  էական է լուծել այս խմբի մեջ մտնող ռիսկերին դիմակայելու և հետևանքները չեզոքացնելու կամ նվազեցնելու խնդիրը:

Երկրի ռիսկը որոշվում է՝ ելնելով տվյալ երկրի սոցիալ–տնտեսական զարգացվածության մակարդակից, համաշխարհային տնտեսական համակարգում նրա զբաղեցրած տեղից և դերից: Այս ռիսկի գնահատումը կարևորվում է արտերկրի հետ գործառնություններ իրականացնելիս (թղթակցային հաշիվների բացում, միջազգային փոխանցումներ և այլն): Քաղաքական ռիսկը պայմանավորված է երկրում իրականացվող քաղաքականության այնպիսի փոփոխություններով, որոնք հանգեցնելով ներքաղաքական և արտաքին քաղաքական միջավայրերի էական փոփոխությունների՝ բացասաբար կանդրադառնան յուրաքանչյուր բանկի գործունեության վրա և կնվազեցնեն  նրա շահութաբերության մակարդակը (քաղաքական իրավիճակի կտրուկ վատթարացման, պատերազմների և տարածքային վեճերի առաջացման հավանականություն և այլն): Սոցիալական ռիսկը պայմանավորված է քաղաքացիական պատերազմներով, գործադուլներով և այլն: Շուկայական ռիսկն առաջանում է շուկայական տոկոսադրույքների, գների, փոխարժեքների անբարենպաստ փոփոխությունների արդյունքում: Տարերային աղետների կամ ֆորս–մաժորային ռիսկը պայմանավորված է անկանխատեսելի, անհաղթահարելի աղետների առաջացման հավանականությամբ: Այս ռիսկի կառավարման հնարավորությունը տարերային աղետներից ապահովագրումն է: Տնտեսական ռիսկը պայմանավորված է համախառն ազգային արդյունքի նվազմամբ կամ աճի ցածր տեմպերով, ապրանքների գների կտրուկ աճով, արտահանման եկամուտների նվազմամբ և այլն: Մակրոտնտեսական ռիսկը պայմանավորված է երկրում տնտեսական հարաբերությունների խախտման և անբարենպաստ ֆինանսական գործոնների առաջացմամբ: Մրցակցային պայմանների ռիսկը կապված է այն հանգամանքի հետ, որ շատ բանկեր ու ֆինանսական կազմակերպություններ առաջարկում են նույնանման ծառայություններ, ինչի հետևանքով դժվարանում է նոր հաճախորդներ ներգրավելու և հետևաբար զարգանալու ու շահույթ ստանալու հնարավորությունը: Ֆինանսական ռիսկի առաջացումն արդյունք է արտաքին պարտքի և համախառն ներքին արդյունքի աճի տեմպերի խզման: Օրենսդրական (իրավական)  ռիսկը պայմանավորված է երկրի օրենսդրության կամ բանկային համակարգը վերահսկող մարմինների կողմից սահմանված նորմատիվային պահանջների այնպիսի փոփոխություններով, որոնք բացասաբար կազդեն բանկի գործունեության վրա կամ կսահմանափակեն այն: Փոխանցման ռիսկն առաջանում է արտարժույթի անհրաժեշտ ծավալի բացակայությունից, արտաքին առևտրի, ներդրումների և վճարային հաշվեկշռի ռիսկերից, պարտավորությունների կատարումից հրաժարման, պայմանագրի պահանջների վերանայման և այլ հետևանքով: Ճյուղային ռիսկն առաջանում է տվյալ ճյուղի ցածր եկամտաբերության կամ եկամտաբերության մակարդակի կտրուկ նվազման, նախագծերի վերանայման և այլ հետևանքով: 

    
 Ներքին  ռիսկերն  առաջանում են բանկի գործունեության ընթացքում 

և պայմանավորված են նրանց կողմից իրականացվող գործարքներով: Բանկային գործունեության ընթացքում առաջացող ներքին ռիսկերը դասակարգվում են հետևյալ խմբերի.
· հաշվեկշռային    ռիսկ,    որն    իր    հերթին  ստորաբաժանվում է`    բանկի ակտիվային գործառնություններով պայմանավորված ռիսկերի և բանկի պասիվային գործառնություններով պայմանավորված ռիսկերի,

· հետհաշվեկշռային ռիսկ,

· բանկի կողմից ակտիվների և պասիվների արդյունավետ կառավարման հետ կապված ռիսկեր,

· բանկի կողմից ֆինանսական ծառայությունների իրականացման հետ կապված ռիսկեր:

    
Կառավարման, մատուցման և ֆինանսական ռիսկերի խմբերը  ներառում են այն ռիսկերը, որոնք առաջանում են տվյալ բանկի ներսում և հիմնականում պայմանավորված են  այդ բանկի կառավարման թերություններով: Ռիսկերի կառավարման տեսանկյունից այստեղ կարևորվում է ռիսկերի գոյացման կանխարգելումը:

  Հաշվեկշռային ռիսկերի խմբում ընդգրկվում են՝ վարկային, արժեթղթերի, ներդրումային, կապիտալի կառուցվածքի և այլ ռիսկերը: 

Հետհաշվեկշռային ռիսկերի խմբին դասվում են՝ ֆինանսական երաշխիքների, գրավների, հավատարմագրային գործառնությունների և այլ ռիսկերը:

   Բանկի կողմից ակտիվների և պասիվների արդյունավետ կառավարման հետ կապված ռիսկերի խմբում ընդգրկվում են հետևյալ ռիսկերը՝ տոկոսային, անվճարունակության, արտարժութային, իրացվելիության:
     
Բանկի կողմից ֆինանսական ծառայությունների իրականացման հետ կապված ռիսկերի խմբում ընդգրկվում են՝ գործառնական, տեխնոլոգիական, անվտանգության, նորամուծության, ռազմավարական, հաշվառման, վարչական, կազմակերպչական:
Գործառնական ռիսկն  առաջանում է միտումնավոր կամ հանկարծակի սխալի (ընթացիկ գործարքի հետ կապված ռիսկ), խարդախության կամ տեխնիկական սխալի (տեղեկատվական տեխնոլոգիաների հետ կապված ռիսկ) հետևանքով, իրենց մեջ ներառում են բանկի ծառայությունների գների փոփոխության և ընթացիկ ծախսերի ավելացման հետ կապված ռիսկերը: Սկզբնական կամ նոր ծառայության ներդրման ռիսկը կապված է այն հանգամանքի հետ, որ ցանկացած նոր ծառայություն շուկայում ներդնելիս վտանգ կա, որ ծառայության պահանջարկը կլինի ակնկալվողից ցածր և ծախսերը կլինեն պլանավորվածից բարձր, գովազդն՝ անարդյունավետ և այլն, ինչի հետևանքով բանկը կարող է վնասներ կրել: Տեխնոլոգիական ռիսկերին դասվում են տեխնոլոգիական գործառնությունների հետ կապված համակարգչային ցանցի կամ այլ տեխնոլոգիական սարքավորումների խափանման, փաստաթղթերի կորստի և այլ ռիսկեր: Անվտանգության ռիսկերը կապված են բանկի տարածքի անվտանգության, ներքին հակահրդեհային անվտանգության և նմանատիպ այլ ռիսկերով: Նորամուծության ռիսկերը նախագծային, նոր գյուտերի հետ կապված ռիսկերն են: Այն իր մեջ ներառում է նորամուծության սխալ ընտրության ռիսկը, նորամուծության համար սխալ ժամանակ ընտրելու ռիսկը և այլն: Ռազմավարական ռիսկը բանկի ղեկավարության վարած ոչ ճիշտ քաղաքականության արդյունքում նախատեսված եկամուտներ չստանալու ռիսկն է, որի պատճառը կարող է լինել ռիսկի թույլատրելի մակարդակը գերազանցելը, ռիսկի աստիճանի սխալ գնահատումը և այլն: Սա բանկի սխալ որոշման ռիսկն է, գործարքների ժամկետների ոչ ճիշտ որոշման և այլ ռիսկերը: Հաշվառման ռիսկերը կապված են ոչ ճիշտ կամ ոչ ժամանակին հաշվառման հետ: Այն չհաշվառված թղթակցությունների պատճառով առաջացած խաբեության ռիսկն է: Վարչական ռիսկերը հիմնականում կապված են վճարման և այլ փաստաթղթերի կորստի հետ: Վարչական ռիսկերը սերտորեն կապված են բանկային չարաշահումների հետ: Կազմակերպչական ռիսկերը կապված են բարձրակարգ մասնագետների բացակայության, ֆինանսական տեղեկատվության բացակայության և նմանատիպ այլ պատճառների հետ: 
Վարկային ռիսկն  առաջանում է բանկի փոխառուների կամ գործընկերների անվճարունակության կամ այլ պատճառներով բանկի նպատմամբ իրենց պարտավորությունները չկատարելու  հետևանքով: Վարկային ռիսկը ճիշտ գնահատելու և խելամիտ կառավարելու համար անհրաժեշտ է նախ բացահայտել, թե ինչ գործոններով է պայմանավորված վարկային ռիսկը, ինչից է կախված դրա աստիճանը: Վարկային ռիսկի վրա ազդող կարելի է դասակարգել երեք հիմնական խմբերի` վարկառուի հետ կապված, վարկատու բանկի հետ կապված և արտաքին:
Իրացվելության ռիսկը կապված է ժամանակի որևէ պահին իր կողմից ստանձնած   պարտավորությունները  հաճախորդների,  մատակարարների կամ գործընկերների նկատմամբ կատարելու բանկի անկարողության հետ: Իրացվելիությունը բանկի կարևորագույն հիմնախնդիրներից է, քանի որ նրա ավանդատուների կասկածը բանկի վճարունակության վերաբերյալ, հիմնավոր թե անհիմն, կարող է անվճարունակ դարձնել նույնիսկ ամենակայուն բանկը: Իրացվելիության կառավարումը կախված է երեք հիմնական գործոններից` դրամական կանխատեսվող հոսքերից, շուկայից միջոցներ ներգրավելու հնարավորություններից, բարձր իրացվելի ակտիվների առկայությունից: Բանկերը, որոնք վարում են ագրեսիվ վարկային քաղաքականություն, մեծացնելով վարկավորման ծավալները կամ ռիսկային վարկեր տրամադրելով, չեն կարող պահպանել իրացվելիության բավարար մակարդակ: Հասարակաթյան կողմից բանկի հանդեպ վստահության կորուստը (բանկի վատ համբավը) կարող է հանգեցնել ավանդների չնախատեսված և նոր միջոցներ ներգրավելու հնարավորությանների կրճատման: Ուստի բանկի կողմից պետք է մշակվի անսպասելի իրավիճակների կառավարման ընթացակարգը, որտեղ կներկայացվեն ճգնաժամերի հնարավոր սցենարները և դրանց վերացման հնարավոր գործողությունների հաջորդականությունը:
Արտարժութային ռիսկը պայմանավորված է ապագայում արտարժույթի փոխարժեքի շարժման անորոշությամբ, այսինքն՝ ազգային արժույթի հարաբերակցությունից այլ արտարժույթների նկատմամբ: Արտարժութային ռիսկը կարող է առաջանալ, երբ արտարժութային դիրքը բաց է, այսինքն՝ արտարժութային ակտիվներն ու պարտավորությունները քանակապես հավասար չեն: 

    Տոկոսային ռիսկը  կապված է բանկի զուտ տոկոսային եկամտի նվազման հետ, որն առաջացել է շուկայում տոկոսադրույքների անկանխատեսելի բացասական փոփոխությունների հետևանքով: Ներգրավված և տեղաբաշխված միջոցների տոկոսադրույքների ոչ հստակ սահմանման հետևանքով բանկերը կարող են գրկվել տոկոսային եկամտից  և զգալի կորուստներ կրել, քանի որ տոկոսային  եկամուտը բանկի եկամուտների մեծ մասն է կազմում: Տոկոսադրույքների կառավարման նպատակն է պահպանել զուտ տոկոսային մարժան՝ անկախ շուկայում տոկոսադրույքի տատանումներից:
Լևերիջի (կապիտալի) ռիսկը պայմանավորված է ընդհանուր կապիտալի այն չափով, որը բանկը նախընտրում է ունենալ իր հաճախորդների ու վարկատուների շահերը պաշտպանելու համար՝ ակտիվների հաշվեկշռային արժեքի կտրուկ նվազման պայմաններում:

      Ռիսկերը չեն սահմանափակվում միայն վերը նշված խմբերով, քանզի բանկերը կարող են բախվել նաև մի շարք այլ ռիսկերի հետ:
Ռիսկերի գնահատումը: Ռիսկերի դասակարգումը հստակ պատկերացնելուց հետո անհրաժեշտ է բացահայտել դրանց աստիճանը: Ռիսկը բնորոշվում է երեք աստիճանով` բարձր, չափավոր, ցածր: Ռիսկի բարձր աստիճանը վկայում է այն մասին, որ բանկային ներդրումներն ամբողջությամբ հավասար են կորստի: Չափավոր ռիսկը ծագում է այն ժամանակ, երբ բանկը կորցնում է հիմնական պարտքի միայն մի մասը, և ռիսկը դեռևս գտնվում է թույլատրելի սահմաններում: Ցածր ռիսկն աննշան ռիսկն է, որը թույլ է տալիս բանկին ստանալ կայուն շահույթ:

   
Ըստ ռիսկի տեսակների, որոնք գնահատվում են բալային եղանակով, ռիսկը գնահատելիս կարող է կիրառվել  ռիսկի որակման 5 խումբ`
· նվազագույն  ռիսկի՝ առաջնակարգ ապահովված գործարքներ (կորուստների հավանականությունը՝ 0 )

· ցածր ռիսկի`  (կորուստների հավանականությունը՝  0-10%)

· միջին ռիսկի`  (կորուստների հավանականությունը՝ 10-20%)

· բարձր ռիսկի՝ (կորուստների հավանականությունը՝ 20-30%)

· անթույլատրելի ռիսկի՝ (կորուստների հավանականությունը՝ 30% և ավելի):

   
Ռիսկերը գնահատելիս  կարելի է ցուցաբերել երկու մոտեցում` ընդհանուր և մասնավոր: Երկու դեպքում էլ հաշվարկի համար հիմք է հանդիսանում տվյալ բանկի թույլատրելի ռիսկի չափի և սպասվելիք կորուստների միջև գոյություն ունեցող կախվածության որոշումը:

      Ընդհանուր կամ համալիր մոտեցումը բանկի համախառն ռիսկն է նրա գործունեության ողջ ոլորտում: Ընդհանուր ռիսկը կարելի է հաշվել ինչպես պարբերաբար, այնպես էլ բանկի գործունեության ցուցանիշների կտրուկ վատթարացման դեպքում: Մասնավոր մոտեցումը բանկի առանձին գործարքի ռիսկն է: Մասնավոր ռիսկը որոշվում է յուրաքանչյուր գործարքի համար առանձին եղանակով:

Բանկային ռիսկերի գնահատման (չափման) ժամանակ կիրառվում է 4 հիմնական մեթոդ՝ վիճակագրական, փորձագիտական գնահատականների,  վերլուծական, մոդելավորման:
 Ռիսկերի կառավարման նպատակով անհրաժեշտ է հնարավորինս ճիշտ գնահատել ռիսկերը, ուստի դրանք գնահատող մոդելներն անընդհատ կատարելագործման պետք է ենթարկվեն ինչպես բանկերի, այնպես էլ բանկերի գործունեությունը վերահսկող մարմինների կողմից: 
     
Վերլուծական մեթոդի  իմաստը ռիսկի գոտու վերլուծությունն է՝ բանկի յուրաքանչյուր գործարքի և ամբողջ գործարքների ռիսկերի օպտիմալ մակարդակները սահմանելու համար, այսինքն՝ ռիսկերի որոշումն է մասնավոր և ընդհանուր մեթոդներով կամ միկրո և մակրո մակարդակներով: Վերլուծական մեթոդի հիմնական մոտեցումներն են` ինդուկցիոն (տվյալների և փաստերի հավաքագրում, համակարգում և ամփոփում), դեդուկցիոն (հիպոթեզների ներկայացում, որոնք համադրվում են փաստերի հետ), պոզիտիվ (ուսումնասիրվում է այն ամենը, ինչ գոյություն ունի), նորմատիվային (արտահայտվում են սուբյեկտիվ մոտեցումներ և պատկերացումներ այն մասին, թե ինչ պետք է լինի): 

Գոյություն ունի ռիսկերի վերլուծության երկու հիմնական մեթոդ՝  որակական և քանակական:

    Որակական վերլուծությունը  ենթադրում է ռիսկի ծագման աղբյուրների և պատճառների հայտնաբերում, ռիսկի պոտենցիալ սահմանների որոշում, կարևորվում է բոլոր հնարավոր ռիսկերի բացահայտումը, ակնկալվող եկամուտները և հնարավոր բացասական հետևանքները: Քանակական վերլուծությունը ենթադրում է առանձին ռիսկի կամ մի խումբ ռիսկերի թվային գնահատական (քանակական գնահատականի ստացումն է): Այս փուլում որոշվում է ռիսկային իրադարձությունների  և դրանց հետևանքների հանդես գալու հավանականությունների թվային արժեքը, տրվում է ռիսկի մակարդակի քանակական գնահատականը և սահմանվում տվյալ կոնկրետ իրավիճակում ռիսկի ընդունելի մակարդակը: Կիրառվում են ռիսկերի քանակական վերլուծության մի շարք մեթոդներ, որոնցից ամենատարածվածներն են՝ փորձագիտական, հավանականային-վիճակագրական մեթոդները և լայն տարածում ստացած VAR (ռիսկի արժեք) մեթոդը: VAR (ռիսկի արժեք) մեթոդը թեև ընդունված է համարել ռիսկի քանակական գնահատման մեթոդ, սակայն իրականում այն ոչ թե գնահատում է ռիսկի մակարդակը, այլ նախապես ընդունելի ռիսկի մակարդակի դեպքում գնահատում է կորուստների հավանական առավելագույն արժեքը (բացարձակ մեծությունը դրամական արտահայտությամբ): 

Փորձագիտական մեթոդն  իրենից ներկայացնում է սուբյեկտիվ քանակական  գնահատական, այսինքն՝ փորձագետների անկախ կարծիքների հավաքում և մշակում: Յուրաքանչյուր փորձագետի կարծիքի վերագրվում է համապատասխան վարկանիշային կշիռ: Վերջնական քանակական գնահատականը հաշվում են որպես փորձագետների կարծիքների կշռված միջին արժեք: 

Հավանականային-վիճակագրական մեթոդները հիմնվում են վիճակագրական շարքերի վերլուծության վրա, նախատեսում մեծածավալ վիճակագրական տվյալների առկայություն: 
Ռիսկերի կառավարումը: Յուրաքանչյուր բանկ ինքն է որոշում և մշակում ռիսկերի կառավարման իր ռազմավարությունը և ռիսկի թույլատրելի չափը, որը բանկը պատրաստ է ստանձնել բանկային օրենսդրության շրջանակներում և ԿԲ-ի կողմից սահմանված նորմատիվային դաշտի սահմաններում:  

  Բանկային ռիսկերի կառավարումը բանկային ռիսկերի նվազեցմանն ուղղված համալիր գործողությունների համակարգ է, որը ներառում է ռիսկերի կանխատեսում, նրանց հնարավոր չափերի և հետևանքների որոշում, ռիսկերի հետ կապված կորուստների կանխարգելման և նվազեցման միջոցառումների իրականացում:

  Ռիսկերի կառավարման գործընթացը կարելի ներկայացնել հետևյալ հիմնական փուլերով՝ ռիսկերի բացահայտում, ռիսկերի առաջացման գործոնների որոշում, յուրաքանչյուր գործոնի ազդեցության չափում և գնահատում, ռիսկերի թույլատրելի մակարդակի սահմանում, առանձին բանկային    գործարքների    վերլուծություն՝     ռիսկեր    առաջացնող գործոնների տեսանկյունից, ռիսկերի նվազեցման միջոցառումների մշակում և իրագործում:

 Բանկի ռիսկերի կառավարման հիմնական նպատակն է բացառել, կամ նվազագույնի հասցնել բանկի գործունեության հնարավոր ռիսկերով պայմանավորված կորուստները` ներդնելով ռիսկերի բացահայտման, կանխարգելման և կառավարման այնպիսի համակարգ, որը կզուգահեռի մաթեմատիկական մոդելավորումը, գործընթացների կանոնակարգման, վերլուծության, կանխատեսման, մարդկային գործոնի նպաստավոր օգտագործման արդյունավետ համակարգերի հետ:

Բանկի ռիսկերի կառավարման հիմնական խնդիրն է  ռիսկ-եկամուտ հարաբերակցության օպտիմալ զուգակցումը` գործող նորմատիվային պահանջների, շահութաբերության, անվտանգության, վճարունակության գործակիցների ընդունելի հարաբերակցության և բանկի զարգացման կշռադատված ռազմավարության պայմաններում:  

Բանկերի կողմից ռիսկերի կառավարման գործընթացը կոչվում է հեջավորում կամ հեջինգ: Հեջինգը հնարավոր կորուստների գծով ռիսկը նվազագույնին հասցնելու գործընթացն է:

Ռիսկերի կառավարումն իրականացվում է երկու մակարդակներով՝ «միկրո ռիսկի կառավարում», որը ենթադրում է ռիսկի կառավարում «աշխատանքային տեղում», «մակրո ռիսկի կառավարում», որը ենթադրում է ռիսկի կառավարում «ամբողջ բանկի մակարդակով»:

  
Բացահայտված ռիսկերին հնարավոր է արձագանքել հետևյալ եղանակներով.
· ռիսկերից խուսափում (օր., ռիսկերի  աղբյուր հանդիսացող պատճառների չեզոքացման միջոցով),

· ռիսկերի նվազեցում (օր., ռիսկերի ծագման հավանականության կամ ազդեցության կամ դրանց երկուսի նվազեցմանն ուղղված լրացուցիչ միջոցների կիրառմամբ),

· ռիսկերի ընդունում (առկա պայմաններին համապատասխան գործողության ծրագրի ընտրություն),

· ռիսկերի փոխանցում (օր., ապահովագրության միջոցով):

Բանկի ռիսկերի կառավարումն իրականացվում է հետևյալ ձևերով.
· ուղղակի (դիրեկտիվ) կառավարում՝ կիրառվում է խոշոր գործարքների, գործառնությունների դեպքում ,

· ռիսկի սահմանափակում գործառնությունների լիմիտավորման միջոցով,

· ռիսկի սահմանափակում գործառնության արդյունավետության գնահատման ժամանակ՝ հաշվի առնելով ռիսկի մեծությունը (գործառնության արդյունավետության գնահատման ժամանակ ստացված եկամտից (P) կհանվի «ռիսկ-կապիտալ»-ի արժեքը (Capital) և կստացվի «տնտեսական ավելացված արժեքը» (EVA -Economic Value Added)): Կնպաստի գործառնությունների կատարման ժամանակ ՛՛ռիսկի ախորժակի՛՛ սահմանափակմանը: 

Բանկային ռիսկերի կառավարման ժամանակ օգտագործվում են հետևյալ եղանակներն ու մեթոդները:

· Վերլուծական եղանակ (ռիսկի ճանաչում (նույնացում), գնահատում), որը թույլ է տալիս ոչ միայն չափել ռիսկը, այլ նաև գնահատել նրա վրա ազդող հիմնական գործոնները, կանխատեսել զարգացման տարբեր իրավիճակներ:
· Գործառնությունների կանոնակարգում, որով սահմանվում են որոշակի գործառույթների և գործունեության  իրականացման կարգերը:

· Լիմիտների    սահմանում:    Լիմիտը  բանկային գործառնության որոշակի քանակական սահմանափակում է, որի անհրաժեշտությունը պայմանավորված է բանկի բիզնես-ստորաբաժանումների գործունեության ընթացքում «ռիսկի ախորժակի», ռիսկ-եկամտաբերություն հարաբերակցության նկատմամբ հսկողության, կորուստների հնարավորինս նվազեցման խնդրով:  Բանկում ըստ ստորաբաժանումների` կիրառվում են լիմիտների հետևյալ տեսակները՝ դիրքային (սահմանափակում է դիրք/պորտֆել ռիսկի մակարդակը, որոշակի ակտիվի (արժույթի) տեսակներում, պորտֆելներում ներդրումների չափերի սահմանափակմամբ);  ֆինանսական արդյունքի «ստոպ-լոս» (իրենից ներկայացնում է պորտֆելից կամ դիրքից առաջացող փաստացի վնասի կտրուկ սահմանափակում, սահմանվում է դիրքային լիմիտի հետ կապակցված: «Ստոպ-լոս» լիմիտի խախտումը ենթադրում է դիրքի անմիջապես փակում, որոշակի գործունեության դադարում կամ գործելու ռազմավարության փոփոխում); կառուցվածքային (սահմանում է զարգացման երկարաժամկետ ռազմավարության շրջանակներում ակտիվա-պասիվային համամասնությունները: Կառուցվածքային լիմիտները սահմանվում են ինչպես ամբողջական (օր. հաշվեկշռի հոդվածների), այնպես էլ որոշակի հոդվածի (օր. վարկի, ավանդի ժամկետայնության, արժույթի տեսակի և այլն) առումով); լիմիտներ ըստ կոնտրագենտների (մշակվում է ըստ բանկերի և ֆինանսական շուկայի այլ կոնտրագենտների (ռեյտինգավորման մեթոդաբանության օգտագործմամբ), սահմանելով  գործառնությունների և գործարքների առավելագույն սահմանաչափը); լիմիտներ ըստ գործարք կատարողի (սահմանվում է ըստ յուրաքանչյուր կատարողի գործառնությունների կատարման առավելագույն սահմանաչափերը); լիմիտներ վարկավորման (սահմանվում են առավելագույն սահմանաչափեր ըստ վարկատեսակների, վարկառուների, մասնաճյուղերի, վարկի տրամադրող պատասխանատու  կառույցների); լիմիտներ պլաստիկ քարտերով գործառնությունների  (սահմանափակում է մեկ օրվա ընթացքում գործարքների քանակը, մեկ գործարքի առավելագույն սահմանաչափը, մեկ օրվա ընթացքում բոլոր գործարքների ընդհանուր սահմանաչափը); լիմիտների համակարգը  (ըստ ռիսկի տեսակների կարգավորվում է առանձին կարգով):

· Դիվերսիֆիկացիա կամ տարբերակում - կարող է լինել ըստ ֆինանսական գործիքների, տարածքային տեղաբաշխման, արժույթի տեսակների, տնտեսության ճյուղի կամ կազմակերպությունների, տոկոսադրույքների, ժամկետների և այլ չափանիշների:

· Կորուստների ծածկման պահուստների ձևավորում:
· Ծածկույթի առկայություն (երաշխիք, գրավ, ակտիվներ և այլն) և ապահովագրություն:
· Հեջավորում՝ կախված կիրառման ծավալներից` տարբերում ենք միկրոհեջավորում և մակրոհեջավորում:

· Մոդելավորում` տնտեսական գործընթացների կամ երևույթների հիմնական բնութագրիչների, դրանց միջև փոխադարձ կապերի ներկայացում մաթեմատիկական և այլ մեթոդների միջոցով: 
Բանկի ռիսկերի   կառավարումն իրականացվում է երեք փուլով՝ նախնական, ընթացիկ և հետագա:

 Ռիսկերի կառավարման նախնական փուլի ժամանակ իրականացվում է ամենամյա ակտիվա-պասիվային ցուցանիշների ծավալային համամասնությունների, ռեսուրսների (ըստ տեսակների) ներգրավման, տեղաբաշխման ծավալների, բանկի կապիտալ ներդրումների, կապիտալի աճի աղբյուրների, ներգրավման, տեղաբաշխման տոկոսադրույքների, վարկային ռիսկի արդյունքում հնարավոր կորուստների, արտահաշվեկշռային վերադարձի ծավալների հաստատում, լիմիտների սահմանում ըստ ռիսկի տեսակների և գործառնությունների առանձին ուղղությունների:

  Բանկի ռիսկի կառավարման ընթացիկ փուլն իրականացվում է ըստ առանձին ռիսկատեսակների (վարկային, արտարժութային, տոկոսադրույքի, գնային, իրացվելիության, գործառնական և այլն):

  Բանկի ռիսկերի գնահատման և կառավարման հետագա փուլը իրականացվում է պատասխանատու ստորաբաժանումների կողմից: Իր գործունեությունն իրականացնելիս բանկը պետք է ստանձնի այնպիսի  ռիսկեր,   որոնք    ի  վիճակի լինի հետագայում ճիշտ գնահատել և  արդյունավետ կառավարել: 
      Ռիսկերի արդյունավետ կառավարումը ենթադրում է ռիսկերի կառավարման հիմնավորված քաղաքականության մշակում և իրագործում: Այդ քաղաքականությունը պետք է ներառի հետևյալ առանցքային բաժինները.

1. Ռիսկերի կառավարման նպատակը (նպատակները) - դրանք ընդհանուր են բոլոր բանկերի համար և վերջին հաշվով հանգում են ռիսկերի և շահութաբերության ընդունելի (օպտիմալ) հարաբերակցության հաստատմանը:

2. Ռիսկերի կառավարման խնդիրները - այս բաժնում պետք է բացահայտվի, թե ռիսկերի վերը նշված տարբերակների իրագործման համար ինչպիսի խնդիրներ պետք է լուծվեն: Դրանք հիմնականում հետևյալն են.

· ռիսկերի բնորոշում և դասակարգում,

· ռիսկերի առաջացման աղբյուրների պարզում,

· ռիսկի յուրաքանչյուր տեսակի համար որոշակի սահմանաչափի հաստատում,

· ենթադրվող կորուստների ծավալների գնահատում,

· հնարավոր կորուստների փոխհատուցման աղբյուրների բացահայտում, հիմնավորում, գնահատում:

3. Ռիսկերի կառավարման համար պատասխանատու անձինք և մարմինները -ռիսկերի կառավարման համար վերջնական պատասխանատվությունը կրում է Բանկի խորհուրդը:

4. Ռիսկերի կառավարման մեթոդները- դրանք կախված են տվյալ բանկի առանձնահատկություններից և հնարավորություններից: 

   Ռիսկերի կառավարման հիմնական մեթոդներն են՝

· Դիվերսիֆիկացում կամ տարբերակում- կարող է լինել ըստ ֆինանսական գործիքների, տարածքային տեղաբաշխման, արժույթի տեսակների, տնտեսության ճյուղի կամ կազմակերպությունների, տոկոսադրույքների, ժամկետների և այլ չափանիշների,

· Ծածկույթի առկայություն (երաշխիք, գրավ, ակտիվներ և այլն),

· Ապահովագրություն,

· Մարքեթինգ և կանխատեսումներ,

· Նորմատիվների և ճեղքվածքի կառավարում:

5. Ռիսկերի կառավարման համար անհրաժեշտ հիմնական միջոցառումների մշակում- այստեղ մանրամասն սահմանվում են ռիսկերի կառավարման յուրաքանչյուր փուլում նախատեսվող միջոցառումները, դրանց իրագործման ժամկետները և պատասխանատուները:

6. Ռիսկերի կառավարման սկզբունքային հիմնադրույթները տնտեսական իրավիճակների հնարավոր փոփոխությունների պայմաններում - սա նշանակում է, որ ռիսկերի կառավարման քաղաքականությունը պետք է մշակվի ոչ թե մեկ, այլ մի քանի այլընտրանքային տարբերակներով` պայմանավորված տնտեսության մեջ ակնկալվող փոփոխությունների հնարավոր միտումներով, ներառյալ նաև ֆորս–մաժորային իրավիճակները:

7. Ռիսկերի կառավարման նկատմամբ կիրառվող վերահսկողության մեխանիզմը- այստեղ ընդգրկվում են ռիսկերի կառավարմանն ուղղված միջոցառումների վերահսկման կարգը, պարբերականությունն ու մեխանիզմները:

        Բանկային ռիսկերի կառավարման հիմքում ընկած են հետևյալ սկզբունքները.

· կանխատեսել հնարավոր կորուստները կամ այդ կորուստների առաջացման աղբյուրները,

· ռիսկերի նվազեցման տնտեսական խթանում,

· ռիսկերի կառավարման քաղաքականության և մեխանիզմների հստակությունը,

· ղեկավարների և աշխատակիցների պատասխանատվությունն ու պարտականությունը,

· բանկի բոլոր ստորաբաժանումների և ծառայությունների կողմից ռիսկերի կոորդինացված վերահսկում:
    
Ռիսկերի կառավարման գործընթացի վերջնական և կարևոր փուլը ռիսկերի ծագման կանխարգելումը կամ դրանց նվազեցումն է: Օրինակ, վարկային ռիսկերի կանխարգելման և նվազեցման միջոցներից են երաշխիքները, գրավը, վարկերի և դեպոզիտների ապահովագրման ինստիտուտը, փոխառուի վարկունակության գնահատումը և այլն: Այն դեպքերում, երբ հնարավոր չէ ռիսկերն ամբողջությամբ կանխել, ուժի մեջ է մտնում նրանց կարգավորման վերջին միջոցը՝ փոխհատուցումը, որը ներառում է` բանկի կողմից ծախսերի հաշվին ձևավորվող պահուստաֆոնդը, ծախսերի հաշվին համապատասխան կորուստների դուրսգրումը, վարկի տոկոսների կուտակման դադարեցումը:

  Ռիսկերը հանդես են գալիս որոշակի փոխկապակցվածությամբ: Այսինքն` ռիսկի որոշակի տեսակի առաջացումը և ոչ գրագետ կառավարումը կարող են հանգեցնել նաև այլ տեսակների առաջացմանը: Օրինակ, վարկային ռիսկը կարող է առաջ բերել հետագայում իրացվելիության, իսկ վերջինս` անվճարունակության ռիսկ: Դա է պատճառը, որ ցանկալի արդյունքների ստացման նպատակով ռիսկերի կառավարումը պետք է դիտարկել ոչ թե առանձին–առանձին, այլ միասնական և համակարգված ձևով:

Ռիսկերը  կանխելու, նվազեցնելու  և սահմանափակելու  միջոցները: Ռիսկերի կառավարման գործընթացի երկրորդ քայլը կապված է հնարավորության սահմաններում ռիսկերից առաջացող հնարավոր կորուստների առավելագույնս կրճատման հետ: Ռիսկերի նվազեցման աշխատանքները իրականացվում են կազմակերպչական և տեխնոլոգիական փոփոխությունների շնորհիվ:

  Ռիսկերի նվազեցման համար պետք է`

· ստեղծել մասնակիցների համար իրենց կողմից վճարված միջոցների շարժին հետևելու հնարավորություն՝ մոնիտորինգ (կենտրոնացված կամ ապակենտրոնացված),

· փորձել իրականացնել ռիսկերի բաշխում, այդ թվում՝ տեղափոխելով այն այլ մասնակիցների վրա, որոնց մոտ առկա են ամենալավ վերահսկման մեխանիզմները,

· ներդնել գրավի ապահովման մեխանիզմներ,
· նվազեցնել «ոչ ապահովված» վարկերի ավտոմատ տրամադրումը,

· նվազեցնել իրավական դաշտի հետ կապված անորոշությունները, որոնք կարող են ազդել հաշվարկների իրականացման ընթացակարգի վրա,

· մշակել արտակարգ իրավիճակների առաջացման դեպքում գործողությունների իրականացման պլան,
· ֆինանսական ռիսկերի ենթարկման աստիճանի նվազեցման նպատակով կիրառել զուտ հաշվարկների իրականացման  մեխանիզմը, որը կարող է նվազեցնել ֆինանսական ռիսկին ենթարկվելու հավանականությունը մինչև 60%:
Վարկային ռիսկի նվազեցման միջոցներից մեկը վարկերի ապահովագրումն է: Որպես ապահովագրող կարող են հանդիսանալ ինչպես վարկատուները, այնպես էլ վարկառուները: Ապահովագրության վկայականը բանկի կողմից չպետք է ընդունվի որպես լիարժեք գրավ, քանի որ ապահովագրողի կողմից պայմամանագրի պայմանների խախտման դեպքում տվյալ փաստաթղթի հիման վրա ապահովագրական փոխհատուցումներ չեն վճարվում: Վարկային ռիսկի ապահովագրման պայմանագրի համաձայն, ապահովագրողը բանկին վճարում է վարկառուի կողմից չմարած վարկի 50-90% և դրա տոկոսագումարները:
Վարկային    ռիսկի    նվազեցումը  հնարավոր է իրականացնել նաև հետևյալ միջոցառումների կիրառմամբ՝

· պոտենցիալ վարկառուի վճարունակության ստուգում
· տրված վարկերի ընթացիկ վերահսկում
· ռիսկի ապահովագրում, գրավի և երաշխիքների օգտագործում
· ռիսկի բաշխում, երբ վարկը տրվում է իրարից անկախ վարկառուներին,

· ռիսկի դիմաց հաճախորդից դրամական պարգևի ստացում
· ռիսկի սահմանափակում՝ ԿԲ-ի կողմից առաջարկված նորմատիվների կիրառման միջոցով:

  Վարկային ռիսկի գործոնը կրճատելու համար այն ենթարկվում է դիվերսիֆիկացման, որը ենթադրում է բանկի մոտ եղած վարկավորման հնարավորությունների տարակենտրոնացում: Վարկային ռիսկը մեծանում է սահմանափակ քանակությամբ վարկառուների մոտ վարկերի կուտակման և վարկավորման ընդհանուր ծավալի մեծացման հետ միասին: Այդ իսկ պատճառով միջազգային շուկայում գործող բանկերը  գերադասում են վարկային ներդրումների կայուն ծավալի դեպքում վարկեր տրամադրել ավելի փոքր գումարներով, բայց ավելի մեծ քանակությամբ իրարից անկախ հաճախորդներին: Դիվերսիֆիկացման համար բանկերը պետք է լողացող սահմաններ (լիմիտներ) որոշեն կամ վարկային բարձրակետեր սահմանեն վարկառուների համար, որոնցից ավել գումարով վարկ չի տրամադրվում՝ անկախ տոկոսադրույքի մակարդակից: Բանկը պետք է գնահատի հաճախորդի վարկունակությունը ոչ միայն ներկա ժամանակահատվածի համար, այլև կանխատեսի նրա ֆինանսական վիճակի կայունությունը հեռանկարում:
  Ռիսկերի վերահսկումը չընդհատվող ընթացք է՝ գնահատելու առաջացող ռիսկերի տիպերը, դրանց մեծությունները և կառավարման մեխանիզմները: Որպեսզի ռիսկերը լինեն կառավարելի, բանկը պետք է մշտապես հետևի դրանց մակարդակին, և սահմանվածին գերազանցելու դեպքում համապատասխան միջոցներ ձեռնարկի: Բանկերը պետք է անեն ամեն ինչ ռիսկերի մասին հնարավորին չափ հաճախ, ճշգրիտ, ամբողջական և անկողմնակալ տեղեկություններ ստանալու համար: Ռիսկերի արդյունավետ կառավարումը կարող է իրականացվել  միայն այն ժամանակ, երբ բանկը լավ տեղեկացված է դրանց մասին: Լավ մտածված մոնիթորինգի համակարգը թույլ է տալիս բանկին վերահսկման տակ և սահմանված սահմաններում պահել ամբողջ իր գործունեությունը:

ԹԵՄԱ 12.  ԱՌԵՎՏՐԱՅԻՆ ԲԱՆԿԻ ԳՈՐԾՈՒՆԵՈՒԹՅԱՆ ԳՆԱՀԱՏՈՒՄԸ
ԲԱՆԿԻ ԵԿԱՄՏԱԲԵՐՈՒԹՅՈՒՆԸ ԵՎ ԴՐԱ ԲԱՐՁՐԱՑՄԱՆ ՄԻՋՈՑՆԵՐԸ

Առևտրային բանկի գործունեության գլխավոր նպատակը առավելագույն շահույթի ստացումն է: 

ԱԲ-ի եկամտաբերությունը բանկային գործունեության արդյունավետության հիմնական ցուցանիշներից մեկն է: Բանկի եկամտաբերության ցուցանիշը կախված է ակտիվների շահութաբերությունից և կապիտալի համարժեքության ցուցանիշից: Եկամտաբերության մեծացման պահուստը ակտիվների շահութաբերության մակարդակի բարձրացումն է: Ակտիվների շահութաբերությունը ուղիղ համեմատական է ակտիվների եկամտաբերությանը և բանկի եկամուտներում շահույթի մասնաբաժնին: Ակտիվների եկամտաբերությունը բնութագրում է բանկի գործունեությունն ակտիվների տեղաբաշխման արդյունավետության տեսանկյունից, այսինքն` եկամուտ ստեղծելու ունակությունից: Բանկի եկամուտներում շահույթի մասնաբաժինն արտացոլում է  սեփական ծախսերի վերահսկման ունակությունը: Շահույթի մասնաբաժնի վրա մեծ ազդեցություն են ունենում տոկոսային և ոչ տոկոսային ծախսերը: 
Բանկի շահութաբերությունը նվազեցնող գործոններն են` դեպոզիտների գծով վճարված տոկոսները, վարչատնտեսական ծախսերը, բյուջե վճարումները, վարկերի դուրսգրման պահուստները: Ակտիվների օգտագործման արդյունավետությունը վարկային պորտֆելների օպտիմալացումն է` «աշխատող ակտիվների» մասնաբաժնի ավելացման նպատակով: 
Բանկի եկամտի կարևորագույն աղբյուր են միջնորդավճարները` վճարները բանկի ծառայությունների դիմաց: Ակտիվների եկամտաբերությունը ոչ ադեկվատ է բնութագրում բանկի գործունեությունը, քանի որ ոչ բոլոր ակտիվներն են եկամուտ բերում: Եկամտաբերությունը և իրացվելիությունը հակադարձ համեմատական են միմյանց:

Եկամուտների հաշվին ծածկվում են բոլոր նրա օպերացիոն ծախսերը (բանկային գործառնությունների գծով ծախսեր` տոկոսային և ոչ տոկոսային  ծախսեր, վճարներ, հարկային վճարումներ, անձնակազմի պահպանման ծախսեր, ապահովագրության գծով ծախսեր և այլ օպերացիոն ծախսեր), ներառյալ վարչակառավարչական ծախսերը, ձևավորվում է բանկի շահույթը, որի մեծությունն էլ որոշում է շահաբաժինների մակարդակը, սեփական միջոցների աճը և պասիվ ու ակտիվ գործառնությունների զարգացումը: 
Բանկի եկամտաբերության ապահովման կարևոր պայմաններից է նաև ծախսերի ու եկամուտների ռացիոնալացումը, տոկոսային մարժայի հաշվարկը, նվազագույն եկամտային մարժայի պլանավորումը: Բանկային գործունեության եկամտաբերության պայման է հանդիսանում իրացվելիության ապահովումը, բանկային ռիսկերի կառավարումը, նրանց նվազեցումը:

Բանկերի գործունեության վերլուծության և գնահատման բացարձակ  ցուցանիշներին են դասվում բանկի եկամուտները, ծախսերը, շահույթը: 
Եկամուտները և ծախսերը  ներկայացվում են դասակարգված`

· տոկոսային եկամուտներ, տոկոսային ծախսեր, 
· ոչ տոկոսային եկամուտներ, ոչ տոկոսային ծախսեր, 
· հատկացումներ ակտիվների հնարավոր կորուստների ծածկման պահուստներին, ակտիվների հնարավոր կորուստների ծածկման պահուստների կատարված մասհանումների վերադարձ:

Շահույթը բանկի գործունեության ֆինանսական արդյունքն է, որն արտահայտում է բանկի ստացած եկամուտների գերազանցումը բանկի կատարած ծախսերի նկատմամբ: Այն հիմք է հանդիսանում  բանկի գործունեության հետագա ընդլայնման, նրա կապիտալի մեծացման համար, ինչն էլ իր հերթին նպաստում է բանկի  ֆինանսական կայունության և հզորության ամրապնդմանը:                                                                                                                                                                                                                                                                                                                                                                                                                                                                                                                                                                                                                            

ԱԲ շահույթը կախված է 2 բաղադրիչներից` եկամուտներից և ծախսերից: Այս 2 բաղադրիչների աճի տեմպերի համադրումը հնարավորություն էտալիս գնահատել դրական կամ բացասական ազդեցությունը շահույթի վրա:  
Բանկի շահույթի մեծությունը հաշվարկվում է որպես տոկոսային եկամուտների, ոչ տոկոսային եկամուտների, հաշվեկշռից դուրս գրված ակտիվների վերադարձի գումարի և տոկոսային ծախսերի, ոչ տոկոսային ծախսերի ու ակտիվների հնարավոր կորուստների պահուստներին կատարված հատկացումների գումարի միջև տարբերություն:

Առևտրային բանկի շահույթի գոյացման աղբյուրներն ըստ ձևի կարելի է բաժանել երեք խմբի`

· զուտ տոկոսային եկամուտներ

· զուտ ոչ տոկոսային եկամուտներ

· զուտ մասհանումներ:

Զուտ տոկոսային եկամուտները առևտրային բանկի կողմից կատարված ներդրումներից և ներգրավված միջոցներից ստացված ու վճարված տոկոսների տարբերությունն է: Այն բանկի շահույթի հիմնական աղբյուրն է:

Տոկոսային մարժան կարող է բնութագրվել բացարձակ մեծությամբ և մի շարք ֆինանսական գործակիցներով: Մարժայի բացարձակ մեծությունը հաշվարկվում է որպես բանկի տոկոսային եկամուտների և տոկոսային ծախսերի ընդհանուր մեծության, ինչպես նաև ակտիվային գործառնությունների առանձին տեսակների գծով տոկոսային եկամտի և այդ գործառնությունների համար օգտագործված ռեսուրսների հետ կապված տոկոսային ծախսի միջև տարբերություն:

Զուտ ոչ տոկոսային եկամուտները ոչ տոկոսային եկամուտների և ոչ տոկոսային ծախսերի տարբերությունն է:

Զուտ մասհանումները գոյանում են ներդրումների դիմաց ծախսերով ստեղծված պահուստաֆոնդի և ներդրումների մարման դեպքում նրանց համար ստեղծված պահուստների վերադարձի տարբերության արդյունքում:

Տարբեր բանկային գործառնությունների  եկամտաբերությունը որոշվոմ է հետևյալ ցուցանիշների միջոցով` զուտ տոկոսային մարժա և օպերացիոն մարժա: 
Զուտ տոկոսային մարժան  հաշվարկվում է հետևյալ բանաձևով և սահմանում է բանկի տոկոսային եկամուտների և տոկոսային ծախսերի միջև տարբերության չափը:

Օպերացիոն մարժան  բանկի հիմնական գործառնությունների շահութաբերությունն է, որը հաշվարկվում է հետևյալ բանաձևով`

Օրինակ, բանկի հիմնական գործառնություններից զուտ եկամուտները հաշվարկվում են որպես զուտ տոկոսային եկամուտների, արժեթղթերով գործառնություններից զուտ տոկոսային եկամուտների, արժութային գործառնություններից զուտ եկամուտների, լիզինգային գործառնություններից զուտ եկամուտների, թանկարժեք մետաղներով գործառնություններից զուտ եկամուտների գումար:

Զուտ ոչ տոկոսային մարժա: Դա բանկի ոչ տոկոսային եկամուտների և ոչ տոկոսային ծախսերի տարբերության (ոչ տոկոսային մարժա) հարաբերությունն է բանկի ընդհանուր (կամ եկամտաբեր) ակտիվներին: Ոչ տոկոսային մարժան սահմանում է տոկոսադրույքով չպայմանավորված եկամուտների (օրինակ, կոմիսիոն վճարներ բանկային ծառայությունների դիմաց) և ծախսերի (օրինակ, աշխատավարձ, բանկային սարքավորումների վերանորոգում և տեխնիկական սպասարկում, կոմիսիոն վճարներ` բանկին մատուցած ծառայությունների դիմաց) տարբերությունը: Առևտրային բանկերի միջև մրցակցության անընդհատ խորացումը «ստիպում է» բանկերին տոկոսային եկամուտ ապահովող ավանդական բանկային ծառայություններին զուգահեռ անընդհատ մշակել և ներդնել նոր ժամանակակից բանկային ծառայություններ, ինչը հանգեցնում է առևտրային բանկերի ոչ տոկոսային եկամուտների անընդհատ ավելացմանը:

Բանկի գործառնական շահույթի զուտ մարժա:

Շահութաբերության այս ցուցանիշը կարելի է բաղդատել երկու բաղկացուցիչ մասերի` ակտիվների գծով ստացվող միջին տոկոսային շահույթ և ակտիվների գծով ստացվող միջին ոչ տոկոսային շահույթ: Վերջին տարրը ձևավորվում է ի հաշիվ տարբեր ծառայությունների մատուցման ժամանակ գանձվող կոմիսիոն վճարների:
Մեկ բաժնետոմսի հաշվով ստացված զուտ շահույթ: Դա հարկումից հետո զուտ շահույթի հարաբերությունն է շրջանառության մեջ գտնվող հասարակ բաժնետոմսերին: Իրենից ներկայացնում է բանկի բաժնետերերին կատարած վճարումների ճշգրիտ գնահատականը` ելնելով բանկի կողմից իրացված բաժնետոմսերի քանակից:

Շահութաբերությունը  կազմակերպության շահույթ ստանալու ընդունակությունն է և գալիք եկամուտների ներուժը (պոտենցիալը): Ի տարբերություն շահույթի` շահութաբերությունը հարաբերական մեծություն է, որը բնութագրում է ծախսերի հատուցման մակարդակը և արտադրանքի (ծառայությունների) արտադրության (մատուցման) ու իրացման գործընթացում միջոցների օգտագործման աստիճանը: Հաշվարկվում է որպես շահույթի և կազմակերպության ծախսերի, ընդհանուր ակտիվների, սեփական կապիտալի կամ ներդրված երկարաժամկետ միջոցների հարաբերություն:
Այլ գործառնությունների շահութաբերությունը հաշվարկվում է հետևյալ բանաձևով`

Կոմիսիոն գործառնությունների եկամտաբերությունը հաշվարկվում է հետևյալ բանաձևով`

Բանկի շահութաբերության ցուցանիշներից  է նաև շահույթի սպրեդը`

Սպրեդի միջոցով գնահատվում է բանկի` որպես  միջնորդի գործունեությունը, դերը դրամական միջոցների ներգրավման և տեղաբաշխման բնագավառում:  Այն ցույց է տալիս նաև, թե որքանով խորն է մրցակցությունը բանկի կողմից մատուցվող ծառայությունների շուկայում: Մրցակցության ուժեղացումն ու խորացումը բերում է ակտիվների գծով ստացվող միջին եկամուտների և պասիվների գծով կատարվող միջին ծախսերի միջև տարբերության կրճատմանը: Այլ հավասար պայմաններում դա հանգեցնում է բանկի շահույթի նվազմանը:

ԱԲ-ի եկամտաբերությունը որոշվում է որպես հաշվեկշռային շահույթի հարաբերություն համախառն եկամտին`

Բացարձակ ցուցանիշներին զուգահեռ բանկային գործունեության արդյունավետությունը առավել խորը ուսումնասիրելու համար օգտագործվում են հետևյալ հարաբերական ցուցանիշներ: 

Ակտիվների եկամտաբերության բազա: Ցույց է տալիս եկամտաբեր ակտիվների տեսակարար կշիռն ընդհանուր ակտիվներում: Նկատի ունենալով, որ բանկի ընդհանուր եկամուտների զգալի մասը ապահովվում է տոկոսային եկամուտների հաշվին, այս ցուցանիշն էական կարևորություն է ձեռք բերում: Սակայն բանկերի միջև մրցակցության անընդհատ խորացումը` մի կողմից, վարկային պորտֆելի որակի անընդհատ վատացումը, ժամկետանց վարկերի տեսակարար կշռի ավելացումը` մյուս կողմից, ստիպում են առևտրային բանկերին որոնել եկամուտների ստացման այլընտրանքային տարբերակներ` «ծանրության կենտրոնը» տոկոսային եկամուտներից տեղափոխելով դեպի ոչ տոկոսային եկամուտների ստացումը: Բացի դրանից, եկամտաբեր ակտիվների չափից դուրս ավելացումը բանկի ընդհանուր ակտիվներում նպատակահարմար չէ: Դա մի կողմից մեծացնում է ակտիվների ռիսկայնության աստիճանը, մյուս կողմից բացասաբար է անդրադառնում բանկի իրացվելիության վրա: Իսկ բանկը պարտավոր է ապահովել եկամտաբերության և իրացվելիության օպտիմալ զուգակցում` առաջնությունը տալով իրացվելիությանը:
[image: image19.png]Ol Wnfop o pput paqn =— o1 P L SOEED




Բանկի ֆինանսական գնահատման կարևոր ցուցանիշներից են`
Բանկի շահութաբերությունը ըստ սեփական (բաժնետիրական) կապիտալի (ROE) - Այս գործակիցը ցույց է տալիս, թե որոշակի ժամանակահատվածի կտրվածքով արդյունավետ են օգտագործվել բանկի սեփականատերերի կողմից  ներդրված գումարները, այսինքն` ինչ ռիսկի են գնում բանկի բաժնետերերն` իրենց միջոցները ներդնելով կանոնադրական կապիտալում շահույթ ստանալու ակնկալիքով: Այս ցուցանիշը բացահայտում է  սեփականատիրոջ կողմից ներդրված միավոր գումարից ստացվող   շահույթի մեծությունը: 

Բանկի շահութաբերությունն ըստ ակտիվների (ROA) - Այս գործակիցը ցույց է տալիս ակտիվների միավորի հաշվով  ստացված շահույթը և բնութագրում բանկի կառավարիչների աշխատանքի արդյունավետությունը (ինչպիսի մակարդակ ունեն, որքանով հաջող և  գրագետ է կատարվում ներգրավված միջոցների տեղաբաշխումը բանկի ակտիվներում, որքանով են արդյունավետ լուծում ակտիվներից զուտ շահույթի ստացման խնդիրը): 

Ներկայումս արդյունավետության բարձրացման նպատակով  հեռանկարային է տեխնոլոգիական մոտեցման կիրառումը, և ՏՏ-լուծումները դառնում են առանցքային բանկի բյուջեի օպտիմալացման դեպքում: ՏՏ-երը հնարավորություն են տալիս օպտիմալացնել մի շարք գործընթացներ, ուստի լրացուցիչ աշխատակազմի ներգրավման խնդիր չի առաջանում, որը նշանակալիորեն կրճատում է բանկի ծախսերը: Կարևոր գործոն է նաև որոշումների ընդունման գործընթացի արդիականացումը` հիմնավորված, հավաստի և օպերատիվ տեղեկատվությամբ, ինչպես նաև որոշումների ընդունման համար նախատեսված ժամանակի մինիմալացումը: ՏՏ-երը նախ և առաջ թույլ են տալիս  վերահսկել օպերացիոն ծախսերը: 

Ժամանակակից պայմաններում բանկի եկամտաբերության բարձրացման երկու ուղի գոյություն ունի` նոր հաճախորդների ներգրավում (պայքար շուկայի մասնաբաժնի համար) կամ պայքար սպառման մասնաբաժնի նկատմամբ` աստիճանաբար դուրս մղելով շուկայից մրցակիցներին: Սակայն այս 2 եղանակներն ենթադրում են, որ բանկը իր հաճախորդներին պետք է առաջարկի միանման ապրանքներ և ծառայություններ: 
Դասական մոտեցմամբ եկամտաբերությունը կարելի է բարձրացնել 2 ճանապարհով` էքստենսիվ եղանակով (որը բնութագրում է հասույթի աճ ներդրումների, հաճախորդների բազայի ընդլայնման հաշվին) և ինտենսիվ եղանակով (երբ օպտիմալացվում է բյուջետային քաղաքականությունը, իրականացվում է խիստ տնտեսման ռեժիմ, որի հաշվին էլ բարձրանում է բիզնեսի շահութաբերությունը, բայց կրճատվում է գործունեության մասշտաբը):

Ժամանակակից պայմաններում գոյություն ունեն եկամտաբերության բարձրացման տարբեր նախաձեռնություններ` եկամուտների աճ նոր ապրանքների ներդրման, ինտերնետ-բանկային և նման այլ ծառայությունների, միջնորդավճարների մեծացման միջոցով և այլն:  Ինչպես նաև առանձնացնում են եկամտաբերության բարձրացման հետևյալ ուղղությունները` կորպորատիվ կառավարման զարգացում, եկամտաբերության  կառավարման համակարգի առկայություն, ծախսերի նկատմամբ խիստ վերահսկողություն, բանկում ռիսկի մշակույթի զարգացում, բանկերում ապրանքային մարքեթինգի զարգացում (գնային քաղաքականություն, ծախսերի օպտիմալացում` հաշվի առնելով ռիսկերը):
ԲԱՆԿԵՐԻ ՖԻՆԱՆՍԱԿԱՆ ՀԱՇՎԵՏՎՈՒԹՅՈՒՆՆԵՐԸ

Ֆինանսական հաշվետվությունները կազմակերպության վրա ազդող իրադարձությունների և կազմակերպության իրականացրած գործառնությունների համակարգված ֆինանսական ներկայացումն են: Ֆինանսական հաշվետվությունները նաև ցույց են տալիս  կազմակերպության կողմից առկա ռեսուրսների կառավարման վիճակը ու տեղեկություններ են պարունակում կազմակերպության ակտիվների, պարտավորությունների, սեփական կապիտալի, եկամուտների և ծախսերի, ներառյալ օգուտներն ու վնասները, սեփականատիրական հարաբերություններից բխող` սեփականատերերի կողմից ներդրումների և սեփականատերերի բաշխումների, դրամական միջոցների հոսքերի վերաբերյալ: 
Բանկերի կողմից հրապարակվող տարեկան ֆինանսական հաշվետվությունները ներառում են`

· ֆինանսական արդյունքների մասին հաշվետվությունը  ձև թիվ 1,
· ֆինանսական վիճակի մասին հաշվետվությունը ձև թիվ 2,
· սեփական կապիտալում փոփոխությունների մասին հաշվետվությունը ձև թիվ 3,
· դրամական միջոցների հոսքերի մասին հաշվետվությունը ձև թիվ 4,

· համապարփակ ֆինանսական հաշվետվությունների ձևերին կից ծանոթա•րությունները` ներառյալ հաշվապահական հաշվառման վարման քաղաքականությունը ձև թիվ 5,
Բանկերը տարեկան ֆինանսական հաշվետվություններին կից ներկայացնում են նաև արտաքին աուդիտորական եզրակացությունը:
Ֆինանսական վիճակի մասին հաշվետվությունը կամ հաշվեկշիռն իրենց ներկայացնում է  բանկի ֆինանսական դրության «պատկերը» կոնկրետ պահի դրությամբ` ներկայացնելով ակտիվների, պարտավորությունների և սեփական կապիտալ մեծությունը:

Ֆինանսական հաշվետվություններն իրենցից ներկայացնում են անցյալ գործունեության արտացոլում և նպատակ ունեն ծառայելու որպես  ապագային առնչվող որոշումներին օժանդակող միջոց: Ուստի, նշված հաշվետվություններից բացի, ընդունված է հաշվետվությունների հետ մեկտեղ ներկայացնել  նաև ղեկավարության կողմից պատրաստված  ֆինանսական վերլուծություն, որում նկարագրվում և մեկնաբանվում են ֆինանսական գործունեության ու ֆինանսական վիճակի հիմնական  բնութագիրը, անցյալի անորոշությունները, ապագայում հնարավոր այն հանգամանքները, որոնք կարող են ներազդել ապագայի ֆինանսական իրավիճակի վրա: 
Ֆինանսական հաշվետվությունները կազմվում են կրկնակի հաշվապահական գրանցման եղանակով: Համաձայն այս եղանակի` ցանկացած գործարք, գործառնություն կամ տնտեսական երևույթ ազդում է հաշվապահական առնվազն 2 հաշիվների վրա  (դրամական միջոցները, ծառայությունները, ապրանքները և խոստումները կամ «մուտք են գործում բանկ կամ դուրս գալիս»): Քանի որ գործարքի արդյունքներն առնչվում են առնվազն 2 հաշիվների հետ, հավասարակշռությունը (հաշվեկշիռը) պահպանվում է:
Ակտիվային հաշիվների մնացորդներն  ավելացնելու համար  այդ հաշիվները դեբետագրվում են, իսկ նվազեցնելու համար` կրեդիտագրվում: Սակայն պասիվային հաշիվների դեպքում  հակառակն է: 
Հաշվառման կարևոր մոտեցում է նաև հաշվապահական հաշվառման հաշվեգրման կամ կուտակման սկզբունքի կիրառումը, որը թույլ է տալիս տնտեսական միավորի կյանքը բաժանել ժամանակահատվածների և դիտարկել առանձին ժամանակահատվածին  բնորոշ տեղեկատվությունը: Հաշվառման կանխիկ եղանակը  տնտեսական երևույթների գանցումն է դրամական հոսքերի կատարման դեպքում: Հաշվապահական հաշվեգրման  եղանակը պահանջում է տնտեսական երևույթներն արտացոլել այն ժամանակահատվածում, երբ դրանք տեղի են ունենում` անկախ կանխիկի շարժից: Այսինքն` անհրաժեշտ է եկամուտները ճանաչել այն ժամանակահատվածում, երբ դրանք «վաստակվել են», իսկ ծախսերը` այն ժամանակահատվածում, երբ «վաստակվել են» այդ ծախսերի արդյունքում ստացված եկամուտները:
Հաշվապահական հաշվառումը վարվում և ֆինանսական հաշվետվությունները կազմվում են անալիտիկ (վերլուծական) և սինթետիկ (ընդհանրացված) հաշվառման տվյալների հիման վրա` ՀՀ արժույթով: Հաշվառումը վարելու և ֆինանսական հաշվետվությունները ներկայացնելու համար բանկը պետք է մշակի հաշվապահական հաշվառման այնպիսի քաղաքականություն, որ ներկայացվող տեղեկատվությունը լինի տեղին ու արժանահավատ: Պետք է հաշվի առնել նաև գործունեության  անընդհատության պարագան և ապահովել ներկայացման հետևողականության, էականության և տեղեկատվության համադրելիության սկզբունքների պահպանումը:

